
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།  ཇི་སྐད་དུ།  “མ་དར་བ་རྣམས་སུ་དར་བར་བྱེད་ཅིང་།  དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།  སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།  ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།  ངེས་མདོ་བཅུ།  སྙིང་པོའི་མདོ་ལྔ་སོགས་དང་།  བྱང་ཆུབ་སེམས་དཔའི་འགྲེལ་བ་སྐོར་གསུམ།  ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།  རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།  ཀརྨ་པ་རང་བྱུང་རྡོ་རྗེ།  ཀུན་མཁྱེན་ཀློང་ཆེན་རབ་འབྱམས།  འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག  ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།  འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།  བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།  
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།  མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།  མ་དག་པ་ཡང་གང་འཚམ་འདུག་པས།  ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།  ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།  
འདིར་དམིགས་ཀྱིས་ཞུ་དགོས་པ་ཞིག་ནི།  ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།  ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།  ང་ཚོར་འདིའི་ཐད་ཉམས་མྱོང་ཞན་པ་དང་།  དུས་ཚོད་ཤིན་ཏུ་དཀོན་པའི་དབང་གིས།  ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།  ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།  ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།  དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།  རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།  དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།  ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

རྩོམ་པ་པོ་ངོ་སྤྲོད།
 
 
	རྩོམ་པ་པོ་བེ་རི་ངག་དབང་རིག་པའི་རྡོ་རྗེ་ལགས་ནི།  མགོ་ལོག་དགའ་བདེ་རྫོང་གཙང་སྐོར་ཞོལ་མ་ཞེས་པའི་འབྲོག་སྡེ་དེར།  ཕྱི་ལོ་ ༡༩༦༧ ལོའི་ཟླ་ ༧ ཚེས་ ༧ ཉིན་ཡབ་བེ་རི་མདོ་སྔགས་དང་།  ཡུམ་གྲུབ་བཟའ་ཨོ་རྒྱན་སྒྲོལ་མ་གཉིས་ཀྱི་སྲས་སུ་འཁྲུངས།  
	ཕྱི་ལོ་ ༡༩༨༤ ལོར་ཇོ་ནང་ལུང་སྐྱ་དགོན་དུ་རྡོ་རྗེ་འཛིན་པ་ངག་དབང་པདྨ་རྣམ་རྒྱལ་གྱི་དྲུང་ནས་དཔལ་དུས་ཀྱི་འཁོར་ལོའི་རྫོགས་རིམ་སྦྱོར་བ་ཡན་ལག་དྲུག་ཉམས་བཞེས་མཛད། 
	ཕྱི་ལོ་ ༡༩༨༦ ལོར་ཡོངས་ཀྱི་བཤེས་གཉེན་ཆེན་པོ་ངག་དབང་བདེ་ལེགས་རབ་རྒྱས་སོགས་ཀྱི་དྲུང་ནས་དབུ་ཕར། ཚད་མ།  འདུལ་མཛོད་སོགས་གཞུང་ཆེན་ལྔ་དང་།  སུམ་རྟགས་དག་གསུམ།  སྙན་ངག་མངོན་བརྗོད།  རྩིས་དཀར་ནག་དབྱངས་གསུམ།  རྒྱུད་སྡེ་སོ་སོའི་དཀྱིལ་འཁོར་འབྲི་ཐབས།  གསོ་རིག་སྨན་གྱི་རྒྱུད་བཞི།  རྒྱ་རྩིས་ཀྱི་རི་མོ་བཅས་ལ་སྦྱངས་བརྩོན་གནང་ཞིང་།  གཞན་ཡང་གསར་རྙིང་རིས་མེད་ཀྱི་སྐྱེས་ཆེན་དུ་མའི་དྲུང་ནས་མདོ་སྔགས་ཀྱི་ཟབ་ཆོས་གང་མང་ཞུས།  
	ཕྱི་ལོ་ ༡༩༩༦ ལོར་ལུང་སྐྱ་དགོན་པའི་བླ་སྤྲུལ་འདུས་སྤྱི་ནས་མཁན་པོའི་མཚན་གནས་ཕུལ་ཡང་རྐྱེན་དབང་གིས་རྒྱ་གར་དུ་ཕེབས།  ཕྱི་ལོ་ ༡༩༩༧ ལོར་ཇོ་ནང་བསྟན་པའི་མངའ་བདག་ཁལ་ཁ་རྗེ་བཙུན་དམ་པས་སིམ་ལ་ཇོ་ནང་མ་དགོན་གསར་འཛུགས་མཛད་སྐབས་རམ་འདེགས་གནང་མཁན་གཙོ་བོ་དང་།  རྗེ་བཙུན་དམ་པས་ཇོ་ནང་མ་དགོན་གྱི་ཆེས་ཐོག་མའི་རྡོ་རྗེ་སློབ་དཔོན་དུ་བསྐོ་བཞག་མཛད་ཅིང་དེར་ལོ་གསུམ་རིང་དཔེ་ཁྲིད་དགེ་རྒན་གནང་།
	ཕྱི་ལོ་ ༢༠༠༠ ནས་ ༢༠༠༢  བར་རང་གཞུང་ཆོས་རིག་ལས་ཁུངས་ནས་ཆེད་མངགས་ལྟར།  དེ་གའི་ཉམས་ཞིབ་སྡེ་ཚན་དུ་རྒྱ་བལ་འབྲུག་ཁུལ་དུ་གསར་བསྐྲུན་བྱུང་བའི་བོད་ཀྱི་རིས་མེད་དགོན་སྡེ་ཁག་གི་ལོ་རྒྱུས<<གཏོར་བཤིག་དང་གསར་བསྐྲུན་གྱི་བང་རྩལ>> ཞེས་པ་དགོན་སྡེ་བརྒྱ་དང་ལྔ་བཅུ་ལྷག་གི་ལོ་རྒྱུས་སྙིང་བསྡུས་རྩོམ་སྒྲིག་གནང་། 
	ཕྱི་ལོ་ ༢༠༠༤  ལོར་ཨ་རིའི་གྲོང་ཁྱེར་ནེའུ་ཡོག(New York City)དུ་ཡོད་པའི་ཇོ་ནང་ཆོས་ཚོགས་རྡོ་རྗེ་གླིང་གིས་གདན་ཞུ་ལྟར་དེར་ལོ་གསུམ་རིང་ཆོས་ཁྲིད་བྱས།  ཕྱི་ལོ་ ༢༠༠༧ ལོར་ཨ་རིའི་མངའ་སྡེ་བུ་རྗིས་ནས་ཡ(Virginia)ཤར་ལྷོ་བསུ་དཔལ(Charlottesville)གྲོང་བརྡལ་དུ་ནང་བའི་ཆོས་ཚོགས་བཀྲ་ཤིས་ཆོས་གླིང་གསར་འཛུགས་བྱས་ཤིང་།  ད་ལྟ་དེའི་འགན་འཛིན་དང་།  རིག་མཛོད་དྲ་བའི་དྲ་བདག་གི་འགན་ཁུར་བཞིན་ཡོད། 
	མདོར་ན་ཁོང་ནི་གྲྭ་རྐྱང་དཀྱུས་མ་ཞིག་གི་ངང་ཚུལ་བཟུང་ནས་སྤྱིར་སངས་རྒྱས་ཀྱི་བསྟན་པ་དང་།  སྒོས་དཔལ་དུས་ཀྱི་འཁོར་ལོའི་རང་ལུགས་དྲི་མ་མེད་པ་འཛིན་མཁན་ཇོ་ནང་པའི་བསྟན་པར་ཐུགས་ཁུར་བླ་མེད་དུ་འཛིན་པའི་གནའ་དེང་རིག་གནས་ལ་དུང་ཞེན་དང་སྦྱང་བརྩོན་མི་དམན་པ་བྱེད་པའི་གྲྭ་རྐྱང་ཞིག་ཡིན་ལ།  ཆེ་ཚུགས་མི་ཤེས་པའི་བླ་རྒན་འདིས་རང་ཉིད་ཀྱི་མི་ཚེ་དང་དུས་ཚོད་གང་མང་ཞིག་གནའ་བོའི་བོད་ཀྱི་གཞུང་ལུགས་ཕྱོགས་བཏང་ཡོད་པ་ཁྱེད་ཉིད་ག་ལེར་ཁོང་གི་གམ་དུ་བཅར་ན་ཤེས་ངེས་ཡིན། 
 	བརྩམས་ཆོས་ལ། <<༧རྒྱལ་བའི་ཆོས་སྲིད་ཀྱི་མཛད་པ་གཙོ་བོར་བརྗོད་པའི་སྙན་དེབ།>>  <<ཁལ་ཁ་རྗེ་བཙུན་དམ་པའི་འཁྲུངས་རབས་ཕྱོགས་བསྒྲིགས།>> <<གཏོར་བཤིག་དང་གསར་བསྐྲུན་གྱི་བང་རྩལ།>> དཔར་དུ་མ་འཁོད་པ་སིམ་ལ་ཇོ་ནང་མ་དགོན་གྱི་བཅའ་ཡིག  སྐྱབས་མགོན་རྗེ་བཙུན་དམ་པའི་རྣམ་ཐར་སྟོད་སྨད་གཉིས།  གཞན་ཡང་དཔྱད་རྩོམ་དང་།  སྙན་རྩོམ་སོགས་རྣམ་གྲངས་སུམ་ཅུ་ལྷག་ཡོད།  
	རྩོམ་པ་པོས་ཁོང་གི་ངོ་སྤྲོད་རགས་བསྡུས་ཞིག་འབྲི་དགོས་ཞེས་ས་བོན་དང་བཅས་བསྐུལ་ངོར་འོད་དཀར་ནས་བྲིས་པ་དགེའོ།།

བོད་མིའི་སེམས་ནང་གི་རྟག་བརྟན་གྱི་སྤྲུལ་སྐུ་ཞིག
 
 
	གངས་ལྗོངས་ཀྱི་ལོ་ཟླ་ཞག་གསུམ་དུས་ཀྱི་འཁོར་སྐྱོད་དང་འགྲོགས་ནས་རྒྱང་རིང་དུ་བཞུར་ཚར་བ་རེད་ལ།  དེ་དང་འགྲོགས་ནས་ང་ཚོའི་སེམས་ཁོང་གི་སྐྱེས་ཆེན་རེ་རེ་བཞིན་གསེར་མདོག་གི་ཞབས་རྗེས་རེ་རེ་དང་དུང་མདོག་གི་འཛུམ་ཞལ་རེ་རེ་ཤུལ་དུ་བསྐྱུར་ནས་དག་དང་མ་དག་པའི་ཞིང་ཁམས་གཞན་དག་ལ་ཕེབས་ཟིན་པ་རེད་ཨང་།  ཁལ་ཁ་རྗེ་བཙུན་དམ་པ་ཡང་དེ་བཞིན་དུ་ང་ཚོའི་སེམས་ཁོང་ལ་མྱ་ངན་གྱི་རོལ་དབྱངས་དྲག་པོ་ཞིག་བཞག་ནས་ཞིང་ཁམས་གཞན་ཞིག་ཏུ་ཕེབས་སོང་།  དེ་ནི་མཚན་མོའི་ནམ་མཁའི་ཀློང་དུ་འོད་ཀྱི་མེ་ལྕེ་སྦར་བཞིན་གཤེགས་པའི་སྐར་མདའ་ཞིག་དང་ཧ་ཅང་འདྲ་ལ།  དེ་ནི་དབྱར་ཁའི་རྩྭ་ཐང་གི་མེ་ཏོག་སྣ་བརྒྱའི་འདབ་མ་ཁྱེར་ནས་རྒྱང་རིང་དུ་བཞུར་བའི་གཙང་ཆེན་ཞིག་དང་ཡང་མཚུངས།  མི་ཡུལ་དང་དག་ཞིང་གི་བར་སྟོང་ཆེན་པོ་འདི་ནས།  རྗེ་ཁྱེད་ཀྱི་སློབ་བུ་རྣམས་ཀྱིས་གདུང་བའི་གསོལ་འདེབས་དང་སྐྱོ་བའི་ངུ་ངག་གིས་བཞེངས་པའི་རྗེས་དྲན་མཆོད་རྟེན་གྱི་བང་རིམ་རེ་རེར་བསྙེས་ཏེ།  ཁོ་བོས་འདི་ནས་ལོ་ཤས་སྔོན་གཤེགས་ཟིན་པའི་དམ་པ་ཁྱེད་ཀྱི་སྐུ་ཚེའི་ཕྲེང་བ་རིམ་བྱོན་ལ་ཕྱི་མིག་ཅིག་འཕེན་རྒྱུ་ཡིན། 
	བོད་ཀྱི་བླ་སྤྲུལ་ཕལ་མོ་ཆེ་དང་འདྲ་བར་རྗེ་ཁྱེད་ཉིད་ཀྱང་མ་དག་འཇིག་རྟེན་འདིའི་སྟེང་དུ་རྒྱ་གར་གྲུབ་ཆེན་ནག་པོ་སྤྱོད་པ་དང་བོད་ཀྱི་ལོ་ཙཱ་བ་རོང་ཟོམ་ཆོས་བཟང་ལྟ་བུ་མཁས་དང་གྲུབ་པའི་གཙུག་རྒྱན་དམ་པར་སྐུའི་སྐྱེ་བ་བཞེས་ནས་སངས་རྒྱས་ཀྱི་བསྟན་པ་དང་སེམས་ཅན་གྱི་བདེ་སྐྱིད་ལ་མཛེས་སྡུག་གི་ཚོན་མདངས་སྣ་ཚོགས་ཤིག་ཕབ་ཡོད་པ་རེད་ཨང་།  ཁོ་བོར་མཚོན་ན་གྲུབ་ཆེན་ནག་པོ་སྤྱོད་པའི་རྣམ་ཐར་དེ་ཡང་རྗེ་ཁྱེད་ཀྱི་སྐུ་ཕྲེང་ལས་ཇོ་ནང་ཏཱ་ར་ནཱ་ཐའི་རྒྱ་གར་ཆོས་འབྱུང་ལས་ཅུང་གསལ་ཞིང་རྒྱས་པ་ཞིག་མཇལ་བ་ཡིན་ལ།  གྲུབ་པའི་དབང་ཕྱུག་ཆེན་པོ་འདིའི་བསམ་གྱིས་མི་ཁྱབ་པའི་སྔགས་སྤྱོད་དག་ནི་ཐེག་པ་མཆོག་གི་བློ་དང་ལྡན་པ་དག་གིས་མྱོང་རོལ་ཐུབ་པ་ཞིག་ལས་མ་དག་པའི་སྐྱེ་བོ་རྣམས་ཀྱི་སྤྱོད་ཡུལ་ལས་འགོངས་པ་ཞིག་ཀྱང་རེད།  དེ་ནི་བསྐྱེད་རྫོགས་ཀྱི་གནད་ལ་རང་དབང་འབྱོར་བའི་གྲུབ་ཐོབ་ཕལ་མོ་ཆེའི་མཛད་སྤྱོད་རེད་ལ།  དེ་ནི་གསང་སྔགས་རྡོ་རྗེ་ཐེག་པའི་ཆེ་བ་རྨད་དུ་བྱུང་བ་ཞིག་ཀྱང་རེད། 
	རྗེ་ཏཱ་ར་ནཱ་ཐའམ་སྒྲོལ་བའི་མགོན་པོར་གྲགས་པ་དེ་ནི་རྒྱ་བལ་བོད་གསུམ་གྱི་བླ་མ་གྲུབ་པའི་དབང་ཕྱུག་མང་པོར་བསྟེན་ཏེ་མཁས་གྲུབ་གཉིས་ལྡན་གྱི་མཛད་པ་བསྐྱངས་པའི་སྐྱེས་བུ་ཆེན་པོ་ཞིག་དང་།  གསང་སྔགས་ཀྱི་སྤྱོད་པ་སྣ་ཚོགས་སྒྲ་ཅི་བཞིན་པར་ཕྱག་བཞེས་མཛད་པའི་གྲུབ་ཐོབ་ཅིག་ཀྱང་རེད།  ཁོང་གིས་བརྩམས་པའི་བསྟན་བཅོས་དག་ནི་ཚིག་དོན་གང་ཅིའི་ཐད་ནས་གནའ་རབས་དང་དེང་རབས་ཀྱི་ཤེས་ལྡན་ཀུན་གྱི་ཡིད་དབང་འཕྲོག་པའི་ལེགས་བཤད་རྨད་དུ་བྱུང་བ་འབའ་ཞིག་དང་།  ཁོང་གི་རང་རྣམ་དེ་ཡང་མ་བཅོས་ལྷུག་པོར་བརྗོད་པའི་མི་ཚེའི་ཟློས་གར་འཁྲབ་གཞུང་ཁྱད་དུ་འཕགས་པ་ཞིག་ཀྱང་རེད།  ངས་ཁོང་གི་རང་རྣམ་དེ་ཀློག་ཞོར་སྐབས་དེའི་སྤྱི་ཚོགས་ཀྱི་ཕྱི་ལྤགས་དང་ནང་ལྤགས་མང་པོ་ཞིག་རང་བཞིན་གྱིས་བཤུ་ཐུབ་པ་དང་།  ཕྱི་ནང་གི་པགས་པ་དེ་ཚོའི་ནང་རོལ་ཏུ་བསྐུངས་པའི་གནའ་བོའི་སྤྱི་ཚོགས་ཀྱི་གདོང་རིས་ངོ་མ་དེ་ཡང་གསལ་རྗེན་དུ་མཐོང་ཐུབ་སོང་།  ཁྱད་པར་དུ་ཁོང་གི་གསང་རྣམ་ཁྱད་དུ་འཕགས་པ་སྙིང་ལ་སིམ་པ་དེ་བཀླགས་ནས།  བོད་ཀྱི་བླ་མ་ཕལ་མོ་ཆེས་འབྲི་མི་ཐུབ་པ་དང་འབྲི་མི་ཕོད་པའི་གསང་བ་སྔགས་ཀྱི་སྤྱོད་པ་དམར་ནག་མ་ཞིག་ཁོང་གིས་གསལ་གསལ་རྗེན་རྗེན་དུ་ཕྱི་རབས་པའི་བསྒོ་སྐལ་དུ་བཞག་གནང་བ་ཡོད་པ་མ་ཟད།  གསང་རྣམ་འདི་བརྒྱུད་ནས་མཁའ་འགྲོའི་རྣམ་སྤྲུལ་བོད་མོ་ཕྱག་རྒྱ་མ་མཚན་ལྡན་དེ་ཚོའི་མཛེས་པའི་ལང་ཚོ་རེ་རེ་བཞིན་མིག་ལམ་དུ་སྣང་ཡོང་ལ་གདུང་བའི་ཟུག་སྐད་རེ་རེ་ཡང་རྣ་ལམ་དུ་གྲག་ཡོང་།  ཁོང་གི་རང་རྣམ་དང་མི་འདྲ་བར་གསང་རྣམ་དེ་ད་ལྟའི་བར་དུ་ལྐོག་ལྐོག་སུད་སུད་མ་གཏོགས་སྤྱི་ཚོགས་ཀྱིས་ཧ་ཅང་མཐོང་དཀོན་པ་འདི་ནི།  གསང་སྔགས་ཀྱི་ཁྱད་ཆོས་དེ་གསང་བའི་ངོ་བོར་ཟླུམ་དགོས་པའི་གནས་ལུགས་དེའི་ངང་དུ་ཏིང་ངེ་འཛིན་ལ་བཞུགས་པ་ཡིན་ངེས་མ་གཏོགས།  གངས་ཅན་བོད་ཡུལ་ལྟ་བུའི་གསང་སྔགས་རྒྱུད་སྡེ་རྒྱ་མཚོ་ཁྲོམ་བསྒྲགས་སུ་གྱུར་པའི་འཇིག་རྟེན་ཞིག་ཏུ་ད་དུང་ཁོང་གི་གསང་རྣམ་ཤོག་ལྷེ་ཁ་ཤས་དེ་ཚོ་སྲོག་འབེན་བཙུགས་ཀྱིས་སྦས་ནས་ཀློག་དགོས་པ་དེ་འདྲ་ཞིག་ཨེ་ཡིན་ཡང་བསམས།  

	གངས་ཅན་མགོན་པོ་སྐྱབས་མགོན་སྐུ་ཕྲེང་བཅུ་བཞི་བ་མཆོག་གིས།  བོད་མི་མང་པོ་ཞིག་གིས་རང་རང་གི་མི་ཚེའི་ལོ་རྒྱུས་ལ་འབྲི་རིན་མེད་སྙམ་པ་ནི་ནོར་འཁྲུལ་རེད།  བོད་མི་ཚང་མས་རང་རང་གི་ལོ་རྒྱུས་འབྲི་དགོས། གལ་སྲིད་སོ་སོས་ཡི་གེ་འབྲི་མི་ཤེས་ན་སྒྲ་བླངས་ཀྱང་ཆོག  ཅེས་གསུངས་པ་འདིས་ང་ཚོའི་མི་ཚེའི་ལོ་རྒྱུས་ཀྱི་བང་མཛོད་ཇེ་ཕྱུག་ཏུ་གཏོང་རྒྱུར་བསམ་བློ་གུ་ཡངས་ཀྱི་སྒོ་ཆེན་ཞིག་ཕྱེས་འདུག་པས།  མི་དཀྱུས་མ་དག་གི་མི་ཚེའི་ལོ་རྒྱུས་གལ་ཆེན་པོ་དེ་ཙམ་ཡིན་ཚེ།  ཁལ་ཁ་རྗེ་བཙུན་དམ་པ་ལྟ་བུའི་སྐྱེས་ཆེན་དག་གི་སྐུ་ཚེའི་ལོ་རྒྱུས་ཡིག་ཐོག་ཏུ་འབེབ་རྒྱུ་ནི་གལ་ཆེན་ནང་གི་དོན་ཆེན་ཞིག་མ་ཡིན་ནམ། 
	གླེང་བརྗོད་འབྲི་བ་པོ་རང་ཉིད་ལ་མཚོན་ན།  ཁལ་ཁ་རྗེ་བཙུན་པ་དམ་པ་རིན་པོ་ཆེ་དང་ཉི་མ་གཅིག་དང་ཆུ་ཚོད་གཅིག་གི་འབྲེལ་བ་མ་གཏོགས་མེད།  དེ་ཡང་སྤྱི་ལོ་ཉིས་སྟོང་ལོའི་དགུན་དུས་སུ་ཁོ་བོས་སྟོན་པའི་འཁྲུངས་སྐར་ཤོག་བྱང་བསྐུར་པའི་ལུགས་སྲོལ་ཆུང་ཆུང་ཞིག་མགོ་འཛུགས་ཀྱིས་རྡ་རམ་ས་ལར་བཞུགས་པའི་བོད་ཀྱི་བླ་སྤྲུལ་སྐོར་ཞིག་ལ་རྒྱབ་སྐྱོར་འཚོལ་བའི་དུས་སུ།  སྟབས་ལེགས་ནས་དམ་པ་འདིའི་དྲུང་དུ་ཐེངས་ཤིག་བཅར་རྒྱུ་བྱུང་ལ།  ཁོང་གི་ཞལ་འཛུམ་མདངས་ཀྱིས་བརྒྱན་ཏེ་གུས་པར་བཀའ་མོལ་གནང་སྐབས།  ཁོང་གི་མཆོད་བཤམས་ཀྱི་ཐོད་དེ་ནས་སྐུ་པར་ཞིག་རླུང་གིས་བསྐུལ་བ་གང་ལྟར་མར་གུས་པའི་པང་དུ་བབས་པ་དང་།  དེ་ནི་གུ་རུ་རིན་པོ་ཆེའི་སྐུ་ཚབ་མཐོང་གྲོལ་རིན་པོ་ཆེའི་སྐུ་བརྙན་ཞིག་རེད།  དེ་ནི་སྟེས་དབང་ཡ་མཚན་ཞིག་རེད་ལ་དེ་ནི་རྟེན་འབྲེལ་ཡག་པོ་ཞིག་ཀྱང་རེད། 
	རྗེ་འདིའི་སྐུ་ཚེའི་ལོ་རྒྱུས་དེ་གསེར་གྱི་མཐའ་རྒྱན་ཅན་གྱི་དྭངས་ཤེལ་མེ་ལོང་ཆེན་པོ་ཞིག་ཡིན་པ་དང་།  མེ་ལོང་དེའི་ངོས་སུ་ཤར་བའི་གཟུགས་རིས་དེ་དག་ཐམས་ཅད་ནི།  རྗེ་འདི་ཉིད་དང་རྗེ་འདི་གང་ལ་གཏོགས་པའི་བོད་ཁ་བ་གངས་ཅན་པའི་སྐྱེ་བོ་མཆོག་དམན་ས་ཡ་འགའི་གཉན་འཕྲང་ཅན་གྱི་ལོ་རྒྱུས་རིང་མོ་ཞིག་ཡིན།  དེ་ནི་སུས་ཀྱང་བསུབས་ཐབས་བྲལ་བའི་རྡོ་རིང་གི་ཡིག་ཕྲེང་རིང་མོ་ཞིག་ཀྱང་ཡིན།  གསལ་བོར་བརྗོད་ན་རྗེ་འདིའི་མཛད་རྣམ་ལས་ཁྱེད་ཀྱིས་དུས་རབས་ཤིག་གི་དཀྱོགས་མཚམས་སུ་སྦས་པའི་མི་རིགས་ཤིག་གི་གཏམ་རྒྱུད་ལྕི་ཞིང་འོད་འཚེར་བ་ཞིག་ཀློག་ཐུབ།  དེ་ནི་ངས་རང་ཉིད་ཀྱི་གསེར་ལས་རྩ་ཆེ་བའི་དུས་ཚོད་སྤྱད་ནས་རྣམ་ཐར་འདི་ལ་གླེང་བརྗོད་ཅིག་འབྲི་རྒྱུ་ཁས་ལེན་དོན་ཡང་དེ་ཡིན། 
	རྗེ་འདིའི་རྣམ་ཐར་འབྲི་བ་པོ་ལ་མཚོན་ན་མདོ་སྔགས་རིག་གནས་དང་བཅས་པར་སློབ་གཉེར་གནང་གྲུབ་པའི་མཁན་པོ་ངག་དབང་རྡོ་རྗེ་ལགས་ཡིན་པ་དང་།  ཁོང་གིས་ཁལ་ཁ་རྗེ་བཙུན་དམ་པ་རིན་པོ་ཆེའི་ཞབས་པད་ལོ་མང་བསྟེན་པ་མ་ཟད།  སྐུའི་རྣམ་ཐར་འབྲི་བར་རྗེ་དེ་ཉིད་ཀྱིས་བསྐུལ་མ་གནང་བ་མ་ཟད།  ཐ་ན་རྗེ་ཉིད་དག་ཞིང་དུ་གཤེགས་པའི་རྗེས་སུ་ཡང་རྨི་ལམ་ཚུན་ཆད་དུ་ཞལ་བསྟན་ནས་རྣམ་ཐར་འབྲི་དགོས་པའི་བརྡ་སྤྲོད་གནང་བར་གཞིགས་ན།  རྗེ་ཉིད་དང་རྣམ་ཐར་རྩོམ་པ་པོ་གཉིས་ཀྱི་བར་དུ་སྐྱེ་བ་ནས་སྐྱེ་བའི་བར་གྱི་དམ་ཚིག་གསེར་གྱི་ཐག་པའི་མདུད་རྒྱ་ཅི་ཙམ་དམ་པོ་ཞིག་ཡོད་པ་ཡང་སྨྲ་མི་དགོས་པ་ཞིག་རེད། 
	རྣམ་ཐར་ཞེས་པའི་ཐ་སྙད་འདིར་འགྲེལ་ལུགས་མི་འདྲ་བ་ཡོད་ན་ཡང་།  སྒྲོ་སྐུར་མེད་པའི་ལམ་ནས་སྐྱེས་ཆེན་དམ་པ་ཞིག་གི་སྐུ་ཚེའི་ལོ་རྒྱུས་བྲིས་ཡོད་པ་གང་ཞིག  དེ་ལ་བརྟེན་ནས་ཀློག་པ་པོ་མང་པོའི་རྒྱུད་ལ་དཀར་པོ་དགེ་བའི་ས་བོན་ཁྱད་པར་ཅན་རེ་འདེབས་ཐུབ་པ་ཞིག་ངེས་པར་དུ་ཡིན་དགོས་པར་འདོད་པ་བཞིན།  ཁལ་ཁ་རྗེ་བཙུན་དམ་པ་རིན་པོ་ཆེའི་སྐུ་ཚེའི་ལོ་རྒྱུས་དེ་ཡང་དངོས་ཡོད་གནས་ཚུལ་ཇི་མ་ཇི་བཞིན་དུ་བརྗོད་པ་ཞིག་ངེས་པར་ཡིན་དགོས་ལ།  རྩོམ་པ་པོ་ཁོང་དང་འབྲེལ་འདྲིས་བྱུང་བའི་ལོ་ཤས་རིང་གི་ཉམས་མྱོང་ལ་གཞིགས་ན་ཡང་།  རྗེ་དེ་དང་རྩོམ་པ་པོའི་བར་གྱི་འབྲེལ་བ་ནི་བླ་སློབ་གྱི་འབྲེལ་བ་ཙམ་མ་ཡིན་པར།  དྲང་བདེན་དང་གནས་ལུགས་ཀྱི་འབྲེལ་བ་ཡིན་པར་གོར་མ་ཆག་པས།  མཛད་རྣམ་འདིར་གང་འཁོད་པ་ཐམས་ཅད་ལོ་རྒྱུས་ཀྱི་དཔྱད་གཞི་དང་མི་རིགས་ཀྱི་གཅེས་ནོར་ཞིག་ཏུ་འགྱུར་བར་ཐེ་ཚོམ་ནམ་ཡང་མི་དགོས་པ་ཞིག་རེད། 
	ཅེས་སྤྲུལ་སྐུ་ཡེ་ཤེས་སམ་ཀླུ་སྨྱོན་ཧེ་རུ་ཀར་འབོད་པའི་ལྡོམ་པོ་དེས།  སྤྱི་ལོ་ ༢༠༡༥ ཟླ་ ༢ ཚེས་ ༢༦ ལ་ཨ་རིའི་སེ་ཨ་རོལ་གྲོང་ཁྱེར་དུ། 

དཔར་སྐྲུན་གསལ་བཤད།

	ཡིན་ན་ཡང་།  ཕྱི་ལོ་ ༡༩༩༨ ལོར་སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་གིས།  “མ་འོངས་པར་ཁོང་གི་རྣམ་ཐར་ཚིག་རྒྱན་གྱིས་མ་སྤྲས་ཤིང་།  ཡུལ་སྐད་ཀྱང་མ་འདྲེས་པར་གོ་སླ་བ།  སྒྲོ་སྐུར་མེད་པར་སྐྱོན་དང་ཡོན་ཏན་གཉིས་ཀ་དྲང་བོར་བརྗོད་པ།  མ་བཅོས་ལྷུག་པའི་དེབ་གཏེར་ཇི་ལྟ་བ་བཞིན་འབྲི་བའི་འགན་ཁྱེད་ལ་བབ།”  ཅེས་བཀས་བསྐུལ་བཀའ་དྲིན་ཆེ་བ་བཞིན།  དེ་མ་ཐག་རྣམ་ཐར་ས་བོན་བསྡུ་རུབ་བྱེད་རྒྱུའི་མགོ་བརྩམས་པ་ཡིན་མོད།  ཕྱི་ནང་གི་རྐྱེན་དུ་མའི་དབང་གིས་རེ་ཞིག་ནར་འགྱངས་སུ་ལུས།
	དེ་ལྟ་ན་ཡང་།  ཕྱི་ལོ་ ༢༠༡༠ ལོར་ཁོ་བོ་རྒྱ་གར་དུ་ཆེད་བསྐྱོད་ཀྱིས་སྐྱབས་མགོན་རྗེ་བཙུན་དམ་པའི་སྐུ་དྲུང་དུ་དངོས་སུ་བཅར་ནས་སླར་ཡང་རྣམ་ཐར་ས་བོན་ཞིབ་ཅིང་རྒྱས་པར་བཅར་འདྲི་ཞུས་ཤིང་། ཕྱི་ལོ་ ༢༠༡༤ ཟླ་ ༣ པའི་ཚེས་ ༡༦ ཉིན་དངོས་སུ་འབྲི་མགོ་བརྩམས་ཏེ་།  ཕྱི་ལོ་ ༢༠༡༥ ཟླ་ ༣ པར་མཇུག་ཡོངས་སུ་གྲུབ་ཁུལ་བྱས།  
	རྣམ་ཐར་འདིའི་གཞི་འཛིན་ས་གཙོ་བོ་སྐྱབས་མགོན་རྗེ་བཙུན་དམ་པའི་ཞལ་གསུང་དྲི་མ་མེད་པ་ཁག་དང་།  ཁོང་གིས་བྲིས་གནང་བའི་རྣམ་ཐར་ས་བོན་ཕྱག་བསྟར་མ།  དེ་བཞིན་འབྲེལ་ཡོད་ཡིག་ཆ་བདུན་ཅུ་དོན་དྲུག་ཙམ་དང་།  དྲ་ཚིགས་བཅུ་བཞིར་ཟུར་ལྟ་བྱས་ཤིང་།  དེ་བཞིན་མི་སྣ་བཅུ་བདུན་ཙམ་ལ་ཆེད་དུ་བཅར་འདྲི་ཞུས་པ་མ་ཟད།  ས་གནས་སོ་སོར་དངོས་སུ་བསྐྱོད་ཅིང་ཞིབ་འཇུག་དང་རྒྱུས་ལོན་བྱས་ཏེ་བྲིས་པ་ཞིག་ཡིན།  
	རྣམ་ཐར་འདི་ལ་དེབ་སྟོད་སྨད་གཉིས་ཡོད་ལ།  རྩ་བའི་ས་བཅད་གཉིས་སུ་བསྡུས་ཤིང་།  དང་པོར་ཇོ་ནང་རྗེ་བཙུན་ཀུན་དགའ་གྲོལ་མཆོག་གི་རང་རྣམ་དཔེ་རྫི་མར་ཇི་ལྟར་གསུངས་པ་བཞིན།  ཡོངས་གྲགས་ངོ་མཚར་བའི་སྐུ་སྐྱེ་བཅུ་བཞིའི་རྣམ་ཐར་གཞིར་བཟུང་སྐུའི་སྐྱེས་རབས་ཉེར་གཉིས་ཀྱི་རྣམ་ཐར་ངོ་སྤྲོད་ཙམ་དང་།  གཉིས་པར་སྐྱབས་མགོན་རྗེ་བཙུན་དམ་པ་སྐུ་ཕྲེང་དགུ་བ་ཆེན་པོའི་མཛད་རྣམ་མཚན་བཟང་སོ་གཉིས་ཀྱི་གྲངས་སུ་བསྡུས་ནས་ཅུང་རྒྱས་འབྲི་བྱས་ཤིང་།  རྗེ་བཙུན་རིན་པོ་ཆེའི་སྐུ་ཚེའི་ལོ་རྒྱུས་ཀྱང་ལོ་ཚིགས་མཐར་ཆགས་སུ་མ་བྲིས་པར་མཛད་ཕྱོགས་ཕལ་ཆེར་རིགས་བསྡུས་ཀྱི་ཚུལ་དུ་བྲིས་ཡོད།  
	འདིར་གསལ་བཤད་ཞུ་དགོས་པ་ཞིག་ནི།  སྐྱབས་མགོན་རྗེ་བཙུན་དམ་པའི་ཞལ་སྔ་ནས་དངོས་སུ་ཐོས་པ་དང་།  འབྲེལ་ཡོད་ཡིག་ཆ་ཁག་ནས་དྲངས་པའི་ལུང་ཚིག  དེ་བཞིན་འོད་ཟེར་རིན་པོ་ཆེ་སོགས་དད་སློབ་རྣམས་ཀྱི་གང་གསུངས་པ་རྣམས་ཇི་བཞིན་འདྲེན་རྟགས་ “ ” ནང་བཅུག་ཅིང་།  ཕྱི་ལོའི་ལོ་ཚིགས་དང་།  ཕྱིའི་རྒྱལ་ཁབ་ཁག་གི་གྲོང་དང་གྲོང་ཁྱེར་སོགས་ཀྱི་མིང་བོད་ཡིག་ཐོག་གཅིག་མཚུངས་སུ་བྲིས་ཏེ།  དབྱིན་མིང་དེ་དག་རྟགས་འདིའི་ () ནང་བཀོད་པ་ཙམ་ལས།  དེང་སང་བཀོལ་སྤྱོད་བྱེད་བཞིན་པའི་དཔེ་རྟགས་སོགས་དགོས་པ་ལས་དགག་བྱ་ཆེ་བར་མཐོང་ནས་རྣམ་ཐར་གཞུང་དུ་བཀོད་མེད།  
	དེ་བཞིན་འབྲེལ་ཡོད་ཡིག་ཆ་ཁག་གི་ཁུངས་དང་།  རྩོམ་པ་པོ།  ཤོག་ངོས་བཅས་ཞབས་མཆན་དུ་བཀོད་ཅིང་།  དཔེ་ཆ་སྣ་རིང་གི་ཉིན་ཤོག་ལ་ ཉ དང་སྲིབ་ཤོག་ལ་ ས ཡིག་གིས་མཚོན་པར་བྱས་ཏེ།  ཡིག་ཆ་ཁག་ནས་དྲངས་པའི་ལུང་ཚིག་དེ་དག་གི་ཚིག་དོན་གཉིས་ལ་བཟོ་བཅོས་ཅུང་ཟད་ཀྱང་མ་བྱས་པར་མ་ཡིག་སོར་འཇོག་བྱས་ཡོད།
	འདིར་དམིགས་ཀྱིས་བརྗོད་འོས་པ་ཞིག་ལ།  རྣམ་ཐར་འདི་འབྲིའི་ཐོག་མཐའ་བར་གསུམ་དུ་རྒྱབ་སྐྱོར་དང་ཐུགས་ཁུར་གནང་མཁན་མཁས་དབང་རྣམས་དང་།  ལྷག་པར་དུ་ཐུགས་སྲས་རིན་པོ་ཆེ་བསྟན་འཛིན་ནོར་བུ་མཆོག  འོད་ཟེར་རིན་པོ་ཆེ།  ཇོ་ནང་མ་དགོན་གྱི་མཁན་ཟུར་ཆོས་ཀྱི་སྣང་བ།  སོག་ཡུལ་དགའ་ལྡན་དགོན་པའི་དྲུང་ཆེ་བློ་བཟང་རྒྱ་མཚོ།  ཨ་ཁུ་ཀུན་དགའ་དོན་གྲུབ།  སྲས་མོ་ཚེ་རིང་ཆོས་སྒྲོན།  མཁའ་འགྲོ་འཇམ་དཔལ་ལྷ་མོ།  སློབ་དཔོན་ཀུན་དགའ་བཟང་བོ།  མཁའ་འགྲོ་ཀུན་མཛེས།  སྒྲོལ་མ་སོགས་འབྲེལ་ཡོད་མི་སྣ་མི་ཉུང་བ་ཞིག་གིས་རྣམ་ཐར་ས་བོན་དང་།  འབྲེལ་ཡོད་ཡིག་ཆ།  སྐུ་པར་བཅས་མཁོ་འདོན་གནང་བ།  དེ་བས་ཀྱང་སྐྱབས་མགོན་རྗེ་བཙུན་དམ་པའི་ཞལ་སློབ་ལྷ་ལྕམ་ཚེ་བརྟན་ཀརྨ་སྐྱབས (Miss. Tseden Garamjaw)ལགས་དང་།  བུ་མོ་ནཱ་ས་(Miss. Nasaa Narmandakh)  ཐུགས་སྲས་རིན་པོ་ཆེ་བསྟན་འཛིན་ནོར་བུ།  ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་།  མཁན་ཟུར་ཆོས་ཀྱི་སྣང་བ་རིན་པོ་ཆེ།  སྤྲུལ་སྐུ་བློ་གྲོས་རྡོ་རྗེ།  ཨ་ཁུ་ཀུན་དགའ་དོན་གྲུབ།  སྲས་མོ་ཚེ་རིང་ཆོས་སྒྲོན།  གྲྭ་ལྷུན་བདེ་བཅས་ཀྱིས་མཛད་རྣམ་དེབ་སྟོད་སྨད་གཉིས་ཀྱི་དཔར་བསྐྲུན་སྦྱིན་བདག་གནང་བའི་མཐུན་རྐྱེན་དང་། ལྷག་པར་དུ་སྤྲུལ་སྐུ་ཀླུ་སྨྱོན་ཡེ་ཤེས་རྒྱ་མཚོ།  ཤིང་བཟའ་མཆོག་སྤྲུལ་རིན་པོ་ཆེ།  རྒན་ངག་དབང་ཐོགས་མེད། ནུ་མོ་བཀྲ་ཤིས་བདེ་སྐྱིད། སྐུ་ཞབས་རེབ་གོང་བཀྲ་ཤིས།  གྲོགས་པོ་སྟག་ལྷ་རྒྱལ་བཅས་ཀྱིས་གླེང་བརྗོད་ཆེད་རྩོམ་དང་།  དཔེ་དེབ་མཁོ་གཡར།  དེབ་གཟུགས་ཇུས་འགོད།  མ་རྩོམ་ཞུས་དག  གལ་ཆེའི་མཛུབ་སྟོན་བཅས་གནང་འོག  གཞི་ནས་རྣམ་ཐར་འདི་མི་ཡུལ་དུ་སླེབས་པ་ཡིན་པས། ཁོང་རྣམ་པར་སྙིང་ཐག་པ་ནས་བཀའ་དྲིན་དང་ཐུགས་རྗེ་བླ་མེད་དུ་ཆེ་ཞེས་ཞུ་བ་དང་ཆབས་ཅིག ཁོ་བོར་སྐྱེས་སྦྱངས་ཀྱི་ཤེས་ཡོན་ཤིན་ཏུ་དམན་ཐོག ཡུལ་དུས་ཀྱི་དབང་གིས་དཔྱད་གཞིའི་ཡིག་ཆ་དཀོན་པ་དང་། འདུ་འཛིའི་བྲེལ་ཟིང་ཆེ་བ། འབྲེལ་ཡོད་མི་སྣ་མང་པོར་དངོས་སུ་འབྲེལ་གཏུག་མ་ཐུབ་པ་སོགས་འགལ་རྐྱེན་མི་ཉུང་བའི་དབང་གིས་རྣམ་ཐར་འདིའི་བརྗོད་བྱ་དང་བརྗོད་བྱེད།  གོ་རིམ་སྒྲིག་སྟངས།  བོད་ལོ་དང་ཕྱི་ལོའི་ལོ་ཚིགས།  འབྲེལ་ཡོད་ཕྱི་རྒྱལ་མི་སྣ་ཁག་གི་མིང་དང་གོ་གནས་སོགས་མདོར་ན་ནོར་འཕྱུགས་ཇི་སྙེད་ཅིག་ཡོད་སྲིད་ན། མཁྱེན་ཡངས་ཀློག་པ་པོ་རྣམས་ཀྱིས་དགོངས་འཆར་ལྷུག་སྩོལ་ཡོང་བའི་རེ་སྐུལ་དང་བཅས།  
	བོད་རྒྱལ་ལོ་ ༢༡༤༢ རབ་བྱུང་བཅུ་བདུན་པའི་ཤིང་ལུག་མཆུ་ཟླའི་དཀར་ཕྱོགས་རྒྱལ་བ་གཉིས་པ།  ཕྱི་ལོ་ ༢༠༡༥ ཟླ་ ༢ ཚེས་ ༢༦ ཉིན།  རྣམ་ཐར་རྩོམ་པ་པོས།

རྣམ་ཐར་གྱི་ཁ་བྱང་།
 
 
༄༅།།  སྐྱབས་མགོན་རྗེ་བཙུན་དམ་པ་སྐུ་ཕྲེང་དགུ་བའི་མཛད་རྣམ་མ་བཅོས་དྲང་པོར་བརྗོད་པ་མཚན་ལྡན་བླ་མའི་ཞལ་ལུང་།
 
ཆོག་ཤེས་དང་བག་ཡོད་ཀྱི་མི་ཚེ།
 
 
༡༦ གདུལ་བྱའི་གཙོ་བོ་སོག་ཡུལ་དུ་ཕེབས་ཚུལ།
 
 
	དགུང་གྲངས་རེ་བརྒྱད་བཞེས་པ་རབ་བྱུང་བཅུ་བདུན་པའི་ས་ཡོས་ཕྱི་ལོ་ ༡༩༩༩ ཟླ་ ༦  ནང་རྗེ་བཙུན་རིན་པོ་ཆེ་དང་།  ཐུགས་སློབ་སོག་པོའི་ཇོ་མོ་ཀུན་མཛེས་དང་།  སྒྲོལ་མ་གསུམ་བཅས་སྤྱན་རས་གཟིགས་ཀྱི་བསྙེན་མཚམས་ལ་བཞུགས་སྐབས།  ཇོ་མོ་ཀུན་མཛེས་ལགས་ཀྱི་དངོས་ཉམས་སུ།  རྗེ་བཙུན་རིན་པོ་ཆེ་སོག་ཡུལ་དུ་ཕེབས་ཤིང་།  སོག་ཡུལ་དུ་ཉི་ཟླ་གཉིས་དུས་གཅིག་ལ་ཤར་བ།  དགོན་སྡེ་ཆེ་ཆུང་ཡོངས་ཀྱིས་ཕེབས་བསུ་རྒྱ་ཆེར་ཞུས་པ་སོགས་སོག་ཡུལ་དུ་འགྲོ་དོན་དཔག་མེད་རྒྱས་པའི་སྣང་བ་བྱུང་ཞིང་།  དེ་ལུགས་རྗེ་བཙུན་རིན་པོ་ཆེར་ཞུས་ཚུལ་ཇོ་མོ་ཀུན་མཛེས་ལགས་ཀྱིས་གསུངས།  ལོ་དེའི་ཟླ་ ༧ པའི་ནང་།  བླ་མ་ལྔ་བཅུ་བ་1ལས།  
“བླ་མ་ལ་ནི་བཀའ་བསྩལ་ཞུ།།  
དེ་བཞི༷ན་བགྱི༷ད་ཅེ༷ས་བརྗོ༷ད་པ༷ར་བྱ༵།།  
ཐ༷ལ་མོ༷་སྦྱ༷ར་ཞི༷ང་མ༷་ཡེ༷ངས་པ༵ར།  
བླ༷་མ༷ས་བསྒོ༷་བ༷་ཉ༷ན་པ༷ར་བྱ༵།།”  
ཞེས་གསུངས་པ་ལྟར།  ཁོང་གི་ཉེ་སར་བཞུགས་པའི་རིགས་ཀྱི་བདག་པོ་༧རྒྱལ་དབང་ཐམས་ཅད་མཁྱེན་པར་ཨུ་རུ་སུར་(Russia)ཕེབས་བཞེད་ཡོད་ཚུལ་སྙན་སེང་ཞུས་ཤིང་།  ༧རྒྱལ་བའི་བཀའ་ཁྲོལ་ལམ་སྟོན་འོག  དེ་དེ་བཞིན་དུ་བགྱིད་ཅེས་བཀའ་སློབ་སྤྱི་བོས་བླངས་ཏེ།  ཟླ་ ༧ ཚེས་ ༨ ཉིན་བཞུགས་སྒར་རྟག་བརྟན་བླ་བྲང་ནས་རྒྱལ་ས་ལྡི་ལི་དང་།  ཚེས་ ༡༡ ཉིན་མཁའ་ལམ་བརྒྱུད་རིང་མོའི་དུས་ནས་གདན་ཞུས་གསོལ་འདེབས་ཞུས་པ་བཞིན།  སྐྱབས་མགོན་རྗེ་བཙུན་དམ་པ་སྐུ་ཕྲེང་རིམ་བྱོན་གྱི་འཕྲིན་ལས་ཀྱི་འོད་དཀར་གྱིས་ཁྱབ་པའི་གདུལ་ཞིང་ཨུ་རུ་སུར་ཆིབས་ཀྱི་ཁ་ལོ་ཐོག་མར་བསྒྱུར་ཏེ།  རྒྱལ་ས་མོ་སུ་ཁོའི་(Moscow)རྒྱལ་སྤྱིའི་གནམ་ཐང་དུ་ཕེབས་སྐབས།  ཁོང་གི་སློབ་ཚོགས་རྣམས་དང་འབྲེལ་ཡོད་གཞུང་འབྲེལ་མི་སྣས་སྤྱན་སྤོས་དང་མེ་ཏོག  མཇལ་དར་བཅས་ཕུལ་ཏེ་ཕེབས་བསུ་རྒྱ་ཆེར་ཞུས་ཤིང་།  བཞུགས་གནས་མགྲོན་ཁང་དུ་གདན་འདྲེན་ཞུས།  དེའི་ཕྱི་ཉིན་ནས་བཟུང་དད་ལྡན་དོན་གཉེར་ཅན་གྱི་སློབ་ཚོགས་དང་།  མི་མང་བརྒྱ་ཕྲག་དུ་མར་རྒྱལ་སྲས་ལག་ལེན་སོ་བདུན་མ་དང་།  གཅོད་དབང་ནམ་མཁའ་སྒོ་འབྱེད་ཐུན་མོང་བ།  རྣལ་འབྱོར་མའི་བདག་བསྐྱེད་སོགས་བསྩལ།  
	དེ་དུས་སོག་པོའི་བུད་མེད་ཁྱིམ་རྗེ་(chimgee)ཡང་དེ་གར་འབྱོར།  མོས་སོག་ཡུལ་དུ་ཕེབས་ན་དགེ་མཚན་ཆེ་ཚུལ་ཞུས་པས།  རྗེ་བཙུན་རིན་པོ་ཆེས།  “སོག་ཡུལ་ལ་འགྲོ་འདོད་ཡོད།  ཡིན་ན་ཡང་ད་དུང་སྐབས་སུ་བབས་མེད།  སོག་གཞུང་ནས་ཁལ་ཁ་རྗེ་བཙུན་དམ་པའི་ཡང་སྤྲུལ་ཡོངས་གྲགས་ངོས་ལེན་བྱས་མེད།  གཞན་ཡང་སྲིད་དོན་ཕྱོགས་ནས་དཀའ་ངལ་ཡོད་སྲིད།  དེར་བརྟེན་ཐོངས་མཆན་སྤྲོད་ཀྱི་མ་རེད་”ཅེས་གསུངས་པས།  མོས་དེ་ལ་སྐྱོན་མེད་ཚུལ་དང་།  མོ་རང་ལ་ཨུ་རུ་སུའི་སོག་པོའི་གཞུང་ཚབ་ཁང་དུ་ངོ་ཤེས་ཡོད་ཚུལ།  རྗེ་བཙུན་དམ་པའི་མཚན་ཐོག་མ་ཡིན་པར་སྤྱིར་བཏང་གི་མི་དཀྱུས་མའི་མིང་ཐོག་ནས་ཐོངས་མཆན་ཞུས་ན་ལེགས་ཚུལ་ཞུས་པས།  རྗེ་བཙུན་རིན་པོ་ཆེས།  དེས་ན་གང་དགའ་བྱོས་ཞེས་ཞལ་བཞེས་གནང་བའི་ཚུལ་མཛད།  དེར་མོ་རང་འཕྲལ་དུ་སོག་པོའི་གཞུང་ཚབ་ཁང་དུ་ཕྱིན་ནས་ཟླ་གཉིས་རིང་གི་ཐོངས་མཆན་བླངས་ནས་ཕྱིར་སླེབས།  
	དེ་རྗེས་སྐུ་འཁོར་ལྷན་རྒྱས་ཁལ་མིག་(kalmyk)ཏུ་ཕེབས།  དེར་ཡང་རྒྱལ་སྲས་ལག་ལེན་སོ་བདུན་མ་དང་།  གཅོད་དབང་།  མ་ཅིག་ཁྲོས་མའི་བདག་བསྐྱེད་སོགས་གདུལ་བྱའི་ཁམས་བསྟུན་གྱི་ཆོས་བཀའ་མང་དུ་གསུངས།  དེ་ཙམ་ཞིག་ནས་སོག་ཡུལ་གྱི་དགོན་སྡེ་ཁག་དང་།  མི་མང་གིས་སྐྱབས་མགོན་ཁལ་ཁ་རྗེ་བཙུན་དམ་པ་རིན་པོ་ཆེ་མཆོག་སོག་ཡུལ་དུ་ཕེབས་ཀྱི་ཡོད་པའི་གནས་ཚུལ་ཐོས་ནས།  ཕེབས་བསུ་སོགས་གྲ་སྒྲིག་ཞུ་སྒོ་མཐའ་དག་འུར་ཟིང་ངང་བསྒྲུབས།  དེ་དུས་རྒྱ་ནག་གི་སྲིད་འཛིན་ཅང་ཙེ་མིན་གྱིས་(Jiang Zemin)སོག་ཡུལ་དུ་རྒྱལ་དོན་ལྟ་སྐོར་བྱེད་སྐབས་དང་ཁེལ་ཡོད་སྟབས།  སོག་པོ་གཞུང་གིས་རྒྱ་ནག་གཞུང་ལ་བསྟུན་མཁས་བྱས་ཏེ།  རྗེ་བཙུན་རིན་པོ་ཆེ་རེ་ཞིག་གྲོང་གསེབ་ག་གེ་མོར་གདན་འདྲེན་ཞུ་དགོས་ཞེས་འབྲེལ་ཡོད་བརྒྱུད་སྔོན་བརྡ་འབྱོར་བ་བཞིན།  སྐུ་འཁོར་ལྷན་རྒྱས་རྒྱལ་ས་ཨུ་ལན་བྷ་ཐར་(Ulaanbaatar)གྱི་གནམ་ཐང་དུ་འབྱོར་མཚམས།  སོག་པའི་དགོན་སྡེ་ཁག་གི་མཁན་པོ་དང་སྐུ་ཚབ།  གཞུང་གི་འབྲེལ་ཡོད་མི་སྣས་ཕེབས་བསུའི་ཁྲོད་གྲོང་གསེབ་ཅིག་ཏུ་གདན་དྲངས།  དེར་ཉིན་ཤས་བཞུགས་རིང་འབྲེལ་ཡོད་མི་སྣས་ཞབས་ཏོག་བླ་མེད་ཞུས།  དེ་རྗེས་རྒྱ་ནག་གི་སྲིད་འཛིན་གྱི་ལྟ་སྐོར་ཡོངས་སུ་གྲུབ་རྗེས།  ཕེབས་བསུ་གཟབ་རྒྱས་ཁྲོད་རྒྱལ་སར་གདན་འདྲེན་ཞུས།  
	སྐུ་སྲས་ཆོས་འཕེལ་ཡོན་ཏན་ལགས་ཀྱིས་གསུངས་དོན།  “སྤྱིར་བཏང་གློ་བུར་དུ་ཕེབས་པ་ཡིན་ན་ཡང་།  མཛད་རིམ་ཁག་ཧ་ལས་པའི་ཡག་པོ་བྱུང་།  སོག་པོའི་མི་མང་གི་དད་འདུན་དང་ཡིད་ཆེས་བཅས་ནི་བསམ་བརྗོད་ལས་འདས་པ་ཞིག་རེད།  འོན་ཀྱང་ཐོངས་མཆན་རྫོགས་གྲབས་ཡོད་དུས་མི་ལ་ལས་ཕྱིར་མ་ཕེབས།  ད་ནས་བཟུང་སོག་པོར་གཏན་དུ་བཞུགས་དགོས་ཚུལ་དང་།  ཡང་ལ་ལས་ཐོངས་མཆན་ཕྱིར་འགྱངས་བྱེད་ཆོག་ཅེས་ཟེར་བ་སོགས་ལབ་གླེང་སྣ་ཚོགས་ཁྲོད།  གང་ལྟར་ཐོངས་མཆན་གྱི་དུས་ཚོད་རྫོགས་རྗེས་སུ་ཉིན་ཤས་ལྷག  
	ཁྲིམས་ལུགས་གཞིར་བཟུང་བྱས་ན་ཐོངས་མཆན་མ་རྫོགས་སྔོན་ཕྱིར་ཕེབས་དགོས་ཡོད་པ་རེད།  དེ་དུས་སོག་པོའི་ཕྱི་འབྲེལ་ལས་ཁུངས་ནས་རྒྱ་གར་རྒྱལ་ས་ལྡི་ལིར་ཡོད་པའི་སོག་པོའི་གཞུང་ཚབ་ལ་འབྲེལ་བ་བྱས་ནས།  རྗེ་བཙུན་རིན་པོ་ཆེ་ཁྲིམས་འགལ་ཐོག་སོག་ཡུལ་དུ་བཞུགས་ཡོད་ཚུལ་བཤད།  སོག་པོའི་གཞུང་ཚབ་ནས་བོད་གཞུང་དོན་གཅོད་ལ་འབྲེལ་གཏུགས་བྱས།  དོན་གཅོད་ཀྱིས་བཀའ་ཤག་ལ་འབྲེལ་བ་བྱས་པ་ལྟར།  བཀའ་བློན་ཁྲི་བའི(བསོད་ནམས་སྟོབས་རྒྱལ)མཚན་ཐོག་ནས་ང་ཚོར་ཡི་གེ་ཞིག་འབྱོར་གསལ།  སྐུ་འཁོར་བཅས་ཕྱིར་རྒྱ་གར་དུ་ད་ལྟ་རང་ཕེབས་དགོས།  གལ་ཏེ་མ་ཕེབས་ན།  བོད་སོག་བར་ལ་འགལ་བ་ཡོང་ཉེན་ཆེ་ཞེས་བྲིས་འདུག  དངོས་གནས་བྱས་ན།  རིན་པོ་ཆེའི་ཐོངས་མཆན་བོད་གཞུང་དང་འབྲེལ་བ་གང་ཡང་མེད་མོད།  རིན་པོ་ཆེས་བོད་གཞུང་གི་བཀའ་སྤྱི་བོར་བླངས་ནས་འཕྲལ་དུ་རྒྱ་གར་དུ་ལོག་ཡོང་བ་རེད།”  ཅེས་གསུངས།  
	རྗེ་བཙུན་རིན་པོ་ཆེ་སོག་ཡུལ་དུ་ཕེབས་ཚུལ་སྐོར་འབྲས་སྤུངས་ཆོས་འབྱུང་2དུ་གཞན་ཞིག་བཀོད་འདུག་པ་དེར་ཁུངས་ཡོད་མེད་གང་ལྟར་ཡང་འདིར་ཆ་ཚང་དྲངས་ན་འདི་ལྟར། 
	“འདིར་བརྗོད་འོས་པ་ཞིག་ལ་ཉེ་སྔོན་ཨུ་རུ་སུ་དང་།  སོག་པོའི་ཚགས་ཤོག་ཐོག་དངོས་གསལ་ལྟར།  འདས་པའི་ལོ་དུ་མའི་སྔོན་ Europe རྒྱལ་ཁབ་ཀྱི་རྩིས་པ་མིང་གྲགས་ཅན་ Hostrodom ཞུ་བ་ལགས་ཀྱིས་རྩིས་འབྲས་སུ།  འབྱུང་འགྱུར་ཕྱི་ལོ་ ༡༩༩༩ ཟླ་ ༧ ཚེས་ ༡༣ ཉིན།  འཕྲིན་ལས་ཀྱི་འཇུག་པ་རྒྱ་མཚོའི་རླབས་བཞིན་སྐད་ཅིག་ཀྱང་དུས་ལས་ཡོལ་བ་མེད་པའི་སོག་པོའི་བླ་ཆེན་སྐྱབས་མགོན་རྗེ་བཙུན་དམ་པ་སླར་ཡང་སོག་ཡུལ་དུ་ཞབས་སོར་འཁོད་ཅེས་དང་།  
	རྗེ་བཙུན་དམ་པ་སྐུ་ཕྲེང་བརྒྱད་པའི་སྐབས་རྩོམ་མཁན་སུ་ཡིན་དང་ཚིག་ཇི་བཞིན་མི་ངེས་མོད། སོག་པོའི་དགེ་སློང་བློ་ལྡན་ཤེས་རབ་ལགས་ཀྱི་གསུང་སྒྲོས་ལས་ཐོས་པའི་དམངས་གཞས་ཤིག་ཏུ།  དགུང་ཁྲི་གདུགས་ཉི་མ་འོད་པོ་ཆེ།།  ཤར་རི་བོའི་རྩེ་ནས་འཕགས་པ་བཞིན།།  མྱོས་ལྡན་ཞེས་ས་མོ་ཡོས་ཀྱི་ལོར།།  རྗེ་ཆོས་ཀྱི་རྒྱལ་མཚན་དངོས་སུ་ཕེབས།།  ཅེས་སོགས་དང་།
	རྗེ་བཙུན་དམ་པ་སྐུ་ཕྲེང་དང་པོ་རང་བྱུང་ཡེ་ཤེས་རྡོ་རྗེའི་དངོས་སློབ་ཛ་ཡ་པཎ་ཊི་ཏས།  རབ་བྱུང་བཅུ་བདུན་པའི་བགྲང་བྱ་བཅུ་གསུམ་པ་ས་མོ་ཡོས་ཀྱི་ལོར།  བསྟན་པའི་བདག་པོ་རྗེ་བཙུན་དམ་པ་སྐུ་ཕྲེང་དགུ་བ་ཆེན་པོ་མཆོག་གི་ཞབས་སེན་ཟླ་ཚེས་གསར་བའི་མེ་ཏོག་སླར་ཡང་འཕྲོག་བྱེད་དབང་པོས་བཏེགས་པའི་ཁྲི་འཕང་ཁར་དངོས་སུ་འཁོད་ཅེས་གསུངས་པ་ལྟར།  བོད་རབ་བྱུང་བཅུ་བདུན་པའི་བགྲང་བྱ་བཅུ་གསུམ་པ་ས་ཡོས་ཕྱི་ལོ་ ༡༩༩༩ ལོའི་ཟླ་ཚེས་ཉིན།  རྒྱལ་ས་ལྡི་ལི་བརྒྱུད་མཁའ་ལམ་ཐོག་ཨུ་རུ་སུའི་རྒྱལ་ས་མོའུ་སི་ཁཱོར་ཕེབས་ཡོད་ལ།  ཟླ་ ༧ ཚེས་ ༡༣ ཉིན་ཨུ་རུ་སུའི་རྒྱལ་སྤྱིའི་མཁའ་ལམ་བརྒྱུད་སྔ་དྲོའི་ཆུ་ཚོད་ ༡༢ ཐོག་སོག་པོའི་རྒྱལ་ས་ཨུ་ལན་བྷ་ཏོར་དུ་ཆིབས་བསྒྱུར་བཀའ་དྲིན་བསྐྱངས་ཐོག  དད་ལྡན་སེར་སྐྱ་མི་མང་ཁྲི་ཕྲག་དུ་མར་ཕྱག་དབང་གིས་མཇལ་ཁ་གནང་ཞིང་།  ཉིན་དུ་མའི་རིང་ནང་ཆོས་ཀྱི་གཞི་རྩ་སྐྱབས་འགྲོ་དང་ལས་འབྲས་ཀྱི་རྣམ་བཞག་སོགས་ཀྱིས་མཚོན་ལུགས་གཉིས་ལམ་སྟོན་གྱི་བཀའ་སློབ་ཟབ་ཅིང་རྒྱ་ཆེ་བའི་སྒོ་འཕར་མངོན་དུ་ཕྱེས་པར་མ་ཟད།  ཨེར་ཏི་ནི་ཇོ་བོའི་དགོན་པ།  དགའ་ལྡན་དགོན།  བཀྲ་ཤིས་ཆོས་གླིང་དགོན།  སྨན་པ་གྲྭ་ཚང་།  ལམ་རིམ་གྲྭ་ཚང་།  ནཱ་རོ་མཁའ་སྤྱོད་དགོན་པ།  རྙིང་མ་དགོན་སོགས་དགོན་ཁག་བཅུ་བདུན་ཙམ་ལ་དངོས་སུ་ཕེབས་ཏེ།  གདུལ་བྱའི་རྒྱུད་དང་འཚམས་པའི་དམ་ཆོས་བདུད་རྩིའི་བགོ་སྐལ་ཅི་འདོད་དུ་བསྩལ་བས།  དད་ལྡན་སེར་སྐྱ་མི་མང་གིས་དངོས་འབུལ་གྱ་ནོམ་པ་མི་ཟད་ནམ་མཁའ་མཛོད་དུ་སྤྲུལ་ནས་བསྟན་དོན་དུ་སྐུ་ཚེ་བསྐལ་བརྒྱར་བཞུགས་པའི་བརྟན་བཞུགས་བསྟར་འབུལ་ཞུས་པར་མ་ཟད།  སོག་པོ་རྒྱལ་ཡོངས་ནང་བསྟན་མཐུན་ཚོགས་ཀྱི་དབུ་ཁྲིད་རྣམ་པ་དང་།  རིས་མེད་དགོན་སྡེ་ཁག་གི་མཁན་པོ་རྣམ་པ།  གྲྭ་བཙུན་རྣམ་པ།  དད་ལྡན་སེར་སྐྱ་མི་མང་ཚང་འཛོམས་ཚོགས་ཆེན་ཐོག་མ་བགྲོས་གཅིག་མཐུན་གྱིས།  རྗེ་བཙུན་དམ་པ་སྐུ་ཕྲེང་དགུ་བའི་མཚན་གནས་ཉམས་གསོའི་ཆེད།  གསེར་ཁྲིར་མངའ་གསོལ་མཛད་རིམ་དང་།  ཆེས་མཐོའི་མཚན་གནས་སམ་གོ་མིང་ཕུལ་བ་བཅས་བོད་སྐད་དུ་ཕབ་བསྒྱུར་བྱས་པ་གཤམ་གསལ།
	སོག་ཡུལ་གྱི་དད་ལྡན་སེར་སྐྱ་མི་མང་གིས། རྗེ་བཙུན་དམ་པ་སྐུ་ཕྲེང་དགུ་བ་མཆོག་གསེར་ཁྲིར་མངའ་གསོལ།  ཕྱི་ལོ་ ༡༩༩༩ ཟླ་ ༧ ཚེས་ ༣༠ ཉིན།  སོག་པོའི་དགའ་ལྡན་དགོན་པའི་མཁན་རིན་པོ་ཆེ་མཆོག་གིས་དབུས་ནང་པ་སངས་རྒྱས་པའི་དགོན་པ་ཁག་གི་མཁན་པོ་དང་མགོ་ཁྲིད་སོགས་ཆེ་དགུ་ཡོངས་ཀྱིས་གྲོས་མཐུན་ཚོགས་ཆེན་འཚོགས་རྗེས་ཐ་མའི་ཐག་ཆོད་ནི།
༡༽ ཕྱི་ལོ་ ༡༩༩༩ ལོར།  ༧གོང་ས་སྐྱབས་མགོན་ཏཱ་ལའི་བླ་མ་སྐུ་ཕྲེང་བཅུ་བཞི་པ་ཆེན་པོ་མཆོག་གིས་ངོས་འཛིན་གནང་བ་བཞིན།  རང་ཅག་བྱང་ཕྱོགས་སྐྱེ་འགྲོ་ཡོངས་ཀྱི་མགོན་སྐྱབས་བསྟན་པའི་བདག་པོ་ཞེས་གསེར་ཁྲིར་མངའ་གསོལ་ཞུས་ཡོད།
༢༽ ཕྱི་ལོ་ ༡༩༩༩ ཟླ་ ༨ ཚེས་ ༤ ཉིན། སོག་པོའི་སྐྱབས་མགོན་རྗེ་བཙུན་དམ་པ་སྐུ་ཕྲེང་གོང་མ་རྣམས་ཀྱིས་བྱིན་གྱིས་བརླབས་ཤིང་སོག་ཡུལ་གྱི་དགོན་པའི་ཐོག་མར་གྲགས་པ་ཨེར་ཏི་ནི་ཇོ་བོའི་དགོན་པར།  རྗེ་བཙུན་དམ་པ་སྐུ་ཕྲེང་དགུ་པ་འཇམ་དཔལ་རྣམ་གྲོལ་ཆོས་ཀྱི་རྒྱལ་མཚན་མཆོག་སླར་ཡང་གསེར་ཁྲིར་མངའ་གསོལ་གྱི་མཛད་སྒོ་རྒྱ་ཆེར་སྤེལ།  ཞེས་དགོན་ཁག་བཅུ་བདུན་གྱི་རྒྱ་ཐེལ་སྦྱར་བའི་ཕྱག་འཁྱེར་དང་།  ཆེན་པོ་ཧོར་གྱི་ནང་བསྟན་མཐུན་ཚོགས་ཀྱི་ཆེས་མཐོའི་དབུ་ཁྲིད་རྣམས་ཀྱིས་དབུས་དད་ལྡན་ལྷ་འབངས་མཆོག་དམན་ཡོངས་ཀྱིས་སྐྱབས་མགོན་རྗེ་བཙུན་དམ་པ་སྐུ་ཕྲེང་དགུ་པ་ཆེན་པོ་མཆོག་རྒྱལ་ཡོངས་ནང་བསྟན་ཆོས་ལུགས་ཀྱི་དབུ་ཁྲིད་དུ་གསེར་ཁྲིར་མངའ་གསོལ་མཛད་པ་དང་ཆབས་ཅིག་ཏུ་ཕུལ་བའི་ཆེས་མཐོའི་གོ་མིང་དང་འཇའ་ས།  
	༑ བྱང་ཕྱོགས་སོག་ཡུལ་གྱི་སྐྱེ་དགུ་མཆོག་དམན་མཐའ་དག་འཚེ་བྲལ་བྱམས་བརྩེའི་དཔལ་ལ་འགོད་ཕྱིར།  དུས་གསུམ་རྒྱལ་བའི་སྤྱི་གཟུགས།  ཁྱབ་བདག་འཁོར་ལོ་སྡོམ་པ་མངོན་སུམ་མིའི་གར་ཏུ་བསྒྱུར་བ།  སྐྱབས་མགོན་རྗེ་བཙུན་དམ་པ་སྐུ་ཕྲེང་རིམ་བྱོན་རྣམས་ཀྱིས།  བསྟན་དང་འགྲོ་ལ་གཅིག་ཏུ་དགོངས་ཏེ་བཤད་སྒྲུབ་ལས་གསུམ་གྱིས་སོག་པོའི་སྐྱེ་འགྲོ་ལུས་པ་མེད་པར་རྣམ་དཀར་ཆོས་ལ་བཀོད་ཅིང་།  རྒྱལ་བསྟན་ཉིན་མོ་ལྟར་གསལ་བར་མཛད་པའི་བཀའ་དྲིན་ནི།  བདག་ཅག་རྣམས་ཀྱིས་ཇི་སྲིད་བསྐལ་བའི་བར་དུ་བརྗེད་མེད་དག་སྣང་བརྟན་པོས་རྟག་པར་སྙིང་ལ་བཅང་འོས་པ་མ་ཟད།  ད་ལྟའི་བར་དུའང་གང་གི་འཕྲིན་ལས་ཀྱི་འཇུག་པ་ནམ་ཡང་ལྷོད་པ་མེད་པར་རང་ཅག་གི་ཕན་བདེའི་གཞི་རྩ་གཅིག་ཏུ་གྱུར་པ་ཡོངས་སུ་གྲགས་པ་ལྟར་ལ།  ལྷག་པར་དུ་སྙིགས་དུས་འདིར།  བསྟན་པའི་གཙུག་རྒྱན་སྐྱབས་མགོན་རྗེ་བཙུན་དམ་པ་སྐུ་ཕྲེང་རིམ་བྱོན་དང་།  བདག་ཅག་ལས་སྨོན་ཉེ་བར་འབྲེལ་བས།  སླར་ཡང་གདུལ་བྱའི་ཡིད་སྨོན་ལྟར།  བྱང་ཕྱོགས་ཡུལ་གྲུ་ཆེན་པོར་བསྟན་པའི་ཉི་མ་དགུ་བ་དངོས་སུ་ཤར་བའི་དུས་བཟང་དང་སྟབས་བསྟུན།  རྗེ་བཙུན་བླ་མ་དགྱེས་པའི་འཛུམ་ཟེར་ཅན།།  མཐའ་འཁོབ་བསྟན་འགྲོའི་དོན་ལ་གཡེལ་མེད་པར།།  སྤྲིན་བྲལ་ཉི་མ་འབུམ་གྱི་གཟི་བྱིན་བཞིན།།  ལམ་ལོག་མུན་པར་འཁྱམས་པའི་འགྲོ་འདི་སྐྱོངས།།  རླབས་ཆེན་རྒྱལ་སྲས་མཛད་པའི་མཁའ་དབྱིངས་ལས།།  ཐབས་ཤེས་ཟུང་དུ་འཇུག་པའི་སྤྲིན་འཁྲིགས་ཏེ།།  ཐེག་མཆོག་དམ་ཆོས་བདུད་རྩིའི་རྒྱུན་བཟང་གིས།།  གདུལ་བྱའི་ཡིད་ཀྱི་ཀུན་བཟོད་བརླན་པར་མཛོད།།  དེ་ལྟར་ཡིད་ཆེས་བརྟན་པའི་རེ་སྨོན་བཅས་སོག་པོ་རྒྱལ་ཡོངས་ནང་བསྟན་མཐུན་ཚོགས་ཀྱི་ཆེས་མཐོའི་དབུ་ཁྲིད་རྣམས་དང་།  དད་ལྡན་སྐྱེ་དགུ་ཚང་འཛོམས་ཐོག  སྐྱབས་མགོན་རྗེ་བཙུན་དམ་པ་བྱང་ཕྱོགས་བསྟན་པའི་བདག་པོ་ཞེས་མཚན་གྱིས་ཆེ་བསྟོད་དང་འབྲེལ།  གསེར་ཁྲིར་མངའ་གསོལ་གྱི་མཛད་སྒོ་རྒྱ་ཆེར་སྤེལ།  ཅེས་རྗེ་བཙུན་དམ་པ་སྐུ་ཕྲེང་དགུ་པ་ཆེན་པོ་མཆོག་གི་ཕྱག་ཏུ་ཕུལ་བའི་འཇའ་ས།  ཞེས་གསལ།  
	དེ་ལྟར་རྗེ་འདི་ཉིད་ཆེན་པོ་ཧོར་ཡུལ་གྱི་སྐྱེ་དགུ་མཆོག་དམན་མཐའ་དག་གིས་རིགས་ཀྱི་བདག་པོ་གཅིག་པུར་བཀུར་བར་མ་ཟད།  ཁོང་གི་དགོངས་བཞེད་བཞིན་ཕྱི་ལོ་ ༡༩༩༩ ཟླ་ ༨ ཚེས་ ༢ ཉིན།  རྒྱལ་ཡོངས་ནང་བསྟན་མཐུན་ཚོགས་ཀྱི་ཚོགས་ཆེན་ཐོག  འབོག་ཏོ་དགེ་རྒན་ཐེབས་རྩ་ཞེས་གཙོ་བོ་ཤིན་ཏུ་ཉམ་ཐག་པའི་དྭ་ཕྲུག་བྱིས་པའི་རིགས་གསོ་སྐྱོང་བསྟི་གནས་དང་འབྲེལ།  ནང་ཆོས་དང་རིག་གཞུང་།  ཤེས་ཡོན།  ཚན་རིག  དཔལ་འབྱོར་བཅས་གོང་འཕེལ་གཏོང་ཕྱིར།  སོག་པོའི་བུ་ཁྱིམ་ཞིག་འཛུགས་སྐྲུན་སླད་གཞུང་འབྲེལ་མིན་པའི་ཚོགས་པ་ཞིག་དང་།  ཚོགས་མི་བཅུ་གསུམ་ལས་གྲུབ་པའི་འགན་འཛིན་ཚོགས་ཆུང་ཞིག་ཀྱང་གསར་འཛུགས་བཀའ་དྲིན་བསྐྱངས་པ་སོགས་མདོར་ན་རྨད་བྱུང་མཛད་བཟང་ནམ་མཁའ་དང་མཉམ་པའི་ཚོད་དུ་སྣང་ཡང་རེ་ཞིག་དེ་ཙམ་གྱིས་འཐུས་པར་བྱས།”  ཞེས་གསལ་བ་ལྟར།  
	དེ་ལྟར་སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་དང་ཚེ་རབས་དུ་མར་ལས་དང་སྨོན་ལམ་གྱིས་འབྲེལ་བ་ཟབ་པའི་ཆེན་པོ་ཧོར་ཡུལ་གྱི་རླབས་ཆེན་མཛད་འཕྲིན་ཁག་རེ་ཞིག་མཚམས་བཞག་སྟེ།  སྐུ་འཁོར་ལྷན་རྒྱས་ཕྱིར་རྒྱ་གར་རྡ་རམ་ས་ལར་ཆིབས་ཁ་བསྒྱུར།  སོག་པོའི་རྒྱལ་སྤྱིའི་གནམ་ཐང་ནས་ཕྱིར་རྒྱ་གར་དུ་ཕེབས་སྐབས།  གནམ་ཐང་འགག་སྒོ་ནས་རྗེ་བཙུན་རིན་པོ་ཆེའི་ཕྱག་འཁྱེར་ཐོག་ལོ་བཅུའི་རིང་ཕྱིར་སོག་ཡུལ་དུ་ཕེབས་མི་ཆོག་པའི་ཐམ་རྟགས་བཀོད་ཡོད་ཚུལ་ཐུགས་སྲས་རིན་པོ་ཆེས་གསུངས།  
	རྗེ་བཙུན་དམ་པ་རིན་པོ་ཆེ་མཆོག་སོག་ཡུལ་ནས་ཕྱིར་ཕེབས་མ་ཐག  ༧གོང་ས་༧སྐྱབས་མགོན་ཆེན་པོར་སྐུ་སྒེར་ཡིག་ཚང་བརྒྱུད་ནས་སྙན་སེང་ཞུས་པ་བཞིན་ཞལ་བཞེས་སྤྱིར་ཕེབས་བྱུང་བ་ལྟར།  ཟླ་ ༨ ཚེས་ ༡༨ སྐུའི་བླ་གཟའ་སྟེ་རེས་གཟའ་ལྷག་པའི་ཉིན།  ལྔ་བཅུ་བ་3ལས།  
“སྤྱན་འབྱེ་སོགས་ལས་ཅི་ཐོབ་པ།།
དེ་ཀུན་བླ་མ་རྣམས་ལ་དབུལ།།
དེ་ཡིས་བསྟབས་པ་བླངས་ནས་ནི།།
གཞན་དག་ལ་ནི་ཅི་བདེར་བྱ།།”  
ཞེས་གསུངས་པ་བཞིན།  ༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་བསྟན་འགྲོའི་མགོན་དུ་སྐུ་ཚེ་ཡུན་དུ་བརྟན་ཆེད།  ཕོ་བྲང་ཚོམས་ཆེན་དུ་བརྟན་བཞུགས་ཚད་ལྡན་འབུལ་གནང་མཛད།  ཉིན་དེའི་ཞོགས་པའི་དུས་ཚོད་ ༩ ཙམ་གྱི་ཐོག  སྐུའི་ཚེ་སྒྲུབ་ཚད་ལྡན་སྔོན་སོང་ལྟར།  སྐྱབས་མགོན་རྗེ་བཙུན་དམ་པ་ཚོགས་ཀྱི་རྡོ་རྗེ་སློབ་དཔོན་དུ་བཞུགས་ཏེ།  སྒྲོལ་དཀར་ཡིད་བཞིན་འཁོར་ལོའི་སྒོ་ནས་བརྟན་བཞུགས་རྒྱས་པ་བསྟར་འབུལ་ཞུས།  དེ་དུས་ཁོ་བོ་ཡང་ཚོགས་གྲལ་དུ་ཞུགས་རྒྱུའི་གོ་སྐབས་བྱུང་།  དངོས་གཞིའི་མཎྜལ་སྐབས།  རྗེ་བཙུན་རིན་པོ་ཆེས་མཎྡལ་རྟེན་གསུམ་དང་།  ན་བཟའ་སྐུ་ཆོས་རྣམ་གསུམ།  བཞུགས་གདིང་ལྷུང་བཟེད།  འཁར་སིལ།  དབུ་ཞྭ།  བཀྲ་ཤིས་རྟགས་བརྒྱད།  ཁྱད་པར་དུ་སོག་ཡུལ་ནས་རྗེ་བཙུན་རིན་པོ་ཆེར་བརྟན་བཞུགས་སྐབས་ཕུལ་བ།  རིན་ཐང་གཞལ་དུ་མེད་པའི་རྒྱལ་སྲིད་སྣ་བདུན་སོགས་མཆོད་རྫས་དང་།  འབུལ་དངོས་གྱ་ནོམ་པ་ཕུལ་བ་དེ་དག་ལྷག་ལུས་མེད་པར་གྲལ་བསྒྲིགས་ཀྱིས་སྤྱན་བསྟར་ཞུས་ཤིང་།  ༧རྒྱལ་དབང་ཐམས་ཅད་མཁྱེན་པའི་སྐུ་ཚེ་ཡུན་ཏུ་བརྟན་པའི་རྟེན་མཚོན་དུ་ཕུལ།  བཀྲ་ཤིས་རྫས་བརྒྱད་ཀྱི་ལྗགས་བཤད་མཐུན་འགྱུར་ཡང་མཛད།  གཏང་རག་མཎྜལ་སྐུ་སྲས་ཆོས་འཕེལ་ཡོན་ཏན་གྱིས་བཏེགས་ཤིང་བརྟན་བཞུགས་མཛད་སྒོ་ལེགས་གྲུབ་མཛད།
	རྗེ་བཙུན་རིན་པོ་ཆེས་ཐེངས་འདི་གཅིག་པོ་ཁོ་ན་མ་ཡིན་པར།  ནམ་རྒྱུན་སློབ་མའམ་སྦྱིན་བདག་གཞན་གྱིས་ཕུལ་བའི་མཆོད་དངོས་རྩ་ཆེན་ཁག་༧གོང་ས་༧སྐྱབས་མགོན་ཆེན་པོར་སྐུ་ཕྱག་སྔོན་དུ་འགྲོ་བའི་སྒོ་ནས་མཆོད་སྤྲིན་དུ་འབུལ་བཞིན་ཡོད།  མཚམས་རེར་༧གོང་ས་༧སྐྱབས་མགོན་ཆེན་པོ་མཆོག་གིས།  མཆོད་སྤྲིན་དེ་དག་དགྱེས་བཞེས་གནང་རྗེས་བྱིན་གྱིས་བརླབས་ཏེ་ཕྱིར་གསོལ་བསྩལ་མཛད་སྐབས།  
“དེ་ཡིས་བསྟབས་པ་བླངས་ནས་ནི།།
གཞན་དག་ལ་ནི་ཅི་བདེར་བྱ།།”  
	ཞེས་བླ་མ་ལྔ་བཅུ་བའི་སྐབས་ནས་ཇི་སྐད་གསུངས་པ་བཞིན་ཕྱག་ལེན་དུ་བསྟར་བཞིན་ཡོད།  དེ་བཞིན་ཕྱི་རྒྱལ་ཡུལ་གྲུ་ཁག་གང་དུ་ཕེབས་ཀྱང་།  ཐོག་མར་༧རྒྱལ་དབང་རིན་པོ་ཆེར་སྙན་སེང་ཞུས་ཤིང་བཀའ་ཁྲོལ་ཐོབ་འོག་གཞི་ནས་ཆིབས་བསྒྱུར་གནང་གིན་ཡོད་ཅིང་།  ཕྱིར་ཕེབས་སྐབས་ཀྱང་འཕྲལ་དུ་སྐུ་སྒེར་ཡིག་ཚང་བརྒྱུད་སྙན་སེང་ཞུ་བཞིན་འདུག
	ཕྱི་ལོ་ ༡༩༩༩ ཟླ་ ༡༠ ཚེས་ ༢༨ ཉིན།  ལྷོ་ཕྱོགས་འབྲས་དཀར་སྤུངས་པའི་ཆོས་ཀྱི་སྡེ་ཆེན་པོའི་གྲྭ་ཚང་གཉིས་ཀྱི་ཡ་གྱལ།  མཁས་གྲུབ་བྱེ་བའི་འབྱུང་གནས་དཔལ་ལྡན་སྒོ་མང་གྲྭ་ཚང་གི་གཙུག་ཁང་ཆེན་པོ་༧སྐྱབས་མགོན་༧རྒྱལ་བའི་དབང་པོའི་ཞལ་སྔ་ནས་ཀྱི་བཀའ་ཁྲོལ་ལམ་སྟོན་འོག  གསར་བཞེངས་གནང་བཞིན་པར་ཞལ་འདེབས་སུ་ཧིན་སྒོར་ཆིག་འབུམ་དང་།  ཡེ་ཤེས་མགོན་པོར་སྙན་ཤལ་དང་གསེར་སྐྱེམས་དོད་ཧིན་སྒོར་ལྔ་བརྒྱ་བཅས་སྙན་ཞིང་འཇེབས་པའི་གསུང་འཕྲིན་ཞིག་དང་མཉམ་དུ་ཕུལ་བ་ཁོ་བོས་ཡི་གེར་ཕབ་པ་གཤམ་གསལ།

“ཞུ་ཡིག་ལེགས་ཚོགས་བསུ་བའི་ཕོ་ཉ།
 
བཞད་པའི་རྡོ་རྗེའི་ལེགས་བཤད་བསིལ་ཟེར་གྱིས།།  
རྫོགས་ལྡན་ཀུན་དའི་འདབ་བརྒྱ་རབ་བཞད་ཅིང་།།  
ལུང་རྟོགས་འབྲས་དཀར་སྦྲང་རྩི་སྤུངས་པའི་དབུས།།  
མཁས་མང་རྐང་དྲུག་རོལ་བའི་མདུན་ས་ཆེར།།  
 
ཆོས་བརྒྱད་མཛེས་མའི་ལང་ཚོ་ལ།།  
བག་མེད་སྤྱད་ཀྱང་དམ་པའི་མཚན།།  
རིང་ནས་ཐོབ་པའི་སྐལ་བཟང་དེས།།  
སྙིམ་རྩེ་སྦྱར་ཏེ་མཆིད་འདི་གསོལ།།  
	
འདི་ན་མཛའ་བའི་ཕྱི་ཐག་མི་ཐུང་ཞིང་།།  
སྣ་ཚོགས་གྲུབ་པའི་ཆོས་ལ་དད་པ་བདག།  
ཉེ་དུས་བྱང་ཕྱོགས་གོ་ལའི་ཁྱོན་ཡངས་པོར།།  
བསྐོར་ཏེ་གཞན་དོན་གྲུབ་པའི་ཁུལ་ཙམ་ལགས།།  
 
དེང་འདིར་༸བཀའ་ལུང་དྭངས་གཙང་གངྒའི་ཆབ།།
མ་འབད་དབང་ཕྱུག་རལ་བའི་སྤྲིན་རིམ་ནས།། 
འཕགས་ཚོགས་སྐལ་ལྡན་ཤིང་རྟའི་བགོ་སྐལ་དུ།།
ངང་གིས་ལྷུང་བ་ཨེ་མ་སྐལ་བ་བཟང་།།
 
དགེ་འདུན་ཆུ་ཕྲན་འབུམ་ཕྲག་འདུ་བའི་གཞི།།
གཙུག་ལག་ཞི་བའི་ཆུ་གཏེར་འཁྱིལ་ལ་རག།
དེ་ཕྱིར་འདུ་ཁང་རྒྱ་མཚོ་འཕེལ་བའི་ཆེད།།
ཧིན་སྒོར་འབུམ་གྱི་ཐིགས་པ་བདག་གིས་འཐོར།།  
 
རྒྱལ་ཀུན་མཁྱེན་པའི་རལ་གྲི་ཙོང་ཁ་བའི།།
གསེར་སྦྱངས་བསྟན་པའི་སྲུང་མ་ནག་པོ་ཆེས།།
ལས་འདིའི་འཕྲིན་ལས་མྱུར་སྒྲུབ་ཆ་རྐྱེན་དུ།།
མཁའ་སྟོང་མདའ་ཡི་གསེར་སྐྱེམས་མཆོད་ལ་བྲེལ།།
 
མི་བཟོད་སྡིག་པའི་རྭ་རྩེ་རྣོ་བ་ཅན།།
ལོག་སྤྱོད་གཡག་རྒོད་ཁྲོས་པའི་སྙིང་རྩ་ལ།།
ལུང་རིགས་གནམ་རུའི་རྒྱུད་ནས་འཕོས་པ་ཡི།།
འབེལ་གཏམ་ཉག་ཕྲན་སོ་ཁ་མ་ཞན་ཅིག།  
 
སླར་ཡང་དགེ་འདུན་འདུས་པའི་སྡེ་ཆེན་པོའི།།
ཐོས་བསམ་སྟོན་ཟླའི་དཔལ་ལ་འགྲན་བཟོད་ཅིང་།།
བསླབ་ཁྲིམས་ག་བུར་ཟེགས་མ་མི་ཉམས་པར།།
བསྟན་སྲིད་རྒྱུ་སྐར་མཛེས་པའི་རྒྱན་དུ་སྨོན།།
ཕྱི་ལོ་ ༡༩༩༩ ཟླ་ ༡༠ ཚེས་ ༢༨ ཉིན།  རྗེ་བཙུན་དམ་པའི་སྤྲུལ་མིང་བས།”  ཞེས་སོ།།
 
 
༡༧ དད་ལྡན་སློབ་མར་ཟབ་ལམ་གཅོད་ཀྱི་གདམས་པ་སོགས་བསྩལ་ཚུལ།
 
 
	སྤྱིར་བཏང་སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་གིས།  ཟབ་ལམ་གཅོད་ཀྱི་དབང་ལུང་ཁྲིད་གསུམ་ལས་བརྩམས་ཏེ།  མདོ་སྔགས་ཀྱི་ཆོས་བཀའ་བསྩལ་གནང་མཛད་ཚུལ་རྒྱ་ཆེ་བ་དང་།  གནང་ཡུལ་སློབ་ཚོགས་ཀྱི་གྲངས་ཀྱང་ཉུང་ཉུང་མིན་པས།  དེ་དག་གི་ཚུལ་རེ་རེ་ནས་བརྗོད་པར་མི་ནུས་མོད།  འདིར་ཆེ་ལོང་ཙམ་ཞིག་བརྗོད་ན།  འོད་ཟེར་རིན་པོ་ཆེས་4གསུངས་དོན།  “ཕྱི་ལོ་ ༡༩༩༢ ལོར་རྗེ་བཙུན་དམ་པ་རིན་པོ་ཆེ་རྣམ་རྒྱལ་གྲྭ་ཚང་གི་ཉེ་འདབས་ཙ་རི་མགྲོན་ཁང་དུ་བཞུགས་སྐབས།  ཟླ་ཚེས་གསལ་བོར་མི་དྲན་མོད།  ཉིན་ཞིག་ཁོང་གིས་ང་དགོང་དྲོའི་གསོལ་སྟོན་ཞིག་ལ་མགྲོན་འབོད་གནང་བྱུང་།  དེ་དུས་རྗེ་བཙུན་རིན་པོ་ཆེ་སུ་ཡིན་གསལ་བོ་ཤེས་ཀྱིན་མེད།  ཁོང་གིས།  དེང་སྐབས་རི་བོ་དགེ་ལྡན་པའི་ནང་དང་།  ལྷག་པར་རྒྱ་གར་དུ་ཟབ་ལམ་གཅོད་ཀྱི་བརྒྱུད་པ་ཉམས་ཉེན་འདུག  དེ་ཉམས་སོང་ན་དབེན་ས་སྙན་བརྒྱུད་དང་།  མཁའ་འགྲོ་སྙན་བརྒྱུད་གཉིས་ཀ་ཉམས་འགྲོ་ཡི་རེད་ཅེས་གསུངས་པས།  དེས་ན་གདམས་ངག་དེ་དག་ང་ལ་གསུང་རོགས་ཞེས་གསོལ་འདེབས་ཞུས་པས།  རྗེ་བཙུན་རིན་པོ་ཆེས་ཐུགས་དགྱེས་ཚོར་ཚད་མེད་པས་ཞལ་བཞེས་གནང་བ་མ་ཟད།  དེའི་རྗེས་ཀྱི་ཉིན་གསུམ་ནང་ལུང་རྒྱུན་ཆ་ཚང་བསྩལ་གནང་མཛད།  འདི་ནི་རྗེ་བཙུན་རིན་པོ་ཆེས་ཡོངས་གྲགས་ཐོག་གཅོད་ཀྱི་གདམས་ཟབ་སྤེལ་བའི་ཐོག་མ་ལྟ་བུར་ཆགས་ཡོད་”ཅེས་གསུངས།  
	དེ་བཞིན་ཕྱི་ལོ་ ༡༩༩༥ ལོ་ནས་བཟུང་སོག་པོའི་ཇོ་མོ་སྒྲོལ་མ།  ཇོ་མོ་ཀུན་མཛེས།  སོག་པོའི་སྨན་དགེ་བློ་ལྡན་ཤེས་རབ། ཁེ་ན་ཀྲ་ནས་ཕེབས་པའི་ཡོན་ཏན་(Anrew Fischer)དང་།  སྨིན་གྲོལ་(Natu Mindrol) བཟའ་ཟླ་གཉིས་སོགས་ཀྱིས་གཙོས་ཨུ་རུ་སུ་དང་།  ཁེ་ན་ཏྲ།  ཨ་རི་སོགས་ནས་ཕེབས་པའི་དད་ལྡན་སློབ་མའི་ཚོགས་ཀྱིས་གསོལ་བཏབ་བཞིན།  གཅོད་དབང་ནམ་མཁའ་སྒོ་འབྱེད་སོགས་གཅོད་ཀྱི་དབང་ལུང་ཉམས་ཁྲིད་དང་བཅས་པ་སྨིན་རྒྱས་སུ་བསྩལ།  
	ཁྱད་པར་དུ་ཕྱི་ལོ་ ༡༩༩༧ ལོར་གོང་གསལ་ལྟར།  སེར་སྨད་འོད་ཟེར་རིན་པོ་ཆེ་དང་།  ལྷ་བཙུན་མཆོག་སྤྲུལ་རིན་པོ་ཆེ།  དཔའ་རི་རིན་པོ་ཆེ།  བྲག་རི་རིན་པོ་ཆེ།  དགེ་བཤེས་འཕྲིན་ལས་སོགས་ལ་གཅོད་དབང་ནམ་མཁའ་སྒོ་འབྱེད་ཐུན་མོང་དང་ཐུན་མིན་སོགས་ཀྱིས་མཚོན་ཟབ་ཆོས་མཐའ་དག་ཕངས་པ་མེད་པར་བསྩལ་བ་མ་ཟད།  བཀའ་དབང་སོགས་ནམ་གསུང་སྐབས་ཀྱི་འགྲོ་གྲོན་ཡོངས་རྫོགས་རྗེ་བཙུན་རིན་པོ་ཆེས་བསྩལ་གནང་མཛད་པ་རེད་ཅེས་འོད་ཟེར་རིན་པོ་ཆེས་གསུངས།  
	དེ་བཞིན་ཕྱི་ལོ་ ༡༩༩༩ ལོ་ནས་བཟུང་སོག་པོའི་སྨན་དགེ་བློ་ལྡན་ཤེས་རབ་ལགས་ཀྱིས་དབུས་སོག་པོ་དང་།  ཨུ་རུ་སུ།  ཁལ་མིག  ཐུས་བ་སོགས་ནས་ཕེབས་པའི་དད་ལྡན་སློབ་ཚོགས་ལ་གོང་བཞིན་ཟབ་ལམ་གཅོད་ཀྱི་གདམས་ཟབ་ཡོངས་རྫོགས་རིམ་བསྩལ་མཛད།  སྨན་དགེ་བློ་ལྡན་ཤེས་རབ་ལགས་ཀྱིས་སྐྱབས་མགོན་རྗེ་བཙུན་བླ་མའི་སྐུ་ཚེ་ཡུན་དུ་བརྟན་པའི་ཆེད་དུ་བརྟན་བཞུགས་མཆོད་སྤྲིན་ཀྱང་ལོ་ལྟར་ཕུལ་བ་དགྱེས་བཞེས་མཛད།  
	དགུང་གྲངས་དྲུག་ཅུ་རེ་བརྒྱད་ལ་ཕེབས་པ་རབ་བྱུང་བཅུ་བདུན་པའི་ས་ཡོས།  ཕྱི་ལོ་ ༢༠༠༠ ལོ་མགོ་ནས་བཟུང་སྨར་ཁམས་འོད་ཟེར་སྤྲུལ་སྐུ་རིན་པོ་ཆེ་དང་།  ལྷ་བཙུན་མཆོག་སྤྲུལ་རིན་པོ་ཆེ།  བྲག་རི་རིན་པོ་ཆེ།  ཡེ་ཤེས་མཁའ་འགྲོ།  ཚེ་རིང་མཆེད་ལྔའི་སྐུ་རྟེན་མཁའ་འགྲོ་ནམ་གསལ་སྒྲོལ་མ།  སེར་སྨད་ལི་ཐང་དགེ་བཤེས་ཕན་བདེ་རྒྱལ་མཚན།  ཆབ་མདོ་བླ་མ་བཀྲ་ཤིས།  དར་མདོ་རིན་པོ་ཆེ།  སོག་པོའི་དགའ་ལྡན་དགོན་པའི་དབུ་མཛད་གཞོན་པ།  སོག་པོའི་སྨན་དགེ་བློ་ལྡན་ཤེས་རབ།  སོག་པོའི་ཇོ་མོ་སྒྲོལ་མ།  ཇོ་མོ་ཀུན་མཛེས།  ཁེ་ན་ཀྲ་ནས་ཕེབས་པའི་ཡོན་ཏན་(Anrew Fischer)དང་།  སྨིན་གྲོལ་(Natu Mindrol) བཟའ་ཟླ་གཉིས།  (Avidiingerel)  སོག་གྲྭ་བསྟན་འཛིན་དབྱིག་གཉེན།(Bogd Endene)  བསྟན་འཛིན་ལེགས་ལྡན།(S. Munkhadrakh)  ཕུར་བུ་སྲུང་།(Purevsuren)  བསྟན་འཛིན་སྦྱིན་པ།(Todgerel)  བསྟན་འཛིན་རྒྱལ་མཚན(Otgonbaatar Duinkhor)སོགས་ཀྱིས་གཙོས་ཨུ་རུ་སུ་དང་།  ཁེ་ན་ཀྲ  ཨ་རི་སོགས་ནས་ཕེབས་པའི་དད་ལྡན་སློབ་མའི་ཚོགས་ལ།  བསྙེན་སྒྲུབ་ཞག་བདུན་གྱི་གདམས་པ་སྔོན་དུ་བཏང་བའི་སྒོ་ནས་གཅོད་དབང་ནམ་མཁའ་སྒོ་འབྱེད་ཐུན་མོང་དང་ཐུན་མིན་གྱི་དབང་དང་།  སྒྱུ་ལུས་ཚོགས་སུ་བསྔོ་བ་ཐབས་ཤེས་ཉམས་ཀྱི་བོགས་འདོན་དགའ་ལྡན་སྙན་བརྒྱུད་དང་།  མ་ཅིག་མཁའ་འགྲོ་སྙན་བརྒྱུད་ཟབ་མོ་རྒྱུན་གྱི་རྣལ་འབྱོར།  གཅོད་ཚོགས་རིན་ཆེན་ཕྲེང་བ།  མ་ཅིག་རྣམ་བཤད།  ཨེ་བླ་མའི་གཅོད་ཁྲིད།  ཞི་བ་ལམ་ཟབ།  ཀ་ཆེན་ཡོངས་འཛིན་གྱི་གཅོད་ཁྲིད་སོགས་མདོར་ན་ཆད་ལ་ཉེ་བའི་དབང་ཁྲིད་ལུང་རྗེས་གནང་།  མན་ངག་ཞལ་ཤེས་དང་བཅས་པ་བསླབ་རིམ་བཞིན་ཉམས་ཁྲིད་དུ་གནང་སྟེ།  དགའ་ལྡན་སྙན་བརྒྱུད་སོགས་ཟབ་དོན་གཅོད་ཀྱི་གདམས་ཟབ་ཐད་ཉམས་པ་མེད་པའི་མཛད་རྗེས་རླབས་ཆེན་བཞག  ཁོ་བོས་ཀྱང་དེ་དག་མང་ཆེ་བ་ཞུ་རྒྱུའི་སྐལ་བཟང་བྱུང་།
	དེ་ལྟར་ཟབ་ལམ་གཅོད་ཀྱི་གདམས་ཟབ་མཐའ་དག་གི་དབང་ཁྲིད།  ལུང་རྗེས་གནང་།  གཞན་ཡང་གཅོད་ཀྱི་འདོན་རྟ་དབྱངས།  རྐང་གླིང་དང་ཌ་དྲིལ་འབུད་དཀྲོལ།  མཆོད་གཏོར་བཅའ་བཤམ་སོགས་དམ་པ་གོང་མའི་ཕྱག་བཞེས་ཇི་ལྟ་བ་བཞིན་རྫོགས་པར་བསྩལ།  དེ་ཙམ་མ་ཟད་སོག་ཡུལ་ནས་ཕེབས་པའི་གྲྭ་བཙུན་རྣམས་ལ་བཞུགས་གནས་དང་།  འཚོ་བའི་མཐུན་རྐྱེན་ཆ་ཚང་རྟག་བརྟན་བླ་བྲང་ནས་གསོལ་བསྩལ་བཀའ་དྲིན་བསྐྱངས།  
	ཟླ་ ༧ ཚེས་ ༡༥ ཉིན་སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་གིས།  འཛམ་གླིང་སྐྱེ་དགུ་སྤྱི་དང་།  ཁྱད་པར་བསིལ་ལྗོངས་ཁ་བ་རི་བའི་ལུས་ཅན་མཐའ་དག་གི་སྐྱབས་དང་སྐྱོབ་པ་བླ་ན་མེད་པ༌། ༸སྤྱི་ནོར་༧གོང་ས་སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱི་སྐུ་ཚེ་བསྐལ་བརྒྱར་བརྟན་ཅིང་།  རླབས་ཆེན་ཐུགས་བཞེད་མ་ལུས་གེགས་མེད་ལྷུན་གྱིས་འགྲུབ་པ་དང་།  མཉམ་མེད་སྟོན་པ་མཆོག་གི་ལུང་རྟོགས་ཀྱི་བསྟན་པ་སྤྱི་དང་བྱེ་བྲག་རྣལ་འབྱོར་མ་རྒྱུད་བྱེ་བ་བཅུ་དྲུག་གི་ཡང་སྙིང་།  ཟབ་ལམ་རྣལ་འབྱོར་ཆེན་མོ་སྙན་བརྒྱུད་ཚད་མ་བཞི་ལྡན་གྱི་བསྟན་པ་རིན་པོ་ཆེ་འཛམ་གླིང་ཐ་གྲུ་ཀུན་ཏུ་ཁྱབ་པ་སོགས་སྲིད་ཞིའི་ཕུན་ཚོགས་ཀུན་གྱི་གཞི་རྩར་དགོངས་ཏེ།  རྟག་བརྟན་བླ་བྲང་ནས་རྒྱུ་ཡོན་སྦྱར་ཏེ་ཐམས་ཅད་མཁྱེན་པ་དངུལ་ཆུ་དྷརྨ་བྷ་དྲས་མཛད་པའི་ནཱ་རོ་མཁའ་སྤྱོད་མའི་བསྐྱེད་རྫོགས་ཀྱི་ཟིན་བྲིས་མཁའ་སྤྱོད་བགྲོད་པའི་གསང་ལམ་སྙིང་གི་ཐིག་ལེ་ཞེས་བྱ་བ་འཛད་མེད་ཆོས་སྦྱིན་དུ་པར་བསྐྲུན་གནང་ཞིང་།  དད་ལྡན་སློབ་ཚོགས་རྣམས་དང་།  འབྲེལ་ཡོད་སེར་སྐྱ་ཡོངས་ལ་ཆོས་སྦྱིན་རྒྱ་ཆེར་སྤེལ་གནང་མཛད།  དེ་དུས་རྗེ་བཙུན་རིན་པོ་ཆེའི་བཀས་བསྐུལ་སྤྱི་བོར་ཕེབས་པ་བཞིན།  ཁོ་བོས་ནཱ་རོ་མཁའ་སྤྱོད་མའི་བསྐྱེད་རྫོགས་ཀྱི་ཟིན་བྲིས་མཁའ་སྤྱོད་བགྲོད་པའི་གསང་ལམ་སྙིང་གི་ཐིག་ལེ་ཞེས་བྱ་བ་པར་བསྐྲུན་སྨོན་ཚིག་གསར་རྩོམ་དང་།  པར་རྩ་རྩིས་འཁོར་དུ་གཏག་ཅིང་བོད་ཀྱི་གནའ་བོའི་དཔེ་ཆ་སྣ་རིང་གི་གཟུགས་སུ་བཟོས་ཏེ་པར་དུ་བསྐྲུན་པ་སོགས་སྐྱབས་མགོན་རྗེ་བཙུན་དམ་པ་བླ་སློབ་རྣམ་པར་ཞབས་ཞུ་ཅུང་ཟད་བསྒྲུབ་རྒྱུའི་གོ་སྐབས་བྱུང་བར་སྙིང་ནས་དགའ་སྤོབས་སྐྱེས།
	བར་སྐབས་རྣམས་སུ་དད་ལྡན་སློབ་མའི་ཚོགས་ལ་སྤྱན་རས་གཟིགས་དང་།  གྲུབ་ཆེན་ཉི་མ་སྦས་པའི་ལུགས་སམ་ཇོ་ནང་ལུགས་ཀྱི་སྒྲོལ་མ་ཉེར་གཅིག  འཇིགས་བྱེད་དཔའ་བོ་གཅིག་པ།  མ་ཅིག་གྲུབ་རྒྱལ་ལུགས་ཀྱི་ཚེ་དཔག་མེད།  རྡོ་རྗེ་སེམས་དཔའ་བཅས་ཀྱི་དབང་དང་།  དེ་བཞིན་བདེ་མཆོག་ལྷ་ལྔ།  དུས་འཁོར་ལྷན་སྐྱེས་སོགས་ཀྱི་རྗེས་གནང་ཡང་དུས་བསྟུན་གྱིས་བསྩལ།  
	མཚམས་འདིར་འོད་ཟེར་རིན་པོ་ཆེས།  “དེ་དུས་རྒྱ་གར་དུ་རྗེ་བཙུན་རིན་པོ་ཆེ་དང་།  ཀུན་བདེ་གླིང་སྐུ་གོང་མ་མ་གཏོགས་དགའ་ལྡན་སྙན་བརྒྱུད་ཀྱི་གདམས་པ་སུ་ལ་ཡང་མི་བཞུགས་པར་གྲགས།  བོད་དབུས་གཙང་དང་ཁམས་ཕྱོགས་ལ་ཡང་ཕལ་ཆེར་མེད་པ་འདྲ།  མདོ་སྨད་ཕྱོགས་སུ་ཡོད་སྲིད།  རྗེ་བཙུན་རིན་པོ་ཆེར་མཚོན་ན་དབེན་ས་སྙན་བརྒྱུད་དང་།  མཁའ་འགྲོ་སྙན་བརྒྱུད། དགའ་ལྡན་སྙན་རྒྱུད་གསུམ་གྱི་གདམས་ཟབ་མཐའ་དག་བཞུགས་པས་གདམས་ཟབ་ཆུ་བོ་གསུམ་འདུས་རེད་”ཅེས་གསུངས།
	དེར་བརྟེན་ཕྱོགས་མཐའ་ཀུན་ནས་དད་ལྡན་སློབ་ཚོགས་བརྒྱ་ཕྲག་ཙམ་རེ་ཆད་མེད་དུ་འདུས།  སོག་ཡུལ་ནས་ཕེབས་པའི་དགེ་འདུན་པ་དང་།  ཞལ་སློབ་མང་པོར་སྡོད་གནས་སོགས་མཐུན་རྐྱེན་ཆ་ཚང་རྟག་བརྟན་བླ་བྲང་ནས་གསོལ་བསྩལ་མཛད།  སློབ་ཚོགས་རྣམས་ལ་བདུན་རེའི་ནང་ཐེངས་གསུམ་རེར་གཅོད་ཀྱི་དབང་ཁྲིད་སོགས་ཐུགས་དགྱེས་བརྩེས་སྒོ་ནས་བསྩལ་བཞིན།  ཟླ་རེའི་ཚེས་བཅུ།  ཉེར་ལྔ།  ཉ་སྟོང་རྣམས་སུ་གཅོད་ཚོགས་དང་།  དམིགས་བསལ་དུས་ཆེན་ཁག་ལ་རྗེ་བཙུན་རིན་པོ་ཆེ་ཚོགས་ཀྱི་སློབ་དཔོན་དུ་བཞུགས་ཏེ་ཟབ་དོན་གཅོད་ཀྱི་གདམས་པ་འཆར་ཅན་ལྟར་ཉམས་བཞེས་གནང་།  སློབ་ཚོགས་མང་ཆེ་བ་ཨ་རི།  ཁེ་ན་ཀྲ  ཨུ་རུ་སུ།  སོག་པོ་བཅས་ཡིན་མོད།  འདོན་ཆོག་རྣམས་བོད་ཡིག་དང་།  གཅོད་ཀྱི་འདོན་རྟ་དབྱངས།  ཌ་དྲིལ་དཀྲོལ་སྟངས།  རྐང་གླིང་འབུད་ཚུལ།  མཆོད་གཏོར་བཅའ་བཞེངས་སོགས་བརྒྱུད་ལྡན་བླ་མའི་ཕྱག་བཞེས་ཇི་ལྟ་བ་བཞིན་མཛད།  ཁོ་བོ་ཡང་ཚོགས་གྲལ་དུ་ཐེངས་མང་ཞུགས་རྒྱུའི་གོ་སྐབས་བྱུང་།  
	སྐབས་དེ་དག་ཏུ་སྐྱབས་མགོན་རྗེ་བཙུན་དམ་པའི་བཀས་བསྐུལ་བཀའ་དྲིན་ཆེ་བ་བཞིན།  ཁོ་བོས་གོང་གསལ་འདོན་ཆོག་དེ་དག་རྩིས་འཁོར་དུ་གཏག་སྟེ།  སྲོལ་རྒྱུན་དཔེ་རིང་གི་རྣམ་པར་བཟོས་ཤིང་།  གཞུང་གི་བླ་བརྒྱུད་གསོལ་འདེབས་ཁག་གི་ཁ་བསྐང་རྣམས་ཀྱང་གསར་རྩོམ་བྱས་ནས་སྤྱན་བསྟར་ཞུས་པས།  ཐུགས་དགྱེས་བརྩེ་ཆེན་པོས་འཕྲལ་དུ་པར་བསྐྲུན་བྱོས་ཞེས་བཀའ་ཕེབས་ལྟར་ཞབས་ཞུ་བསྒྲུབ་རྒྱུའི་བསྐལ་བཟང་བྱུང་།  
	ལྷ་བཙུན་རིན་པོ་ཆེ་སྐུ་གོང་མ་དགེ་ལེགས་རབ་རྒྱས་ནི།  རྗེ་བཙུན་རིན་པོ་ཆེས་གཅོད་ཀྱི་གདམས་པ་ཞུ་སའི་བླ་མའི་གཙོ་བོ་ཡིན་པས།  ལྷ་བཙུན་མཆོག་སྤྲུལ་རིན་པོ་ཆེར་ཆོས་བདག་པོ་ལ་ཕུལ་བའི་ཚུལ་མཛད།  དེ་བཞིན་འོད་ཟེར་རིན་པོ་ཆེ་ཡང་རྗེ་བཙུན་རིན་པོ་ཆེའི་གཅོད་ཀྱི་གདམས་ཟབ་ཀྱི་བརྒྱུད་པ་འཛིན་པའི་སློབ་མའི་གཙོ་བོ་ཞིག་ཡིན།  ད་ལྟའི་ཆར་སོག་ཡུལ་དུ་ལམ་ཟབ་གཅོད་ཀྱི་བསྟན་པ་སྤེལ་བཞིན་བཞུགས།  ཇོ་མོ་སྒྲོལ་མ་ལགས་དང་།  ཇོ་མོ་ཀུན་མཛེས་ལགས་རྣམ་གཉིས་ཀྱིས་ལོ་མང་རིང་དབུ་མཛད་ཀྱི་ཞབས་ཕྱི་དང་།  ཀུན་མཛེས་ལགས་ཀྱིས་སྔ་ཕྱིར་གཅོད་ཀྱི་འདོན་དབྱངས་ཀྱི་འོད་སྡེར་བཟོ་བསྐྲུན་ཞུས་ཤིང་།  ད་ལྟའི་ཆར་ལོ་ལྟར་སོག་ཡུལ་དུ་གཅོད་ཀྱི་སྨོན་ལམ་ཆེན་མོ་བཀོད་སྒྲིག་ཆད་མེད་ཞུ་བཞིན་ཡོད།  ཁེ་ན་ཀྲ་ནས་ཕེབས་པའི་ཡོན་ཏན་(Anrew Fischer)ལགས་ནི་དབྱངས་རྟ་ལ་ཤིན་ཏུ་མཁས་པས།  རིན་པོ་ཆེའི་གཅོད་ཀྱི་གདངས་དབྱངས་རྣམས་རི་མོར་ཕབ།  རྟག་བརྟན་བླ་བྲང་དུ་གཅོད་འཚོགས་སྐབས་ཁོང་གིས་དབུ་མཛད་ཀྱི་འགན་ཡང་བཞེས་མྱོང་།
	སོག་པོའི་སྨན་དགེ་བློ་ལྡན་ཤེས་རབ་ལགས་ནི།  ནང་བསྟན་རིག་པའི་གཞུང་ལུགས་སྤྱི་དང་།  ལྷག་པར་དུ་བོད་ཀྱི་སྨན་རྩིས་གཉིས་ཀ་བྱང་ཆུབ་ཅིང་།  སོག་ཡུལ་དུ་ཁོང་གི་སློབ་ཚོགས་ཚོར་དགའ་ལྡན་སྙན་བརྒྱུད་སོགས་མཐོང་བརྒྱུད་ཕྱག་ལེན་བཞིན་ཁྲིད་གནང་མཛད་མཁན་ཞིག་ཡིན་ལ།  ཕྱི་ལོ་ ༢༠༡༢ ལོར་སྐྱབས་མགོན་རྗེ་བཙུན་རིན་པོ་ཆེ་དགོངས་པ་ཆོས་དབྱིངས་སུ་ཐིམ་སྐབས་ཁོང་ཡང་ཞི་བར་གཤེགས།  
	དེ་བཞིན་ཕྱི་རྒྱལ་ཡོ་རུབ་སིད་སུར་(Switzerland)བཞུགས་པའི་བླ་མ་བློ་གྲོས་རིན་པོ་ཆེ་དང་།  ཨུ་རུ་སིར་བཞུགས་པའི་ཇོ་ནང་བླ་མ་ཡོན་ཏན་རྒྱ་མཚོ།  རྫ་གསེབ་རིན་པོ་ཆེ་སོགས་ཀྱིས་ཀྱང་འཛམ་གླིང་ཡུལ་གྲུ་གང་སར་ཟབ་ལམ་གཅོད་ཀྱི་བསྟན་རྒྱུན་སྤེལ་གནང་མཛད་བཞིན་བཞུགས་ཡོད།  དེ་དག་ནི་རྗེ་བཙུན་རིན་པོ་ཆེའི་དྲུང་ནས་གདམས་ཟབ་གཅོད་ཀྱི་ཆོས་སྐོར་ཞུས་ཚུལ་གཙོ་བོར་བྱས་ཏེ་བརྗོད་པ་ལས།  སྤྱིར་བཏང་རྗེ་བཙུན་རིན་པོ་ཆེའི་དྲུང་ནས་དབང་ལུང་ཁྲིད་གསུམ་ཐོབ་པའི་སློབ་མའི་གྲངས་ཀ་ནི་འདི་ཙམ་ཞེས་ཚད་འཛིན་པར་མི་ནུས་སོ།།  
	ཕྱི་ལོ་ ༢༠༠༦ ལོར་རྗེ་བཙུན་རིན་པོ་ཆེས་ཐུགས་བཀོད་བཞིན།  སློབ་ཚོགས་རྣམས་ཐེངས་དང་པོར་ཆུ་མིག་བརྒྱ་རྩར་ཕེབས།  འདི་བོད་མི་རྣམས་རྒྱ་གར་དུ་བཙན་བྱོལ་ལ་ཕེབས་རྗེས་གཅོད་ཀྱི་ཆུ་མིག་བརྒྱ་རྩར་ཕེབས་མཁན་ཐེངས་དང་པོ་ཆགས་འདུག  དེ་དུས་རྗེ་བཙུན་རིན་པོ་ཆེ་སྐུ་དངོས་ཀྱིས་ཆུ་མིག་ཏུ་ཕེབས་ཡུལ་གཟིགས་ཞིབ་མཛད་མཐར།  གནམ་གཤིས་དང་ཁོར་ཡུག  རི་ཆུའི་ཆགས་དབྱིབས།  ཡུལ་མིའི་སྤྱོད་ལམ།  ཟས་གོས་ཀྱི་ཁྱད་པར་སོགས་གང་ལ་བརྟག་ཀྱང་།  གང་དུ་མན་ངག་ཟབ་མོ་བདུད་ཀྱི་གཅོད་ཡུལ་ཉམས་སུ་ལེན་པའི་གནས་གར་ཞ་མཁའ་འགྲོའི་གླིང་5བརྒྱུད་ནས་ཀུ་ལུ་མ་ན་ལིའི་རོ་ཐང་དུ་ཕེབས་རྒྱུ་གཏན་ཁེལ་མཛད་དེ།  རྟག་བརྟན་བླ་བྲང་ནས་བཀོད་སྒྲིག་ཆ་ཚང་གནང་གྲུབ་རྗེས།  རྗེ་བཙུན་རིན་པོ་ཆེས་ཟབ་དོན་གཅོད་ཀྱི་གདམས་པའི་འཆད་ཉན་ཕྱོགས་བཅུར་རྒྱས་པ་དང་།  དད་ལྡན་སློབ་མའི་ཕྱི་ནང་གི་བར་ཆད་དབྱིངས་སུ་ཞི་ནས་ཉམས་རྟོགས་ཚད་དུ་འཕེལ་ཕྱིར་ཡེ་ཤེས་མགོན་པོ་ཏྲཀྴད་ལ་མཆོད་གཏོར་ཕུལ་ཞིང་འཕྲིན་བཅོལ་མཛད་བསྟུན།  གང་གིས་ཉམས་སུ་ལེན་པའི་གང་ཟག་སེར་སྨད་འོད་ཟེར་རིན་པོ་ཆེ་དང་།  ལྷ་བཙུན་མཆོག་སྤྲུལ་རིན་པོ་ཆེ།  སེར་སྨད་ལི་ཐང་དགེ་བཤེས་ཕན་བདེ་རྒྱལ་མཚན།  ཆབ་མདོ་བླ་མ་བཀྲ་ཤིས།  བློ་བཟང་སྦྱིན་པ།  ཡེ་ཤེས་མཁའ་འགྲོ།  མི་ཚེ་སྒྲུབ་པར་སྙོམ་པའི་རི་ཁྲོད་པ་ཁག་ཅིག  དེ་བཞིན་སོག་པོའི་དགའ་ལྡན་དགོན་པའི་དབུ་མཛད།  སོག་པོའི་ཇོ་མོ་སྒྲོལ་མ།  ཇོ་མོ་ཀུན་མཛེས།  དེ་བཞིན་ཨུ་རུ་སུ་དང་ཕྱི་རྒྱལ་ཁག་ནས་ཕེབས་པའི་རྣལ་འབྱོར་ཕོ་མོ་ཁྱོན་བསྡོམས་ཉེར་གཅིག་ཡོད་པ་རྣམས་ཆུ་མིག་ཏུ་ཕེབས་བསྐྱེལ་མཛད་དེ།  གང་ཉམས་སུ་ལེན་པའི་གདམས་པ་མན་ངག་ཟབ་མོ་བདུད་ཀྱི་གཅོད་ཡུལ་བྱིན་རླབས་ཀྱི་ཚན་ཁ་མ་ཉམས།  བརྒྱུད་པར་དམ་སེལ་མ་ཞུགས།  མཁའ་འགྲོའི་ཁ་རླངས་ཐོལ་ལེ་བ་དེ་ཉིད་སེར་སྣ་དང་དཔེ་མཁྱུད་མེད་པར་བསྩལ་གནང་མཛད།  
	འཆར་ཅན་ལྟར་བདུན་རེའི་ནང་རྗེ་བཙུན་རིན་པོ་ཆེ་སྐུ་དངོས་ཀྱིས་སློབ་ཚོགས་རྣམས་ལ་གཟིགས་སྐོར་མཛད་ཅིང་།  དད་ལྡན་སློབ་མ་རེ་རེས་གང་ཉམས་སུ་བླངས་བ་ལ་བརྟེན་ནས་ཚར་ལྷོང་ཇི་བྱུང་གི་རིམ་པ་རྟོགས་འབུལ་ཞུས་པ་གསན་བཞེས་དང་།  བདེ་ཐང་འཕྲོད་བསྟེན།  ཟས་གོས་གནས་མལ།  སྤྱོད་ལམ་སོགས་ལ་ཐུགས་ཞིབ་མཛད།  
	ཆུ་མིག་བརྒྱ་རྩར་ཕེབས་མཁན་རྣམས་ཀྱིས་ཉིན་བཞིན།  མ་ཅིག་མཁའ་འགྲོ་སྙན་བརྒྱུད་ཟབ་ལམ་རྒྱུན་གྱི་རྣལ་འབྱོར་དང་།  མ་ཅིག་ཁྲོས་མ་ནག་མོའི་བདག་བསྐྱེད།  གཅོད་ཚོགས་རིན་ཆེན་ཕྲེང་བའི་སྒོ་ནས་ཚོགས་མཆོད་བཅས་ཐུན་བཞི་ལས་བཞིའི་རྣལ་འབྱོར་དང་འབྲེལ་ནས་ཉམས་ལེན་གནང་གིན་ཡོད་ཅིང་།  གཙོ་བོ་ཆུ་མིག་བརྒྱ་རྩའི་རིང་མ་ཅིག་ཁྲོས་མ་ནག་མོའི་ལས་བསྙེན་གྲངས་ཚད་ལོངས་དགོས་པ་རེད་ཅེས་འོད་ཟེར་རིན་པོ་ཆེས་གསུངས།
	ཆུ་མིག་བརྒྱ་རྩ་གྲུབ་ནས་ཕྱིར་བཞུགས་སྒར་དུ་འབྱོར་མ་ཐག  ༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱིས།  རྗེ་བཙུན་རིན་པོ་ཆེས་དབུས་ཆུ་མིག་པ་རྣམས་ལ་ཕོ་བྲང་གཟིམ་ཆུང་དུ་དམིགས་བསལ་མཇལ་ཁ་གནང་ཞིང་།  ཆུ་མིག་ཏུ་བཞུགས་སྐབས་འཚར་ལྷོང་ཇི་འདྲ་བྱུང་མིན་སོགས་ཀྱི་སྐོར་ལ་ཐུགས་བརྩེས་བཀའ་འདྲི་དང་།  དབེན་ས་སྙན་བརྒྱུད་ཀྱི་གདམས་པ་འདི་ཉིད་མི་ཉམས་ཡུན་གནས་སླད།  རིན་པོ་ཆེ་མཆོག་གིས་ཐུགས་ཁུར་ཆེར་བསྐྱེད་མཛད་པ་ཤིན་ཏུ་ལེགས་ཚུལ་དང་།  མ་འོངས་པར་ཡང་མུ་མཐུད་འབད་བརྩོན་གནང་གལ་ཆེ་སྐོར་བཅས་གསུང་མོལ་ནང་ལྷུག་ཏུ་མཛད་པར་མ་ཟད།  རྗེ་བཙུན་རིན་པོ་ཆེར་ཐུབ་དབང་གི་གསེར་སྐུ་སོགས་བྱིན་ལྡན་རྟེན་གསུམ་དང་།  ཆུ་མིག་པ་རེ་རེར་ཐུབ་དབང་དང་སྤྱན་རས་གཟིགས་ཀྱི་སྐུ་ཐང་།  ཕྱག་མདུད།  དམ་རྫས་བྱིན་རྟེན་རིལ་བུ་བཅས་བསྩལ་ཅིང་།  དྲན་རྟེན་སྐུ་པར་ཡང་མཉམ་སྒྲོན་མཛད།  
	དེ་རྗེས་ཕྱི་ལོ་ ༢༠༠༧ ལོར་སླར་ཡང་གཙོ་བོ་ཨུ་རུ་སུ་དང་།  ཕྱི་རྒྱལ་ཁག་ནས་ཕེབས་པའི་རྗེ་བཙུན་རིན་པོ་ཆེའི་ཞལ་སློབ་གཅོད་ཀྱི་རྣལ་འབྱོར་ཕོ་མོ་ཉི་ཤུ་ཐམ་པ་སྔར་བཞིན།  རྗེ་བཙུན་རིན་པོ་ཆེའི་ཐུགས་བཀོད་དང་།  རྟག་བརྟན་བླ་བྲང་ནས་ཐོག་མཐའ་བར་གསུམ་གྱི་བཀོད་སྒྲིག་འཐུས་ཚང་གནང་བ་ལྟར།  སྔར་བཞིན་གར་ཞ་མཁའ་འགྲོའི་གླིང་བརྒྱུད་ནས་ཀུ་ལུ་མ་ན་ལིའི་རོ་ཐང་ཕྱོགས་སུ་ཆུ་མིག་བརྒྱ་རྩར་ཕེབས།  རྗེ་བཙུན་རིན་པོ་ཆེས་འཆར་ཅན་བཞིན།  སློབ་ཚོགས་རྣམས་ཀྱི་གནས་མལ་སོགས་ཕྱི་ནང་གི་མཐུན་རྐྱེན་ལ་གཟིགས་རྟོག་མཛད་པར་དངོས་སུ་ཐེངས་དུ་མར་ཕེབས་ཤིང་།  གེགས་སེལ་བོགས་འདོན་གྱི་གདམས་པ་ཡང་དུས་སུ་བསྩལ།  ཆུ་མིག་པ་རྣམས་ཕྱིར་བཞུགས་སྒར་དུ་འབྱོར་རྗེས།  ༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱིས་སྔར་བཞིན་དམིགས་བསལ་མཇལ་ཁ་དང་།  བླང་དོར་ལམ་སྟོན་གྱི་བཀའ་སློབ་ཀྱང་བཀའ་དྲིན་བསྩལ་ཏོ།།  །།

 
༡༨ ཇོ་ནང་མ་དགོན་སྒོ་འབྱེད་སོགས་མཛད་ཚུལ།
 
 
	དགུང་གྲངས་དྲུག་ཅུ་རེ་དགུ་བཞེས་པ་ལྕགས་འབྲུག  ཕྱི་ལོ་ ༢༠༠༠ ཟླ་ ༡ ཚེས་ ༡༦ ཉིན།  ༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་སུ་མཚན་འཁོད་སྙན་ཞུ་ཞིག་འབུལ་གནང་མཛད་དེ།  དེང་རྒྱ་གར་བཙན་བྱོལ་བོད་མིའི་ཁྲོད་དུ་བོད་ཀྱི་ཆོས་བརྒྱུད་ཆེན་པོ་བཞི་དང་གཡུང་དྲུང་བོན་ཞེས་པ་ཡོངས་གྲགས་ལས།  རང་རེ་དཔལ་རྒྱལ་བ་ཇོ་ནང་པའི་ཆོས་བརྒྱུད་བོད་ཀྱི་ཆོས་བརྒྱུད་ཀྱི་གྲལ་དུ་ཚུད་མེད་སྟབས།  རྒྱ་གར་སོགས་སུ་ཇོ་ནང་བསྟན་པ་ཉམས་གསོའི་ཐད་འགལ་རྐྱེན་མི་ཉུང་བ་ཞིག་བྱུང་དང་འབྱུང་བཞིན་ཡོད་པར་བརྟེན།  ད་ནས་བཟུང་གཞུང་འབྲེལ་ཡིག་ཆ་ཁག་ཏུ་ཆོས་བརྒྱུད་ཆེན་པོ་ལྔ་ཞེས་འཁོད་གནང་ཡོང་བ་དང་།  ལྷག་པར་དུ་ཇོ་ནང་སྤྱི་འཐུས་བསྐོ་བཞག་ཆོག་པ་སོགས་མདོར་ན་ཆོས་བརྒྱུད་སྤྱི་མཚུངས་ཀྱི་ཐོབ་ཐང་འདྲ་མཉམ་གནང་སྐྱོང་ཡོང་བ་ཞེས་གསོལ་འདེབས་ཞུ་ཡིག་གི་ངོ་བཤུས་བཀའ་ཤག་དང་།  སྤྱི་འཐུས།  ཆོས་རིག་ལས་ཁུངས་བཅས་སུ་འབུལ་གནང་མཛད།  འདི་ནི་སྐྱབས་མགོན་རྗེ་བཙུན་དམ་པ་རིན་པོ་ཆེས་མཚན་འཁོད་སྙན་ཞུ་ཕུལ་ཐེངས་གསུམ་པ་ཡིན།  
	ཕྱི་ལོ་ ༢༠༠༠ ཟླ་༢ ཚེས་ ༡༢ ཉིན།  སོག་ཡུལ་གསང་བདག་དར་རྒྱས་གླིང་གི་མཁན་བླ་འདུས་སྤྱི་ནས་འོས་སྤྲུལ་མཚན་ཐོ་ཕུལ་དེ་ཐུགས་དམ་བརྟག་ཞུའི་གསོལ་འདེབས་ཞུས་པ་བཞིན།  སྐྱེད་བྱེད་མི་འཇུད་རྡོ་རྗེ་དང་།  སྐྱེད་མ་རང་ཏེས་གེར་གཉིས་ཀྱི་བུ་སིམ་ལ་ཇོ་ནང་དགོན་དུ་བཞུགས་པ་དེ་ཉིད།  དཔལ་འབར་ཨེར་ཏི་ནི་སྐུ་ཕྲེང་བརྒྱད་པར་ངོས་འཛིན་ཐུགས་ཐག་བཅད་ཅིང་།  མཚན་ཀུན་མཁྱེན་བློ་གྲོས་ཅེས་བསྩལ་ཏེ།  མཛད་འཕྲིན་བསྟན་འགྲོར་སྨན་པའི་ཐུགས་སྨོན་རྒྱ་ཆེར་མཛད།  ད་ལྟའི་ཆར་འབྲས་སྤུངས་སྒོ་མང་གྲྭ་ཚང་དུ་ཐོས་བསམ་སློབ་གཉེར་ལ་བརྩོན་བཞིན་བཞུགས།  
	ཕྱི་ལོ་ ༢༠༠༠ ལོའི་བོད་ཀྱི་ལོ་གསར་དགའ་སྟོན་གྲུབ་བསྟུན།  རིང་ནས་འདྲིས་པའི་ཆོས་ཀྱི་མཆེད་པོ་པཎ་ཆེན་འོས་སྤྲུལ་རིན་པོ་ཆེར་6གནམ་ལོ་གསར་བའི་ལེགས་སྐྱེས་ཀྱི་ཚུལ་དུ་གསུང་འཕྲིན་ཚིག་སྦྱོར་ཕུན་ཚོགས་པ་ཞིག་ཕུལ་བ་ཁོ་བོས་ཡི་གེར་ཕབ་པ།  
 
“པཎ་ཆེན་འོད་སྤྲུལ་རིན་པོ་ཆེར་ལོ་གསར་ལེགས་སྐྱེས་སུ་ཕུལ་བ་ཤིས་ཚིག་དུང་གི་མེ་ཏོག
 
འཕགས་བོད་པ༷ཎ་ཆེ༷ན་གཞུང་ལུགས་ཀུན་དའི་ཚལ།།
རྣམ་དཔྱོད་ཟླ་ཤེལ་གཞོན་ནུའི་འོ༷ད་ཕྲེང་གིས།།
ཡོངས་གྲོལ་ཆོས་ཀྱི་བསིལ་ཟེར་འབུམ་འཇོ་བ།།
མཆོག་སྤྲུལ་ཟླ་བ་གསར་བའི་ཉེ་དྲུང་དུ།།
 
འདི་ན་ཟང་ཟིང་སྒྱུ་མའི་སྐྱེད་ཚལ་དུ།།
དུཿཁའི་འཇིགས་པས་བྲེལ་བའི་བགྲེས་སོང་བདག།
བདག་གཅེས་འགོང་བོའི་གཡུལ་ལས་རྒྱལ་མིན་ཡང་།།
ཡང་དག་རིག་པའི་དོན་གྱིས་འཚོ་ཞིང་མཆིས།།
 
གང་ཚེ་མཁའ་སྟོང་ཐིག་མིག་ཡིད་འོང་མའི།།
མཛེས་ཞལ་གསར་དུ་བཞད་པའི་དུས་སྟོན་དུ།།
ཤིས་ཚིག་དུང་གི་མེ་ཏོག་འཐོར་འོས་ཀྱང་།།
སྣ་ཚོགས་རྐྱེན་གྱིས་བསྐལ་བས་རིང་དུ་ལུས།།
 
འོན་ཀྱང་ཁྱོད་ཀྱི་མཁྱེན་པའི་ནགས་ཀླུང་ལས།།
ལེགས་སྐྱེས་འབྲས་བུའི་དྲི་བསུང་ཡོངས་འཐུལ་བས།།
དགའ་སྤྲོའི་སྤུ་ལོང་གཡོས་པའི་ཟློས་གར་ལ།།
བསམ་གཏན་བཞི་བའི་རེག་བྱས་མཚོན་དུ་མེད།།
 
སླར་ཡང་སྲིད་ཞིའི་མཆོད་སྡོང་སྟོང་གི་སྐུ།
ཇི་སྙེད་འགྲོ་ཁམས་རྒྱ་མཚོའི་ཞིང་མཆོག་ཏུ།།
མི་འགྱུར་གཡུང་དྲུང་ངོ་བོར་རྟག་བཞུགས་ཆེད།།
ཤིས་བརྗོད་རྒྱུད་མངས་བརྡུང་ངོ་ཐུགས་བསྐྱེད་མཛོད།།
 
ཕྱི་རུ་བཀྲ་ཤིས་འཛམ་གླིང་ཞི་བདེར་གནས།།
ནང་དུ་བདེ་ལེགས་རང་དབང་ལོངས་སུ་སྤྱོད།།
ཀུན་ཏུ་ཕུན་ཚོགས་འདོད་དགུའི་དཔལ་ལ་རོལ།།
ཐུགས་བཞེད་ལྷུན་གྱིས་འགྲུབ་པའི་བཀྲ་ཤིས་ཤོག།
འཕགས་ཡུལ་བཞུགས་སྒར་རྡ་རམ་ས་ལ་རྟག་བརྟན་རིག་པ་འབྱུང་བའི་ལྡིང་ཁང་ནས། ཕྱི་ལོ་ ༢༠༠༠ ཟླ་ ༢ ཚེས་ ༡༦ དགེ་བར་གུས་ཕྱག་བཅས།   ཞེས་ཕུལ།”  ཞེས་སོ།།
	ཡང་ཕྱི་ཟླ་ ༢ ཚེས་ ༢༡ ཉིན།  ནང་ཐུགས་ཀྱི་སྲས་གཅིག་པུ་སེར་སྨད་འོད་ཟེར་རིན་པོ་ཆེར་ཡང་གསུང་འཕྲིན་སྙན་ཚིག་གིས་སྤུད་དེ་ཕུལ་བ་འདི་ལྟར།
 
 “སེར་སྨད་སྤྲུལ་སྐུ་འོད་ཟེར་ལ་ཕུལ་བ།
 
འཁྲུལ་བྲལ་ཞྭ་སེ༷ར་བསྟན་པའི་མཚོ་ཀླུང་དུ།།
རྨ༷ད་བྱུང་འོ༷ད་ཟེ༷ར་སྟོང་གི་འཇོ་སྒེག་གིས།།
ཐོས་བརྩོན་རིག་པའི་རྐྱལ་ལ་དབང་འབྱོར་བ།།
མཆོག་སྤྲུ༷ལ་གསེར་མིག་གཞོན་ནུའི་སྐུ༷་དྲུང་དུ།། 
 
སྲིད་འབྱོར་ནགས་ཀླུང་སྟུག་པོའི་དོ་ར་ན།།
རྙེད་བཀུར་བྲང་འགྲོའི་གྲོགས་དང་འགྲོགས་ན་ཡང་།།
གཞན་ཕན་ཞི་བསིལ་སྐལ་བ་མི་དམན་པའི།།
ཆོས་མཆེད་དམ་པའི་མིང་གིས་ཚིག་འདི་གསོལ།།
 
དེང་འདིར་ཁྱོད་ཀྱི་མཁྱེན་པའི་བསིལ་གྲིབ་འོག།
མཁས་རྣམས་ངལ་གསོར་རོལ་བའི་གཏམ་གྱི་རྔ།།
མ་བསྐུལ་དྲི་བཞོན་བུ་མོས་བརྡུང་བའི་སྒྲ།
འདི་ན་སྤྲིན་སྐྱེས་དབྱངས་དང་ཐ་མི་དད།།
 
གནམ་བསྐོས་དགའ་བ་བརྒྱ་ལྡན་གདུགས་དཀར་འོག།
ཅི་དགར་རོལ་བའི་བསྐལ་བཟང་དུས་ཀྱི་སྨན།།
ཡུན་ཐུང་སྒྱུ་མའི་འགྲོས་ཀྱི་ངང་ཚུལ་ལ།།
བསམ་ན་ཤེས་ལྡན་སྐྱེ་བོ་སུ་མི་དད།།
 
འོན་ཀྱང་ཆགས་སྡང་ཆང་གིས་རྒྱུད་དཀྲུགས་པའི།།
རྟོག་གེ་ལག་ལྡན་སྨྱོན་པའི་ཁྱུ་ཚོགས་ཀྱིས།།
མ་རུང་སྡིག་པའི་འཁུན་སྒྲ་ཆེར་བཏོན་ཀྱང་།།
སྐལ་བཟང་གདོང་ལྔའི་སྲས་པོ་འཇིགས་དོན་ཅི།།
 
ལྷག་བསམ་པད་དཀར་བཞད་པའི་ལྟེ་བ་རུ།།
ཤེས་ལྡན་བུང་བ་དགའ་བའི་གར་གྱིས་བྲེལ།།
ངན་སྐྱུག་འདམ་དུ་བཞུར་བའི་གཅོང་རོང་དུ།།
ཕྲག་དོག་སྦྲང་ནག་ཚོགས་ཀྱང་དེ་བས་བྲེལ།།
 
དེ་ཕྱིིར་ཚང་ལ་མ་ནོར་རྒྱལ་བའི་བསྟན།།
གསེར་མདོག་ཅོད་པཎ་འཆང་བའི་རིང་ལུགས་མཆོག།
སྤེལ་ཕྱིར་བློ་ལྡན་དགའ་བའི་བྲོ་གར་ལ།།
མི་བཟོད་ཆོ་ངེ་བཏོན་ཀྱང་སུ་ཞིག་བཤོལ།།
 
དེ་ལྟར་དོན་ལྡན་ཚིག་གི་ཟེགས་མ་ཙམ།།
ཁྱོད་ཉིད་དགྱེས་པའི་རྫས་སུ་ཅུང་ཟད་འཐོར།།
མི་རིང་དགྱེས་ཞལ་མཇལ་བའི་དུས་ཀྱི་ཆར།།
དགའ་སྤྲོའི་མོལ་མཆིད་བསྟར་ལ་བདག་ཡིད་རིངས།།
 
རྒྱལ་བསྟན་གངས་ཀྱི་རི་བོ་ཉམས་དགའ་བར།།
ལུང་རིགས་གཡུ་རལ་ངོམ་པའི་བཤེས་གཉེན་ཁྱོད།།
ཕྱོགས་ལྷུང་གཉིས་འཐུང་དཔུང་ཚོགས་ལས་རྒྱལ་ཏེ།།
ཞབས་པད་སྲིད་པའི་མཐར་ཡང་ནུབ་མེད་ཤོག།
ཅེས་བཞུགས་སྒར་རྡ་རམ་ས་ལའི་རྟག་བརྟན་བླ་བྲང་གི་ཡང་ཐོག་རང་ཤག་ཆོས་ཀྱི་དགའ་ཚལ་ནས་ཕྱི་ལོ་ ༢༠༠༠ ཟླ་ ༢ ཚེས་ ༢༡ ཉིན་གུས་ཕྱག་བཅས།”  ཞེས་བསྩལ།  
	ཕྱི་ཟླ་ ༤ ཚེས་ ༡༨ ཉིན་གྱི་སྔ་དྲོར་ཐེག་ཆེན་ཆོས་གླིང་གཙུག་ལག་ཁང་དུ་༧གོང་ས་༧སྐྱབས་མགོན་ཆེན་པོ་མཆོག་གངས་ལྗོངས་ལུགས་གཉིས་ཀྱི་གསེར་ཁྲིར་མངའ་གསོལ་ཞུས་ནས་བགྲང་བྱ་ཧྲིལ་བོ་དྲུག་ཅུ་འཁོར་བའི་དུས་དྲན་མཛད་སྒོར་ཕེབས།  ༧གོང་ས་ཐམས་ཅད་མཁྱེན་པའི་བཀའ་དྲིན་རྗེས་སུ་དྲན་བཞིན།  ཁོང་གི་རླབས་ཆེན་ཐུགས་བཞེད་མཐའ་དག་ལྷུན་གྱིས་འགྲུབ་པའི་ཐུགས་སྨོན་མཛད།  
	ཕྱི་ཟླ་ ༥ ཚེས་ ༤ ཉིན།  ༧གོང་ས་༧སྐྱབས་མགོན་ཆེན་པོ་མཆོག་བཞུགས་སྒར་རྡ་རམ་ས་ལར་ཞབས་སོར་འཁོད་ནས་མི་ལོ་བཞི་བཅུ་འཁོར་བའི་རྟེན་འབྲེལ་མཛད་སྒོའི་ཉིན།  རྒྱ་གར་ས་གནས་མི་མང་གིས་ཧུན་རྡུའི་ཆོས་ལུགས་ཀྱི་ཆོ་གའི་སྒོ་ནས་སྦྱིན་སྲེག་དང་འབྲེལ།  ༧གོང་ས་༧སྐྱབས་མགོན་ཆེན་པོ་མཆོག་ལ་བརྟན་བཞུགས་ཕུལ་བའི་མཛད་སྒོར་མཉམ་ཞུགས་མཛད།  ཐུགས་དགྱེས་སྤྲོའི་ངང་མཛད་སྒོ་ཡོངས་སུ་མཇུག་མ་གྲོལ་བར་སྤྲོ་བཞུགས་མཛད།  
	ཕྱི་ལོ་ ༢༠༠༠ ཟླ་ ༥ ཚེས་༡༥ ཉིན།  ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་གི་སྒོ་འབྱེད་མཛད་སྒོ་བསྐྱང་སླད།  རྗེ་བཙུན་རིན་པོ་ཆེ་སྐུ་འཁོར་ལྷན་རྒྱས་ཕེབས་འཁོར་ནང་ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་དུ་ཆིབས་བསྒྱུར་བཀའ་དྲིན་བསྐྱངས་ཤིང་།  དགོན་པར་ཕེབས་མཚམས་གྲྭ་ཚང་གིས་སེར་ཕྲེང་གི་བཀོད་པ་ཡིད་དུ་འོང་བ་དང་།  སྤོས་འདྲེན།  དུང་རྒྱ་གླིང་།  རོལ་ཆེན་སོགས་མཆོད་པའི་བྱེ་བྲག་དཔག་ཏུ་མེད་པའི་ཁྲོད་གཟིམ་ཆུང་དུ་གདན་འདྲེན་ཞུས།  
	ཚེས་ ༡༨ ཉིན་གྱི་སྔ་དྲོར་ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་དང་།  འཕགས་བོད་མཛའ་འབྲེལ་ཚོགས་པ་གཉིས་ཀྱི་བཀོད་སྒྲིག་འོག  རྒྱ་བོད་དབྱིན་གསུམ་གྱི་མི་གྲངས་ལྔ་བརྒྱ་ལྷག་མཉམ་འཛོམས་ཀྱིས།  སྟོན་པ་ཐུགས་རྗེ་ཅན་མཉམ་མེད་ཤཱཀྱའི་དབང་པོའི་འཁྲུངས་ཚེས་དང་།  ༧གོང་ས་༧སྐྱབས་མགོན་༧རྒྱལ་བའི་དབང་པོ་ཐམས་ཅད་མཁྱེན་གཟིགས་ཆེན་པོ་མཆོག་གངས་ལྗོངས་ལུགས་གཉིས་ཀྱི་གསེར་ཁྲིར་མངའ་གསོལ་ཞུས་ནས་བགྲང་བྱ་ཧྲིལ་བོ་དྲུག་ཅུ་འཁོར་བའི་དུས་ཆེན་སྲུང་བརྩི་དང་ཆབས་གཅིག་ཏུ་ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་སྒོ་འབྱེད་མཛད་སྒོ་དགོན་པའི་གཙུག་ལག་ཁང་གི་མདུན་ཐང་དུ་བསྐྱངས།
	མཛད་སྒོའི་ཐོག་སྐུ་མགྲོན་གཙོ་བོ་རྒྱ་གར་ཧི་མ་ཅལ་མངའ་སྡེའི་སྲིད་སྐྱོང་སྐུ་ཞབས་ཝི་ཤིཎ་ཀན་ཌ་ཤིསྟི་དང་།  རིས་མེད་ཆོས་བརྒྱུད་ཁག་གི་བླ་སྤྲུལ་རྣམ་པ།  རང་གཞུང་ཆོས་རིག་ལས་ཁུངས་ཀྱི་དྲུང་ཆེ་བློ་བཟང་མཁས་གྲུབ།  ས་གནས་བདེ་དོན་དང་།  བོད་གཞུང་སིམ་ལ་གཏན་སློབ་ཀྱི་སློབ་སྤྱི།  སོ་ལན་གཡུང་དྲུང་བོན་གྱི་སྐུ་ཚབ་བཅས་ཆེད་ཕེབས་གནང་།  
	སྐུ་མགྲོན་གཙོ་བོ་རྒྱ་གར་ཧི་མ་ཅལ་མངའ་སྡེའི་སྲིད་སྐྱོང་སྐུ་ཞབས་ཝི་ཤིཎ་ཀན་ཌ་ཤིསྟི་མཆོག་དང་།  སྐྱབས་མགོན་རྗེ་བཙུན་དམ་པ་རིན་པོ་རྣམ་གཉིས་ཀྱིས།  དགེ་འདུན་པས་ཤིས་བརྗོད་སྨོན་ཚིག་གི་འདོན་དབྱངས་དང་བསྟུན།  སྒོ་འབྱེད་དར་ཚོན་སྣ་ལྔ་དཀྲོལ་ཏེ་གཙུག་ལག་ཁང་གི་སྣང་གསལ་མར་མེ་སྒྲོན་འབུལ་ཞུས།  དེ་རྗེས་མངའ་སྡེའི་སྲིད་སྐྱོང་སྐུ་ཞབས་ཝི་ཤིཎ་ཀན་ཌ་ཤིསྟི་མཆོག་གིས།  འཚེ་མེད་ཞི་བའི་སྟོན་པ་མཉམ་མེད་ཤཱཀྱའི་དབང་པོ་དང་།  ཁོང་གི་རྗེས་འཇུག་༧གོང་ས་༧སྐྱབས་མགོན་༧རྒྱལ་བའི་དབང་པོ་ཐམས་ཅད་མཁྱེན་གཟིགས་ཆེན་པོ་མཆོག་གི་མཛད་པ་ཞེས་པའི་བརྗོད་གཞིའི་ཐོག་གསུང་བཤད་གནང་།  དེ་རྗེས་ཧིན་བོད་མཛའ་འབྲེལ་ཚོགས་པའི་ཚོགས་གཙོ་དང་།  ཆོས་རིག་དྲུང་ཆེ་རྣམ་གཉིས་ཀྱིས་བཀའ་སློབ་གསུང་བཤད་གནང་གྲུབ་རྗེས།  སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་གིས།  དེར་ཕེབས་སྐུ་མགྲོན་ཡོངས་ལ་འཚམས་འདྲིའི་ཤིས་ཚིག་གིས་མདུན་བསུས་ཏེ།  ཐོག་མར་དུས་ཆེན་གསུམ་འཛོམས་ངོ་སྤྲོད་དང་འབྲེལ་དཔལ་རྒྱལ་བ་ཇོ་ནང་པའི་ཆོས་བརྒྱུད་ཀྱི་སྔ་ཕྱིའི་བྱུང་རིམ་དང་།  ད་ལྟའི་གནས་བབ།  མ་འོངས་རྒྱུན་འཛིན་གནང་ཕྱོགས།  དམིགས་བསལ་ཇོ་ནང་མ་དགོན་གྱི་བྱུང་རིམ་དང་།  འབྱུང་འགྱུར་གྱི་མཛད་འཆར།  གོང་ས་༧སྐྱབས་མགོན་༧རྒྱལ་བའི་དབང་པོ་ཐམས་ཅད་མཁྱེན་ཅིང་གཟིགས་པ་ཆེན་པོ་མཆོག་གི་ཞལ་སྔ་ནས་ཀྱིས་ཐོག་མཐའ་ཀུན་ཏུ་བཀའ་དྲིན་བླ་མེད་བསྐྱངས་གནང་མཛད་པར་རྗེས་དྲན་དང་།  ཅི་གསུང་བཀའ་བསྒྲུབ་ཞུ་རྒྱུའི་ཆོད་སེམས་བརྟན་པོའི་སྒོ་ནས་བཀའ་སློབ་ཟབ་ཅིང་རྒྱས་པ་བསྩལ།
	དེ་རྗེས་སིམ་ལ་གཏན་འཇགས་སློབ་གྲྭའི་སློབ་མ་སྐོར་ཞིག་གིས་བོད་གཞས་དང་།  ཞབས་བྲོ།  དགོན་སྡེ་ཁག་ནས་ཕེབས་པའི་གར་འཆམ་པ་རྣམས་ཀྱིས་རིམ་བཞིན་དུར་ཁྲོད་བདག་པོ་དང་།  ཤ་བ།  སེངྒེ།  བོད་ཀྱི་གཡག་རྒོད་བཅས་ཀྱི་གར་འཆམ་རྣམས་གཟིགས་འབུལ་གྲུབ་རྗེས།  སེར་སྐྱ་མི་མང་ཡོངས་ལ་ཉིན་གུང་གསོལ་ཚིགས་ཀྱང་ཕུལ།  
	ཉིན་རྒྱབ་དུས་ཚོད་གསུམ་གྱི་ཐོག  སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་གཟིམ་ཆུང་ནས་སྤྱན་རྒྱ་སྤོས་ཀྱིས་སྤྱན་འདྲེན་ཞུས་ཏེ།  བཞུགས་ཁྲིར་འཁོད་མཚམས་ཆོས་རིག་དྲུང་ཆེ་བློ་བཟང་མཁས་གྲུབ་ལགས་ཀྱིས་མཎྡལ་རྟེན་གསུམ་འདེགས་འབུལ་དང་།  འདུས་སྡེར་མང་ཇ་སྐུ་འགྱེད་བཅས་འབུལ་གནང་མཛད་ཅིང་།  དགེ་འདུན་པ་རྣམས་ཀྱིས་མཇུག་མཐའི་ཤིས་བརྗོད་ཀྱི་མེ་ཏོག་འཐོར་བཞིན་སྒོ་འབྱེད་མཛད་སྒོ་བདེ་ལེགས་ངང་མཇུག་གྲུབ།  དེའི་ཚུལ་རྒྱས་པར་བོད་མིའི་རང་དབང་གསར་ཤོག་7ཏུ་བཀོད་འདུག  
	ཚེས་ ༢༠ ཉིན་སྐྱབས་མགོན་རྗེ་བཙུན་དམ་པས་རང་དགོན་གྱི་བླ་གྲྭ་ཡོངས་ལ་ཐུགས་བརྩེས་དམིགས་བསལ་མཇལ་ཁ་དང་ནང་མའི་བཀའ་སློབ་བསྩལ།  དགེ་འདུན་པར་ཉིན་གུང་གསོལ་ཚིགས་དང་།  མང་ཇ།  སྐུ་འགྱེད་བཅས་ཕུལ་གནང་མཛད་དེ།  དེའི་ཕྱིར་ཉིན་སྐུ་འཁོར་ལྷན་རྒྱས་བཅས་ཕྱིར་བཞུགས་སྒར་རྟག་བརྟན་བླ་བྲང་དུ་ཆིབས་བསྒྱུར་མཛད།
	ཕྱི་ལོ་ ༢༠༠༠ ཟླ་ ༨ ཚེས་ ༢༣ ཉིན།  ཨ་རིར་བཞུགས་པའི་ཇོ་ནང་སྤྲུལ་སྐུ་བཀྲ་ཤིས་རྒྱལ་མཚན་དང་།  བོད་མདོ་སྨད་མགོ་ལོག་ལུང་སྐྱ་དགོན་མི་འགྱུར་བདེ་ཆེན་གླིང་གི་མཁན་ཆེན་ཚུལ་ཁྲིམས་དར་རྒྱས་རྣམ་གཉིས་ཀྱིས།  ༧གོང་ས་༧སྐྱབས་མགོན་ཆེན་པོར་མཚན་འཁོད་སྙན་ཞུ་ཞིག་ཕུལ་ཏེ།  ཇོ་ནང་ཆོས་བརྒྱུད་ལ་ཐོབ་ཐང་འདྲ་མཉམ་གནང་སྐྱོང་ཡོང་བ་ཞེས་གསོལ་འདེབས་ཞུས་པའི་ངོ་བཤུས་ཁོ་བོའི་ལག་ཏུ་འབྱོར་བ་རྗེ་བཙུན་རིན་པོ་ཆེར་སྤྱན་བསྟར་ཞུས་པས།  ཁོང་གིས་འཕྲལ་དུ་དེ་ལ་རྒྱབ་གནོན་གྱི་ཚུལ་དུ་༧གོང་ས་༧སྐྱབས་མགོན་ཆེན་པོར་དེ་ལུགས་ཀྱིས་མཚན་འཁོད་སྙན་ཞུ་དང་།  དེའི་ངོ་བཤུས།  བཀའ་ཤག་དང་།  ཆོས་རིག་ལས་ཁུངས།  བོད་མི་མང་སྤྱི་འཐུས་བཅས་སུ་ཕུལ་གནང་མཛད།  འདི་ནི་རྗེ་བཙུན་རིན་པོ་ཆེས་རང་གཞུང་ལ་སྙན་ཞུ་ཕུལ་ཐེངས་བཞི་བ་ཡིན།  
	ཕྱི་ལོ་ ༢༠༠༠ ཟླ་ ༣ ཚེས་ ༢༢ ཉིན།  རང་གཞུང་ཆོས་རིག་ལས་ཁུངས་ཀྱི་རྩོམ་སྒྲིག་ལས་བྱེད་བློ་བཟང་ཤེས་རབ་ལགས།  རྗེ་བཙུན་རིན་པོ་ཆེའི་དྲུང་དུ་བཅར་དེ་ཡིག་ཐོག་ནས་ཁོ་བོ་དེ་གའི་ལས་ཁུངས་སུ་རྒྱ་བལ་འབྲུག་གསུམ་གྱི་དགོན་པའི་ལོ་རྒྱུས་རྩོམ་སྒྲིག་ལས་རོགས་སུ་ཆེད་དུ་གདན་ཞུས་བྱས་པས།  རྗེ་བཙུན་རིན་པོ་ཆེས་དེ་ལུགས་ཞལ་བཞེས་གནང་།  དེར་བརྟེན་ཁོ་བོས་ཀྱང་མོས་མཐུན་བྱས་ཏེ་གདན་འདྲེན་ཞུ་ཡིག་ཐོག་གསལ་འཁོད་ལྟར།  ཟླ་ ༤ ཚེས་ ༡ ཉིན་ནས་བཟུང་མགོ་འཛུགས་ཀྱིས།  རྒྱ་གར་དང་།  བལ་བོ།  འབྲུག་ཡུལ་བཅས་སུ་ཡོད་པའི་བོད་ཀྱི་དགོན་སྡེ་ཁག་གི་ལོ་རྒྱུས་རྩོམ་སྒྲིག་བྱས།  དེ་དུས་ཆོས་རིག་ལས་ཁུངས་ཀྱི་བཀའ་བློན་བཀྲ་ཤིས་དབང་འདུས་དང་།  དྲུང་ཆེ་སྔོན་མ་བློ་བཟང་མཁས་གྲུབ་དང་།  རྗེས་མ་གཡུ་ཐོག་ཀརྨ་དགེ་ལེགས་རེད།  ངས་ལས་མགོ་བཙུགས་ནས་ཅང་མ་འགོར་བར་དྲུང་ཆེ་བློ་བཟང་མཁས་གྲུབ་རྒན་ཡོལ་དུ་ཕེབས།  
	དེ་དུས་ཆོས་རིག་ལས་ཁུངས་ཀྱི་ལས་བྱེད་རྣམས་ཀྱིས་བཤད་པ་ལྟར་ན།  རྩོམ་སྒྲིག་གི་ལས་གཞི་འདི་ཆོས་རིག་ལས་ཁུངས་ནས་མགོ་བཙུགས་ཏེ་མི་ལོ་བཅུ་ལྷག་འགོར་ཡོད་ཟེར།  གང་ལྟར་ཁོ་བོས་ལོ་གཅིག་ལྷག་ཙམ་གྱི་རིང་རྩོམ་སྒྲིག་མཐའ་འཁྱོལ་བྱས།  ཐོག་མར་དགོན་དེབ་8རྩོམ་སྒྲིག་བྱེད་སྟངས་ཐད་དང་པོར་གཡུང་དྲུང་བོན།  དེ་ནས་སྔ་འགྱུར་རྙིང་མ་ཞེས་བསྒྲིག་ན་ལེགས་ཚུལ་གྱི་བསམ་ཚུལ་ལ་དྲུང་ཆེས་མོས་མཐུན་མ་བྱས་སྟབས།  དང་པོ་སྔ་འགྱུར་རྙིང་མ་པ།  གཉིས་པ་དཔལ་ལྡན་ས་སྐྱ་པ།  གསུམ་པ་དཔལ་བཀའ་བརྒྱུད་པ།  བཞི་པ་རྒྱལ་བ་ཇོ་ནང་པ9།  ལྔ་པ་རི་བོ་དགེ་ལྡན་པ།  དྲུག་པ་རིས་མེད་བཙུན་དགོན་ཁག  བདུན་པ་གཡུང་དྲུང་བོན་ཞེས་དོན་ཚན་བདུན་དུ་བསྡུས་ཏེ།  ཕྱི་ལོ་ ༢༠༠༡ ཟླ་ ༢ ཚེས་ ༣༠ ཉིན་ཡོངས་སུ་བརྩམས་གྲུབ་ནས་རྒྱ་གར་རྒྱལ་ས་ལྡི་ལི་གསར་བའི་པར་སྐྲུན་ཁང་དུ་བསྐྱལ།  ཟླ་ ༣ ནང་དགོན་དེབ་པར་བསྐྲུན་གྲུབ་ནས་རྡ་རམ་ས་ལར་འབྱོར་མ་ཐག་ཡ་མཚན་པའི་གནས་ཚུལ་ཞིག་བྱུང་།  
	དེ་ནི་ཇོ་ནང་ཆོས་བརྒྱུད་བོད་ཀྱི་ཆོས་གྲལ་དང་།  ཇོ་ནང་པ་བོད་ཀྱི་མི་གྲལ་ནས་རྒྱང་འབུད་གཏོང་བའི་བཙན་བཀའ་ཞིག་རེད།  ཁོ་བོས་རྩོམ་སྒྲིག་གི་བརྒྱུད་རིམ་ཁྲོད།  བཀའ་བློན་དང་དྲུང་ཆེ་ལས་གྲོགས་བཅས་ལ་སྤྱན་བསྟར་རིམ་གྱིས་ཞུས་ཏེ་རྩོམ་སྒྲིག་པར་བསྐྲུན་བྱས་པ་ཡིན་ལ།  ཁོང་ཚོས་ཀྱང་ཇོ་ནང་སྐོར་ཅུང་རྒྱས་པར་བྲིས་ན་ཆོག་ཅེས་བཀའ་ཁྲོལ་ཡང་ཐོབ་ཡོད།  ཡིན་ན་ཡང་དགོན་དེབ་པར་བསྐྲུན་གྲུབ་ནས་རྡ་སར་སླེབས་མ་ཐག་སྟེ།  ཟླ་ ༣ ཚེས་ ༢༣ ཉིན།  ཁོ་བོ་དང་བློ་བཟང་ཤེས་རབ་གཉིས་དྲུང་ཆེའི་དྲུང་དུ་འབོད་འགུག་བྱས།  བཀའ་བཀྱོན་མེ་སྟག་འཚུབ་འཚུབ་བྱས་ཏེ།  དགོན་དེབ་ནང་གི་ཇོ་ནང་ཆོས་བརྒྱུད་ཀྱི་མིང་ནག་གསུབ་ཐོངས་ཤིག  ནག་གསུབ་གཏོང་བྱེད་གྲ་སྒྲིག་བྱེད་ངེས་ཞེས་བློ་བཟང་ཤེས་རབ་ལགས་སུ་ཆེད་མངགས་བྱས།  ངས་དྲུང་ཆེར་གསལ་བཤད་ཞུས་ཀྱང་གསན་ཙམ་ཡང་མ་གནང་བས་ཐབས་ཟད་དེ།  ཕྱིར་རྟག་བརྟན་བླ་བྲང་དུ་ཡོང་ནས་རྗེ་བཙུན་རིན་པོ་ཆེར་དེ་ལུགས་སྙན་སེང་ཞུས་པས།  ཁོང་ཐུགས་ཧ་ཅང་ཕམ་པའི་ཚུལ་གྱིས་སྐྱོན་མི་འདུག  གང་ལྟར་རྙོག་དྲ་བྱུང་ཚར་བ་རེད།  འཇིགས་དགོས་དོན་གང་ཡང་མེད།  མུ་མཐུད་དུ་ཤུགས་རྒྱོབས།  ང་ཚོས་རྒྱབ་སྐྱོར་ཡོད།  གལ་ཏེ་༧རྒྱལ་དབང་ཐམས་ཅད་མཁྱེན་པར་སྙན་སུན་ཞུ་དགོས་བྱུང་ཡང་ངས་ཞུ་ཆོག་ཅེས་དོན་ལྡན་ལམ་སྟོན་གྱི་བཀའ་མཆིད་དགྱེས་བཞིན་དུ་བསྩལ་བས་ཁོ་བོར་བློ་སྟོབས་རྒྱས།  
	དེའི་ཕྱི་ཉིན་ཁོ་བོ་དྲུང་ཆེའི་10མདུན་དུ་བཅར་ཏེ།  དགོན་དེབ་ཏུ་བཞི་བ་རྒྱལ་བ་ཇོ་ནང་པ་ཟེར་བ་འདི་ཆོས་བརྒྱུད་བཞི་བ་ཡིན་ཟེར་གྱི་ཡོད་པ་མ་རེད།  འདི་དོན་ཚན་རེད།  ལྔ་པ་རི་བོ་དགེ་ལྡན་པ་དང་།  དྲུག་པ་རིས་མེད་བཙུན་དགོན་ཁག  བདུན་པ་གཡུང་དྲུང་བོན་ཞེས་བྲིས་ཡོད་པས་ཆོས་བརྒྱུད་བདུན་དུ་ཐལ་བའི་སྐྱོན་ཡོད་པ་རེད་ཅེས་ཞུས་ཀྱང་ཉན་འཇོག་མི་བྱེད་པའི་ཁར།  ཁ་སང་ཐག་བཅད་པ་དེ་ག་རང་ཡིན།  ཇོ་ནང་པའི་མིང་ནག་གསུབ་ཐོངས་ཤིག་ཅེས་བཙན་བཀའ་བསྐྱར་དུ་བསྒྲགས་པས།  ཁོ་བོ་ཡང་ཐབས་ཟད་དེ།  ཇོ་ནང་མ་དགོན་དང་།  སྐུ་སྒེར་དྲུང་ཆེ11།  བོད་མི་མང་སྤྱི་འཐུས་ཀྱི་མདོ་སྨད་རྒྱུན་ལས་12རྣམ་པ་སོགས་ལ་ཡང་སྙན་སེང་ཕུལ་བ་མ་ཟད།  ཁྲིམས་ཐག་དྲང་མིན་ལ་མ་ལྟོས་པར་ཆེས་མཐོའི་ཁྲིམས་ཞིབ་ཁང་དུ་གཏུགས་དགོས་བྱུང་ཡང་གཏུག་རྒྱུར་གཏན་འཁེལ་བྱས་པ་ཡིན།  
	ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་གི་མཁན་རིན་པོ་ཆེ་13དང་།  དྲུང་ཡིག14  དབུ་མཛད15སོགས་ཀྱི་རྒྱབ་སྐྱོར་འོག  ཁོ་བོ་མདུན་ལ་མཐོ་གང་ནུར་བ་ལས་རྒྱབ་ལ་སོར་གང་མ་ནུར་བར་རྩོད་གླེང་བྱས་པའི་མཇུག་འབྲས་སུ་དགོན་དེབ་ནང་གི་ཇོ་ནང་ཆོས་རྒྱུད་ཀྱི་མཚན་རང་སོར་མི་འཇོག་ཐབས་མེད་བྱུང་ཡང་།  གནད་དོན་འདིས་གཞིས་བྱེས་ཇོ་ནང་པ་ཡོངས་ཀྱི་སེམས་ལ་གསུབ་ཏུ་མེད་པའི་རྨ་ཁ་ཞིག་བཟོས་ཡོད་པར་མ་ཟད།  འདི་ནི་བཙལ་བྱོལ་བོད་གཞུང་གི་ལོ་རྒྱུས་ནང་གི་ནག་ཐིག་ཆེན་པོ་ཞིག་ཅི་ལ་མིན།  
	ཉིན་ཤས་རྗེས་དགོན་དེབ་ནང་གི་ཇོ་ནང་པའི་མཚན་རེ་ཞིག་ནག་གསུབ་བྱེད་སྟབས་མ་བདེ་བར་རང་སོར་མི་འཇོག་ཐབས་མེད་བྱུང་བའི་གནས་ཚུལ་བྱུང་མ་ཐག  དེའི་སྐོར་རྗེ་བཙུན་རིན་པོ་ཆེར་སྙན་སེང་ཞིབ་རྒྱས་སུ་ཕུལ་བས།  ཁོང་གིས་དེས་ན་ཡག་པོ་བྱུང་།  ཡིན་ན་ཡང་ད་ཁྱེད་ཀྱི་ལས་ཀའི་ཐད་འགྱུར་བ་འགྲོ་མི་སྲིད་པ་མ་རེད།  ང་ཚོས་ཆོས་རིག་ལས་ཁུངས་ལ་དེ་ལུགས་ཀྱི་ཡི་གེ་ཞིག་བཏང་ན་བཟང་ཞེས་གསུངས་སྟེ།  ཕྱི་ལོ་ ༢༠༠༡ ཟླ་ ༤ ཚེས་ ༢༠ འཁོད་པའི་ཕྱག་ཡིག་ཞིག  རྗེ་བཙུན་རིན་པོ་ཆེ་དང་དེ་དུས་རྟག་བརྟན་བླ་བྲང་དུ་བཞུགས་པའི་ཇོ་ནང་མཁན་རིན་པོ་ཆེ་ཆོས་སྣང་རྣམ་གཉིས་ཀྱིས་མཚན་རྟགས་བསྐྱོན་ཏེ་འཕྲལ་ཏུ་གཏོང་གནང་མཛད།  
	ཕྱག་ཡིག་དེའི་ནང་དུ་འཁོད་དོན་གཙོ་བོ་ནི།  ཉེ་ཆར་དེ་ལས་ནས་རྩོམ་སྒྲིག་པར་བསྐྲུན་གནང་བའི་དགོན་དེབ་ཐོག་བྱུང་བའི་གླེང་སློང་ཐད་ངེད་ཅག་གི་རེ་འདོད་ལྟར།  བཀའ་ཁྲོལ་སྤྱིར་སྩོལ་གནང་བ་སོགས་མདོར་ན་ཇོ་ནང་ཆོས་བརྒྱུད་འཛིན་པ་རྣམས་ལ་བྱམས་བརྩེའི་གཟིགས་པ་དམིགས་ཀྱིས་གནང་བར་སྙིང་ཐག་པ་ནས་ཐུགས་རྗེ་ཆེ་ཞེས་ཞུ་རྒྱུ་དང་།  ཞེས་སོགས་བྲིས་གནང་མཛད་འདུག  ད་དུང་དེ་དང་མཉམ་དུ་ཕྱག་ཡིག་གཞན་ཞིག་ཏུ་སྔར་བཞིན།  ཇོ་ནང་བོད་ཀྱི་ཆོས་བརྒྱུད་ཀྱི་ཆོས་གྲལ་དུ་བཞག་ནས་ཆོས་བརྒྱུད་ཀྱི་ཐོབ་དབང་གཅིག་མཚུངས་གནང་རོགས་ཞེས་པའི་སྙན་ཞུར་ཁོང་དང་།  ཇོ་ནང་མཁན་རིན་པོ་ཆེ་རྣམ་གཉིས་ཀྱིས་མཚན་རྟགས་བསྐྱོན་ནས་བཀའ་ཤག་ཏུ་ཕུལ་ཞིང་།  དེའི་ངོ་བཤུས་སྐུ་སྒེར་ཡིག་ཚང་དང་།  བོད་མི་མང་སྤྱི་འཐུས་གཉིས་སུ་བཏང་གནང་མཛད།  འདི་ནི་རྗེ་བཙུན་རིན་པོ་ཆེའི་མཚན་ཐོག་ནས་བོད་གཞུང་ལ་སྙན་ཞུ་ཕུལ་ཐེངས་ལྔ་བ་རེད།  
	གང་ལྟར་གནད་དོན་དེ་ཡོངས་སུ་མཇུག་བསྒྲིལ་རྗེས།  ཁོ་བོ་ཆོས་རིག་ལས་ཁུངས་ནས་གནས་དབྱུང་བཏང་བ་རེད།  དེ་དུས་ཀྱང་རྗེ་བཙུན་རིན་པོ་ཆེས་ཐུགས་ཧ་ཅང་ཕམ་པའི་ཚུལ་མཛད་མོད།  ང་རང་སྒེར་ལ་ནི་བློ་ཕམ་གང་ཡང་མ་བྱུང་།  འོན་ཀྱང་བཙན་བྱོལ་བོད་གཞུང་གིས་ཇོ་ནང་ཆོས་བརྒྱུད་ཐོག་འཛིན་པའི་ལངས་ཕྱོགས་ནི།  ད་དུང་རྒྱལ་དབང་ལྔ་བའི་དུས་སྐབས་ཀྱི་གཡོན་ལྷུང་གི་ལམ་ལུགས་དེ་ཡིན་པ་གསལ་བོར་མཐོང་ཞིང་། རང་གཞུང་གི་སྐུ་དྲག་ཚོ་རྒྱ་གར་རང་དབང་ལུང་བར་བསྡད།  དམངས་གཙོའི་མིང་བྱང་སྙན་པོ་ཞིག་བཀོལ་སྤྱོད་གཏོང་གིན་ཡོད་པ་མ་གཏོགས།  དོན་ལ་སྒེར་གཅོད་རང་ལུགས་པ་རྐྱང་རྐྱང་ཡིན་པ་གསལ་བོར་ཤེས།  འདི་ནི་དེ་དུས་ཀྱི་ང་ཚོའི་གཞུང་དང་།  ཆོས་རིག་ལས་ཁུངས་ཀྱི་ལས་ཀ་བྱེད་ཕྱོགས་རེད།  གནད་དོན་འདིའི་ཐོག་མཐའ་བར་གསུམ་གྱི་བྱུང་བ་ཇི་བཞིན་གཞན་དུ་རྒྱས་པར་བྲིས་ཡོད་པས་དགོས་གལ་བྱུང་ན་པར་བསྐྲུན་ཀྱང་བྱེད་རྩིས་ཡོད་སྟབས་འདིར་དེ་ཙམ་ལས་ཞིབ་འབྲི་མ་བྱས།  
	ཟླ་ ༡༡ ཚེས་ ༢༦ ནས་ ༢༨ བར་ཉིན་གསུམ་རིང་རང་གཞུང་ཕྱི་དྲིལ་ལས་ཁུངས་དང་ནོར་གླིང་བོད་ཀྱི་རིག་གཞུང་གཅེས་སྐྱོང་ཁང་།  ཨ་རིའི་ཉི་འོག་གྲོང་ཁྱེར་(New York City)དུ་ཡོད་པའི་བོད་ཁང་བཅས་ནས་བཀོད་སྒྲིག་བྱས་པའི་༧གོང་ས་༧སྐྱབས་མགོན་ཆེན་པོ་མཆོག་གིས་བོད་ཀྱི་སྲིད་འགན་བཞེས་ནས་བགྲང་བྱ་ལྔ་བཅུ་འཁོར་བའི་དུས་ཆེན་དང་སྟབས་བསྟུན།  བོད་ཀྱི་ཆོས་སྲིད་ཟུང་འབྲེལ་ཐོག་བགྲོ་གླེང་ཚོགས་ཆེན་ཞིག་ནོར་གླིང་བདེ་ལྡན་གཙུག་ལག་ཁང་དུ་སྐོང་འཚོགས་གནང་བ་དེར་རྗེ་བཙུན་རིན་པོ་ཆེ་ཡང་ཚོགས་ཞུགས་གནང་།  ཚོགས་ཆེན་ཉིན་གཉིས་པའི་ཉིན།  ཆོས་སྲིད་ཟུང་འབྲེལ་ལམ་ལུགས་ཕར་ཕྱིན་དྲུག་དང་།  བསྡུ་དངོས་བཞི་དང་སྦྱར་ཏེ་དགོངས་འཆར་བཀའ་སློབ་གཟབ་རྒྱས་བསྩལ་བས་ཚོགས་ཞུགས་པ་ཡོངས་ཀྱིས་དགའ་བསུའི་ཐལ་མོ་བརྡབས།  
	ཕྱི་ལོ་ ༢༠༠༠ ཟླ་ ༡༢ ཚེས་ ༡-༣ བར་ཉིན་གསུམ་རིང་།  གངས་ལྗོངས་རིས་མེད་ཆོས་ཚོགས་ཐེངས་བདུན་པ་ནོར་གླིང་བདེ་ལྡན་གཙུག་ལག་ཁང་དུ་རྒྱས་འཛོམས་གནང་སྐབས།  རང་གཞུང་ཆོས་རིག་ལས་ཁུངས་ནས་ཆེད་འབོད་ཞུས་པ་བཞིན།  རྗེ་བཙུན་རིན་པོ་ཆེ་བོད་ཀྱི་བླ་ཆེན་གྱི་མཚན་ཐོག་ནས་ཕེབས།  སྐབས་དེ་དུས་ཇོ་ནང་པའི་སྐུ་ཚབ་ཆོས་ཚོགས་སུ་ཞུགས་མི་ཆོག་པ་མ་ཟད།  ཧ་ལམ་ཟུར་ཉན་དུ་ཡང་ཕེབས་ཆོག་གི་མེད་མོད།  གུས་པས་དེ་དུས་གོང་གསལ་ལྟར་ཆོས་རིག་ལས་ཁུངས་སུ་རྩོམ་སྒྲིག་གི་ལས་ཀ་བྱེད་བཞིན་ཡོད་སྟབས།  ཆོས་རིག་ལས་བྱེད་དཀྱུས་མའི་ངོ་བོའི་ཐོག་ནས་རིན་པོ་ཆེ་དང་མཉམ་དུ་ཚོགས་འདུར་ཕྱིན།  ཚོགས་ཆེན་ཉིན་གཉིས་པའི་ཚོགས་ཐེངས་དང་པོའི་སྐབས།  རྗེ་བཙུན་རིན་པོ་ཆེས།  ༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱིས་དོལ་རྒྱལ་དམ་བསྒྲགས་མཛད་པ་ནི་རྒྱལ་བསྟན་དག་ཐེར་དང་།  ང་ཚོ་ལོག་ལམ་ལས་བསྐྱབས་པ་རེད་ཅེས་པའི་བརྗོད་གཞིའི་ཐོག་གལ་ཆེའི་གསུང་བཤད་གནང་ཞིང་གྲགས་པ་ཡང་ཆེ་ཙམ་བྱུང་།  
	དེ་དུས་ཀྱང་ཆོས་རིག་ལས་ཁུངས་ཀྱི་ཐོག་མའི་མཛད་འཆར་གདན་ཞུས་སྐུ་མགྲོན་གྱི་གྲས་སུ་རྗེ་བཙུན་རིན་པོ་ཆེའི་མཚན་མེད་མོད།  ཁོ་བོས་ཕྱི་ལོ་ ༢༠༠༠ ཟླ་ ༧ ཚེས་ ༢༧ འཁོད་པའི་སྙན་ཞུ་ཕུལ་རྗེས།  རྗེ་བཙུན་རིན་པོ་ཆེ་བོད་ཀྱི་བླ་ཆེན་གྱི་མཚན་ཐོག་ནས་མགྲོན་འབོད་བྱས་པ་ལས།  ཇོ་ནང་བའི་དབུ་ཁྲིད་ཀྱི་མཚན་ཐོག་ནས་མགྲོན་འབོད་ཞུས་མེད།  
	ཕྱི་ལོ་ ༢༠༠༡ ལོར་ཁོ་བོས་སྐྱབས་མགོན་རྗེ་བཙུན་དམ་པ་རིན་པོ་ཆེ་བརྒྱུད་ཡིག་ཐོག་ནས་༧གོང་༧སྐྱབས་མགོན་ཆེན་པོ་མཆོག་ལ་ཇོ་ནང་བསྟན་རྒྱས་སྨོན་ལམ་ཞིག་གསུང་རྒྱུར་གསོལ་འདེབས་ཕུལ་བ་ལྟར།  ལོ་དེའི་ཟླ་ ༡༡ ཚེས་ ༢༣ ཉིན།  ༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱིས།  ཇོ་ནང་བསྟན་རྒྱས་སྨོན་ལམ་ལྗགས་རྩོམ་མཛད་པ་སྤྱིར་སྨིན་བྱུང་བ་རྗེ་བཙུན་རིན་པོ་ཆེར་གཟིགས་འབུལ་ཞུས་པས་ཐུགས་དགྱེས་ཚོར་བླ་མེད་མཛད་ཅིང་།  ཇོ་ནང་བསྟན་པ་རྒྱས་པའི་རྟེན་འབྲེལ་འགྲིག་པ་རེད།  མགྱོགས་མྱུར་པར་བསྐྲུན་བྱོས་དང་འགྲོ་གྲོན་ཆ་ཚང་རྟག་བརྟན་བླ་བྲང་ནས་གཏོང་ངེས་ཞེས་ཕེབས་པས།  འཕྲལ་དུ་རྩིས་འཁོར་དུ་བཅུག་ཅིང་དཔེ་རིང་གི་གཟིགས་སུ་བཟོས།  རྗེ་བཙུན་རིན་པོ་ཆེ་མཆོག་གིས་མཛད་པའི་པར་བསྐྲུན་གསལ་བཤད་རྒྱས་པ་མཇུག་ཏུ་བཀོད་དེ།  ཚར་གྲངས་སུམ་སྟོང་ཐམ་པ་པར་བསྐྲུན་ཞུས་ཤིང་།  བོད་ཕྱི་ནང་གཉིས་སུ་འགྲེམས་སྤེལ་བྱས།  
	ཇོ་ནང་བསྟན་རྒྱས་སྨོན་ལམ་དེར་ཚིགས་བཅད་ཤོ་ལོ་ཀ་བརྒྱད་ཡོད་ཅིང་།  རྒྱལ་བ་ཇོ་ནང་པའི་ལྟ་སྒོམ་སྤྱོད་གསུམ་དང་།  གཞི་ལམ་འབྲས་བུའི་རྣམ་གཞག་གནད་དུ་དྲིལ་ནས་གསུངས་ཡོད་མོད།  ཇོ་ནང་ཆོས་བརྒྱུད་ཀྱི་བྱུང་རིམ་ཐད་དགེ་ལུགས་རང་གི་དགོངས་སྲོལ་ལྟར།  ཇོ་ནང་གྲུབ་མཐའི་ཁུངས་གཏུག་ས་གྲུབ་ཆེན་ཡུ་མོ་བ་ཡིན་ཚུལ་ལྟ་བུ་ཞིག་གསུངས་འདུག་པས།  ཕྱོགས་གང་ས་ནས་བསམ་ཚུལ་སྣ་ཚོགས་འབྱུང་བཞིན་ཡོད་མོད།  ཁོ་བོ་ཅག་གིས་༧གོང་ས་༧སྐྱབས་མགོན་༧རྒྱལ་བའི་དབང་བོར་ཇོ་ནང་བསྟན་རྒྱས་སྨོན་ལམ་ཞུ་རྒྱུའི་གོ་སྐབས་བྱུང་བ་དང་། དེ་བས་ཀྱང་ཐམས་ཅད་མཁྱེན་པ་ཆེན་པོས་ཐུགས་སྨོན་དྲག་པོས་མཚམས་སྦྱོར་བཅས་བསྟན་རྒྱས་སྨོན་ལམ་ལྗགས་རྩོམ་མཛད་པ་འདི།  བསྐལ་བར་ཐོབ་དཀའི་བསོད་ནམས་ཀྱི་དཔལ་དུ་ངོས་འཛིན་བྱེད་བཞིན་ཡོད་ལ།  ལོ་རྒྱུས་ཀྱི་ཟིན་ཐོ་གསར་བ་ཞིག་ཏུ་ཡང་གྱུར་ཡོད།  
	རབ་བྱུང་བཅུ་བདུན་པའི་ཆུ་ལུག་ཟླ་ ༣ ཚེས་ ༡༥ ཕྱི་ལོ་ ༢༠༠༣ ལོའི་ ༥ ཚེས་ ༡༦ ཉིན།  བོད་གཞུང་དགའ་ལྡན་ཕོ་བྲང་ཕྱོགས་ལས་རྣམ་རྒྱལ་དབུ་བརྙེས་ནས་མི་ལོ་ ༣༦༠ འཁོར་བའི་དུས་དྲན་སྲུང་བརྩི་ལོ་འཁོར་གཅིག་རིང་ཞུས་པའི་མཛད་རིམ་ཁག་ལེགས་པར་གྲུབ་པའི་མཇུག་སྡོམ་རྟེན་འབྲེལ་མཛད་སྟོན་གཙོ་བོར།  བཙན་བྱོལ་བོད་གཞུང་གིས་དབུས་གཞིས་བྱེས་བོད་འབངས་སེར་སྐྱ་ཡོངས་དང་།  དེ་བཞིན་བོད་སྐྱོང་ལྷ་སྲུང་དམ་ཅན་རྒྱ་མཚོའི་ཚོགས་དང་བཅས་པས་བཞུགས་སྒར་ཐེག་ཆེན་གཙུག་ལག་ཁང་དུ།  ༧གོང་ས་༧སྐྱབས་མགོན་པོ་མཆོག་ལ་རྒྱལ་མཆོག་ལྔ་བའི་དག་སྣང་ཆོས་ཚན་གྱི་གྲས་ཚེ་དཔག་མེད་དྭངས་མ་བཅུད་འདྲེན་གྱི་ཆོ་གའི་སྒོ་ནས་བརྟན་བཞུགས་ཤིན་ཏུ་རྒྱས་པ་བསྟར་འབུལ་ཞུས་སྐབས།  སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་ཚེ་སྒྲུབ་ཀྱི་ཚོགས་དབུར་ཕེབས་ཏེ་དམིགས་རྣམ་གནད་སྨིན་གནང་ཐོག  བརྟན་བཞུགས་རྒྱས་པའི་ཐོག་མཐའ་བར་གསུམ་གྱི་མཛད་རིམ་ཁག་ཡོངས་སུ་གྲུབ་པར་མཛད།  
	དེའི་ཕྱི་ཉིན་རྟེན་འབྲེལ་མཛད་སྒོའི་ཉིན་གཉིས་པ་བོད་གཞུང་ཟློས་གར་ཁང་དུ་བསྐྱངས་སྐབས།  ཞོགས་པ་སྔ་མོར་རྗེ་བཙུན་རིན་པོ་ཆེ་སྐུ་འཁོར་ལྷན་རྒྱས་དེར་ཕེབས།  ཟློས་གར་ཁང་གི་འཁྲབ་སྟོན་པ་རྣམས་ཀྱིས་༧རྒྱལ་དབང་ལྔ་བའི་འཁྲུངས་རབས་ཟློས་གར་དུ་འཁྲབ་པ་ལ་ལྷོད་གཟིགས་མཛད་ཅིང་།  ལྡིངས་ཆའི་ཐོག་བོད་གཞུང་གི་མཛད་གཙོ་རྣམ་པ་དང་།  རྒྱལ་དབང་ཀརྨ་པ་སོགས་ཆེས་མཐོའི་མི་སྣ་ཁག་དང་མཉམ་དུ་ཉིན་གུང་གསོལ་ཚིགས་ལ་དགྱེས་རོལ་མཛད།  
	རྗེ་བཙུན་རིན་པོ་ཆེ་ཐོག་མར་བོད་ནས་ཕེབས་པ་ནས་བཟུང་རྒྱ་གར་ཤར་ཕྱོགས་རྡོ་རྗེ་གླིང་དང་།  ལྷོ་ཕྱོགས་སྤེལ་ཀོབ།  དེ་བཞིན་མན་སྤར་གཞིས་ཆགས་བཅས་སུ་བཞུགས་སྐབས་ཀྱང་།  བོད་རང་དབང་སྒེར་ལངས་སམ་སུམ་བཅུའི་དུས་དྲན་དང་།  ༧གོང་ས་༧སྐྱབས་མགོན་ཆེན་པོ་མཆོག་གི་སྐུའི་འཁྲུངས་སྐར།  བོད་ཀྱི་དམངས་གཙོའི་དུས་ཆེན།  ནོ་ཝེལ་ཞི་བདེའི་གཟེངས་རྟགས་དུས་ཆེན་སོགས་སྤྱིར་བཏང་གི་དུས་ཆེན་ཆེ་ཁག་དང་།  སྐབས་བབ་དམིགས་བསལ་གྱི་གཞུང་སྒེར་མཛད་རིམ་གང་ཡོད།  དེ་བཞིན་དུ་གཞུང་སྒེར་གང་རུང་ནས་བཀོད་སྒྲིག་ཞུས་པའི་༧གོང་ས་༧སྐྱབས་མགོན་ཆེན་པོ་མཆོག་གི་བརྟན་བཞུགས་མཛད་རིམ།  ༧སྐུའི་ཞབས་རིམ་སྨིན་སྒྲུབ་སོགས་མདོར་ན།  ༧གོང་ས་༧སྐྱབས་མགོན་ཆེན་པོ་མཆོག་དང་གཞུང་འབྲེལ་དུས་དྲན་ཆེ་ཁག་ཐམས་ཅད་ལ་གལ་ཆེན་དོན་ཆེན་དུ་གཟིགས་ནས་ཆད་མེད་དུ་ཕེབས་གནང་མཛད་འདུག་པས།  དེ་དག་གི་སྐོར་ཞིབ་རྒྱས་སུ་བྲིས་ན་ཡིག་ཚོགས་ཤིན་ཏུ་མང་བར་འགྱུར་བས་དཔེ་མཚོན་ཙམ་ལས་བྲིས་མེད།
 
 
༡༩ ཕྱི་རྒྱལ་ཡུལ་གྲུ་ཁག་ཏུ་ཕེབས་ཏེ་འགྲོ་དོན་མཛད་ཚུལ།
 
 
	དགུང་གྲངས་ལྔ་བཅུ་ང་བདུན་ལ་ཕེབས་པ་རབ་བྱུང་བཅུ་བདུན་པའི་ཤིང་འབྲུག  ཕྱི་ལོ་ ༡༩༩༤ ཟླ་ ༩ ནང་ནས་བཟུང་ཨ་རིས་གཙོས་ཕྱི་རྒྱལ་ཡུལ་གྲུ་ཁག་ཏུ་ཕེབས་ཏེ་འགྲོ་དོན་བསྐྱང་རྒྱུའི་དབུ་བརྩམས།  དེ་དུས་རྗེ་བཙུན་རིན་པོ་ཆེ་བཙན་བྱོལ་བོད་མིའི་སྤྱི་ཚོགས་ཁྲོད་གཞི་ནས་ཁལ་ཁ་རྗེ་བཙུན་དམ་པའི་སྤྲུལ་སྐུ་ཡིན་པ་ཡོངས་གྲགས་ཆགས་པ་ཙམ་ལས།  སོག་ཡུལ་ཏུ་ད་དུང་ཞབས་སོར་འཁོད་ཐུབ་མེད་ལ།  སོག་པོའི་གཞུང་འབྲེལ་ཐོག་ནས་གདན་ཞུ་སོགས་གང་ཡང་ཞུས་མེད།  
	ཉིན་ཞིག་རྗེ་བཙུན་རིན་པོ་ཆེ་དེ་སྔོན་མན་སྤར་གཞིས་ཆགས་སུ་བཞུགས་སྐབས།  བླ་སློབ་ཀྱི་འབྲེལ་བ་ཡོད་པའི་ཨ་རིའི་ཨ་མ་ལགས་ཤིག་ཡོད་པ་དེས།  གློ་བུར་དུ་གདན་ཞུའི་མགྲོན་ཤོག་ཅིག་བསྐུར་འབྱོར་བྱུང་བ་ལྟར།  སྐུ་སྲས་ཆོས་འཕེལ་ཡོན་ཏན་བཅས་རྒྱ་གར་རྒྱལ་ས་ལྡི་ལི་བརྒྱུད་ཨ་རིའི་མངའ་སྡེ་མེ་ས་ཆུ་སོས་(Massachusetts)ཀྱི་གྲོང་ཁྱེར་བྷོ་སི་ཀྲོན་(Boston)དུ་ཕེབས།  དེར་ཉིན་གཉིས་རིང་མང་ཚོགས་ལ་རྒྱལ་སྲས་ལག་ལེན་སོ་བདུན་མ་སོགས་ཀྱི་ཆོས་འབྲེལ་དང་།  བདེ་སྐྱིད་ཀྱི་འཚོ་བ་སྐྱེལ་སྟངས་ཞེས་པའི་བརྗོད་གཞིའི་ཐོག་གསུང་བཤད་གནང་།  
	དེ་རྗེས་ཨ་རིའི་རྒྱལ་ས་རྙིང་པ་ཉི་འོག་གྲོང་ཁྱེར་ (New York City) དུ་ཕེབས།  བདུན་ཕྲག་གཉིས་རིང་གྲོང་ཁྱེར་དང་ས་གནས་གྲགས་ཅན་འགར་གཟིགས་སྐོར་གནང་སྟེ་ལྷོད་བཞུགས་མཛད།  དེ་རྗེས་ནོར་བུ་བསམ་འཕེལ་སོགས་ཀྱིས་བཀོད་སྒྲིག་གདན་ཞུས་བཞིན།  ཨ་རིའི་རྒྱལ་ས་ཝ་ཤིང་དྲུང་(Washington D.C)ལ་ཕེབས།  དེར་བོད་རིགས་སྤྱི་མཐུན་ཚོགས་པས་བཀོད་སྒྲིག་ཞུས་པ་བཞིན།  ས་གནས་བོད་རིགས་མང་ཚོགས་ལ་ཚེ་དབང་དང་བཀའ་སློབ་བསྩལ་རྗེས་མངའ་སྡེ་ཧ་བ་ཡེ (Hawaii) ལ་ཕེབས།  དེར་ཉིན་གྲངས་བཅོ་ལྔའི་རིང་བཀའ་བརྒྱུད་ཆོས་ཚོགས་དང་།  དགེ་ལྡན་པའི་རྣལ་འབྱོར་མའི་ཆོས་ཚོགས་གཉིས་སུ་མཁའ་སྤྱོད་མའི་ཆོས་སྐོར་སོགས་དབང་བཀའ་ཆོས་མང་དུ་གསུངས་གནང་མཛད་རྗེས།  མངའ་སྡེ་ཆུ་ཁ་སྒོ་ (Chicago) ལ་ཕེབས་ཤིང་།  དོན་གཉེར་ཅན་རྣམས་ལ་ཁམས་བསྟུན་གྱི་བཀའ་ཆོས་དང་གསུང་བཤད་གནང་།  
	དེ་ནས་ཕྱི་ཟླ་ ༡༠ ནང་དུ་ཨ་རིའི་ཁྱིམ་མཚེས་རྒྱལ་ཁབ་ཁེ་ན་ཀྲའི་(Canada)གྲོང་ཁྱེར་ཁྲོ་རན་ཁྲོར་(Troronto)བཞུགས་པའི་རྫ་གསེབ་སྤྲུལ་སྐུ་རིན་པོ་ཆེའི་ཆོས་ཚོགས་དགའ་ལྡན་ཆོས་གླིང་ནས་གདན་ཞུས་ལྟར་དེར་ཕེབས།  ཁོང་གི་ཆོས་ཚོགས་གསུམ་གྱི་སློབ་མ་དང་ཕྱོགས་ནས་ཕེབས་པའི་དད་ལྡན་ཆོས་ཞུ་བ་བཅས་མི་གྲངས་ཉིས་བརྒྱ་ལྷག་ལ་གཅོད་དབང་ནམ་མཁའ་སྒོ་འབྱེད་ཐུན་མོང་བ་དང་།  རྣལ་འབྱོར་མའི་དབང་།  ཁྲོས་མའི་བདག་བསྐྱེད་སོགས་གཅོད་ཀྱི་ཆོས་སྐོར་གཟབ་རྒྱས་སུ་བསྩལ།  
	ཕྱིས་སུ་ཕྱི་ལོ་ ༡༩༩༦ ལོར་དེ་དུས་ཀྱི་སློབ་མ་རྣམས་ཀྱིས་ཉིན་བཅོ་ལྔའི་རིང་ཁྲོས་མའི་བསྙེན་མཚམས་ལ་བསྡད་པའི་གནས་ཚུལ་སྙན་སེང་ཞུས། དེ་ལྟར་ཨ་རི་དང་ཁེ་ན་ཀྲའི་མཛད་རིམ་ཁག་ཡོངས་སུ་གྲུབ་རྗེས་ཕྱིར་བཞུགས་སྒར་དུ་ཕེབས་མ་ཐག  ༧གོང་ས་༧སྐྱབས་མགོན་ཆེན་པོར་སྙན་སེང་ཞུས་བསྟུན།  གོང་དུ་ཞུས་ཟིན་པ་ལྟར་རྟག་བརྟན་བླ་བྲང་གསར་བཞེངས་གནང་མགོ་བརྩམས།  
	དེ་རྗེས་ཕྱི་ལོ་ ༡༩༩༥ ཟླ་ ༡༠ ནང་སླར་ཡང་དོན་གཉེར་ཅན་གྱི་སློབ་ཚོགས་རྣམས་ཀྱིས་གདན་འདྲེན་ཞུས་པ་བཞིན།  ཨ་རིར་ཕེབས་ཏེ(Hawaii)མངའ་སྡེ་སོགས་སུ་དད་ལྡན་སློབ་ཚོགས་དང་།  མི་མང་བརྒྱ་ཕྲག་གསུམ་ཙམ་ལ་ཇོ་ནང་ལུགས་ཀྱི་དུས་འཁོར་མཆོག་དབང་དང་།  འཇིགས་བྱེད་དཔའ་བོ་གཅིག་པ།  རྗེ་བཙུན་རྡོ་རྗེ་རྣལ་འབྱོར་མ་བཅས་ཀྱི་བཀའ་དབང་དང་།  རྒྱལ་སྲས་ལག་ལེན་སོགས་ཀྱི་བཀའ་ཁྲིད་གནང་གྲུབ་རྗེས།  ཁེ་ན་ཀྲར་ཆིབས་བསྒྱུར་བསྐྱངས་ཏེ་གོང་བཞིན་དོན་གཉེར་ཅན་གྱི་སློབ་ཚོགས་རྣམས་དང་མི་མང་ཉིས་བརྒྱ་ལྷག་ལ་དུས་འཁོར་མཆོག་དབང་དང་།  རྗེ་བཙུན་རྡོ་རྗེ་རྣལ་འབྱོར་མའི་དབང་།  གཅོད་ཚོགས་རིན་ཆེན་ཕྲེང་བ།  ཞི་བ་ལམ་ཟབ་བཅས་ཀྱི་ཉམས་ཁྲིད་ཀྱང་གནང་།
	དེ་བཞིན་ཕྱི་ལོ་ ༡༩༩༨ ཟླ་ ༡༡ ནང་ཡང་བསྐྱར་ཨ་རི་དང་ཁེ་ན་ཀྲར་ཕེབས་ཏེ།  འབྲེལ་ཡོད་ཆོས་ཚོགས་ཁག་གི་ཚོགས་མི་དང་།  མང་ཚོགས་ལ་གཅོད་དབང་དང་།  བློ་སྦྱོང་ཚིག་བརྒྱད་མའི་བཀའ་ཁྲིད།  མི་ཚེའི་བདེ་སྐྱིད་འཚོལ་ཐབས་ཅེས་པའི་བརྗོད་གཞིའི་ཐོག་གསུང་བཤད་གནང་བ་སོགས་མཛད་འཕྲིན་རྒྱ་ཆེར་བསྐྱངས།  
	ཕྱི་ལོ་ ༡༩༩༧ ལོར་ཨུ་རུ་སུར་(Russia)ཡོད་པའི་བླ་མ་ཙོང་ཁ་པ་ཆོས་ཚོགས་དང་།  བོར་ཡ་ཏིའི་(Buryat)སྤྱི་མཐུན་ཐེབས་རྩ་ཚོགས་པ་(Foundation of Buryat Republic)རྩ་འཛུགས་བྱེད་མཁན་སྐུ་ཞབས་ངག་དབང་རྡོ་རྗེ་ལགས་སོགས་མཉམ་འབྲེལ་གྱིས་གདན་འདྲེན་གསོལ་འདེབས་ཞུས་པ་བཞིན།  ར་ཤུ་ཡའི་(Russia)རྒྱལ་ས་མོ་སི་ཁོ(Moscow)རུ་ཕེབས།  སྐུ་འཁོར་ལྷན་རྒྱས་རྒྱལ་སའི་གནམ་ཐང་དུ་འབྱོར་སྐབས།  གཞུང་འབྲེལ་གནད་ཡོད་མི་སྣ་ཁག་ཅིག་དང་།  མགྲོན་བདག་གཙོ་བོ་དགེ་བཤེས་འཕྲིན་ལས་དང་།  སྐུ་ཞབས་ངག་དབང་རྡོ་རྗེ་སོགས་ཀྱིས་ཕེབས་བསུའི་བཀོད་པ་རྒྱ་ཆེན་བསྟར།  དད་ལྡན་བརྒྱ་ཕྲག་དུ་མར་བླ་མའི་རྣལ་འབྱོར་དགའ་ལྡན་ལྷ་བརྒྱ་མ་དང་།  རྒྱལ་སྲས་ལག་ལེན་སོ་བདུན་མའི་ཞིབ་འཁྲིད།  སྤྱན་རས་གཟིགས་ཀྱི་གཟུངས་སྔགས་མ་ཎི་ཡིག་དྲུག་གི་བཟླས་ལུང་།  རྡོ་རྗེ་རྣལ་འབྱོར་མ་དང་།  གཅོད་དབང་ནམ་མཁའ་སྒོ་འབྱེད་ཐུན་མོང་བ་སོགས་ཟབ་རྒྱས་ཆོས་ཀྱིས་གདུལ་བྱའི་བློ་ཡིད་ཡོངས་སུ་ཚིམས་པར་མཛད།  བླ་མ་ཙོང་ཁ་པ་ཆོས་ཚོགས་ནི།  དགེ་བཤེས་འཕྲིན་ལས་ལགས་དང་།  ཁོང་གི་སློབ་མ་རྣམས་མཉམ་འབྲེལ་གྱིས།  ཕྱི་ལོ་ ༡༩༩༧ ལོར་གསར་འཛུགས་གནང་བ་ཞིག་རེད།  
	དེ་བཞིན་ཕྱི་ལོ་ ༡༩༩༨ ལོར་སླར་ཡང་བླ་མ་ཙོང་ཁ་པ་ཆོས་ཚོགས་དང་།  ལྷ་ལྕམ་མ་ཡ(Maya)སོགས་སློབ་ཚོགས་རྣམས་ནས་གདན་ཞུ་གསོལ་འདེབས་ཞུས་པ་ལྟར།  ཨུ་རུ་སུར་ཆིབས་བསྒྱུར་བཀའ་དྲིན་མཛད་ཅིང་།  དད་ལྡན་བརྒྱ་ཕྲག་དུ་མར་གཅོད་དབང་ནམ་མཁའ་སྒོ་འབྱེད་ཐུན་མོང་མ་ཡིན་པ་དང་།  མ་ཅིག་ཁྲོས་མ་ནག་མོའི་བསྙེན་ཁྲིད་སོགས་དབང་ལུང་རྒྱས་པར་བསྩལ།  
	ཕྱི་ལོ་ ༡༩༩༩ ལོར་སླར་ཡང་བླ་མ་ཙོང་ཁ་པ་ཆོས་ཚོགས་དང་།  ལྷ་ལྕམ་མ་ཡ་(Maya)སོགས་ཀྱིས་གདན་ཞུས་གསོལ་བཏབ་ལྟར།  ཨུ་རུ་སུར་ཆིབས་བསྒྱུར་བཀའ་དྲིན་མཛད་ཅིང་།  དད་ལྡན་བརྒྱ་ཕྲག་དུ་མར་གཅོད་དབང་ནམ་མཁའ་སྒོ་འབྱེད་དང་།  མ་ཅིག་ཁྲོས་མ་ནག་མོའི་བསྙེན་ཁྲིད་སོགས་དབང་ལུང་རྒྱས་པར་བསྩལ།  དེ་དུས་སོག་ཡུལ་དུ་ཐོག་མར་ཕེབས་ཚུལ་རྣམ་ཐར་གཞུང་གི་དོན་ཚན་བཅུ་དྲུག་པ།  གདུལ་བྱའི་གཙོ་བོ་སོག་ཡུལ་དུ་ཕེབས་ཚུལ་ཞེས་པ་དེར་གསལ།  
	དེ་བཞིན་ཕྱི་ལོ་ ༢༠༠༡ དང་ ༢༠༠༢ གཉིས་སུ་ཡང་གོང་ཞུས་ལྟར་བླ་མ་ཙོང་ཁ་པ་ཆོས་ཚོགས་དང་།  ལྷ་ལྕམ་མ་ཡ་(Maya)སོགས་འབྲེལ་ཡོད་དད་ལྡན་སློབ་ཚོགས་ནས་བསྐྱར་དུ་གདན་ཞུས་ལྟར།  ཆིབས་བསྒྱུར་བཀའ་དྲིན་བསྐྱངས་སྟེ།  མདོ་སྔགས་ཀྱི་ཆོས་བཀའ་དུ་མ་བསྩལ་གནང་མཛད།  
	ཕྱི་ལོ་ ༢༠༠༡ ལོར།  ཐེ་ཝན་དུ་ཡོད་པའི་ནང་བསྟན་བཤད་སྒྲུབ་སློབ་གཉེར་ཁང་(Institute of Buddhiat Learning & Practice)སྟེ་སེར་སྨད་རྒྱལ་རོང་ཁུ་འཇོ་མཁས་མཆོག་རིན་པོ་ཆེའི་ཆོས་ཚོགས་ནས་གདན་འདྲེན་ཞུས་པ་བཞིན།  ༧གོང་ས་༧སྐྱབས་མགོན་ཆེན་པོ་མཆོག་གི་བཀའ་འབྲེལ་འོག  ཆེད་མངགས་གནང་བའི་རྣམ་གྲྭའི་ཆོག་གྲྭ་དགེ་འདུན་པ་ཞལ་གྲངས་བཅུ་དང་།  ཐུགས་སྲས་རིན་པོ་ཆེ།  སྐུ་སྲས་ཆོས་འཕེལ་ཡོན་ཏན་བཅས་ཆིབས་ཞབས་སུ་ཁྲིད་དེ་ཐེ་ཝན་(Taiwan)དུ་ཕེབས།  དད་ལྡན་ཆོས་ཞུ་བ་ཉིས་སྟོང་ལྷག་ལ་རྒྱུད་རྒྱལ་དུས་ཀྱི་འཁོར་ལོའི་སྐུ་གསུང་ཐུགས་ཡོངས་སུ་རྫོགས་པའི་སྒྲུབ་ཆོག་མཆོད་གར་བཅས་བརྒྱུད་ལྡན་བླ་མའི་ཕྱག་ལེན་ཇི་ལྟ་བ་བཞིན་སྔོན་དུ་བཏང་ནས།  ཉིན་དང་པོར་སྔོན་འགྲོའི་གསུང་ཆོས་དང་དབང་གི་སྟ་གོན་མཛད་ཅིང་།  ཉིན་གཉིས་པར་རྡུལ་ཚོན་གྱི་དཀྱིལ་འཁོར་ཆེན་པོའི་ཞལ་ཕྱེས།  དཀྱིལ་འཁོར་ཆེན་པོའི་བྱང་སྒོ་ནས་ཕུང་ཁམས་ཀྱི་དྲི་མ་རགས་པ་སྦྱངས་ཏེ་སྐུ་རྡོ་རྗེ་འགྲུབ་སླད་ཆུ་ཅོད་གཉིས་ཀྱི་དབང་དང་།  ལྷོ་སྒོ་ནས་ངག་གི་དྲི་མ་རགས་པ་སྦྱངས་ཏེ་གསུང་རྡོ་རྗེ་འགྲུབ་སླད་དར་དཔྱང་གི་དབང་།  ཤར་སྒོ་ནས་ཡིད་ཀྱི་དྲི་མ་རགས་པ་སྦྱངས་ཏེ་ཐུགས་རྡོ་རྗེ་འགྲུབ་སླད་བརྟུལ་ཞུགས་དང་མིང་གི་དབང་།  ནུབ་སྒོ་ནས་འཕོ་བའི་དྲི་མ་རགས་པ་སྦྱངས་ཏེ་ཡེ་ཤེས་རྡོ་རྗེ་འགྲུབ་སླད་རྗེས་གནང་གི་དབང་མཐའ་རྟེན་དང་བཅས་པ་སྟེ།  བྱིས་འཇུག་དབང་བདུན་དང་།  ཉིན་གཉིས་པར་མཆོག་དབང་གོང་མ་བཞི་སྟེ་ལུས་ཀྱི་དཀྱིལ་འཁོར་དུ་བུམ་པའི་དབང་།  བྷ་གའི་དཀྱིལ་འཁོར་དུ་གསང་བའི་དབང་།  ཀུན་རྫོབ་བྱང་ཆུབ་སེམས་ཀྱི་དཀྱིལ་འཁོར་དུ་འཇིག་རྟེན་པའི་ཤེར་དབང་།  དོན་དམ་བྱང་ཆུབ་སེམས་ཀྱི་དཀྱིལ་འཁོར་དུ་འཇིག་རྟེན་ལས་འདས་པའི་དབང་བཞི་བ་སྟེ་སློབ་མའི་དབང་བཅུ་གཅིག་ཡོངས་སུ་རྫོགས་པར་བསྐུར་གནང་མཛད།  འདི་ནི་ཐེ་ཝན་དུ་བོད་ཀྱི་བླ་མས་དུས་འཁོར་དབང་ཆེན་གནང་བ་ཐོག་མ་རེད་ཅེས་ཐུགས་སྲས་རིན་པོ་ཆེས་གསུངས།  
	དེ་དུས་ཀ༔ཐོག་རིག་འཛིན་ཆེན་པོ་མཆོག་གིས།  ཁོང་གི་ཆོས་ཚོགས་ཐེག་མཆོག་རིག་པ་འཛིན་པའི་དགའ་ཚལ་དུ་གྲ་སྒྲིག་ཕུན་སུམ་ཚོགས་པའི་ངང་ནས་གདན་འདྲེན་ཞུས་ཤིང་།  རྗེ་བཙུན་ཏཱ་ར་ནཱ་ཐའི་སྒྲོལ་ཊིཀ་དང་།  ཀུན་མཁྱེན་དོལ་པོ་སངས་རྒྱས་ཀྱིས་མཛད་པའི་དུས་འཁོར་རིམ་པ་གཉིས་ཀྱི་སྨོན་ལམ་སོགས་ཀྱི་བཀའ་ཁྲིད་ཞུས་པ་དགྱེས་བཞིན་དུ་བསྩལ་བ་མ་ཟད།  རྗེ་བཙུན་རིན་པོ་ཆེའི་བཀའ་ལྟར་ཀ་ཐོག་རིན་འཛིན་ཆེན་པོ་མཆོག་གིས་འཇམ་དཔལ་རྫོགས་པ་ཆེན་པོའི་སྨོན་ལམ་གྱི་ལུང་སོགས་མཎྜལ་དུ་ཕུལ།  
	ཀ༔ཐོག་རིག་འཛིན་ཆེན་པོ་པདྨ་དབང་ཆེན་མཆོག་ནི།  ཀ༔ཐོག་རིག་འཛིན་སྐུ་ཕྲེང་དགུ་བ་ཡིན་ཞིང་།  མདོ་སྨད་མགོ་ལོག་ཏུ་འཁྲུངས་ཤིང་།  རྡོ་གྲུབ་རིན་པོ་ཆེ་སོགས་ཀྱི་ལུང་བསྟན་ལྟར་ཀ༔ཐོག་རིག་འཛིན་ཆེན་པོའི་སྤྲུལ་སྐུར་ངོས་འཛིན་བྱུང་།  སྤྱིར་བཏང་ཁོང་གི་སྐུ་ཕྲེང་བརྩི་ཚུལ་ལ་མི་འདྲ་བ་ཁ་ཤས་ཡོད་མོད།  གཙོ་བོ་ཇོ་ནང་གི་ལུགས་ལྟར་བརྩིས་ན།  སྐུ་ཕྲེང་དང་པོ་ཀུན་མཁྱེན་དོལ་པོ་སངས་རྒྱས་ཀྱི་དངོས་སློབ་ས་བཟང་མ་ཏི་པཎ་ཆེན།  སྐུ་ཕྲེང་གཉིས་པ་རྗེ་བཙུན་ཀུན་དགའ་གྲོལ་མཆོག་གི་བླ་མ་རྗེ་ཀུན་དགའ་མཆོག་གྲུབ།  སྐུ་ཕྲེང་གསུམ་པ་རྗེ་བཙུན་ཏཱ་ར་ནཱ་ཐའི་སློབ་ཆེན་གཏིང་སྐྱེས་རྒྱལ་སྲས་སམ་གཏིང་སྐྱེས་བླ་ཆེན་ཡེ་ཤེས་རྒྱ་མཚོ།  སྐུ་ཕྲེང་བཞི་པ་འཇའ་ལུས་པ་རིག་འཛིན་པདྨ་ནོར་བུ།  སྐུ་ཕྲེང་ལྔ་པ་སི་ཏུ་ཆོས་ཀྱི་འབྱུང་གནས་ཀྱི་བླ་མ་མཁས་གྲུབ་ཆེན་པོ་རིག་འཛིན་ཚེ་དབང་ནོར་བུ།  སྐུ་ཕྲེང་དྲུག་པ་གྲུབ་པའི་དབང་ཕྱུག་རིག་འཛིན་ཚེ་རིང་བཀྲ་ཤིས།  སྐུ་ཕྲེང་བདུན་པ་བརྟུལ་ཞུག་དཔའ་བོ་རིག་འཛིན་ལས་ཀྱི་རྡོ་རྗེ།  སྐུ་ཕྲེང་བརྒྱད་པ་སྤྱོད་འཆང་དབང་པོ་རིག་འཛིན་འཇིགས་མེད་རབ་བརྟན།  སྐུ་ཕྲེང་དགུ་བ་མཁས་གྲུབ་གཉིས་ལྡན་གྱི་སྐྱེས་མཆོག་རིག་འཛིན་པདྨ་དབང་ཆེན་ཉིད་ཡིན་ནོ།།  
	ཕྱི་ལོ་ ༢༠༠༢ ཟླ་ ༧ ནང་སིས་སུའི་(Switzerland)རྒྱལ་ས་ཟོས་རིག་(Zurich)ཏུ་ཡོད་པའི་དགའ་ལྡན་ཆོས་འཁོར་གླིང་སྟེ།  བླ་མ་བློ་གྲོས་རིན་པོ་ཆེས་གདན་འདྲེན་གསོལ་འདེབས་ཞུས་པ་ལྟར།  སོག་པོའི་ཇོ་མོ་ཀུན་མཛེས་16ལགས་དང་།  སྐུ་སྲས་ཆོས་འཕེལ་ཡོན་ཏན།  སྲས་མོ་ཚེ་རིང་ཆོས་སྒྲོན་བཅས་སྐུ་འཁོར་ལྷན་རྒྱས་ཆིབས་བསྒྱུར་བསྐྱངས།  བླ་མ་བློ་གྲོས་རིན་པོ་ཆེས་དབུས་ཚོགས་མི་ཉི་ཤུ་ཙམ་ལ་གཅོད་དབང་ནམ་མཁའ་སྒོ་འབྱེད་ཐུན་མོང་དང་ཐུན་མོང་མ་ཡིན་པ།  ཁྲོས་ནག་གི་དབང་།  ཞི་བ་ལམ་ཟབ་དང་།  མཁའ་འགྲོ་སྙན་བརྒྱུད་གཉིས་ཀྱི་དམིགས་ཁྲིད་དང་ལུང་།  འདོན་རྟ་དབྱངས་དང་འབུད་རྡུང་དཀྲོལ་གསུམ་བཅས་མཐོང་བ་བརྒྱུད་པའི་ཕྱག་ལེན་ཇི་ལྟ་བ་བཞིན་ཞིབ་ཁྲིད་མཛད། དེའི་རྗེས་སུ་བླ་སློབ་རྣམས་མཉམ་དུ་བསྙེན་སྒྲུབ་ཞག་བདུན་མར་གྲགས་པ་ཁྲོས་མའི་བསྙེན་མཚམས་ལ་ཉིན་བདུན་རིང་བཞུགས།  གཅོད་མཚམས་གྲོལ་རྗེས་ས་གནས་བོད་རིགས་རྣམས་ལ་མཇལ་ཁ་དང་།  ལམ་སྟོན་བཀའ་སློབ་དུས་བསྟུན་སྩོལ་བཞིན་ཁྱོན་བསྡོམས་ཟླ་གཅིག་རིང་དེར་ལྷོད་བཞུགས་མཛད།  
	ཕྱི་ལོ་ ༢༠༠༣ ཟླ་ ༨ ནང་ཨུ་རུ་སུའི་མངའ་ཁོངས་ཐུས་བ་(Tuva)རུ་ཡོད་པའི་བླ་མ་ཙོང་ཁ་པ་ཆོས་ཚོགས་ནས་གདན་འདྲེན་ཞུས་པ་བཞིན།  ༧གོང་ས་༧སྐྱབས་མགོན་ཆེན་པོའི་བཀའ་འབྲེལ་འོག  རྣམ་གྲྭའི་ཆོག་གྲྭ་བཅུ་གཉིས་དང་།  ཐུགས་སྲས་རིན་པོ་ཆེ།  ཆོས་འཕེལ་ཡོན་ཏན་སོགས་སྟོན་འཁོར་བཅས་བཞུགས་སྒར་ནས་རྒྱལ་ས་ལྡི་ལི་དང་།  དེ་ནས་གནམ་གྲུར་བཞུགས་ཏེ།  ཐུས་བ་སྤྱི་མཐུན་རྒྱལ་ཁབ་ཀྱི་གནམ་ཐང་དུ་ཞབས་སོར་འཁོད་མཚམས།  ས་གནས་འབྲེལ་ཡོད་དཔོན་རིགས་དང་།  དགོན་སྡེ་ཁག་གི་བླ་སྤྲུལ་དགེ་འདུན་པ།  དད་ལྡན་མི་མང་གི་ཕེབས་བསུའི་ཁྲོད་བཞུགས་གནས་མགྲོན་ཁང་དུ་ཕེབས།
	ཕྱི་ཟླ་ ༩ ཚེས་ ༡ ཉིན་ནས་བཟུང་དཔལ་དུས་ཀྱི་འཁོར་ལོའི་སྐུ་གསུང་ཐུགས་ཡོངས་སུ་རྫོགས་པའི་དཀྱིལ་འཁོར་ཆེན་པོའི་སྒྲུབ་མཆོད་དང་འབྲེལ།  སའི་ཆོ་ག  ལྟ་གོན་གྱི་ཆོ་ག  དངོས་གཞིའི་ཆོ་ག་རྣམས་བརྒྱུད་ལྡན་བླ་མའི་ཕྱག་ལེན་ཇི་ལྟ་བ་བཞིན་ཟབ་ཅིང་རྒྱས་པ་སྔོན་དུ་བཏང་ནས།  ཕྱི་ཚེས་ ༡༡ ཉིན་དད་ལྡན་སེར་སྐྱ་མི་མང་སུམ་ཁྲི་ལྷག་ལ་དཔལ་མཆོག་དུས་ཀྱི་འཁོར་ལོའི་རྡུལ་ཚོན་གྱི་དཀྱིལ་འཁོར་ལ་བརྟེན་ནས་དངོས་གཞི་བྱིས་འཇུག་དབང་བདུན་སྟེ།  བྱིས་པ་བཙས་མ་ཐག་པ་ཆུས་བཀྲུ་བ་དང་།  གཙུག་ཕུད་འཇོག་པ་ལྟར་ཁམས་ལྔའི་དྲི་མ་སྦྱོང་བྱེད་ཆུ་དང་ཅོད་པཎ་གྱི་དབང་།  བྱིས་པའི་རྣ་བ་འབུག་པ་ལྟར་རླུང་བཅུའི་དྲི་མ་སྦྱོང་བྱེད་དར་དཔྱང་གི་དབང་། བྱིས་པ་དགོད་ཅིང་སྨྲ་བ་ལྟར་རོ་རྐྱང་སྦྱོང་བྱེད་རྡོར་དྲིལ་གྱི་དབང་།  བྱིས་པས་འདོད་ཡོན་ལ་ལོངས་སྤྱོད་པ་ལྟར་དབང་ལྔ་ཡུལ་ལྔ་སོགས་སྦྱོང་བྱེད་རྡོ་རྗེའི་བརྟུལ་ཞུགས་ཀྱི་དབང་།  བྱིས་པར་མིང་འདོགས་པ་ལྟར་ལས་དབང་བྱ་བ་དང་བཅས་པ་སྦྱོང་བྱེད་གདུ་བུའི་དབང་།  བྱིས་པས་ཡི་གེ་སོགས་སློབ་པ་ལྟར་ལུས་ངག་ཡིད་ཡེ་ཤེས་བཞིའི་དྲི་མ་སྦྱོང་བྱེད་རྗེས་གནང་འདོགས་བཅས་ཀྱི་དབང་ལེགས་པར་བསྐུར་ཞིང་།  དཔལ་མཆོག་དུས་ཀྱི་འཁོར་ལོའི་བསྐྱེད་རིམ་རྣལ་འབྱོར་བཞི་བསྒོམ་པ་ལ་དབང་བར་མཛད།  
	ཕྱི་ཚེས་ ༡༢ ཉིན་གྱི་སྔ་དྲོར་སྒྲོལ་དཀར་ཡིད་བཞིན་འཁོར་ལོའི་སྒོ་ནས་ཚེ་དབང་དང་།  ཕྱི་དྲོར་དཔལ་དུས་ཀྱི་འཁོར་ལོའི་རྫོགས་རིམ་སྨིན་བྱེད་འཇིག་རྟེན་པའི་དབང་གསུམ་སྟེ་སློབ་མའི་ལུས་ཀྱི་ཐིག་ལེ་དང་སད་པའི་གནས་སྐབས་སྦྱོང༌བྱེད་བུམ་དབང་།  དེ་བཞིན་ངག་གི་ཐིག་ལེ་དང༌རྨི་ལམ་གྱི་གནས་སྐབས་སྦྱོང༌བྱེད་གསང་དབང་།  ཡིད་ཀྱི་ཐིག་ལེ་དང་གཉིད་འཐུག་པོའི་གནས་སྐབས་སྦྱོང༌བྱེད་གསུམ་པ་འཇིག་རྟེན་པའི་ཤེས་རབ་ཡེ་ཤེས་ཀྱི་དབང་དང་།  ཡེ་ཤེས་ཀྱི་ཐིག་ལེ་དག་པར་བྱེད་ཅིང་བཞི་བའི་གནས་སྐབས་སྦྱོང་བྱེད་འཇིག་རྟེན་ལས་འདས་པའི་དབང་བཞི་བ་སྟེ།  སློབ་མའི་དབང་བཅུ་གཅིག་ཡོངས་སུ་རྫོགས་པར་བསྐུར་གནང་མཛད་དེ།  དབང་བདུན་གྱིས་སྡོམ་པ་དགེ་བསྙེན་དང༌།  བུམ་དབང་གིས་དགེ་ཚུལ།  གསང་དབང་གིས་དགེ་སློང༌།  འཇིག་རྟེན་པའི་ཤེར་དབང་འཇིག་རྟེན་པའི་བཞི་བས་གནས་བརྟན་དང༌།  འཇིག་རྟེན་ལས་འདས་པའི་བཞི་བས་སྐྱེ་དགུའི་བདག་པོ་སྟེ་དགྲ་བཅོམ་པའི་རྒྱུད་ཀྱི་ཟག་མེད་ཀྱི་སྡོམ་པ་དང་སྦྱོར་བའི་རྟེན་འབྲེལ་བསྒྲིགས་གནང་མཛད་དོ།།  
	ཕྱི་ཚེས་ ༡༣ ཉིན་དཀྱིལ་འཁོར་མཇལ་ཁ་དང་།  ཚེས་ ༡༤ ཉིན་རྡུལ་ཚོན་ཀླུ་ལ་གཏད་པ་སོགས་རྗེས་ཀྱི་བྱ་བ་རྣམས་ལེགས་གྲུབ་མཛད།  དེ་དུས་ཐུས་བ་སྲིད་གཞུང་གིས་སྐུའི་བདེ་འཇགས་ཐད་ཚད་མཐོའི་འགན་ལེན་ཞུས་པ་མ་ཟད།  དབང་དངོས་གཞིའི་ཉིན་གཉིས་རིང་སློབ་གྲྭ་དང་ལས་ཁུངས་ཡོངས་རྫོགས་ལ་གུང་སེང་སྤྲད་ནས་ཟབ་ཆོས་ཞུ་རྒྱུའི་གོ་སྐབས་ཀྱང་བསྐྲུན།
	ཕྱི་ཚེས་ ༣༠ ཁལ་མིག་སྤྱི་མཐུན་རྒྱལ་ཁབ་(Kalmyk)ཏུ་ཕེབས།  གནམ་ཐང་དུ་ཁལ་མིག་སྤྱི་མཐུན་རྒྱལ་ཁབ་ཀྱི་སྲིད་འཛིན་དང་།  འབྲེལ་ཡོད་མངའ་སྡེའི་ལས་བྱེད།  དགོན་སྡེ་ཁག་གི་གཙོ་འཛིན།  དད་ལྡན་མི་མང་བཅས་ཀྱིས་ཕེབས་བསུ་གཟབ་རྒྱས་ཞུས།  ཉིན་ཤས་རྗེས་ཁལ་མིག་སྲིད་འཛིན་སྐུ་ཞབས(Kirsan Ilyumzhinov)སོགས་གཞུང་གི་ཆེས་མཐོའི་དཔོན་རིགས་ཁག་དང་།  ཁལ་མིག་ནང་པའི་དབུ་ཁྲིད་ཏེ་ལོ་རིན་པོ་ཆེ་སོགས་བཞུགས་གནས་མགྲོན་ཁང་དུ་བཅར་ཏེ་མཇལ་ཁ་ཞུས་ཤིང་གུས་འདུད་ལྷུར་བླངས།  
	ཟླ་ ༡༠ ཚེས་ ༡ ནས་༡༣ བར།  ཁལ་མིག་སྤྱི་མཐུན་རྒྱལ་ཁབ་ཀྱི་རྒྱལ་ས(Elista)རུ་ཁལ་མིག་སྲིད་འཛིན་སོགས་གཞུང་གི་ཆེས་མཐོའི་དཔོན་རིགས་དང་།  ཁལ་མིག་ནང་བསྟན་དབུ་འཛིན་ཏེ་ལོ་རིན་པོ་ཆེ་དང་།  ཇོ་ནང་བླ་མ་ཡོན་ཏན་རྒྱ་མཚོ་སོགས་ཀྱིས་དབུས་དད་ལྡན་སེར་སྐྱ་ཕོ་མོ་སུམ་ཁྲི་ལྷག་ལ།  རྡུལ་ཚོན་གྱི་དཀྱིལ་འཁོར་ལ་བརྟེན་ནས་དཔལ་དུས་ཀྱི་འཁོར་ལོའི་བསྐྱེད་རིམ་ཁོ་ནའི་སྨིན་བྱེད་བྱིས་འཇུག་དབང་བདུན་དང་།  རྫོགས་རིམ་སྨིན་བྱེད་བུམ་དབང་།  གསང་དབང་།  ཤེར་དབང་སྟེ་འཇིག་རྟེན་པའི་དབང་དང་།  འཇིག་རྟེན་ལས་འདས་པའི་དབང་བཞི་བ་སྟེ་སློབ་དབང་བཅུ་གཅིག་རྫོགས་པར་བསྐུར་གནང་མཛད།  དེ་ལྟར་སློབ་མ་རྣམས་ཀྱིས་བྱིས་འཇུག་དབང་བདུན་ཐོབ་པས་སྤངས་བྱ་རྡོ་རྗེ་བཞིའི་དྲི་མ་རགས་པ་སྦྱངས་ཤིང་རྟེན་དགེ་བསྙེན།  བུམ་དབང་ཐོབ་པས་ལུས་ཀྱི་དྲི་མ་སྦྱངས་ཤིང་རྟེན་དགེ་ཚུལ།  གསང་དབང་ཐོབ་པས་ངག་གི་དྲི་མ་སྦྱངས་ཤིང་རྟེན་དགེ་སློང་།  ཤེས་རབ་བདེ་བ་ཆེན་པོའི་དབང་ཐོབ་པས་ཡིད་ཀྱི་དྲི་མ་སྦྱངས་ཤིང་རྟེན་གནས་བརྟན་རྒན་པོ།  དབང་བཞི་བ་བདེ་བ་བླ་ན་མེད་པ་ཐོབ་པས་ཆགས་རྟོག་གི་བག་ཆགས་སྦྱངས་ཤིང་།  རྟེན་སྐྱེ་དགུའི་བདག་པོ་ཆེན་པོའི་སྡོམ་པ་ལ་སྦྱོར་བའི་རྟེན་འབྲེལ་བསྒྲིགས་པར་མཛད་དོ།།
	སྐབས་འདིར་ཡང་གོང་མཚུངས་ལྟར།  ཁལ་མིག་སྲིད་གཞུང་གིས་བདེ་འཇགས་མི་སྣ་ཆེད་གཏོང་གིས་སྐུ་ཕྱའི་འགན་གཙང་ལེན་ཞུས་ཐོག  དུས་དབང་དངོས་གཞིའི་ཉིན་གཉིས་རིང་མངའ་སྡེ་ཁྱོན་ཡོངས་ཀྱི་སློབ་གྲྭ་ཁག་དང་།  ལས་ཁུངས་ཡོངས་རྫོགས་ལས་མཚམས་བཞག་ནས་དུས་འཁོར་དབང་ཆེན་ཞུ་རྒྱུའི་གོ་སྐབས་བསྐྲུན།  
	ཕྱི་ལོ་ ༢༠༠༤ ཟླ་ ༥ ནང་ནས་བཟུང་ཅུང་བབ་ལྕི་བའི་སྐུ་སྙུན་བཞེས་ཚུལ་བསྟན་པས།  མཁའ་འགྲོ་འཇམ་དཔལ་ལྷ་མོ(Katia)།  སྐུ་སྲས་ཆོས་འཕེལ་ཡོན་ཏན་སོགས་ལྷན་རྒྱས་སྐུ་གཟུགས་བརྟག་དཔྱད་སླད་རྒྱ་གར་རྒྱལ་ས་ལྡི་ལི་གསར་བར་ཕེབས།  བརྟག་དཔྱད་མཇུག་འབྲས་སུ་སྐུའི་མཁལ་མའི་བྱེད་ལས་ཡོངས་སུ་ཉམས་སྟབས།  མཁལ་མ་བརྗེ་དགོས་པའི་གནས་ཚུལ་བྱུང་བས།  ཐུགས་སྲས་རིན་པོ་ཆེ་ཡང་བལ་ཡུལ་ནས་རྒྱ་གར་དུ་ཕེབས་ཅིང་།  ཆོས་འཕེལ་ཡོན་ཏན།  ཚེ་རིང་ཆོས་སྒྲོན།  འཇམ་དཔལ་སྲི་གཅོད།  བྱམས་པ་རྣམ་རྒྱལ་བཅས་མིང་སྲིང་རྣམས་མཉམ་དུ་འཛོམས་ཏེ།  མཁལ་མ་གཞན་ནས་བཙལ་ན་གོང་ཚད་ཆེ་བ།  ཁྲིམས་མཐུན་ཆགས་དཀའ་བ།  ད་དུང་ཁྲག་རིགས་འཕྲོད་མིན་སོགས་དཀའ་ངལ་ཁག་གི་ཐོག་གྲོས་བསྡུར་ཞིབ་མོར་བྱས་མཐར།  ཐུགས་སྲས་རིན་པོ་ཆེས་ཕ་མ་བུ་ཕྲུག་ཡིན་ན་ཁྲག་རིགས་མི་མཐུན་པ་མེད་པས།  ཁོང་གི་མཁལ་མ་ཕུལ་ནས་ཡབ་ཆེན་གྱི་སྐུ་སྲོག་སྐྱོབ་རྒྱུར་ཐག་གཅོད་གནང་།  གལ་ཏེ་ཁོང་གི་མཁལ་མ་མ་འགྲིག་པ་བྱུང་ན།  སྲས་མོ་ཚེ་རིང་ཆོས་སྒྲོན་ལགས་ཀྱིས་མོ་རང་གི་མཁལ་མ་འབུལ་རྒྱུའི་ཆོད་སེམས་བཏོན།  རླབས་ཆེན་གྱི་མིང་སྲིང་འདི་གཉིས་ལ་ངས་ཡིད་སྨོན་ཤོར་སོང་།  ཕ་མས་བུ་ཕྲུག་ལ་མཁལ་མ་བྱིན་པའི་ལོ་རྒྱུས་མང་མོད།  བུ་ཕྲུག་གིས་ཕ་མར་མཁལ་མ་ཕུལ་ཏེ།  ཕ་མའི་ཚེ་སྲོག་བསྐྱབས་པའི་ལོ་རྒྱུས་དེ་ཙམ་མང་པོ་མི་འདུག་སྙམ།  
	དེ་དུས་རྒྱ་གར་གྱི་གནམ་གཤིས་ཀྱང་ཤིན་ཏུ་ཚ་བའི་སྒང་ཡིན་ཞིང་།  སྨན་ཞབས་ཚོའི་ཞབས་ཞུ་ཡང་དེ་ཙམ་ཡིན་ཁར།  རིན་པོ་ཆེའི་སྐུ་སྙུན་ཀྱང་ཉིན་རེ་ལས་ཉིན་རེར་ཅུང་ལྕི་བའི་རྣམ་པ་མངོན་པས།  ཨུ་རུ་སུ་(Russia)དང་།  ཨོ་སུ་ཁྲི་ལེས་ཡ(Australia)།  སིང་ག་པོར་(Singapore)བཅས་གང་དུ་ཕེབས་ཀྱང་ཁོང་གི་སློབ་ཚོགས་མང་པོ་ཡོད་པས་ཕྱོགས་ཡོངས་ནས་སྟབས་བདེ་ཡོད་སྟབས།  ༧གོང་ས་༧སྐྱབས་མགོན་ཆེན་པོར་ཐུགས་བརྟག་ཞུས་པས།  སིང་ག་པོར་དུ་ཕེབས་ན་ལེགས་ཚུལ་ཕེབས་འཕྲལ།  གནམ་གྲུར་བཞུགས་ཏེ་སིང་ག་པོར་དུ་ཕེབས།  དེར་ཡོད་ཁོང་གི་སློབ་མ་སྐུ་ཞབས་ཕ་དྲུག་རིགས་ཆུ་(Patric Chia)སོགས་དང་།  གོང་ཞུས་ལྟར་རྒྱལ་ཁབ་གཞན་ནས་ཆེད་དུ་ཕེབས་པའི་སློབ་ཚོགས་རྣམས་ཀྱིས་སིང་ག་པོར་རྒྱལ་ཁབ་ཀྱི་སྨན་ཁང་གྲགས་ཅན་(Mount Elizabeth Hospital)ཞེས་པར་གྲ་སྒྲིག་གང་ལེགས་ཞུས་འདུག་པས་དེར་བཞུགས།  བརྟག་དཔྱད་མཇུག་འབྲས་སུ་ཐུགས་སྲས་རིན་པོ་ཆེའི་མཁལ་མ་ཁྲག་རྒྱུད་གཅིག་པས་བརྗེ་སྤོར་ཆོག་པ་གཏན་འཁེལ་བཞིན།  ཟླ་ཚེས་ཉིན་སྐུའི་མཁལ་མ་རྗེ་སྤོར་གྱི་བཤའ་བཅོས་ལེགས་འགྲུབ་བྱུང་ཞིང་།  ཉིན་རེ་ནས་ཞག་རེར་སྐུ་གཟུགས་དྲག་བསྐྱེད་ཡོང་བའི་རྣམ་པ་བསྟན།  སྨན་ཁང་ནས་ལོ་བཅུའི་རིང་མཁལ་མའི་ནད་རོ་བསྐྱར་ལངས་མི་ཡོང་བའི་ཁག་ཐག་ཀྱང་བྱས་པས།  སློབ་མའི་ཚོགས་དང་སྐུའི་ཉེ་གནས་རྣམས་དགའ་སྤྲོའི་དཔལ་ལ་རོལ། 
	དེ་དུས་སིམ་ལ་ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་དང་།  བོད་ནང་ནས་ཇོ་ནང་དགོན་པ་མང་པོས་རྗེ་བཙུན་དམ་པའི་ཚུར་བསྟན་སྙུན་གཞི་མྱུར་དྭངས་ཡོང་སླད་ཞབས་བརྟན་གསོལ་འདེབས་དང་།  གདུགས་དཀར་ཁྲི་ཚར།  སྒྲོམ་མ་འབུམ་སོགས་ཞབས་རིམ་རྒྱ་ཆེ་འབད་བསྒྲུབས་ཞུས།  དེ་ལྟར་སྐུའི་སྙུན་གཞི་ཡོངས་སུ་དྭངས་ཏེ་རྒྱུན་ལྡན་ལྟར་བྱུང་བས།  སྐུ་འཁོར་ལྷན་རྒྱས་ཕྱིར་རྒྱ་གར་བཞུགས་སྒར་རྡ་རམ་ས་ལར་ཕེབས།  དེ་ནས་བཟུང་འཆར་ཅན་དུ་སྐུ་གཟུགས་བརྟག་དཔྱད་དང་།  དད་ལྡན་སློབ་ཚོགས་ཚོར་ཟབ་ཆོས་གནང་སླད་སིང་ག་པོར་ལོ་རེ་བཞིན་ཆིབས་བསྒྱུར་བསྐྱངས།  
	ཕྱི་ལོ་ ༢༠༠༧ ཟླ་ ༣ ནང་ཨོ་སུ་ཁྲེ་ལེས་ཡར (Australia) བཞུགས་པའི་སེར་སྨད་རྒྱལ་རོང་ཁུ་འཇོ་རིན་པོ་ཆེ་དང་།  ཁོང་གི་ཆོས་ཚོགས་ནང་བསྟན་བཤད་སྒྲུབ་སློབ་གཉེར་ཁང་ (Australia Institute Buddhist Learning&Prectice) ནས་སྤྲོ་སེང་ཞབས་འཆམ་སླད་མགྲོན་འབོད་ཞུས་པ་བཞིན།  སྐུ་འཁོར་ལྷན་རྒྱས་དེར་ཆིབས་བསྒྱུར་བསྐྱངས།  དེར་ཟླ་གཅིག་ལྷག་རིང་ལྷོད་བཞུགས་མཛད་ཅིང་།  བར་སྐབས་རྣམས་སུ་ཆོས་ཚོགས་ཀྱི་ཚོགས་མི་རྣམས་ལ་གཅོད་དབང་ནམ་མཁའ་སྒོ་འབྱེད་ཐུན་མོང་བ་དང་།  ཁྲོས་ནག་བདག་བསྐྱེད་སོགས་ཀྱི་དབང་ཁྲིད་སོགས་འདོད་ཆོས་ཀྱང་བསྩལ།  
	ཕྱི་ལོ་ ༢༠༠༧ ཟླ་ ༩ བའི་ནང་ཨུ་རུ་སུར(Russia)ཡོད་པའི་མ་ཧཱ་ཡ་ན་ཆོས་ཚོགས་དང་།  ཧང་དགའ་རིའི(Hungary)ནས་དད་ལྡན་བསྟན་དགའ(Tanka)སོགས་ནས་གདན་ཞུའི་གསོལ་འདེབས་དུས་གཅིག་ལ་འབྱོར་མོད།  ཧང་དགའ་རེའི་ཐོངས་མཆན་སྐབས་ཐོག་དེར་མ་རག་ཀྱང་།  ཨུ་རུ་སུ་ནས་དེར་ཕེབས་འཆར་གནང་སྟེ།  ཟླ་ ༡༠ ནང་མཁའ་འགྲོ་འཇམ་དཔལ་ལྷ་མོ(Katya)དང་།  གསུང་སྒྱུར་བསྟན་འཛིན་ཚེ་དཔག  སྐུ་སྲས་ཆོས་འཕེལ་ཡོན་ཏན་བཅས་ཆིབས་ཞབས་སུ་ཁྲིད་དེ་ཨུ་རུ་སུའི་རྒྱལ་ས་མོ་སི་ཁོར(Moscow)ཕེབས།  ཐོག་མར་བཞུགས་སྒར་རྟག་བརྟན་ནས་རྒྱལ་ས་ལྡི་ལིར་ཕེབས་ལམ་དུ་རི་དྭགས་ཞིག་གིས་གློ་བུར་དུ་ཕེབས་འཁོར་ལ་བརྡབས་པ་སོགས་ཅུང་མི་ལེགས་པའི་མཚན་ལྟས་ཁ་ཤས་བྱུང་འདུག  
	དེའི་སྐོར་མཁའ་འགྲོ་འཇམ་དཔལ་ལྷ་མོ་ལགས་ཀྱིས།  “ངེད་དཔོན་གཡོག་ཨུ་རུ་སུར་ཕེབས་འབྱོར་གནང་གྲུབ་རྗེས།  མགྲོན་བདག་གཙོ་བོ་རྒྱལ་ས་མོ་སི་ཁོར་ཡོད་པའི་མ་ཧ་ཡ་ན་ཆོས་ཚོགས(ཆོས་ཚོགས་འདི་རྗེ་བཙུན་རིན་པོ་ཆེའི་མཚན་ཐོག་ཏུ་ཡོད)སུ་དད་ལྡན་སྟོང་ཕྲག་ལྷག་ལ་གཅོད་དབང་ནམ་མཁའ་སྒོ་འབྱེད་ཐུན་མོང་བ་དང་།  སྔོན་འགྲོའི་ཁྲིད་ཆེན་བཞིའི་ཟབ་ཁྲིད་ཞིབ་རྒྱས་སུ་བསྩལ་གནང་མཛད་ཅིང་དེར་བདུན་ཕྲག་གཅིག་རིང་བཞུགས།  
	དེ་རྗེས་ཧང་དགའ་རིའི་ནས་སླར་ཡང་སྐུ་ཞབས་བསྟན་དགའ (Tanka) སོགས་ཀྱིས་གདན་འབོད་ནན་ཏན་ཞུས་པ་བཞིན་དེར་ཕེབས།  གྲོང་ཁྱེར་བུད་དྷཱ་བེ་ཤི་(Budapesht)རུ་དད་ལྡན་མི་མང་བརྒྱ་ཕྲག་ཙམ་ལ་ནང་ཆོས་ངོ་སྤྲོད་དང་།  སྒྲོལ་དཀར་ཚེ་དབང་།  ནང་ཆོས་ཉམས་ལེན་བྱེད་ཕྱོགས་སྐོར་གྱི་བཀའ་སློབ་རྒྱས་པར་གནང་།  
	མཛད་རིམ་ཡོངས་སུ་མཇུག་གྲུབ་རྗེས་ཕྱིར་རྒྱ་གར་ལ་ཕེབས་པའི་སྔ་ནུབ་དེར།  རིན་པོ་ཆེས་ད་ཁྱེད་རང་གིས་ངལ་གསོས།  ངས་ད་དུང་བདེ་མཆོག་གི་རྒྱུན་འཁྱེར་དེ་བཏོན་མེད།  དེ་འདོན་དགོས་གསུངས་པས།  ང་ཉལ་ཁང་དུ་ཕྱིན་པ་ཡིན།  དེའི་ཕྱི་ཉིན་ཞོགས་པར་རིན་པོ་ཆེ་ཡར་བཞེངས་ཐུབ་ཀྱི་མི་འདུག  གཙོ་བོ་རིན་པོ་ཆེའི་སྐུའི་གཡོན་ཕྱོགས་ལ་གྲིབ་སྐྱོན་ལྟ་བུ་ཞིག་ཕོག་འདུག  རིན་པོ་ཆེས།  ཞལ་འདོན་ཕྱག་དཔེ་ཁྱེར་ཤོག་གསུངས་པ་བཞིན་ཕུལ་བས།  དེ་སྔོན་མཁའ་འགྲོ་ཚེ་རིང་མས་17ཕྱག་དཔེ་ཤོག་ལྷེ་གཅིག་གཉིས་ཡོད་པ་ཞིག་ཕུལ་དེ།  འདི་མཁོ་བའི་སྐབས་ཤིག་འོང་གི་རེད་ཅེས་གསུངས་པ་དེ་18གསུང་གིན་འདུག  
	དེ་ནས་རྡ་རམ་ས་ལར་ཁ་པར་བཏང་།  སྨན་པ་རྟ་མགྲིན་ལགས་སུ་བཀའ་འདྲི་ཞུས་པས།  ཁོང་གིས་སྙུན་ཚུལ་ལ་བལྟས་ན་གྲིབ་སྐྱོན་ཡིན་པ་འདྲ།  བསམ་འཕེལ་ནོར་བུ་མཆོད་དང་ཕན་ངེས་ཞེས་གསུངས་མོད།  དེ་མ་ཐག་གྲོང་ཁྱེར་བུད་དྷཱ་བེ་ཤིའི་(Budapesht)སྨན་ཁང་གི་མྱུར་སྐྱོབ་ཁང་དུ་གདན་འདྲེན་ཞུས།  བརྟག་དཔྱད་ཞིབ་པར་བྱས་པས་གྲིབ་སྐྱོན(Stroke)ཡིན་པ་འདྲ་ཞེས་བཤད།  སྨན་ཁང་དེར་ཉིན་བཅོ་ལྔར་བཞུགས།  དེ་དུས་༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱིས་ཞལ་པར་ཕེབས་བྱུང་།  རྗེ་བཙུན་རིན་པོ་ཆེས།  ཞལ་པར་ཐོག་སྐྱེ་བ་ཀུན་ཏུ་འབྲལ་མེད་རྗེས་འཛིན་ཡོང་བའི་གསོལ་འདེབས་ནན་ཏན་ཞུས་པས།  ༧གོང་ས་མཆོག་གི་ཞལ་སྔ་ནས།  ང་ཚོས་ནམ་ཡང་ཕན་ཚུན་བརྗེད་སྲིད་ཀྱི་མ་རེད།  སྐུ་གཟུགས་མགྱོགས་མྱུར་དྲག་བསྐྱེད་ཡོང་གི་རེད།  དེ་ནས་ཚུར་མགྱོགས་པོར་ཕེབས་ཤོག་ཞེས་ཐུགས་གསོའི་གཟེངས་བསྟོད་མཛད་པས།  ཐུགས་སྤྲོ་བའི་རྣམ་འགྱུར་དཔེ་མེད་གནང་གིན་འདུག  དེ་ནས་ཉིན་རེ་བཞིན་སྐུ་སྙུན་རིམ་གྱིས་ཡར་དྭངས་ཀྱི་རྣམ་པ་བསྟན་མོད།  འོན་ཀྱང་དེ་ནས་བཟུང་བཞུགས་སྟེགས་འཁོར་ལོར (wheelchair)བརྟེན་ནས་ཕེབས་དགོས་བྱུང་བ་རེད།  
	རྗེ་བཙུན་རིན་པོ་ཆེས་སྐུ་སྙུན་བཞེས་པའི་ཉིན་མོ་དེར།  ཆོས་འཕེལ་ཡོན་ཏན་དང་།  བསྟན་འཛིན་ཚེ་དཔག་གཉིས་ཐོངས་མཆན་དང་གནམ་གྲུའི་འཛིན་བྱང་གི་དབང་གིས་རྒྱ་གར་དུ་ཕེབས་དགོས་བྱུང་བ་རེད།  དེ་སྔོན་མཁའ་འགྲོ་ཚེ་རིང་མས་མོ་ལུང་ཞིག་ཏུ་ད་ལོར་རིན་པོ་ཆེར་ཅུང་འཚུབ་ཆ་འདུག་ཅེས་གསུངས་པ་དེ་ཇི་བཞིན་ཐོག་ཏུ་ཁེལ་བྱུང་།  
	གང་ལྟར་སྐུ་སྙུན་ཅུང་དྲག་བསྐྱེད་བྱུང་རྗེས་ཕྱིར་རྒྱ་གར་རྒྱལ་ས་ལྡི་ལིར་འབྱོར་མཚམས།  ༧གོང་ས་༧སྐྱབས་མགོན་ཆེན་པོ་མཆོག་ཀྱང་དེར་ཕེབས་པ་དང་སྟབས་འགྲིག་པས།  བཞུགས་སྟེགས་འཁོར་ལོའི་ཐོག་མཇལ་ཁར་བཅར།  ༧གོང་ས་མཆོག་གིས།  ཡ།  ད་ངའི་གྲོགས་པོར་ཅི་ཞིག་བྱུང་སོང་ཞེས་ཐུགས་བརྩེས་སྙུན་འདྲི་དང་འབྲེལ།  ཕྱག་མོ་ཞིག་བཏབ་གནང་མཛད་དེ་སྐུ་སྲོག་ལ་ཉེན་ཁ་མི་འདུག  སིང་ག་པོར་དུ་ཕེབས་ན་ལེགས་ཚུལ་གྱི་བཀའ་སློབ་ལམ་སྟོན་ཕེབས་པ་ལྟར།  ཐད་ཀར་སིང་ག་པོར་དུ་སྨན་བཅོས་ཆེད་ཕེབས་པ་རེད།  སྤྱིར་བཏང་ང་ཚོ་སིང་ག་པོར་དུ་འཆར་ཅན་ལྟར་ལོ་རེར་ཐེངས་གཅིག་གཉིས་རེར་ཕེབས་ནས་སྐུ་གཟུགས་བརྟག་དཔྱད་གནང་གིན་ཡོད་རེད།  དེར་བརྟེན་རྒྱུས་ཡོད་ཀྱི་སྨན་ཁང་དུ་འབྱོར་རྗེས་སྨན་པས་འཕྲལ་དུ་སྐུ་གཟུགས་བརྟག་དཔྱད་བྱས་པས།  གྲིབ་སྐྱོན(Stroke)ཡིན་པ་ཐག་གཅོད་བྱས་ཤིང་།  སྨན་བཅོས་ཞུས་ཀྱང་དམིགས་བསལ་ཕན་ཐོགས་ཡོད་མ་རེད།  གཙོ་བོ་ཁྲག་ཤེད་མཐོ་དམན་ལ་ཐུགས་གཟབ་དང་འཕྲོད་བཞེས་གནང་རྒྱུ་གལ་ཆེ་ཚུལ་བཤད།  ཡིན་ན་ཡང་དེར་བསླེབས་ནས་རིམ་གྱིས་ཡར་དྭངས་དཔེ་མེད་ཀྱི་རྣམ་པ་བསྟན་པས་ཚུར་རྒྱ་གར་དུ་ཕེབས་པ་རེད།  དེ་ནས་བཟུང་ལོ་གཅིག་རིང་སྐུ་གཟུགས་ཀྱི་གནས་སྟངས་ཡག་པོ་ཆགས་པ་རེད།  འོན་ཀྱང་ཕྱི་ལོ་ ༢༠༠༨ ནས་ ༢༠༠༩ བར་སླར་ཡང་སྙུན་བབ་ཅུང་ལྕི་བཞེས་ཀྱི་རྣམ་པ་བསྟན་གནང་སོང་”ཞེས་གསུངས།  
 
 
༢༠ ༧གོང་ས་མཆོག་དང་།  ཇོ་ནང་ཁྲིད་བརྒྱ།

	ཉིན་དེའི་ཕྱི་དྲོར་༧གོང་ས་༧སྐྱབས་མགོན་ཆེན་པོ་མཆོག་གཙུག་ལག་ཁང་གི་བཞུགས་ཁྲིར་ཞབས་ཀྱི་པདྨོ་མངོན་པར་བཀོད་དེ།  ཇོ་ནང་རྗེ་བཙུན་ཀུན་དགའ་གྲོལ་མཆོག་གིས་མཛད་པའི་ཇོ་ནང་ཁྲིད་བརྒྱའི་བཤད་ལུང་གི་དབུ་འཛུགས་གནང་སྐབས་བཀའ་ཕེབས་གསལ།  “དེ་རིང་ནས་ཉིན་བཞིའི་རིང་ཇོ་ནང་ཁྲིད་བརྒྱའི་བཤད་ཁྲིད་ཀྱི་ཆོས་འབྲེལ་བྱེད་རྒྱུ་ཡིན་ཞིང་།  ངོས་རང་སྒེར་གྱི་ངོས་ནས་བཤད་ན་ཡང་སྐལ་བ་བཟང་པོ་ཞིག་ཡིན་ལ།  ཁྱེད་རང་སློབ་མ་རྣམས་ནས་ཀྱང་ཀུན་སློང་རྣམ་པར་དག་པའི་སྒོ་ནས་ཉན་ཏེ།  ཆོས་འཆད་ཉན་བྱས་པའི་འབྲས་བུར་སེམས་རྒྱུད་བཟང་པོ་ཞིག་ཡོང་བ་བྱེད་རྒྱུ་ཧ་ཅང་གལ་ཆེན་པོ་ཡིན།  ངོས་ནས་ཇོ་ནང་ཁྲིད་བརྒྱ་སྤྱིའི་ཁྲིད་ལུང་ཡོངས་འཛིན་གླིང་རིན་པོ་ཆེའི་དྲུང་ནས་ཞུས་པ་དང་།  ཁྲིད་བརྒྱའི་ནང་ཁ་སྐོང་གི་ཆོས་སྐོར་མང་པོ་ཞིག་ཡོད་པ་དེ་དག་ཆ་ཚང་དིལ་མགོ་མཁྱེན་བརྩེ་རིན་པོ་ཆེའི་དྲུང་ནས་ཞུས་པ་ཡིན།  ཁྲིད་བརྒྱའི་མན་ངག་གི་བརྒྱུད་པ་རིང་དུ་གནས་པའི་སླད་རང་རེས་ཉམས་པ་སོར་ཆུད་དང་མི་ཉམས་རྒྱུན་འཛིན་བྱ་རྒྱུ་གནད་འགག་མཐོང་བར་བརྟེན་ད་རེས་མན་ངག་ཆ་ཚང་གི་བཤད་ལུང་འབུལ་རྒྱུ་ཡིན་ན་ཚང་མས་རྒྱུད་ཐོག་ལ་སྦྱར་ནས་ཉམས་ལེན་ཚུལ་བཞིན་བྱེད་རྒྱུ་ཧ་ཅང་གི་གལ་ཆེན་པོ་ཡིན།  དགོན་པའི་ནང་དགེ་འདུན་གྲངས་མང་ཉུང་ལའང་ཁྱད་པར་དེ་ཙམ་མེད།  གལ་ཆེ་ཤོས་ནི་གང་ཡོད་པ་དེ་དག་གིས་ཐོས་བསམ་ཉམས་ལེན་ཡག་པོ་དགོས་པ་དེ་ཡིན།  གང་ལྟར་སླད་ཇོ་ནང་པའི་རང་ལུགས་བཞེད་སྲོལ་གྱི་རྒྱུན་བཟང་པོ་དེ་དག་ཆ་ཚང་རྒྱུད་འཛིན་བྱེད་ཐུབ་པ་ཞིག་ཡོང་བ་བྱེད་རྒྱུ་ཧ་ཅང་གི་གལ་ཆེན་པོ་ཡིན།  དེ་ལྟར་བྱུང་ན་སླད་གཞིས་བྱེས་མཉམ་འཛོམས་ཀྱི་སྐབས་སུ་སྤྱིར་སངས་རྒྱས་ཀྱི་བསྟན་པ་དང་།  ཡང་སྒོས་ཇོ་ནང་རང་གི་བསྟན་པ་རྒྱས་པའི་ཐོག་ཞབས་འདེགས་ཆེན་པོ་བསྒྲུབ་ཐུབ་པ་ཡོང་རྒྱུ་ཡིན་”ཞེས་སོགས་བཀའ་སློབ་བསྩལ་ཞིང་།  ཇོ་ནང་ཁྲིད་བརྒྱའི་ཁྲིད་ཚུལ་གསུམ་ལས་བཀའ་སྲོལ་མཆོག་གི་ཁྲིད་ཚུལ་ལྟར།  ཁྲིད་བརྒྱའི་བཤད་ལུང་གི་དབུ་བརྩམས།  
	དེ་དུས་ཆོས་ཞུ་བ་པོ་སློབ་མའི་གཙོ་བོ་སྐྱབས་མགོན་ཁལ་ཁ་རྗེ་བཙུན་དམ་པ།  ཇོ་ནང་མཁན་སློབ་19གཉིས།  བསོད་རྒན་སྤྲུལ་སྐུ་པདྨ་བློ་གྲོས།  ཚེ་རིང་མའི་སྐུ་རྟེན་མཁའ་འགྲོ་ནམ་གསལ་སྒྲོ་མ།  དགེ་ལུགས་གདན་ས་ཁག་ནས་ཕེབས་པའི་དགེ་བཤེས་སྐོར་ཞིག་བཅས་དགེ་འདུན་འདུས་པ་ཉིས་བརྒྱ་ལྷག་དང་།  རྒྱ་གར།  བོད།  ཧི་མ་ལ་ཡིའི་རི་རྒྱུད་ཀྱི་མི་རིགས།  སོག་པོ།  ཉི་ཧོང་།  ཨུ་རུ་སུ།  འབྲུག་པ་སོགས་ཁྱོན་བསྡོམས་དད་ལྡན་མི་མང་སུམ་སྟོང་མ་ཟིན་ཙམ་ཡོད།  
	ཕྱི་ཟླ་ ༦ ཚེས་ ༡༣ ཉིན་གྱི་སྔ་དྲོར་༧གོང་ས་༧སྐྱབས་མགོན་ཆེན་པོ་མཆོག་གིས།  སྒྲུབ་ཐབས་སྔོན་སོང་གིས་དུས་འཁོར་ལྷན་སྐྱེས་དང་།  ཁྲོ་རྒྱལ་རྡོ་རྗེ་ཤུགས་ཀྱི་རྗེས་གནང་བཀའ་དྲིན་བསྩལ་ཞིང་།  ཕྱི་དྲོར་མུ་མཐུད་དུ་ཇོ་ནང་ཁྲིད་བརྒྱའི་བཤད་ལུང་གནང་།  ཕྱི་ཟླ་ ༦ ཚེས་ ༡༤ ཉིན་གྱི་སྔ་དྲོར་༧གོང་ས་༧སྐྱབས་མགོན་ཆེན་པོ་མཆོག  མཁའ་ཁྱབ་ལུས་ཅན་སྤྱི་དང་།  བྱེ་བྲག་གངས་ཅན་བོད་མིའི་མགོན་དཔུང་དམ་པར་སྐུ་ཚེ་ཡུན་དུ་བརྟན་ཆེད།  སྐྱབས་མགོན་རྗེ་བཙུན་དམ་པ་ཚོགས་ཀྱི་རྡོ་རྗེ་སློབ་དཔོན་དུ་དབུ་བཞུགས་མཛད་ཐོག  སྒྲུབ་ཞག་ཚད་ལྡན་སྔོན་སོང་གིས་དབང་ཆེན་རྟ་མགྲིན་གསང་སྒྲུབ་ཀྱི་སྒོ་ནས་བརྟན་བཞུགས་རྒྱས་པ་བསྟར་འབུལ་ཞུས།
	དེ་ཡང་ཉིན་དེའི་སྔ་དྲོའི་དུས་ཚོད་ ༩ ཐོག་སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་དང་།  ཇོ་ནང་མཁན་སློབ་གཉིས་བཅས་མཆོད་རོལ་གྲངས་ཚང་དགེ་འདུན་པས།  ༧གོང་ས་༧སྐྱབས་མགོན་ཆེན་པོ་མཆོག་གཟིམ་ཆུང་ནས་གཙུག་ལག་ཁང་དུ་གདན་འདྲེན་ཞུས་ཤིང་།  བཞུགས་ཁྲིར་འཁོད་བསྟུན་དབུ་མཛད་ཀྱིས་དབུ་སྐུལ་གྱིས་བརྟན་བཞུགས་ཆོ་གའི་གཞུང་བསྲིངས།  དངོས་གཞིའི་མཎྜལ་སྐབས་སྐྱབས་མགོན་རྗེ་བཙུན་དམ་པས་མཎ་ཌལ་དང་།  སྐུ་གསུང་ཐུགས་རྟེན།  སྐུའི་ན་བཟའ་ཉེར་སྤྱོད།  བཀྲ་ཤིས་རྟགས་བརྒྱད་དང་།  བཀྲ་ཤིས་རྫས་བརྒྱད་མཐུན་འགྱུར་སོགས་མཛད་ཅིང་།  འབུལ་དངོས་ཁག་སྤྱན་བསྟར་ཞུས།  དེ་རྗེས་གཏང་རག་མཎྜལ་ཇོ་ནང་མཁན་སློབ་གཉིས་ཀྱིས་བཏེགས་པ་དགྱེས་བཞེས་མཛད།  
	དེ་དུས་སྐྱབས་མགོན་རྗེ་བཙུན་དམ་པའི་ཐུགས་བཞེད་བཞིན།  ཁོ་བོས་མཎྜལ་བཤད་པ་ཚོགས་གཉིས་འོ་མཚོ་འཕྱུར་བའི་རླབས་ཕྲེང་ཞེས་པ་ཞིག་བྲིས་ཏེ་ཡིག་ཐོག་ནས་༧གོང་ས་༧སྐྱབས་མགོན་ཆེན་པོར་སྤྱན་འབུལ་ཞུས་པས་རགས་གཟིགས་མཛད།  ཉིན་གུང་གསོལ་ཚིགས་སྐབས།  སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་དང་།  ལས་ཐོག་མཁན་པོ་ཆོས་ཀྱི་སྣང་བ།  ཕྱག་མཛོད་ཨ་ཁུ་ཀུན་དགའ་དོན་འགྲུབ།  ཁོ་བོ་བཅས་ལ་གཟིམ་ཆུང་མཇལ་ཁ་གནང་།  དེ་དུས་༧གོང་ས་༧སྐྱབས་མགོན་ཆེན་པོ་མཆོག་གིས།  ཇོ་ནང་པས་སློབ་གཉེར་གནང་ཕྱོགས་དང་རྩ་འཛིན་ཡིག་ཆའི་སྐོར་ནས་ལམ་སྟོན་དང་།  མ་འོངས་དུས་འཁོར་སྦྱོར་དྲུག་སྒྲུབ་ཁང་གསར་བཞེངས་དགོས་གལ་ཆེ་བས་མཐུན་རྐྱེན་སྐུ་སྒེར་ཡིག་ཚང་ནས་གཏོང་ངེས་ཞེས་ཐུགས་བརྩེས་བཀའ་སློབ་ཕེབས།  
	ཕྱི་དྲོར་སླར་ཡང་༧གོང་ས་༧སྐྱབས་མགོན་ཆེན་པོ་མཆོག་གིས།  མུ་མཐུད་དུ་ཇོ་ནང་ཁྲིད་བརྒྱའི་བཤད་ལུང་གནང་སྟེ་མཇུག་ཡོངས་སུ་གྲུབ་རྗེས།  ཁོང་གིས་མཛད་པའི་དཔལ་ནཱ་ལེནྡྲའི་པཎ་གྲུབ་བཅུ་བདུན་གྱི་གསོལ་འདེབས་20དང་།  རིས་མེད་བསྟན་རྒྱས་སྨོན་ལམ21།  ཁོ་བོས་ཞུས་ངོར་ལྗགས་རྩོམ་མཛད་པ་ཇོ་ནང་བསྟན་རྒྱས་སྨོན་ལམ་22བཅས་ཀྱི་ལྗགས་ལུང་ཡང་བཀའ་དྲིན་བསྩལ་ཞིང་།  དེ་ལྟར་ཉིན་གསུམ་རིང་ཆོས་འབྲེལ་བྱས་པའི་དོན་རྣམས་གཤིས་རྒྱུད་ལ་སྦྱར་ཏེ།  ཉིན་རེའི་འཚོ་བའི་ནང་ཉམས་ལེན་ཚུལ་བཞིན་བྱེད་དགོས་པ་དང་།  ལྷག་པར་སེམས་རྒྱུད་བཟང་པོ་དང་།  མི་ཡ་རབས་གཞུང་དྲང་ཞིག་བྱས་ཏེ་མི་ཚེ་དོན་དང་ལྡན་པའི་ངང་སྐྱེལ་དགོས་ཞེས་སོགས་བཀའ་སློབ་ཟབ་རྒྱས་བསྩལ་ཏེ་ཐེངས་འདིའི་བཀའ་དབང་ཡོངས་སུ་མཇུག་གྲུབ་པར་མཛད།  
	ཕྱི་ཟླ་ ༦ ཚེས་ ༡༥ ཉིན་གྱི་ཞོགས་པར་སྐྱབས་མགོན་རྗེ་བཙུན་དམ་པས་ཐུགས་བཞེད་བཞིན།  ༧གོང་ས་༧སྐྱབས་མགོན་ཆེན་པོ་མཆོག  ཇོ་ནང་མ་དགོན་གྱི་བཤད་གྲྭའི་དམ་བཅར་ཕེབས་ཏེ་བཞུགས་ཁྲིར་འཁོད་བསྟུན།  རྩོད་གྲྭ་བ་རྣམས་ཀྱིས་ཇོ་ནང་རང་ལུགས་ཀྱི་དབུ་ཕར་གཉིས་ཀྱི་དམ་བཅའ་དང་།  དམིགས་བསལ་སྟོང་ཚུལ་གཉིས་ཀྱི་ཐད་ནས་བགྲོ་གླེང་ངོ་མཚར་གཏམ་གྱི་རི་མོ་མཆོད་སྤྲིན་དུ་ཕུལ་བས།  ༧གོང་ས་༧སྐྱབས་མགོན་ཆེན་པོ་མཆོག་ཐུགས་དགྱེས་ཚོར་ཆེན་པོའི་ངང་ནས་བཀས་གཟེངས་བསྟོད་དང་།  མུ་མཐུད་དུ་སློབ་གཉེར་ལ་འབད་དེ་ཇོ་ནང་རང་རྐང་ཇི་བཞིན་འཛིན་དགོས་པའི་གཞེན་སྐུལ་ཡང་གནང་།  
	དེ་རྗེས་༧གོང་ས་༧སྐྱབས་མགོན་ཆེན་པོ་མཆོག་དང་།  སྐྱབས་མགོན་རྗེ་བཙུན་དམ་པས་དབུས་ཇོ་ནང་འདུས་སྡེ་ལྷན་རྒྱས་དང་།  གཞན་ཡང་སོག་པོའི་སེར་སྐྱ་སྐོར་ཞིག་དང་མཉམ་དུ་སྐུ་པར་བསྐྱོན།  རྟེན་འདུས་མ་ཎི་རིལ་བུ་དང་།  ཕྱག་མདུད་བཅས་གསོལ་བསྩལ་མཛད་ཅིང་།  ཐེངས་འདིའི་མཛད་རིམ་ཡོངས་སུ་གྲུབ་སྟེ།  སྐྱབས་མགོན་རྗེ་བཙུན་དམ་པ་སོགས་དགོན་གྲོང་གཉིས་ཀྱི་གནད་ཡོད་མི་སྣ་དང་།  དད་ལྡན་སེར་སྐྱ་མི་མང་གིས་དགའ་སྤྲོའི་ཕེབས་སྐྱེལ་གྱི་ཁྲོད་ཆིབས་ཞལ་བཞུགས་སྒར་ཕྱོགས་སུ་བསྒྱུར་གནང་མཛད།  
	ཇོ་ནང་ཁྲིད་བརྒྱ་ནི།  ཇོ་ནང་རྗེ་བཙུན་ཀུན་དགའ་གྲོལ་མཆོག་གིས་མཛད་ཅིང་།  དེ་ལ་གཙོ་བོ་མདོ་སྔགས་གཉིས་ཀྱི་གནད་གསང་མན་ངག་ཟབ་མོའི་བཅུད་ཀུན་ལེགས་པར་བསྡུས་ཏེ།  ཁྲིད་ཡིག་བརྒྱ་དང་བརྒྱད་དུ་གཏན་ལ་ཕབ་ཡོད་པས།  དོན་ལ་བཀའ་བསྡུ་གནང་བ་རེད་ཅེས་བཤད་ན་ཡང་མི་ཆོག་པ་མེད།  
	དེ་ལ་ཁྲིད་བརྒྱའི་བརྒྱུད་འདེབས་བརྗོད་བདེ་བརྒྱུད་པའི་མཚན་སྡོམ།  ཟབ་ཁྲིད་བརྒྱ་དང་བརྒྱད་ཀྱི་ཁུངས་གླེང་བའི་ཞབས་རྟེན་ཚིགས་སུ་བཅད་པ།  ཁྲིད་བརྒྱའི་སྤྱི་ཆིངས་རྣམ་པར་སྤེལ་བ་ངོ་མཚར་ཆོས་ཀྱི་སྒོ་མང་།  ཁྲིད་བརྒྱའི་བརྒྱུད་པའི་ལོ་རྒྱུས།  ཁྲིད་བརྒྱའི་སྔོན་འགྲོ་ཐུན་མོང་བ།  ཁྲིད་བརྒྱའི་སྔོན་འགྲོ་ཐུན་མོང་མ་ཡིན་པ།  ཟབ་ཁྲིད་བརྒྱ་དང་བརྒྱད་ཀྱི་ཡི་གེ  ཁྲིད་བརྒྱའི་ས་འགྲེལ་ཡ་མཚན་འཕྲུལ་གྱི་ལྡེ་མིག  ཁྲིད་བརྒྱའི་མཚན་ཐོ་བཅས་ཆོས་ཚན་དགུ་དང་།  ཕྱིས་སུ་རྗེ་བཙུན་ཏཱ་ར་ནཱ་ཐས་མཛད་པའི་ཁྲིད་བརྒྱའི་བརྒྱུད་པའི་ལོ་རྒྱུས་ཁ་སྐོང་བཅས་ཆོས་ཚན་བཅུ་བཞུགས་ཤིང་།  རྩ་བའི་ཟབ་ཁྲིད་བརྒྱ་དང་བརྒྱད་ཀྱི་ཡི་གེར་ཁྲིད་ཡིག་བརྒྱད་དང་བརྒྱད་ཡོད་པས་“ཇོ་ནང་ཁྲིད་བརྒྱ་”ཞེས་གྲགས་པ་རེད།  
	རྗེ་བཙུན་ཀུན་དགའ་གྲོལ་མཆོག་གི་ཕྱག་བཞེས་སུ།  ཐོག་མར་ཀྱེ་རྡོ་རྗེའི་དཀྱིལ་འཁོར་དུ་སྨིན་བྱེད་ཀྱི་དབང་བསྐུར་ནས།  བཀའ་སྲོལ་མཆོག་གི་ཁྲིད་ཚུལ་དང་།  དམར་ཁྲིད་དམ་ཞིབ་ཁྲིད།  ཐུན་མིན་རྟོགས་པ་མཆོག་གི་ཁྲིད་ཚུལ་དེ་གསུམ་གྱི་སྒོ་ནས་ཁྲིད་སྲོལ་ཡོད།  དེའི་དང་པོ་བཀའ་སྲོལ་མཆོག་གི་ཁྲིད་ཚུལ་ནི།  བཀླག་ལུང་ངམ་ལུང་རྒྱུན་ཙམ་ཡིན་ལ།  གཉིས་པ་དམར་ཁྲིད་ནི་ཁྲིད་ཚུལ་རྒྱས་པ་ཡིན་མོད།  བཀླག་ལུང་བཞིན་བྱས་ཀྱང་ཁྲིད་ཀྱི་གོ་ཆོད་པར་གསུང་སྲོལ་ཡོད་པས་བྱིན་རླབས་དོན་བརྒྱུད་དུ་གྲགས།  གསུམ་པ་ཐུན་མིན་རྟོགས་པ་མཆོག་གི་ཁྲིད་ཚུལ་ནི།  སྔོན་འགྲོའི་ཁྲིད་སོང་རྗེས།  དངོས་གཞིར་མདོར་བསྟན་པ།  རྒྱས་པར་བཤད་པ།  དོན་བསྡུ་བ་སྟེ་ས་བཅད་གསུམ་གྱི་སྒོ་ནས་འཆད་སྲོལ་ཡོད།  ཕྱིས་སུ་ཀ༔ཐོག་རིག་འཛིན་ཆེན་པོའི་སྐུ་དུས་སུ་ཇོ་ནང་ཁྲིད་བརྒྱའི་པོད་དབང་བསྐུར་བའི་ཕྱག་སྲོལ་ཞིག་བྱུང་ཡོད་ལ།  དེའི་ཆོ་ག་ས་སྐྱ་བ་བློ་གསལ་བསྟན་སྐྱོང་གིས་མཛད་པ་ཁྲིད་བརྒྱའི་པོད་དབང་བྱེད་ཚུལ་བླ་མའི་ཞལ་ཤེས་ཡི་གེར་བཀོད་པ་བྱིན་རླབས་ཀྱི་ཟ་མ་ཏོག་ཅེས་བྱ་བ་ཞིག་བཞུགས།  
	ཁྲིད་ཚུལ་གསུམ་གྱི་དང་པོའི་བརྒྱུད་རིམ་ནི།  རྗེ་བཙུན་ཀུན་དགའ་གྲོལ་མཆོག  མཁན་ཆེན་ལུང་རིགས་རྒྱ་མཚོ།  རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ་ནས་རིམ་བཞིན་འཇམ་མགོན་ཀོང་སྤྲུལ་ཡོན་ཏན་རྒྱ་མཚོ།  དེ་ནས་མགོ་ལོག་འཛམ་ཐང་གི་ཕྱོགས་སུ་བརྒྱུད།  
	གཉིས་པའི་བརྒྱུད་རིམ་ནི།  རྗེ་བཙུན་ཀུན་དགའ་གྲོལ་མཆོག  ལུང་རིགས་རྒྱ་མཚོ།  ལྷ་དབང་གྲགས་པ།  རྗེ་བཙུན་ཏཱ་ར་ནཱ་ཐ།  རྗེ་བཙུན་མ་འཕྲིན་ལས་དབང་མོ་ནས་རིམ་བཞིན་ཀུན་བཟང་དབང་བོ།  རིག་འཛིན་ཚེ་དབང་ནོར་བུ།  གོང་བླ་ཀུན་དགའ་རྣམ་རྒྱལ་ནས་མགོ་ལོག་འཛམ་ཐང་གི་ཕྱོགས་སུ་བརྒྱུད་ཅིང་།  ཡང་ཀུན་བཟང་དབང་བོ་ནས་ལྕགས་ཟམ་པ་བློ་བཟང་དཔལ་གྲུབ།  ལྕགས་ཐང་བ་བཀྲ་ཤིས་འབྱུང་གནས།  འཇམ་དབྱངས་བཞད་པ་འཇིགས་མེད་དབང་བོ་སོགས་རི་བོ་དགེ་ལུགས་པའི་ཕྱོགས་སུ་བརྒྱུད།  
	གསུམ་པའི་བརྒྱུད་རིམ་ནི།  རྗེ་བཙུན་ཀུན་དགའ་གྲོལ་མཆོག  ལྷ་དབང་གྲགས་པ།  རྗེ་བཙུན་ཏཱ་ར་ནཱ་ཐ།  རྗེ་བཙུན་མ་འཕྲིན་ལས་དབང་མོ་ནས་རིམ་གྱིས་མགོ་ལོག་འཛམ་ཐང་གི་ཕྱོགས་སུ་བརྒྱུད་ཅིང་།  ཡང་སྤོ་ར་བ་བློ་བཟང་མཐུ་སྟོབས་ནས་དགེ་ལུགས་པའི་ཕྱོགས་སུ་བརྒྱུད་ཚུལ་ཞིག་ཀྱང་ཡོད།  
	ཇོ་ནང་ཁྲིད་བརྒྱའི་ཁྲིད་ལུང་ལེགས་པར་ཐོབ་ན།  ནང་བསྟན་མདོ་སྔགས་གཉིས་ཀྱི་ཟབ་ཁྲིད་ཕལ་ཆེར་ཐོབ་ཡོད་ལ།  དེའི་རྒྱབ་ཆོས་ནི་འཇམ་མགོན་ཀོང་སྤྲུལ་རིན་པོ་ཆེས་མཛད་པའི་གདམས་ངག་མཛོད་ཡིན།  དེ་ཡང་ཇོ་ནང་ཆོས་འབྱུང་23ལས།  “དེ་ལྟ་བུའི་གྲོལ་མཆོག་ཁྲིད་བརྒྱའི་རྒྱབ་ཆོས་ལྟ་བུ་ནི་འཇམ་མགོན་ཀོང་སྤྲུལ་གྱིས་བསྒྲིགས་པའི་མཛོད་ལྔའི་ཡ་གྱལ་གདམས་ངག་མཛོད་ཅེས་པ་སྒྲུབ་བརྒྱུད་ཤིང་རྟ་རྣམ་བརྒྱད་ཀྱི་ཆོས་བཀའ་ལེགས་པར་བཞུགས་པ་དེ་ཡིན།”  ཞེས་གསུངས་པ་ལྟར།  དེ་གཉིས་ཀྱི་ནང་དུ་མ་འདུས་པའི་ཟབ་ཁྲིད་ཅིག་ཧ་ལམ་མེད་ཅེས་བཤད་ཆོག  
	ད་ལྟའི་ཆར་ཇོ་ནང་ཁོ་ན་མ་ཡིན་པར་ས་སྐྱ།  རྙིང་མ།  དགེ་ལུགས།  བཀའ་བརྒྱུད་བཅས་སུ་ཇོ་ནང་ཁྲིད་བརྒྱའི་ཁྲིད་ལུང་གི་རྒྱུན་མ་ཉམས་པར་ཡོད་ལ།  དེ་དག་ཐམས་ཅད་ཀྱི་བརྒྱུད་པའི་ཁུངས་རྗེ་བཙུན་ཀུན་དགའ་གྲོལ་མཆོག་ཡིན།  དེ་ཙམ་དུ་མ་ཟད་ཇོ་ནང་རྗེ་བཙུན་ཏཱ་ར་ནཱ་ཐས་མཛད་པའི་རིན་འབྱུང་བརྒྱ་རྩའི་24དབང་བཀའ་བྱིན་རླབས་ཀྱི་བརྒྱུད་པ་ད་ལྟའི་ཆར་དགེ་ལུགས་པས་ཕྱག་རྒྱུན་དུ་འདེབས་བཞིན་ཡོད།  པཎ་ཆེན་བསྟན་པའི་ཉི་མས་རྗེ་བཙུན་ཏཱ་ར་ནཱ་ཐའི་25རིན་འབྱུང་བརྒྱ་རྩར་ལྷན་ཐབས་རིན་འབྱུང་དོན་གསལ་26ཟེར་བ་མཛད་ཅིང་།  དེ་ནས་བཟུང་དགེ་ལུགས་ཕྱོགས་ནས་དབང་དང་རྗེས་གནང་བྱིན་རླབས་སོགས་དེའི་ཐོག་ནས་གནང་བཞིན་ཡོད་མོད།  དེང་སྐབས་ཀྱང་བྱིན་རླབས་ཀྱི་ཚན་ཁ་གཞན་ལས་ཁྱད་དུ་འཕགས་ཞེས་ལུང་རྒྱུན་ཏཱ་ར་ནཱ་ཐའི་རིན་འབྱུང་བརྒྱ་རྩ་རྐྱང་བའི་ཐོག་ནས་གནང་གིན་ཡོད།  
	རིན་འབྱུང་ལྷན་ཐབས་དོན་གསལ་ཕྱི་ལོ་ ༡༩༩༩ ལོར་རྡ་ས་བོད་ཀྱི་དཔེ་མཛོད་ཁང་ནས་པར་དུ་བསྐྲུན་ཅིང་།  ཨ་མཆོག་སྤྲུལ་སྐུས་27བྲིས་པའི་དེའི་ཆེད་བརྗོད་དུ།  རིན་འབྱུང་ལྷན་ཐབས་དོན་གསལ་ཇོ་ནང་ཏཱ་ར་ནཱ་ཐའི་རིན་འབྱུང་བརྒྱ་རྩའི་ལྷན་ཐབས་ཡིན་པ་དང་།  བརྒྱུད་པ་ཇོ་ནང་བ་ཡིན་ཚུལ་ཟུར་ཙམ་ཡང་མི་གསལ་བ་འདིས་སྐབས་དེ་དུས་ཀྱི་ཁོང་གི་ཐུགས་རྒྱུད་ཀྱི་ཀུན་སློང་གསལ་སྟོན་བྱས་ཡོད།  དཔེར་ན།  འཇམ་མགོན་ཀོང་སྤྲུལ་གྱི་རང་རྣམ་28དུ།  མདོ་སྨྱོན་སྤྲུལ་སྐུ་སོགས་བླ་སྤྲུལ་ཉི་ཤུ་སྐོར་ལ་ཇོ་ནང་སྒྲུབ་ཐབས་རིན་འབྱུང་གི་དབང་ལུང་ཚང་བར་བགྱིས།  ཞེས་སྒྲུབ་ཐབས་རིན་འབྱུང་ཇོ་ནང་གི་ཡིན་པ་གསལ་གསལ་ཐང་ཐང་དུ་གསུངས་འདུག  འོན་ཀྱང་།  འགྲོ་བ་མི་ཡིན་པ་གཅིག་མཚུངས་ལ་དྲང་ལྡོག་གི་ཁྱད་པར་འདི་འདྲ་ཤོར་དགོས་དོན་ཅི་ཡིན་ནམ།  	
	རྗེ་བཙུན་ཏཱ་ར་ནཱ་ཐས་མཛད་པའི་ཡི་དམ་རྒྱ་མཚོའི་སྒྲུབ་ཐབས་རིན་ཆེན་འབྱུང་གནས་ལ་དབང་བཀའ་བྱིན་རླབས་རྗེས་གནང་སོགས་སུམ་བརྒྱ་ལྷག་བཞུགས།  པཎ་ཆེན་བསྟན་པའི་ཉི་མས་མཛད་པའི་དེའི་ལྷན་ཐབས་རིན་འབྱུང་དོན་གསལ་ནི།  དེ་ལག་ལེན་སྟབས་བདེ་རུ་གནང་བ་ཙམ་ཞིག་རེད།  ལྷན་ཐབས་ཀྱི་ནང་དུ་རིན་འབྱུང་བརྒྱ་རྩ་རྗེ་བཙུན་ཏཱ་ར་ནཱ་ཐས་མཛད་པ་ཡིན་ཚུལ་གསལ་བོར་མཛད་འདུག་པ་འདི་ལྟར།  “གསང་སྔགས་རྒྱ་མཚོའི་འཇིངས་ལས་རབ་བརྒལ་ནས།།  འགྲོ་ལ་དངོས་གྲུབ་འདོད་དགུ་སྩོལ་བའི་ཕྱིར།།  སྒྲུབ་ཐབས་རིན་ཆེན་བཤད་སྒྲུབ་རྒྱལ་མཚན་རྩེར།།  འགོད་མཛད་སྒྲོལ་བའི་མགོན་པོ་རྒྱལ་གྱུར་ཅིག།”29  ཅེས་ཏཱ་ར་ནཱ་ཐའམ་སྒྲོལ་བའི་མགོན་པོར་བསྟོད་ཕྱག་ཕུལ་ཞིང་།  ཡང་།  “རྒྱུན་ཤིན་ཏུ་དཀོན་པ་དག་རྗེ་བཙུན་ཏཱ་ར་ནཱ་ཐས།  འཕགས་ཡུལ་གྱི་སློབ་དཔོན་གཉིས་དང་།  བོད་ཀྱི་མཁས་གྲུབ་དུ་མ་ལས་གསན་ཏེ།  སློབ་མ་རྗེས་འཛིན་གྱི་ཆོ་ག་ལ་བྱིན་རླབས་དང་།  རྗེས་གནང་དང་།  རིག་གཏད་དང་།  བཟླས་ལུང་དང་།  ཁ་ཅིག་ལུང་ཙམ་གྱིས་འགྲུབ་པ་ལ་སོགས་པ་རྒྱུད་སྡེའི་དགོངས་པ་དང་།  སློབ་དཔོན་སོ་སོའི་བཞེད་སྲོལ་མི་འདྲ་བ་རྣམས་ཕྱོགས་གཅིག་ཏུ་བསྡེབས་ནས་སྒྲུབ་ཐབས་རིན་ཆེན་འབྱུང་གནས་འདི་མཛད་པས་ན”30། ཞེས་གསལ་བར་གསུངས་ཡོད།  དེ་བཞིན་དུ་དེའི་རྒྱབ་ཆོས་ལྟ་བུ་ནི་ཞབས་དྲུང་རིན་པོ་ཆེས་བསྒྲིགས་པའི་སྒྲུབ་ཐབས་ཀུན་བཏུས་ཞེས་བྱ་བ་མན་ངག་གི་མཛོད་ཆེན་པོ་དེ་ཡིན་ནོ།།  
	ཕྱི་ཟླ་ ༦ ཚེས་ ༡༧ ཉིན།  རྗེ་བཙུན་རིན་པོ་ཆེའི་བླ་བྲང་ནས་འགྲོ་གྲོན་སྦྱར་ཏེ།  ༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་དགོན་པར་ཆིབས་བསྒྱུར་བཀའ་དྲིན་བསྐྱངས་ཤིང་།  ཇོ་ནང་ཁྲིད་བརྒྱ་སོགས་ཟབ་ཆོས་ལེགས་གནང་གི་མཛད་རིམ་ཡོངས་སུ་གྲུབ་པའི་དགའ་སྟོན་དུ་རང་དགོན་གྱི་དགེ་འདུན་འདུས་སྤྱི་ཡོངས་ལ་ཉིན་གུང་གསོལ་ཚིགས་དང་།  དགེ་འདུན་རེར་ཧིན་སྒོར་བརྒྱ་རེའི་སྐུ་འགྱེད་འབུལ་གནང་མཛད་དེ།  མ་འོངས་པར་དགོན་པའི་སློབ་གཉེར་གནང་ཕྱོགས་དང་།  སྤྱོད་ལམ་སྒྲིག་ཁྲིམས་བཅས་ཀྱི་ཐད་བླང་དོར་གསལ་སྟོན་གྱི་བཀའ་སློབ་ཐུགས་བརྩེས་དགྱེས་བཞིན་དུ་བསྩལ།  
	དེའི་ཕྱི་ཉིན་སྐུ་འཁོར་ལྷན་རྒྱས་དང་ཁོ་བོ་བཅས་ཕྱིར་བཞུགས་སྒར་རྡ་རམ་ས་ལ་རྟག་བརྟན་བླ་བྲང་དུ་ཆིབས་འཁོར་ནང་ཕེབས་སྐབས།  རྗེ་བཙུན་རིན་པོ་ཆེའི་ཞལ་ནས།  “དེ་སྔོན་ཕྱི་ལོ་ ༡༩༩༩ ལོ་ནས་བཟུང་ལོ་གཉིས་རིང་༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱིས་ཁོ་བོ་གཅིག་པོར་ཐུགས་བརྩེ་བ་ཆེན་པོས་༧རྒྱལ་བའི་ཕོ་བྲང་གཟིམ་ཆུང་རང་དུ་ཇོ་ནང་ཁྲིད་བརྒྱའི་བཀའ་ཁྲིད་ཞིབ་རྒྱས་སུ་སྩོལ་རྒྱུའི་དབུ་བཙུགས་པ་ཡིན་མོད།  ཕལ་ཆེར་སུམ་ཆ་ཙམ་ལས་ཚར་མེད།  ད་ཐེངས་ཉིན་གཉིས་རིང་ཡོངས་རྫོགས་ཚར་བ་རེད་”ཅེས་གསུངས།  དེ་དུས་ཁོ་བོས།  “སྐབས་དེར་༧རྒྱལ་དབང་མཆོག་གིས་ཐུན་མིན་རྟོགས་པ་མཆོག་གི་ཁྲིད་ཚུལ་ལྟར་ཉམས་ཁྲིད་གནང་རིམ་བཞིན།  རིན་པོ་ཆེས་དམིགས་རྣམ་བསྐྱངས་ཏེ་ཉམས་བཞེས་མཛད་པ་རེད་དམ་”ཞུས་པས།  “དེ་འདྲ་དམིགས་བསལ་མ་རེད།  དུས་ཚོད་མང་ཆེ་བ་བཀའ་མོལ་གནང་ནས་བཞུགས་པ་རེད་”ཅེས་བཞད་མོ་བཞད།  
	ཕྱི་ལོ་ ༢༠༠༢ ལོའི་ཟླ་ ༦ ནང་ཁོ་བོས་ཕྱོགས་བསྒྲིགས་ཞུས་པའི་སྐྱབས་མགོན་རྗེ་བཙུན་དམ་པའི་འཁྲུངས་རབས་ཕྱོགས་བསྒྲིགས་དེབ་ཆུང་པར་བསྐྲུན་ལེགས་པར་གྲུབ་སྟེ།  པར་ཕུད་སྤྱན་བསྟར་ཞུས་པས་ལེགས་སོའི་བསྔགས་བརྗོད་དབུགས་དབྱུང་དང་།  ཧིན་སྒོར་གཅིག་ཁྲི།  ཁ་བཏགས་སྣ་ལྔ་བཅས་དགྱེས་བཞིན་དུ་གསོལ་བསྩལ་མཛད།  
	འཁྲུངས་རབས་ཕྱོགས་བསྒྲིགས་31དེབ་ཆུང་དེའི་ནང་སྐྱབས་མགོན་རྗེ་བཙུན་དམ་པའི་མཛད་རྣམ་སྙིང་བསྡུས་དང་།  རྗེ་བཙུན་ཏཱ་ར་ནཱ་ཐའི་གསང་བའི་རྣམ་ཐར།  རྗེ་བཙུན་ཀུན་དགའ་གྲོལ་མཆོག་གི་རྣམ་ཐར་དཔེ་རྫི།  རྗེ་ཏཱ་ར་ནཱ་ཐའི་འཁྲུངས་རབས་གསོལ་འདེབས།  ཏཱ་ར་ནཱ་ཐའི་འཁྲུངས་རབས་གསོལ་འདེབས་སྨོན་ལམ་བཅས་པ།  གྲུབ་ཆེན་ནག་པོ་སྤྱོད་པའི་སྐྱེས་རབས་གསོལ་འདེབས།  ཁལ་ཁ་རྗེ་བཙུན་དམ་པ་སྐུ་ཕྲེང་གསུམ་པ་གང་དུ་འཚང་རྒྱ་བའི་ཞིང་དེར་སྐྱེ་བའི་སྨོན་ཚིག  རྒྱ་བོད་དུ་བྱོན་པའི་བསྟན་འཛིན་སྐྱེས་བུ་རྣམས་ཀྱི་འཁྲུངས་རབས།  འཇམ་དབྱངས་ཆོས་རྗེ་བཀྲ་ཤིས་དཔལ་ལྡན་གྱི་འཁྲུངས་རབས་གསོལ་འདེབས།  ཁལ་ཁ་རྗེ་བཙུན་དམ་པ་སྐུ་ཕྲེང་དགུ་བའི་འཁྲུངས་རབས།  ཞབས་བརྟན་གསོལ་འདེབས་འཆི་མེད་འདོད་འཇོ།  ཞབས་བརྟན་སྨོན་ཚིག  ཞབས་བརྟན་གསོལ་འདེབས་འཆི་མེད་ཚེ་ཡི་སྒྲ་དབྱངས་སོགས་ཆོས་ཚན་བཅུ་གསུམ་ཡོད།  
 
 
༢༡ ཟབ་རྒྱས་ཀྱི་བཀའ་དབང་དང་རྟག་བརྟན་བླ་བྲང་སྒོ་འབྱེད་སོགས་མཛད་ཚུལ།
 
 
	དགུང་གྲངས་བདུན་ཅུ་དོན་གཉིས་བཞེས་པ་རབ་བྱུང་བཅུ་བདུན་པའི་ཆུ་ལུག  ཕྱི་ལོ་ ༢༠༠༣ ལོར།  རྗེ་བཙུན་རིན་པོ་ཆེར་སིམ་ལ་ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་གི་མཁན་སློབ་འདུས་སྤྱིས་ཡུན་རིང་གསོལ་བ་བཏབ་པ་བཞིན།  ཕྱི་ཟླ་ ༦ ཚེས་ ༣ ཉིན་རང་དགོན་དུ་ཆིབས་བསྒྱུར་གནང་།  དགེ་འདུན་འདུས་པའི་སྡེས་སེར་ཕྲེང་སྤོས་རོལ་གྱིས་མཆོད་པའི་བཀོད་པ་ཡིད་དུ་འོང་བ་དང་།  དྲི་མེད་ཁ་བཏགས་དཀར་པོས་མདུན་བསུས་རབ་རྒྱས་ཕན་བདེ་མའི་འདོན་དབྱངས་ཀྱི་འགྱུར་ཁུག་སྙན་ལ་རིང་བའི་ཁྲོད་རྟག་བརྟན་ཕུན་ཚོགས་ཆོས་གླིང་གི་གཟིམ་ཆུང་དུ་ཞབས་སོར་བཀོད།  
	ཚེས་ ༥ ནས་ ༧ བར་རྗེ་བཙུན་ཏཱ་ར་ནཱ་ཐས་མཛད་པའི་ལམ་རིམ་བདུད་རྩིའི་ཉིང་ཁུ་32ཞེས་བྱ་བ་བཀའ་ཁྲིད་ཀྱི་དབུ་བཙུགས།  ཁོང་གིས་ལམ་རིམ་བདུད་རྩིའི་ཉིང་ཁུའི་བཤད་ལུང་ཇོ་ཤངས་བསྟན་པའི་མཛོད་འཛིན་བླ་མ་ཀ་ལུ་རིན་པོ་ཆེའི་མདུན་ནས་ཞུས་ཤིང་།  ལམ་ཁྲིད་འདིར་དང་པོ་ལམ་ཐམས་ཅད་ཀྱི་རྩ་བ་དགེ་བའི་བཤེས་གཉེན་བསྟེན་པ།  གཉིས་པ་ལམ་རིམ་དངོས་སྐྱེས་བུ་གསུམ་གྱི་བསམ་པ་ལ་བསླབ་པ།  གསུམ་པ་དེ་ལས་འབྲས་བུ་བླ་ན་མེད་པའི་བྱང་ཆུབ་ལ་སྦྱོར་ཚུལ་ཏེ་གསུམ་གྱི་དང་པོ་ལམ་ཐམས་ཅད་ཀྱི་རྩ་བ་དགེ་བའི་བཤེས་གཉེན་བསྟེན་ཚུལ་གྱི་སྐབས་སུ།  བླ་མར་སངས་རྒྱས་དངོས་མཐོང་གི་དད་པ་དང་།  བཀའ་བཞིན་སྒྲུབ་པའི་མཆོད་པས་མཉེས་པར་བྱེད་རྒྱུ་གལ་ཆེ་ཚུལ་བླ་མ་ལྔ་བཅུ་པས་བསྟན་དོན་དང་།  ཐུགས་རྒྱུད་ཀྱི་ཉམས་བཞེས་དང་སྦྱར་ནས་ཞིབ་ཁྲིད་མཛད།  
	དེ་ནས་དངོས་གཞི་སྐྱེས་བུ་གསུམ་གྱི་ལམ་གྱི་རིམ་པའི་གཞུང་ཁྲིད་བསྩལ་གནང་མཛད་སྐབས་གསུངས་དོན།  “ངན་སོང་གསུམ་གྱི་སྡུག་བསྔལ་ཤེས་ནས་རང་ཉིད་དེ་ལས་ཐར་འདོད་ཀྱི་དད་སེམས་བཅོས་མིན་ཞིག་མེད་ན།  དད་པ་རྣམ་དག་མིན་པས་སྐྱེས་བུ་ཆུང་ངུའི་ལམ་རྒྱུད་ལ་མི་སྐྱེ།  དེ་བཞིན་འཁོར་བ་མཐའ་དག་སྡུག་བསྔལ་དུ་མཐོང་ནས་རང་ཉིད་དེ་ལས་ཐར་འདོད་ཀྱི་བསམ་བློ་མེད་ན་ངེས་འབྱུང་རྣམ་དག་མིན་པས་སྐྱེས་བུ་འབྲིང་གི་ལམ་རྒྱུད་ལ་མི་སྐྱེ།  རང་ཉིད་རྒྱུ་མཚན་དུ་བྱས་ནས་རྒྱུ་འབྲས་མན་ངག་བདུན་ནམ་བདག་གཞན་མཉམ་བརྗེའི་སྒོ་ནས་མཁའ་མཉམ་སེམས་ཅན་ཐམས་ཅད་སྲིད་ཞིའི་སྡུག་བསྔལ་ལས་སྒྲོལ་འདོད་ཀྱི་ལྷག་བསམ་རྣམ་པར་དག་པ་ཞིག་མེད་ན།  སྐྱེས་བུ་ཆེན་པོའི་ལམ་རྒྱུད་ལ་མི་སྐྱེ་བ་རེད།  དེར་བརྟེན།  རྗེ་བཙུན་ཐམས་ཅད་མཁྱེན་པས།  དད་པ་རྣམ་དག་སྐྱེས་བུ་ཆུང་ངུའི་ལམ།།  ངེས་འབྱུང་རྣམ་དག་སྐྱེས་བུ་འབྲིང་གི་ལམ།།  ལྷག་བསམ་རྣམ་དག་སྐྱེས་བུ་ཆེན་པོའི་ལམ།།  ཞེས་གསུངས་པ་རེད་”ཅེས་ཐོག་མར་བསྡུས་དོན་ནས་དབུ་བརྩམས་ཤིང་།  ཉིན་གསུམ་རིང་ཞིབ་རྒྱས་སུ་ཉམས་འཁྲིད་མཛད།  ཚེས་ ༨ ཉིན་དགེ་སློང་མ་དཔའ་མོའི་ལུགས་ཀྱི་ཐུགས་རྗེ་ཆེན་པོའི་དབང་གི་སྟ་གོན་དང་།  དངོས་གཞིའི་དབང་ཆེན་བཅས་སྟབས་གཅིག་ཏུ་ལེགས་པར་བསྩལ་གནང་མཛད།  
	ལམ་ཁྲིད་འདི་རྗེ་བཙུན་ཏཱ་ར་ནཱ་ཐས་ཇོ་ནང་རྒྱལ་བའི་རི་ཁྲོད་དུ་སྐུ་འབུམ་གྱི་ཆོས་ཁྲི་ཆེན་པོའི་སྟེང་ནས།  བདེ་བ་ཅན་གྱི་ཞིང་བཀོད་དང་།  མངོན་དགའི་ཞིང་བཀོད་ཀྱི་མདོ་གཉིས་ཀྱི་རྒྱབ་རྟེན་དུ་སྐྱེས་བུ་གསུམ་གྱི་ལམ་གྱི་རིམ་པ་ཞིབ་རྒྱས་སུ་གསུངས་ཤིང་།  གྲུབ་འབྲས་བྱང་སའི་ལུགས་ཀྱི་སེམས་བསྐྱེད་ཆེན་པོ་སྔ་སྲོལ་བཞིན་མཛད་པ་ཞིག་ཡིན་ལ།  རྩ་བའི་ས་བཅད་གསུམ་དང་དམིགས་སྐོར་དྲུག་ཅུ་རེ་བཞིར་བསྡུས་ནས་ཉམས་ཁྲིད་དུ་མཛད་པ་ཞིག་ཀྱང་ཡིན་ནོ།།  
	ལོ་དེའི་ཟླ་ ༧ ཚེས་ ༦ ཉིན་རྒྱལ་དབང་ཀརྨ་པ་བཅུ་བདུན་པ་ཨོ་རྒྱན་འཕྲིན་ལས་རྡོ་རྗེ་མཆོག་གིས་སིམ་ལར་གཟིགས་སྐོར་གནང་སྐབས།  སྐྱབས་མགོན་རྗེ་བཙུན་དམ་པའི་བཀའ་འབྲེལ་ལྟར།  ཇོ་ནང་མ་དགོན་འདུས་ཚོགས་ཀྱིས་གསོལ་བཏབ་བཞིན་ཆེད་ཕེབས་མཛད།  གཙུག་ལག་ཁང་གི་བཞུགས་ཁྲིར་ཞབས་སོར་འཁོད་མཚམས།  ཇོ་ནང་མཁན་རིན་པོ་ཆེས་མཎྜལ་རྟེན་གསུམ་འདེགས་འབུལ་དང་།  རྒྱུན་ཆགས་གསུམ་པ།  ཇ་མཆོད་ཤེས་བྱ་ཀུན་མཁྱེན་མ་རྟ་བཅས་གྲུབ་རྗེས།  རྒྱལ་དབང་མཆོག་གིས་ཐུགས་དགྱེས་སྤྲོ་ངང་ནས་གྲྭ་ཚང་ལ་བླ་མའི་རྣལ་འབྱོར་གྱི་ཆོས་འབྲེལ་གནང་བསྟུན།  རྒྱལ་དབང་ཀརྨ་པ་རང་བྱུང་རྡོ་རྗེ་དང་།  བཅུ་གསུམ་པ་ཀརྨ་པ་བདུད་འདུལ་རྡོ་རྗེ་སོགས་ཀརྨ་པ་སྐུ་ཕྲེང་རིམ་བྱོན་གྱི་ནང་དུ་གཞན་སྟོང་འདོད་མཁན་མང་པོ་ཡོད་ཚུལ་དང་།  ལྟ་བ་དེ་དང་འབྲེལ་བའི་བཀའ་སློབ་ཞིབ་རྒྱས་སུ་བསྩལ།  མཇུག་ཏུ་འཇམ་མགོན་ཀོང་སྤྲུལ་ཡོན་ཏན་རྒྱ་མཚོས་མཛད་པའི་ཇོ་ནང་བསྟན་འབར་མ་གསུངས་ཤིག་ཅེས་བཀའ་ཕེབས་བཞིན།  བསྟན་འབར་མ་གསུང་སྐབས་ཕྱག་དེབ་ལ་གཟིགས་ཙམ་ཡང་མི་དགོས་པར་ཐུགས་ཐོག་ནས་ཤར་ཤར་གསུང་གིན་འདུག  ངའི་སེམས་ལ་རྒྱལ་བ་ཀརྨ་པ་ནི་དམིགས་བསལ་གྱིས་ཇོ་ནང་བ་ལ་ཐུགས་མོས་ཡོད་པ་ཞིག་ཡིན་པ་གསལ་བོ་ཤེས་སོང་།  ཞེས་མཁན་ཆོས་འབྱོར་རྒྱ་མཚོས་གསུངས།  
	དགུང་གྲངས་དོན་ལྔར་ཕེབས་པ་མེ་ཁྱི་ལོའི་དཔྱིད་ཆོས་ཆེན་མོའི་སྐབས།  ༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱིས་ཐེག་ཆེན་གཙུག་ལག་ཁང་དུ་བསླབ་པ་ཀུན་ལས་བཏུས་པ་དང་།  སྤྱོད་འཇུག་གི་བཀའ་ཁྲིད།  བཀའ་གདམས་ཐིག་ལེ་བཅུ་དྲུག་དང་།  སྒྲོལ་དཀར་ཡིད་བཞིན་འཁོར་ལོའི་བཀའ་དབང་བཅས་ལེགས་པར་བསྐུར་གནང་མཛད་པའི་བཀའ་དྲིན་གཏང་རག་ཏུ་བཞུགས་སྒར་བོད་རིགས་མི་མང་དང་།  ཨུ་རུ་སུ་རྒྱལ་ཡོངས་ཆོས་ཚོགས་ཁག  ཐེ་ཝན་དགེ་ལྡན་བཤད་སྒྲུབ་གླིང་བཅས་ཐུན་མོང་ནས་གསོལ་བཏབ་ཞལ་བཞེས་གནང་བ་ལྟར།  བོད་རྒྱལ་ལོ་ ༢༡༣༣ བོད་ཟླ་ ༡ ཚེས་ ༣༠ སྟེ།  ཕྱི་ལོ་ ༢༠༠༦ ལོའི་ཟླ་ ༣ ཚེས་ ༢༩ ཉིན།  སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་ཚོགས་ཀྱི་རྡོ་རྗེ་སློབ་དཔོན་དུ་དབུ་བཞུགས་མཛད་དེ། ༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་བསྟན་འགྲོ་སྤྱི་དང་།  བྱེ་བྲག་བོད་གངས་ཅན་ཁ་བ་རི་བའི་སྐྱེ་རྒུ་རྣམས་ཀྱི་མགོན་དཔུང་དམ་པར་སྐུ་ཚེ་ཡུན་དུ་བརྟན་ཅིང་།  རླབས་ཆེན་ཐུགས་ཀྱི་བཞེད་དགོངས་འབད་མེད་ལྷུན་གྱིས་འགྲུབ་སླད།  སྒྲོལ་དཀར་ཚེ་སྦྱིན་ཡིད་བཞིན་འཁོར་ལོའི་ཆོ་གའི་སྒོ་ནས་བརྟན་བཞུགས་རྒྱས་པ་བསྟར་འབུལ་ཞུས་པའི་སྐོར་བོད་མིའི་རང་དབང་གསར་ཤོག་33ཏུ་གསལ།  
	དགུང་གྲངས་བདུན་ཅུ་དོན་བདུན་བཞེས་པ་རབ་བྱུང་བཅུ་བདུན་པའི་ས་བྱི།  ཕྱི་ལོ་ ༢༠༠༣ ལོའི་ཟླ་ ༡༢ ཚེས་ ༢༡-༢༣ རྣམས་སུ་འཆར་ཅན་ལྟར།  གནས་མཆོག་རྡོ་རྗེ་གདན་དུ་འཚོགས་པའི་ཇོ་ནང་སྨོན་ལམ་ཆེན་མོ་འཛམ་གླིང་ཕན་བདེའི་གྲུ་ཆར་ཐེངས་གཉིས་པའི་ཚོགས་མགོན་དུ་སྨོན་ལམ་གྲ་སྒྲིག་ཚོགས་ཆུང་ནས་གདན་ཞུས་གསོལ་འདེབས་ཞུས་པ་བཞིན།  ཐུགས་དགྱེས་སྤྲོ་ཚད་མེད་པའི་ངང་ནས་ཆིབས་བསྒྱུར་བཀའ་དྲིན་བསྐྱངས།  ཉིན་གསུམ་རིང་སྨོན་ལམ་ཚོགས་མགོན་དུ་ཕེབས་ཤིང་།  ཕན་བདེའི་འབྱུང་གནས་རྒྱལ་བསྟན་རིན་པོ་ཆེ་ཡངས་པའི་རྒྱལ་ཁམས་ཀུན་ཏུ་དར་རྒྱས་ཡུན་གནས་དང་།  དེ་འཛིན་ཡོངས་ཀྱི་གཙུག་རྒྱན་༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱིས་དབུས་བསྟན་འཛིན་སྐྱེས་ཆེན་རྣམས་ཀྱི་སྐུ་ཚེ་བརྟན་ཅིང་ཐུགས་བཞེད་འགྲུབ་ཅིང་།  ལུས་ཅན་སྐྱེ་དགུ་མཐའ་དག་བདེ་སྐྱིད་རྫོགས་ལྡན་གསར་བའི་དཔལ་ལ་སྤྱོད་ཆེད་ཐུགས་སྨོན་ཟབ་རྒྱས་གནང་བ་དང་།  ཇོ་ནང་སྨོན་ལམ་ཆེན་མོ་གསར་འཛུགས་མཛད་མཁན་མཆོག་སྤྲུལ་བཀྲ་ཤིས་རྒྱལ་མཚན་རིན་པོ་ཆེའི་མཛད་བཟང་ལ་རྗེས་སུ་ཡི་རངས་ཀྱི་བསྔགས་བརྗོད་དང་འབྲེལ།  ཇི་སྲིད་བསྟན་པ་ནམ་གནས་བར་ཇོ་ནང་སྨོན་ལམ་ཆེན་མོ་རྒྱུན་མི་ཆད་པར་གནས་པའི་ཐབས་ལ་རང་གཞན་ཚང་མས་འབད་བརྩོན་བྱེད་དགོས་སྐོར་གྱི་བླང་དོར་བཀའ་སློབ་ཀྱང་བསྩལ།  
	ཇོ་ནང་རྫོགས་ལྡན་སྨོན་ལམ་ཆེན་མོ་ཐེངས་དང་པོ།  མཆོག་སྤྲུལ་བཀྲ་ཤིས་རྒྱལ་མཚན་རིན་པོ་ཆེས་ཕྱི་ལོ་ ༢༠༠༢ ཟླ་ ༡༢ ཚེས་ ༢༧ ཉིན།  རྒྱ་གར་གནས་མཆོག་རྡོ་རྗེ་གདན་དུ་འཚོགས་བསྐུལ་དབུ་འཛུགས་གནང་།  དེ་རྗེས་ལོ་གསུམ་རིང་ཁོང་གིས་སྨོན་ལམ་ཆེན་མོའི་བསྟན་པའི་སྦྱིན་བདག་མཛད་ཅིང་།  ཟད་པ་མེད་པའི་མཆོད་རྒྱུན་རྒྱ་ཆེན་སྦྱར་བས།  ད་ལྟའི་བར་དུ་རྒྱུན་མ་འཆད་པར་འཚོགས་བཞིན་ཡོད།  དེ་བཞིན་རྡོ་རྗེ་གདན་དུ་གསང་ཆེན་སྔ་འགྱུར་རྙིང་མ་པ་དང་།  འགྲོ་མགོན་བཀའ་བརྒྱུད་པ་གཉིས་ཀྱིས་ཀྱང་སྨོན་ལམ་ལོ་ལྟར་འཚོགས་བཞིན་ཡོད།  
	ཕྱི་ལོ་ ༢༠༠༤ ལོར་སོག་ཡུལ་བླ་མའི་དགེ་རྒན་དགོན་དགའ་ལྡན་བདེ་ལྡན་གླིང་ནས་བླ་མའི་དགེ་རྒན་ཨེར་ཏི་ནི་པཎྚི་ཏ་ཧུ་ཐོག་ཐུ་སྐུ་ཕྲེང་བདུན་པའི་ཡང་སྤྲུལ་ངོས་འཛིན་ཡོང་བའི་གསོལ་འདེབས་དང་།  འོས་སྤྲུལ་མི་ཉུང་བའི་མཚན་ཐོ་ཕུལ་འབྱོར་བྱུང་བ་བཞིན།  རྗེ་བཙུན་རིན་པོ་ཆེ་མཆོག་གིས་བརྟག་ཞིབ་གནང་བར་ཅུང་འཚུབ་ཆ་ཆེ་བ་དང་ངེས་གསལ་མེད་པ་བྱུང་བས།  མཚན་ཐོ་དེ་དག་༧གོང་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་སུ་ཕུལ་ཏེ།  ངོས་འཛིན་ཐག་གཅོད་ཡོང་བར་གསོལ་འདེབས་ཞུས་མོད།  ༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱིས་ཅུང་ཕྱིར་འགྱངས་གནང་སྟེ།  བརྟག་ཞིབ་གནོངས་དང་ཡང་འཁྲུལ་མེད་ངེས་རྙེད་ཡོང་ངེས་ཞེས་ལམ་སྟོན་བཀའ་སློབ་ཕེབས་པ་བཞིན།  ཕྱི་ལོ་༢༠༠༩ ལོར་སླར་ཡང་བརྟག་ཞིབ་ནན་ཏན་གནང་བས།  སྐྱེད་བྱེད་པོལ་ཏུ་དང་།  སྐྱེད་མ་ཨོ་ཡུང་ཚེ་ཚེག་གཉིས་ཀྱི་བུ་བླ་མའི་དགེ་རྒན་ཨེར་ཏི་ནི་པཎྚི་ཏ་ཧུ་ཐོག་ཐུ་སྐུ་ཕྲེང་བརྒྱད་པར་ངོས་འཛིན་གནང་ཤིང་།  མཚན་བསྟན་འཛིན་འཇམ་དཔལ་བཤེས་གཉེན་ཞེས་གསོལ།  མཆོག་སྤྲུལ་གང་ཉིད་ད་ལྟ་འབྲས་སྤུངས་སྒོ་མང་གྲྭ་ཚང་དུ་བཞུགས་ནས་ཐོས་བསམ་ལ་བརྩོན་བཞིན་བཞུགས་ཡོད་ཚུལ་སློབ་དཔོན་ཀུན་དགའ་བཟང་པོ་དང་།  ཇོ་ནང་གྲྭ་ལྷུན་བདེ་ལགས་རྣམ་གཉིས་ཀྱིས་གསུངས། 
	ཕྱི་ལོ་ ༢༠༠༦ ཟླ་ ༦ ཚེས་ ༢༩ ཉིན།  དགེ་ལྡན་ཕ་ཆོས་བུ་ཆོས་གཅེས་སྐྱོང་ཁང་ནས་བཀོད་སྒྲིག་ཞུས་པའི་ཚོགས་ཆེན་ཐེངས་དང་པོའི་ལྷན་ཚོགས་བཞུགས་སྒར་ཉེ་འཁྲིས་ནོར་གླིང་བདེ་ལྡན་གཙུག་ལག་ཁང་དུ་འཚོགས་སྐབས་ཚོགས་མགོན་དུ་ཕེབས་ཤིང་།  དགེ་ལྡན་ལུགས་བཟང་འཛིན་སྐྱོང་སྤེལ་གསུམ་གནང་ཕྱོགས་དང་།  ལྷག་པར་དུ་ཁྲིད་ལུང་གི་རྒྱུན་ཆད་ལ་ཉེ་བའི་རྩ་ཆེའི་གདམས་པ་དེ་དག་མི་ཉམས་རྒྱུན་འཛིན་གནང་གལ་ཆེ་ཚུལ་སོགས་ལས་བརྩམས་ཏེ་བཀའ་སློབ་གཟབ་རྒྱས་སུ་བསྩལ།  
	ལོ་དེའི་ནང་སིམ་ལ་ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་སློབ་གཉེར་ཁང་གི་ལོ་འཁོར་རྒྱུགས་སྤྲོད་ཆེན་མོའི་ཨང་རིམ་རྩེར་སོན་རྣམས་ཀྱི་རྒྱུག་ཤོག་ཐོག་མཚན་རྟགས་དང་ཕྱག་ཐམ་བཀོད་ཅིང་།  ཐུགས་བརྩེས་གཟེངས་བསྟོད་བྱ་དགའ་ཡང་བསྩལ།  ཕྱིས་སུ་སོག་པོའི་གྲྭ་སློབ་ཁག་ཅིག་ཕྱིར་སོག་ཡུལ་དུ་ཕྱིན་ཏེ།  སློབ་ཆེན་དུ་འཛུགས་ཞུགས་བྱེད་སྐབས།  སྐྱབས་མགོན་རྗེ་བཙུན་དམ་པའི་མཚན་རྟགས་ཕྱག་ཐམ་འཁོད་པའི་རྒྱུགས་ཤོག་ལ་ཚད་མཐོའི་ངོས་འཛིན་ཞུས་ནས་སློབ་ཆེན་དུ་འཛུལ་ཞུགས་ཐུབ་པ་བྱུང་ཡོད། 
	ཕྱི་ལོ་ ༢༠༠༨ ཟླ་ ༢ ཚེས་ ༨ ཉིན།  སིམ་ལ་ཇོ་ནང་མ་དགོན་གྱི་མཁན་སློབ་འདུས་སྤྱི་ལྷན་རྒྱས་ཀྱིས།  ཇོ་ནང་མཁན་ཆེན་འཇམ་དབྱངས་དཀོན་མཆོག་དཔལ་བཟང་པོའི་ཡང་སྤྲུལ་འཁྲུལ་བྲལ་ངོས་འཛིན་ཡོང་བའི་གསོལ་འདེབས་ཞུས་པ་བཞིན།  ཕྱི་ལོ་ ༢༠༠༨ ཟླ་ ༤ ཚེས་ ༣ ཉིན།  སོག་པོའི་རྒྱལ་ས་ཨུ་ལན་དཔའ་ཐུལ་དུ་ཡབ་ཨལ་ཐང་གོ་རོལ་དང་།  ཡུམ་ཚེ་རིང་བདེ་སྐྱིད་གཉིས་ཀྱི་བུ་བློ་བཟང་ཆོས་གྲགས་ཞུ་བ་དེ་ཉིད་ཡེ་ཤེས་དབྱིངས་དཔྱད་ཀྱིས་ངོས་འཛིན་ཕྱག་ཡིག་དམ་སྦྱར་མ་དགྱེས་བསྩལ་གནང་སྟེ།  ཀུན་བཟང་ཆོས་ཀྱི་གྲགས་པ་ཞེས་མཚན་གསོལ་དང་འབྲེལ།  མཆོག་སྤྲུལ་གང་ཉིད་རྒྱལ་བསྟན་སྤྱི་དང་།  བྱེ་བྲག་རྒྱལ་བ་ཇོ་ནང་པའི་བསྟན་པ།  ཆེན་པོ་ཧོར་གྱི་ཡུལ་དུ་འཛིན་སྐྱོང་སྤེལ་བའི་བྱེད་པོར་འགྱུར་བའི་ཐུགས་སྨོན་དྲག་པོས་མཚམས་སྦྱོར་ཡང་མཛད།  ད་ལྟའི་ཆར་མཆོག་སྤྲུལ་གང་གིས་འབྲས་སྤུངས་སྒོ་མང་བསམ་བློ་ཁང་ཚན་དུ་གཞུང་ལུགས་ལ་ཐུགས་གཉེར་གནང་བཞིན་བཞུགས།
	མཁན་ཆེན་འཇམ་དབྱངས་དཀོན་མཆོག་བཟང་པོ་ནི།  ཆོས་རྗེ་ཀུན་སྤངས་ཆེན་པོ་ནས་བརྩིས་པའི་རྒྱལ་བ་ཇོ་ནང་པའི་གདན་རབས་བདུན་པ།  གྲུབ་ཆེན་དུས་ཞབས་ཆེན་པོ་ནས་བརྩིས་པའི་བྱིན་རླབས་དོན་གྱི་བརྒྱུད་རིམ་ཉེར་གཉིས་པ་ཡིན་ཞིང་།  ཉ་དབོན་ཀུན་དགའ་དཔལ་གྱི་དངོས་སློབ་གྲུབ་ཆེན་ཀུན་དགའ་བློ་གྲོས་ལ་དུས་ཀྱི་འཁོར་ལོ་སོགས་ཟབ་དོན་མཐའ་དག་གསན།  སི་ཏུ་རབ་བསྟན་ཀུན་བཟང་འཕགས་ཀྱིས་བླ་མར་བཀུར།  ཉང་སྟོད་ཆོས་སྡེ་གསར་པའི་ཆོས་དཔོན་མཛད་ཅིང་།  དེར་ཇོ་ནང་པའི་གྲྭ་ཚང་གསར་དུ་བཙུགས།  ཕྱིས་རྩེ་ཤར་ནུབ་གཉིས་ཀྱིས་གུས་པས་བཏུད།  ཆོས་སྡེ་གཉིས་ཆར་དང་ཇོ་ནང་གི་གདན་ས་ཡང་མཛད།  བླ་མ་ས་སྐྱ་པ་ཆེན་པོའི་སྤྲུལ་པར་གྲགས་པ་སོགས་རྣམ་ཐར་རྒྱས་པ་དུས་འཁོར་ཆོས་འབྱུང་དུ་གསལ།  
	ཕྱི་ལོ་ ༢༠༠༨ ཟླ་ ༥ ཚེས་ ༢༩ ཉིན།  སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་རྟག་བརྟན་བླ་བྲང་དུ་བཞུགས་སྐབས།  སོག་ཡུལ་དགའ་ལྡན་དགོན་བཀྲ་ཤིས་ཆོས་འཕེལ་གླིང་གྲྭ་ཚང་ནས་འོས་སྤྲུལ་མཚན་ཐོ་བསྡུ་རུབ་ཞུས་ཏེ་གསོལ་འདེབས་ཞུས་པ་བཞིན།  ཕ་ཟླ་བ་ཉི་མ་དང་།  མ་ཉི་མ་ཚེ་རིང་གཉིས་ཀྱི་བུ་སྟོང་འཁོར་མཉྫུ་ཤྲཱི་ཧོ་ཐོག་ཐུ་སྐུ་ཕྲེང་བདུན་པར་ངོས་འཛིན་མཛད་དེ།  མཆོག་སྤྲུལ་གང་གི་སྐུ་ཚེ་ཡུན་དུ་བརྟན་ཞིང་མཛད་འཕྲིན་སྤྱི་སྒོས་བསྟན་པའི་གསོས་སུ་སྨིན་པའི་ཐུགས་སྨོན་གནང་།  ད་ལྟའི་ཆར་མཆོག་སྤྲུལ་རིན་པོ་ཆེས་འབྲས་སྤུངས་སྒོ་མང་གྲྭ་ཚང་དུ་ཐོས་བསམ་སློབ་གཉེར་ལ་བརྩོན་བཞིན་བཞུགས།
	སྟོང་འཁོར་སྤྲུལ་སྐུ་འཇམ་དཔལ་བསྟན་འཛིན་སྐྱབས་མགོན་ཁལ་ཁ་རྗེ་བཙུན་དམ་པ་སྐུ་ཕྲེང་གཉིས་པའི་ཡོངས་འཛིན་དུ་བཞུགས།  ཕྱི་ལོ་ ༡༧༥༠ ལོར་མཉྫུ་ཤྲཱིའི་དགོན་པ་ཕྱག་བཏབ།  མཚན་ཉིད་གྲྭ་ཚང་གསར་འཛུགས་མཛད།  འཆད་ཉན་ཤིན་ཏུ་རྒྱས་པས་བཀྲ་ཤིས་སྒོ་མང་གཉིས་པ་ཞེས་གྲགས།  དེ་ནས་བཟུང་ཁོང་གི་སྐུ་ཕྲེང་རིམ་བྱོན་ལ་སྟོང་འཁོར་མཉྫུ་ཤཱི་ཧོ་ཐོག་ཐུ་ཞེས་གྲགས།
	ཕྱི་ལོ་ ༢༠༠༨ ལོར།  སིམ་ལ་ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་གི་མཁན་སློབ་འདུས་སྤྱིས་རྟག་བརྟན་བླ་བྲང་གསར་བ་ལེགས་གྲུབ་ཀྱི་སྒོ་འབྱེད་མཛད་སྒོ་དང་།  གཞིས་བྱེས་ཇོ་ནང་བརྟན་བཞུགས་རྒྱས་འབུལ་སླད་གདན་ཞུས་གསོལ་བ་བཏབ་པ་བཞིན།  ཕྱི་ཟླ་ ༤ ཚེས་ ༩ ཉིན་རང་དགོན་དུ་ཆིབས་བསྒྱུར་བཀའ་དྲིན་བསྐྱངས།  དགེ་འདུན་འདུས་པའི་སྡེས་སེར་ཕྲེང་སྤོས་རོལ་སོགས་མཆོད་པའི་བཀོད་པ་ཡིད་དུ་འོང་བ་དང་།  དྲི་མེད་ཁ་བཏགས་དཀར་པོས་མདུན་བསུས་རབ་རྒྱས་ཕན་བདེ་མའི་འདོན་དབྱངས་ཀྱི་འགྱུར་ཁུག་སྙན་ལ་རིང་བའི་ཁྲོད་རྟག་བརྟན་ཕུན་ཚོགས་ཆོས་གླིང་གི་གཟིམ་ཆུང་དུ་ཞབས་སོར་བཀོད།  
	དེའི་ཕྱི་ཉིན་སྔ་དྲོའི་དུས་ཚོད་ ༡༡ ཐོག་སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག  གསར་བཞེངས་གྲུབ་པའི་བླ་བྲང་སྒོ་འབྱེད་དང་།  རབ་གནས་མཛད་སྒོར་མཁན་ལས་ཟུར་དགེ་འདུན་འདུས་སྡེས་སྤོས་སྣེ་དང་བཅས་བླ་བྲང་གསར་བའི་མདུན་སྒོར་གདན་དྲངས།  དགེ་འདུན་པའི་ཤིས་བརྗོད་ཀྱི་ཚིག་མཚམས་དང་བསྟུན་གོས་དར་བཅད་དེ་གཟིམ་ཆུང་གསར་བའི་བཞུགས་ཁྲིར་ཞབས་སོར་འཁོད།  མཇལ་དར་དང་གསོལ་ཇ་བཞེས་འབྲས་བཅས་གྲུབ་རྗེས།  རྗེ་བཙུན་རིན་པོ་ཆེ་མཆོག་གིས།  “རྟག་བརྟན་བླ་བྲང་”ཞེས་མཚན་གསོལ་བཀའ་དྲིན་བསྩལ་ཞིང་།  བླ་བྲང་གི་ཕྱི་ནང་དང་སྐུ་གསུང་ཐུགས་རྟེན་རྣམས་ལ་རབ་གནས་བྱིན་འབེབ་གནང་བ་སོགས་སྦྱོར་དངོས་མཇུག་གསུམ་གྱི་མཛད་རིམ་ཁག་ལེགས་པར་གྲུབ་རྗེས།  རྟག་བརྟན་བླ་བྲང་རྩིས་བཞེས་མཛད་དེ་མ་འོངས་སྐུ་རབས་རྣམས་ཀྱི་བཞུགས་གནས་བླ་བྲང་གཙོ་བོར་གཏན་ཁེལ་མཛད།  དེའི་ཕྱི་ནང་གི་བདག་དབང་ཆ་ཚང་ཐུགས་སྲས་རིན་པོ་ཆེ་དང་།  ཇོ་ནང་མ་དགོན་གཉིས་ལ་ཕུལ་ཏེ།  ཁལ་ཁ་རྗེ་བཙུན་དམ་པའི་སྐུ་སྐྱེ་ཕྱི་མར་རྡོ་ལག་བརྒྱུད་ཀྱི་ཚུལ་དུ་རྩིས་སྤྲོད་བྱེད་དགོས་ཚུལ་གྱི་གལ་ཆེའི་བཀའ་སློབ་ལམ་སྟོན་དགྱེས་བཞིན་དུ་བསྩལ།  
	དེའི་དགོང་མོར་རྟག་བརྟན་བླ་བྲང་དུ་མཁའ་འགྲོ་འཇམ་དཔལ་ལྷ་མོ(Katya)དང་།    ཨ་ཁུ་ཀུན་དགའ་དོན་འགྲུབ་སོགས་ལ་ནང་མོལ་གྱི་ཚུལ་དུ་ཁོང་གི་སྐུ་སྐྱེ་ཕྱི་མ་ཧ་ཅང་གལ་ཆེ་ཚུལ་དང་། དེ་ཡང་རྒྱལ་བ་ཇོ་ནང་པར་དབང་ཚུལ་གྱི་བཀའ་སློབ་ནན་ཏན་དུ་བསྩལ་ཞིང་།  ཉིན་གསུམ་རིང་རྟག་བརྟན་བླ་བྲང་གསར་བར་སྤྲོ་བཞུགས་མཛད།  
	ཕྱི་ཟླ་ ༤ ཚེས་ ༡༡ ཉིན་གྱི་སྔ་དྲོའི་ཆར་ཇོ་ནང་གཞིས་བྱེས་གཉིས་ཀྱི་ངོ་བོ་མཚོན་པའི་བརྟན་བཞུགས་རྒྱས་པའི་མཛད་སྒོར་མཁན་སློབ་འདུས་སྡེས་སྤོས་སྣེ་དང་མཆོད་རོལ་ཁྲོད་རྟག་བརྟན་བླ་བྲང་ནས་གདན་དྲངས།  འདུ་ཁང་གི་བཞུགས་ཁྲིར་ཞབས་སོར་འཁོད་མཚམས།  རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐས་མཛད་པའི་བླ་མ་མཆོད་པའི་ཆོ་ག་བདེ་ལེགས་རབ་རྒྱས་མའི་སྒོ་ནས་བརྟན་བཞུགས་ཤིན་ཏུ་རྒྱས་པ་བསྟར་འབུལ་ཞུས་ཏེ།  མཎྜལ་རྟེན་གསུམ་དང་འབུལ་དངོས་ཁག་རིམ་འབུལ་ཞུས་པ་དགྱེས་བཞེས་མཛད་ཅིང་སྐུ་ཚེ་རིང་དུ་འཚོ་བའི་ཐུགས་སྨོན་མཛད།  
	ཉིན་རྒྱབ་བརྟན་བཞུགས་མཛད་སྒོར་ཆེད་དུ་ཕེབས་པའི་མོན་རྡི་རང་བཀྲ་ཤིས་ཆོས་ཐང་དགོན་པའི་དབུ་འཛིན་བླ་མ་བཀྲ་ཤིས་ལགས་དང་།  མཁའ་འགྲོ་ཉི་མ་བུ་ཁྲིད།  བུ་ཆུང་བ་ཀུན་དགའ་བཀྲ་ཤིས་ཚེ་རིང་།  ཨ་ཁུ་ཀུན་དགའ་དོན་འགྲུབ་བཅས་ལ་སྐྱབས་མགོན་རྗེ་བཙུན་དམ་པས་ཐུགས་བརྩེས་གཟིམ་ཆུང་མཇལ་ཁ་གནང་སྐབས།  བླ་མ་བཀྲ་ཤིས་ལགས་ཀྱིས།  མོན་བཀྲ་ཤིས་ཆོས་ཐང་དགོན་པའི་དགོན་མགོ་སྐྱབས་མགོན་རྗེ་བཙུན་དམ་པར་ཕུལ་ཏེ། སིམ་ལ་ཇོ་ནང་མ་དགོན་གྱི་དགོན་ལག་དང་། སྔར་གྱི་ཆོ་ག་ཆོས་སྤྱོད་སོགས་ཕྱག་རྒྱུན་གང་ཡོད་གཞིར་བཞག་ཐོག  ཇོ་ནང་རང་ལུགས་ཀྱི་བསླབ་པ་སློབ་གཉེར་དང་།  ལྷག་པར་དུ་དཔལ་དུས་ཀྱི་འཁོར་ལོའི་བསྐྱེད་རིམ་རྣལ་འབྱོར་བཞི་དང་།  རྫོགས་རིམ་སྦྱོར་བ་ཡན་ལག་དྲུག་གི་ཕྱག་སྲོལ་རྣམས་དམ་པ་གོང་མའི་ཕྱག་བཞེས་ཇི་ལྟ་བ་བཞིན་འཛུགས་གནང་ཡོང་བའི་གསོལ་འདེབས་ཞུས།  དེ་དུས་སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་གིས།  ཐུགས་དགྱེས་བརྩེ་ཆེན་པོས་དེ་ལུགས་ཞལ་བཞེས་གནང་ཞིང་།  བུ་ཀུན་དགའ་བཀྲ་ཤིས་ཚེ་རིང་ཇོ་ནང་རྗེ་བཙུན་ཏཱ་ར་ནཱ་ཐའི་ཐུགས་སྲས་རྒྱ་མཚོ་རྣམ་གསུམ་གྱི་ཡ་གྱལ།  མཁས་གྲུབ་ཡེ་ཤེས་རྒྱ་མཚོའི་སྤྲུལ་སྐུར་ངོས་འཛིན་ཐུགས་ཐག་བཅད་དེ།  སིམ་ལ་ཇོ་ནང་མ་དགོན་དུ་བཞུགས་ནས་མདོ་སྔགས་ཡོངས་སུ་རྫོགས་པར་གསན་བསམ་མཐར་ཕྱིན་གནང་རྗེས།  ཕྱིར་བུ་དགོན་བཀྲ་ཤིས་ཆོས་ཐང་དགོན་པར་ཕེབས་ནས་དུས་འཁོར་སྦྱོར་དྲུག་སྒྲུབ་གྲྭ་དང་།  འདུལ་བ་གཞི་གསུམ་གྱི་ཕྱག་ལེན་སོགས་འཛུགས་དགོས་ཞེས་ལམ་སྟོན་བཀའ་སློབ་དང་འབྲེལ་ཐུགས་སྨོན་མཚམས་སྦྱོར་མཛད།  
	བླ་མ་བཀྲ་ཤིས་ལགས་དང་འབྲེལ་བའི་སྐོར།  སློབ་དཔོན་ཀུན་དགའ་བཟང་པོས་མཁོ་སྤྲོད་གནང་བའི་འབྲེལ་ཡོད་ཡིག་ཆ་ཁག་ཏུ་གསལ་བ་ལྟར་ན།  ཕྱི་ལོ་ ༢༠༠༧ ལོར་ཇོ་ནང་མ་དགོན་གྱི་ཕྱག་མཛོད་ཨ་ཁུ་ཀུན་དགའ་དོན་འགྲུབ་ལགས་དང་།  སློབ་དཔོན་ཀུན་དགའ་བཟང་པོ་རྣམ་གཉིས་མོན་རྡི་རང་34ཕྱོགས་སུ་གྲྭ་རྒྱུན་གསར་བ་བསྡུ་རུབ་ཆེད་ཕེབས་སྐབས།  དེར་བཞུགས་བླ་མ་བཀྲ་ཤིས་ཀྱི་སྲས་ཚེ་རིང་གིས་རྒྱུས་ཡོད་ཕྱག་རོགས་དང་།  བཀྲ་ཤིས་ཆོས་ཐང་དགོན་པའི་དབུ་འཛིན་བླ་མ་བཀྲ་ཤིས་ལགས་ཀྱིས་ཕེབས་བསུའི་སྣེ་ལེན་དཔེ་མེད་དང་འབྲེལ།  གྲྭ་གཞོན་ཉེར་བདུན་སིམ་ལ་ཇོ་ནང་མ་དགོན་དུ་ཆོས་ཞུགས་སློབ་གཉེར་གནང་ཆེད་ཕུལ་གནང་མཛད་པ་མ་ཟད།  ཁོང་གིས་བཀྲ་ཤིས་ཐང་ཞེས་པར་གསར་བཞེངས་གྲུབ་པའི་བཀྲ་ཤིས་ཆོས་ཐང་དགོན་པར་གཟིགས་སྐོར་དུ་ཁྲིད་ཅིང་།  དགོན་གནས་དེ་བཞེངས་དགོས་པའི་དམིགས་ཡུལ་གཙོ་བོ།  མ་འོངས་པར་དགོན་གནས་འདིར་འདུལ་བ་གཞི་གསུམ་གྱི་ཕྱག་བཞེས་གཞི་རྩར་བྱས་པའི་ངུར་སྨྲིག་དགེ་འདུན་པའི་སྡེ་ཞིག་འཛུགས་ཐུབ་ན་སྙམ་པ་དེ་ཡིན་པས།  དགོན་གནས་འདི་སིམ་ལ་ཇོ་ནང་མ་དགོན་ལ་གཏད་འདོད་ཡོད་ཚུལ་དང་།  དེ་བཞིན་ཁོང་ཇོ་ནང་བསྟན་པའི་བདག་པོ་སྐྱབས་མགོན་རྗེ་བཙུན་དམ་པའི་གསེར་ཞལ་དངོས་མཇལ་ཞུ་འདོད་ཡོད་ཚུལ་སོགས་ནན་ཞུས་བྱས་པས།  ཨ་ཁུ་ཀུན་དགའ་དོན་འགྲུབ་ལགས་དང་།  སློབ་དཔོན་ཀུན་དགའ་བཟང་པོ་རྣམ་གཉིས་ཀྱིས།  རྗེས་སུ་ཡི་རང་གིས་ཞལ་བཞེས་དང་འབྲེལ།  མ་འོངས་པར་དགོན་གནས་འདི་སིམ་ལ་ཇོ་ནང་མ་དགོན་གྱིས་བདག་སྐྱོང་གནང་རྒྱུ་དང་།  རྒྱལ་བ་ཇོ་ནང་པའི་བསྟན་པའི་དབུ་འཛིན་སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་ལ་དེ་ལུགས་སྙན་སེང་ཞུ་རྒྱུའི་ཁས་ལེན་ཞུས།  ད་དུང་ཁོང་རྣམ་པས་དགོན་པའི་མཚན་ལ་“ཇོ་ནང་བཀྲ་ཤིས་ཆོས་ཐང་དགོན་”ཞེས་འདོག་རྒྱུར་ཐུགས་མཐུན་གྲོས་འཆམ་ཡང་བྱུང་།  
	རྗེས་སུ་ཁོང་རྣམ་གཉིས་ཕྱིར་ཇོ་ནང་མ་དགོན་དུ་ཕེབས་རྗེས།  ཨ་ཁུ་ཀུན་དགའ་དོན་འགྲུབ་ལགས་ཀྱིས་གོང་གསལ་གནས་ཚུལ་དེ་དག་སྐྱབས་མགོན་རྗེ་བཙུན་དམ་པར་ཞིབ་ཏུ་སྙན་སེང་ཞུས་པས།  རྗེ་བཙུན་རིན་པོ་ཆེས།  ལེགས་སོའི་བསྔགས་བརྗོད་དང་འབྲེལ།  “མ་འོངས་པར་རྒྱལ་བ་ཇོ་ནང་པའི་བསྟན་པ་ཡུལ་གྲུ་ཀུན་ཏུ་དར་རྒྱས་ཡོང་བའི་རྟེན་འབྲེལ་འགྲིག་འདུག་”ཅེས་ཐུགས་དགྱེས་བརྩེ་ཆེན་པོས་ཞལ་བཞེས་མཛད།  
	ཕྱི་ལོ་ ༢༠༠༨ ལོར་ཇོ་ནང་མ་དགོན་གྱི་སློབ་དཔོན་ཀུན་དགའ་བཟང་པོ་དང་།  དབུ་མཛད་ཉི་མ་སེང་གེ་གཉིས་སླར་ཡང་མོན་རྡི་རང་ཕྱོགས་སུ་གྲྭ་རྒྱུན་བསྡུ་རུབ་ཆེད་ཕེབས་སྐབས།  བླ་མ་བཀྲ་ཤིས་མཆོག་གིས་སྔར་བཞིན་མཐུན་འགྱུར་ཕྱག་རོགས་བླ་མེད་དང་།  གྲྭ་བ་ལོ་ཆུང་དགུ་ཇོ་ནང་མ་དགོན་དུ་སློབ་གཉེར་ཆེད་གཏོང་རྒྱུ་ཐག་གཅོད་གནང་ཞིང་།  ཁོང་སིམ་ལ་ཇོ་ནང་མ་དགོན་དང་ལྷག་པར་སྐྱབས་མགོན་རྗེ་བཙུན་དམ་པར་མཇལ་འདོད་ཡོད་ཚུལ་དང་།  བཀྲ་ཤིས་ཆོས་ཐང་དགོན་ཇོ་ནང་མ་དགོན་གྱི་དགོན་ལག་ཏུ་བསྒྱུར་རྒྱུའི་ཐུགས་འདོད་ཡོད་ཚུལ་སོགས་སྔར་བཞིན་བསྐྱར་ཞུས་མཛད།  
	ཕྱི་ལོ་ ༢༠༡༠ ལོར་སིམ་ལ་ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་གི་དབུ་ལས་ལྷན་རྒྱས་དང་།  བླ་མ་བཀྲ་ཤིས་ཡབ་སྲས།  གཞན་ཡང་འབྲེལ་ཡོད་མི་སྣ་ཁག་བཅས་མཉམ་འཛོམས་ཀྱིས་ཆོད་ཡིག་ཀྱང་འདི་ལྟར་བཞག་གནང་མཛད།  

༡༽མོན་ཇོ་ནང་བཀྲ་ཤིས་ཆོས་ཐང་དགོན་པ་སྐྱབས་མགོན་ཁལ་ཁ་རྗེ་བཙུན་དམ་པ་མཆོག་དང་།  ཁོང་གི་གདན་ས་སིམ་ལ་ཇོ་ནང་མ་དགོན་གྱི་དགོན་ལག་བྱེད་རྒྱུ།  
༢༽སྔར་གྱི་ཕྱག་རྒྱུན་གང་ཡོད་གཞིར་བཞག་ཐོག་དཔལ་རྒྱལ་བ་ཇོ་ནང་པའི་ཆོ་ག་ཕྱག་ལེན་དང་།  དུས་འཁོར་སྦྱོར་དྲུག་སོགས་ཆ་ཚང་འཛུགས་རྒྱུ།  
༣༽སྤྲུལ་སྐུ་བཀྲ་ཤིས་ཚེ་རིང་མཆོག་གིས་ཇོ་ནང་མ་དགོན་ནས་དུས་འཁོར་སྦྱོར་དྲུག་སོགས་སློབ་གཉེར་ཡོངས་སུ་གནང་གྲུབ་རྗེས།  ཕྱིར་མོན་རྡི་རིང་ཇོ་ནང་བཀྲ་ཤིས་ཆོས་ཐང་དུ་ཕེབས་ཏེ་དགོན་པ་འཛིན་སྐྱོང་དང་དེའི་བདག་དབང་ཆ་ཚང་གི་ཐུགས་འགན་གཙང་བཞེས་གནང་རྒྱུ་བཅས་དོན་ཚན་གསུམ་ཐོག་ཕྱོགས་གཉིས་ཀྱི་འབྲེལ་ཡོད་མི་སྣ་བཅུ་གཅིག་གིས་མཚན་རྟགས་ཀྱང་བཀོད།  
	ཕྱི་ལོ་ ༢༠༡༣ ལོར་མཆོག་སྤྲུལ་ཀུན་དགའ་བཀྲ་ཤིས་ཚེ་རིང་ཇོ་ནང་མ་དགོན་དུ་ཆོས་ཞུགས་མཛད་ཅིང་།  སྐྱབས་མགོན་རྗེ་བཙུན་དམ་པའི་བཀའ་སློབ་གཞིར་བཟུང་མདོ་སྔགས་རིག་གནས་དང་བཅས་པར་སྦྱང་བརྩོན་ལྷོད་མེད་གནང་བཞིན་བཞུགས།  
 
 
༢༢ གཞུང་འབྲེལ་བརྟན་བཞུགས་མཛད་སྒོ་སོགས།  
 
 
	ཕྱི་ལོ་ ༢༠༠༦ ལོར་སོག་ཡུལ་ནས་བླ་ཆེན་ཁག་ཅིག་གི་ཡང་སྤྲུལ་འཁྲུལ་མེད་འབྱོན་སླད་ཐུགས་དམ་བརྟག་ཞུའི་གསོལ་འདེབས་དང་།  མཚན་རྟགས་བཟང་བའི་འོས་སྤྲུལ་དུ་མའི་མཚན་ཐོ་སྔ་རྗེས་སུ་རིམ་འབྱོར་བྱུང་བ་བཞིན།  རྗེ་བཙུན་རིན་པོ་ཆེ་མཆོག་གིས་མཆོག་གསུམ་རྒྱལ་བ་རྒྱ་མཚོར་གསོལ་འདེབས་དང་།  ཡེ་ཤེས་མགོན་པོ་ཏྲཀྴད་ཀྱི་སྐུ་ཐང་བྱིན་ཅན་མདུན་དུ་བརྟག་ཞིབ་གནང་བར།  སྐྱེད་བྱེད་ཆུ་ལུང་དཔའ་ཐུལ་དང་།  སྐྱེད་མ་དཔའ་ཐུལ་ཅར་གལ་གཉིས་ཀྱི་བུ་ཨེར་ཏེན་ཆུ་ལུང་ཞུ་བ་དེ་ཉིད།  ཐུགས་སུ་པཱ་ཡང་ཐཱ་ཇིབ་ཧ་ལང་ཐཱ་དགོན་པའི་དབུ་འཛིན་ཁྲི་ཆེན་རྒྱལ་ཁང་རྩེ་(དགའ་ལྡན་ཁྲི་ཐོག་ཉེར་ལྔ་བ་)སྐུ་ཕྲེང་དགུ་བར་ངོས་འཛིན་མཛད་ཅིང་།  མཚན་བསྟན་འཛིན་ཆོས་ཀྱི་དབང་ཕྱུག་ཏུ་གསོལ།  དེ་བཞིན་དུ་ཕ་ཐུན་ཀ་ལགས་དང་།  མ་ཁ་ཏྲཾ་མ་གཉིས་ཀྱི་བུ་དཔལ་ཆེན་རྡོ་རྗེ་ཞུ་བ་དེ།  ཨ་མུར་པུ་ཡང་ཐུ་དགོན་པའི་བླ་མ་གུ་ཤྲི་སྐུ་ཕྲེང་བརྒྱད་པར་ངོས་འཛིན་གནང་ཞིང་།  མཚན་བསྟན་འཛིན་ཆོས་ཀྱི་ཉི་མ་ཞེས་གསོལ་གནང་མཛད།  
	ལོ་དེའི་ཟླ་ ༧ ཚེས་ ༡༩ ཉིན།  མཆོག་སྤྲུལ་རྣམ་གཉིས་སོག་ཡུལ་ནས་རྟག་བརྟན་བླ་བྲང་དུ་ཕེབས་ཏེ་སྐྱབས་མགོན་རྗེ་བཙུན་རིན་པོ་ཆེར་གསར་མཇལ་ཞུས།  མཇལ་དར་དང་མཎྜལ་རྟེན་གསུམ་འབུལ་གནང་མཛད་པ་དགྱེས་བཞེས་མཛད།  ཁོང་གིས་མཆོག་སྤྲུལ་རྣམ་གཉིས་ཀྱི་སྐུ་ཚེ་བརྟན་ཅིང་མཛད་འཕྲིན་རྒྱས་པའི་རྟེན་འབྲེལ་དུ་རྟག་བརྟན་ཚོམས་ཆེན་དུ་གདན་འདྲེན་ཞུས་ཏེ།  སྐུ་དངོས་ཀྱིས་ན་བཟའ་ཆ་ཚང་གསོལ་ཞིང་སྲུང་མདུད་སྨོན་ལམ་གྱི་མཚམས་སྦྱོར་མཛད་པ་མ་ཟད།  གཞུང་ལུགས་རྒྱ་མཚོ་ལྟ་བུར་གསན་བསམ་མཐར་ཕྱིན་པ་གནང་ནས་སྐུ་གོང་མའི་མཛད་པ་མཇུག་སྐྱོང་གནང་དགོས་ཞེས་ཐུགས་སྨོན་དང་བཅས་འབྲས་སྤུངས་སྒོ་མང་གྲྭ་ཚང་དུ་ཕེབས་སྐྱེལ་མཛད།  ད་ལྟ་མཆོག་སྤྲུལ་རྣམ་གཉིས་ཀྱིས་འབྲས་སྤུངས་སྒོ་མང་གྲྭ་ཚང་དུ་ཐོས་བསམ་སློབ་གཉེར་ལ་བརྩོན་བཞིན་བཞུགས།
	ཕྱི་ལོ་ ༢༠༡༠ ལོར་ཐུགས་སུ་པཱ་ཡང་ཐཱ་ཇིབ་ཧ་ལང་ཐཱ་དགོན་པའི་འདུས་སྤྱི་དང་།  འབྲས་སྒོ་མང་རྒྱལ་ཁང་བརྩེ་བླ་བྲང་སོགས་ཀྱིས་བསྐུར་ངོར་ཞབས་བརྟན་གསོལ་འདེབས་འཆི་མེད་མཆོག་སྩོལ་ཞེས་བྱ་བ་ལྗགས་རྩོམ་མཛད་པ་འདི་ལྟར།
 
“གང་སྐུ་མཐོང་ཐོས་དྲན་རེག་མ་ལུས་པར།།
འཆི་མེད་ཚེ་དང་ཡེ་ཤེས་བདུད་རྩིའི་རྒྱུན།།
སྩོལ་མཛད་བཅོམ་ལྡན་འཆི་མེད་མགོན་པོ་ཡིས།།
རྗེ་བཙུན་བླ་མའི་སྐུ་ཚེ་བསྲིང་གྱུར་ཅིག།
རྒྱལ་བའི་བསྟན་པ་འཛིན་ཅིང་སྤེལ་བའི་སླད།།
ཟབ་རྒྱས་ཆོས་ཀྱི་བདུད་རྩིའི་དགའ་སྟོན་གྱིས།།
གྲུབ་པའི་དབང་ཕྱུག་གོ་འཕང་མཐོར་གཤེགས་པའི།།
དཔལ་ལྡན་བླ་མ་བསྐལ་བརྒྱར་ཞབས་བརྟན་ཤོག།
མ་རྨད་ཚུལ་ཁྲིམས་སྲོག་གི་ཀ་བ་བརྟན།།
ཚུལ་བཞིན་སྒྲུབ་པའི་ཏིང་འཛིན་མཚན་མ་བཀྲ།།
ལྟ་ངན་མུན་སེལ་ཤེས་རབ་ནོར་བུའི་ཏོག།
བསླབ་གསུམ་རྒྱལ་མཚན་སྒྲེང་བཞིན་ཞབས་བརྟན་གསོལ།།
གསུང་རབ་མང་ཐོས་རྒྱ་མཚོའི་འཇིང་བརྒལ་སླད།།
ཚུལ་བཞིན་བསམ་པའི་རྐྱལ་བ་རབ་བསྐུལ་ནས།།
རྟོགས་པའི་སྒོམ་བྱུང་བསམ་འཕེལ་དབང་གི་ནོར།།
ལེན་པའི་དེད་དཔོན་མཆོག་ཏུ་ཞབས་བརྟན་ཤོག།
བླ་མ་ཡི་དམ་མཆོག་གསུམ་བྱིན་སྟོབས་དང་།།
ཆོས་དབྱིངས་ཟབ་མོའི་བདེན་པའི་ནུས་མཐུ་ལས།།
བསྟན་འཛིན་དམ་པའི་སྐུ་ཚེ་རབ་བརྟན་ཅིང་།།
བཞེད་དོན་གེགས་མེད་ལྷུན་གྱིས་འགྲུབ་གྱུར་ཅིག།
ཅེས་པ་འདི་ཡང་ཆེན་པོ་ཧོར་གྱི་ཡུལ་ནས།  ཐུགས་སུ་པཱ་ཡང་ཐཱ་ཇིབ་ཧ་ལང་ཐཱ་དགོན་པའི་འདུས་སྤྱི་དང་།  འབྲས་སྒོ་མང་རྒྱལ་ཁང་བརྩེ་བླ་བྲང་སོགས་ནས་རྟེན་བཅས་ཡང་ཡང་བསྐུལ་མ་གནང་བར་བརྟེན།  རྗེ་བཙུན་དམ་པའི་སྐྱེ་མིང་ལ་འཇམ་དཔལ་རྣམ་གྲོལ་ཆོས་ཀྱི་རྒྱལ་མཚན་གྱིས།  བོད་རབ་གནས་ལྕགས་སྟག་ལོའི་ཟླ་ ༣ ཚེས་ ༡༥ ཉིན་དགེ་བར་སྨོན་པ་དྲག་པོའི་མཚམས་སྦྱོར་དང་བཅས་གསོལ་བའོ།།”  ཞེས་དང་།  
	ཡང་ཨ་མུར་པུ་ཡང་དགོན་པའི་འདུས་སྤྱི་དང་།  འབྲས་སྒོ་མང་གུ་ཤྲཱི་བླ་བྲང་སོགས་ནས་བསྐུལ་ངོར་ཞབས་བརྟན་གསོལ་འདེབས་མཛད་པ་འདི་ལྟར།  
 
“པད་དཀར་བསིལ་ཟེར་རྒྱས་པའི་གདན་སྟེང་ན།།
འཆི་མེད་ཚེ་ཡི་དཔལ་སྟེར་བཅོམ་ལྡན་མ།།
གངས་རིའི་མདངས་འཕྲོག་ཚེ་སྦྱིན་ལྷ་མོ་ཡིས།།
ཚེ་དང་ཡེ་ཤེས་བྱིན་ཆར་བསྙིལ་གྱུར་ཅིག།
མགོན་ཁྱོད་བགྲང་ཡས་བསྐལ་བའི་སྔོན་རོལ་ནས།།
གོས་སྔོན་འཆང་བའི་ངོ་བོར་བྱང་ཆུབ་ཀྱང་།།
སྙིགས་དུས་བསྟན་པ་སྟོབས་ཀྱིས་སྐྱོང་སླད་དུ།།
བྱང་ཕྱོགས་སྡེ་དཔོན་གུ་ཤྲཱི་མཚན་གྱིས་བརྗིད།།
རྒྱལ་བསྟན་འཛིན་པའི་ཐུགས་བསྐྱེད་སྐྱ་རེངས་ཀྱིས།།
དྲངས་པའི་ས་གསུམ་ཆོས་ཀྱི་འོད་སྣང་ཆེས།།
གསལ་མཛད་ཡེ་ཤེས་ཉི་མ་སྲིད་པའི་མིག།
བསྟན་འགྲོའི་ཉེར་འཚོ་ཆེན་པོར་ཞབས་བརྟན་ཤོག།
རྒྱལ་བསྟན་འཛིན་ཅིང་སྤེལ་བའི་མཐུ་ཐོབ་ནས།།
འགྲོ་ལ་ཟབ་རྒྱས་ཆོས་ཀྱི་དགའའ་སྟོན་འགྱེད།།
བསྟན་པའི་ཉི་མ་འགྲོ་བའི་དཔལ་མགོན་དུ།།
འཆར་ནུབ་མེད་པར་རྟག་པར་བཞུགས་སུ་གསོལ།།
བླ་མ་ཡི་དམ་མཆོག་གསུམ་བྱིན་སྟོབས་དང་།།
ཆོས་དབྱིངས་ཟབ་མོའི་བདེན་པའི་ནུས་མཐུ་ལས།།
བསྟན་འཛིན་དམ་པའི་སྐུ་ཚེ་རབ་བརྟན་ཅིང་།།
བཞེད་དོན་གེགས་མེད་ལྷུན་གྱིས་འགྲུབ་གྱུར་ཅིག།
ཅེས་པ་འདི་ཡང་།  ཆེན་པོ་ཧོར་གྱི་ཡུལ་ནས་ཨ་མུར་པུ་ཡང་དགོན་པའི་འདུས་སྤྱི་དང་།  འབྲས་སྒོ་མང་གུ་ཤྲཱི་བླ་བྲང་སོགས་ནས་རྟེན་བཅས་ཡང་ཡང་བསྐུལ་མ་གནང་བར་བརྟེན།  རྗེ་བཙུན་དམ་པའི་སྐྱེ་མིང་ལ་འཇམ་དཔལ་རྣམ་གྲོལ་ཆོས་ཀྱི་རྒྱལ་མཚན་གྱིས།  བོད་རབ་གནས་ལྕགས་སྟག་ལོའི་ཟླ་ ༣ ཚེས་ ༡༥ ཉིན་དགེ་བར་སྨོན་པ་དྲག་པོའི་མཚམས་སྦྱོར་དང་བཅས་གསོལ་བའོ།།”  ཞེས་སོ།།
	ཕྱི་ལོ་ ༢༠༠༧ ནས་བཟུང་རང་གཞུང་ཆོས་རིག་ལས་ཁུངས་ནས་བོད་ཀྱི་ཆོས་བརྒྱུད་ཆེན་པོ་ཁག་གི་བསྟན་བདག་བླ་ཆེན་རྣམ་པ་བསྟན་འགྲོའི་དཔལ་དུ་ཞབས་པད་བརྟན་ཆེད།  གཞུང་འབྲེལ་བརྟན་བཞུགས་བསྟར་འབུལ་ཞུ་བཞིན་ཡོད་མོད།  རྒྱལ་བ་ཇོ་ནང་བའི་ཆོས་བརྒྱུད་བཙན་བྱོལ་བོད་མིའི་ཆོས་གྲལ་དུ་བཞག་མེད་སྟབས།  ཕྱི་རྒྱལ་ཡུལ་གྲུ་ཁག་ཏུ་ཡོད་པའི་ཇོ་ནང་ཆོས་བརྒྱུད་འཛིན་པ་རྣམས་ཀྱིས།  རང་གཞུང་ལ་ཡིག་ཐོག་ཞུ་སྙན་དང་།  ཚགས་ཤོག་ཐོག་རེ་སྐུལ་བརྒྱུད་མར་ཞུས་པས་ཉེར་ལེན་ལ་བརྟེན།  བོད་གཞུང་ཆོས་དོན་ལས་ཁུངས་ནས་སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་དང་།  ཇོ་ནང་མ་དགོན་ལ་དེ་ལུགས་ཞུ་འཐུས་ཆོག་པའི་སྙན་སེང་ཕུལ་བས།  དེ་དུས་ཇོ་ནང་མ་དགོན་རང་དུ་གཞིས་བྱེས་ཇོ་ནང་པའི་ངོ་ཚབ་མཚོན་པའི་ཐོག་ནས་རྗེ་བཙུན་རིན་པོ་ཆེར་བརྟན་ཞུགས་འབུལ་རྒྱུའི་འཆར་གཞི་སྒྲིག་བཞིན་ཡོད་པ་དང་སྟབས་ཁེལ་བས།  བརྟན་བཞུགས་ཕུལ་ཆོག་པའི་བཀའ་བཞེས་ཕྱིར་བསྩལ་ལྟར།  སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་དགུང་ལོ་བདུན་ཅུ་དོན་བརྒྱད་ལ་ཕེབས་པ་རབ་བྱུང་བཅུ་བདུན་པའི་ས་གླང་ཕྱི་ལོ་ ༢༠༠༩ ལོའི་ཟླ་ ༣ ཚེས་ ༢༥ ཉིན།  བོད་གཞུང་ཆོས་རིག་ལས་ཁུངས་ཀྱི་བརྟན་བཞུགས་ཚོགས་ཆུང་གི་སྐུ་ཚབ་དྲུང་འཕར་ནོར་བུ་དོན་ལྡན་ལགས།  སིམ་ལ་ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་དུ་འབྱོར་ཞིང་།  ཇོ་ནང་མ་དགོན་གྱི་བརྟན་བཞུགས་བཀོད་སྒྲིག་ཚོགས་ཆུང་དང་མཉམ་འབྲེལ་ཐོག  སྐྱབས་མགོན་རྗེ་བཙུན་དམ་པར་གཞུང་འབྲེལ་བརྟན་བཞུགས་ཕུལ་བ་དགྱེས་བཞེས་གནང་ཚུལ།  བོད་མིའི་རང་དབང་གསར་ཤོག་35ཏུ།  དཔལ་རྒྱལ་བ་ཇོ་ནང་པའི་བསྟན་བདག་ཆེན་པོ་ཁལ་ཁ་རྗེ་བཙུན་དམ་པ་རིན་པོ་ཆེ་མཆོག་ལ་བརྟན་བཞུགས་བསྟར་འབུལ་ཞུས་པ་ཞེས་པའི་ཁ་བྱང་འོག་ཏུ།
	“ཕྱི་ལོ་ ༢༠༠༩ ཟླ་ ༣ ཚེས་ ༢༥ ཕྱི་དྲོ་བོད་གཞུང་ཆོས་རིག་དྲུང་འཕར་ནོར་བུ་དོན་ལྡན་ལགས་རྡ་ས་ནས་ཕྱིར་ཕེབས་ཀྱིས་ཚེས་ ༢༦ སྔ་དྲོ་ཆུ་ཚོད་ ༧ ཙམ་ལ་དཔལ་ལྡན་ཆོས་རིག་ལས་ཁུངས་ཀྱི་བརྟན་བཞུགས་སྐུ་ཚབ་ཏུ་སིམ་ལར་འབྱོར་རྗེས་ཆུ་ཚོད་ ༡༠ ཐོག་ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་དུ་མཁན་རིན་པོ་ཆེར་མཇལ་བཅར་གྱིས་འཚམས་ཞུའི་མཇལ་དར་འབུལ་ལམ་ཞུས།  དཔལ་རྒྱལ་བ་ཇོ་ནང་པའི་བསྟན་པའི་མངའ་བདག་ཆེན་པོ་སྐྱབས་མགོན་ཁལ་ཁ་རྗེ་བཙུན་འཇམ་དཔལ་རྣམ་གྲོལ་ཆོས་ཀྱི་རྒྱལ་མཚན་དཔལ་བཟང་པོ་མཆོག་ལ་བོད་གཞིས་བྱེས་གཉིས་ཀྱི་ཇོ་ནང་པ་ཐུན་མོང་ནས་བརྟན་བཞུགས་བསྟར་འབུལ་ཞུ་འཐུས་གསོལ་བ་ཕུར་ཚུགས་སུ་བཏབ་པར་བཀའ་བཞེས་ཟབ་མོ་ཐོབ་པ་ལྟར། འཕགས་ཡུལ་སིམ་ལ་ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་འདུ་ཁང་དུ་ཕྱི་ཚེས་ ༢༧ བོད་རྒྱལ་ལོ་ ༢༡༣༦ ཟླ་ ༢ ཚེས་ ༡ གཟའ་སྐར་འཕྲོད་སྦྱོར་དགེ་བའི་སྔ་དྲོ་ཕྱག་ཚོད་ ༡༠ ཙམ་ལ་མཁན་རིན་པོ་ཆེ་མཆོག་གིས་དབུས་ལས་སྣེ་ལྷན་རྒྱས་ནས་སེར་སྦྲེང་བསྟར་སྒྲིག་ཐོག  སྤྱན་རྒྱ་སྤོས་འཛིན་གྱིས་སྔུན་བསུས་ཏེ་རྗེ་བཙུན་མཆོག་གཟིམ་ཆུང་ནས་གདན་ཞུས་ཀྱིས་བཞུགས་ཁྲིར་འཁོད་འཕྲལ།  དབུ་བཞུགས་མཁན་རིན་པོ་ཆེ་ནས་མཇལ་དར་རྐྱང་འབུལ་གྲུབ་རྗེས་ཞལ་འདོན་རབ་རྒྱས་ཕན་བདེ་གསུང་མུར་གསོལ་ཇ་འབྲས་བསིལ་རིམ་ཕུལ་དང་། དེ་ནས་བརྟན་བཞུགས་ཆོ་ག་དངོས་གཞི་དབུ་ཚུགས་ཀྱིས་གསོལ་འདེབས་མཎྜལ་སྐབས།  མཁན་རིན་པོ་ཆེ་ནས་མཎྜལ་ལྗགས་བཤད་ཚིག་བསྟུན་དང་བཅས་སྐུ་གསུང་ཐུགས་སོགས་རིམ་འབུལ་གྲུབ་ཏེ་མཁན་རིན་པོ་ཆེ་དང་ལྷན་དུ་སྐུ་མགྲོན་རྣམ་པར་མཇལ་གཏོང་མཛད། 
	དེ་ནས་གཏང་རག་མཎྜལ་སྐབས་ཆོས་རིག་ལས་ཁུངས་ཀྱི་སྐུ་ཚབ་དང་ས་གནས་འགོ་འཛིན།  ཇོ་ནང་བརྟན་བཞུགས་ཚོགས་ཆུང་བཅས་ཀྱིས་མཎྜལ་འདེགས་འབུལ་དང་འབྲེལ་ཚོགས་བཅར་བ་སེར་སྐྱ་རྒན་བྱིས་སློབ་ཕྲུག་ཚང་མར་མཇལ་ཁ་གནང་།  རྗེ་བཙུན་དམ་པ་རིན་པོ་ཆེ་མཆོག་ནས་བླང་དོར་ཞུ་སྒོ་དང་འབྲེལ་ཐུགས་རྗེ་ཆེ་ཞུའི་བཀའ་སློབ་ཐུང་ཙམ་གནང་བ་དང་། དེ་རྗེས་མ་དགོན་གྱི་སློབ་གཉེར་བ་ཁག་ནས་རིགས་ལམ་བགྲོ་གླེང་གཟིགས་ཕུད་ཞུས་ཏེ་བརྟན་བཞུགས་མཛད་སྒོ་དངོས་གཞི་གྲུབ་སྟེ་མཁན་ལས་སྣེ་རྣམ་པའི་སྤོས་སྣེ་སོགས་ཀྱིས་གཟིམ་ཆུང་དུ་གདན་ཞུ་མཛད་པ་བཅས་ཀྱི་གནས་བསྡུས་སུ།”  ཞེས་གསལ་བ་ལྟར་རོ།།
	ཕྱི་ལོ་ ༢༠༠༨ ལོར་རྒྱལ་ཁང་རྩེ་སྐུ་ཕྲེང་དགུ་བ་བསྟན་འཛིན་ཆོས་ཀྱི་དབང་ཕྱུག་དང་།  གུ་ཤྲི་སྐུ་ཕྲེང་བརྒྱད་པ་བསྟན་འཛིན་ཆོས་ཀྱི་ཉི་མ།  ཇོ་ནང་མཁན་ཆེན་ཡང་སྤྲུལ་ཀུན་བཟང་ཆོས་ཀྱི་གྲགས་པ།  རྣམ་གྲྭ་མཁན་པོ་བྱ་དོ་རིན་པོ་ཆེ།  ལྷག་པར་དུ་སོག་ཡུལ་ནས་ཆེད་དུ་ཕེབས་པ་སོག་པོའི་མངའ་སྡེ(Tuv Province)གྲོང་བརྡལ(Sergelen)གྱི་མགོ་གཙོ་སྨན་སྡེ་སུ་ཁན་(Mendsaikhan)རྣམས་ཀྱིས་དབུས་གདན་ས་ཁག་གི་སོག་པོའི་གྲྭ་རྒྱུན་རྣམས་དང་།  ཁལ་ཁ་མི་ཚན་བཅས་ཀྱིས་སོག་པོ་གཞུང་འབྲེལ་གྱི་ངོ་ཚབ་མཚོན་པའི་བརྟན་བཞུགས་ཆེན་མོ་གནས་ཆུང་གྲྭ་ཚང་དུ་བསྟར་འབུལ་ཞུ་སྐབས།  སོག་ཡུལ་གྱི་ཐུ་བོ་ཨ་མག(Tuv Aimag)མན་ཇི་ཤྲི་དགོན་པའི་ཉེ་འདབས་ནས་ངེས་དོན་བསྟན་པའི་གནས་གཞི་དགོན་པ་ཞིག་ཕྱག་འདེབས་ཡོང་སླད།  ས་གཞི་ཁོད་སྙོམས་ཤིང་སའི་དགེ་མཚན་ཡོངས་སུ་ཚང་བའི་ས་ཆ་གཞི་རྒྱ་ཆེ་བ་ཞིག་ཕུལ་ཏེ།  མ་འོངས་པར་དགོན་པ་ཞིག་ཕྱག་འདེབས་ཡོང་བའི་གསོལ་འདེབས་ཞུས་པ་ཐུགས་དགྱེས་ཚོར་ཆེན་པོས་དགྱེས་བཞེས་མཛད་ཅིང་།  དེ་རྗེས་རྗེ་བཙུན་རིན་པོ་ཆེས།  ཐུགས་སྲས་རིན་པོ་ཆེ་དང་།  ཨ་ཁུ་ཀུན་དགའ་དོན་འགྲུབ་གཉིས་སོག་ཡུལ་ལ་ཆེད་གཏོང་མཛད་དེ།  དགོན་སར་ལྟ་སྐོར་དང་རྩིས་བཞེས་གནང་།  “ད་ལྟའི་ཆར་ས་ཆ་དེར་ཇོ་ནང་དགོན་པའམ།  ཡང་ན་དབེན་ས་སྙན་བརྒྱུད་ཀྱི་དགོན་པ་གང་རུང་ཞིག་འདེབས་འཆར་ཡོད་པ་རེད་”ཅེས་སོག་ཡུལ་དགའ་ལྡན་དགོན་པའི་ཕྱག་མཛོད་བློ་བཟང་རྒྱ་མཚོས་གསུངས།  
	དེ་བཞིན་ཀུན་བདེ་གླིང་རིན་པོ་ཆེ་དང་།  ལྷ་བཙུན་རིན་པོ་ཆེ།  སོག་པོའི་སྨན་དགེ་བློ་ལྡན་ཤེས་རབ།  འབྲེལ་ཡོད་སོག་པོའི་ཚོགས་སྡེ་ཁག་དང་།  དད་ལྡན་སློབ་ཚོགས་རྣམས་ཀྱིས་ཀྱང་དུས་ལྟར། བཞུགས་སྒར་རྟག་བརྟན་བླ་བྲང་དུ་སྐྱབས་མགོན་རྗེ་བཙུན་དམ་པའི་སྐུ་ཚེ་བརྟན་ཅིང་།  ཐུགས་བཞེད་འགྲུབ་ཆེད་བརྟན་བཞུགས་བསྟར་འབུལ་དང་།  སྐུའི་གསང་གསུམ་གྱི་བར་ཆད་ཉེ་བར་ཞི་སླད།  མ་ཅིག་ཁྲོས་མ་ནག་མོ་སོགས་ཀྱི་སྒོ་ནས་སྦྱིན་སྲེག་སོགས་ཀྱང་འཆར་ཅན་ལྟར་ཕུལ།  
	ཕྱི་ལོ་ ༢༠༠༨ ཟླ་ ༡༢ ཚེས་ ༢ ཉིན།  ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་གི་མཁན་སློབ་གཉིས་ཀྱིས་དབུས་འབྲེལ་ཡོད་མི་སྣ་བཅུ་བཞི།  བཞུགས་སྒར་རྡ་རམ་ས་ལར་ཆེད་ཕེབས་ཀྱིས་སྐྱབས་མགོན་རྗེ་བཙུན་དམ་པ་རིན་པོ་ཆེའི་སྐུ་དྲུང་དུ་བཅར་ཏེ།  ཇོ་ནང་མ་དགོན་གྱི་བཤད་གྲྭའི་སློབ་གཞིའི་གཞུང་ཆེན་ཁག་རྒྱལ་བ་ཇོ་ནང་པའི་རིང་ལུགས་གཞིར་བཟུང་གཏན་འབེབ་གནང་ཕྱོགས་ཐད་བཀའ་གྲོས་ཞུས་པས།  ཐུགས་བརྩེས་བཀའ་མོལ་ལྷུག་པོར་གནང་མཐར་ལམ་སྟོན་བཀའ་སློབ་དང་འབྲེལ།  རྩ་འཛིན་ཡིག་ཆར་མཚན་རྟགས་བཀོད་གནང་མཛད་དེ་རེ་ཞིག་བར་དུ་དེ་ལྟར་གཏན་འཁེལ་མཛད།  
	རྩ་འཛིན་ཡིག་ཆར་བཀོད་པའི་རྒྱ་བོད་གཞུང་གི་མཚན་བྱང་རགས་ཙམ་བཀོད་ན་འདི་ལྟར།  ཚད་མ།  རྒྱ་གཞུང་།  ཆོས་ཀྱི་གྲགས་པའི་ཚད་མ་རྣམ་འགྲེལ།  བོད་གཞུང་།  གཉག་ཕུ་བསོད་ནམས་བཟང་པོའི་ཚད་མ་རྣམ་འགྲེལ་གྱི་འགྲེལ་བཤད་རིན་ཆེན་ཕྲེང་བ་སོགས།
	ཕར་ཕྱིན།  རྒྱ་གཞུང་།  རྗེ་བཙུན་བྱམས་མགོན་གྱི་བསྟན་བཅོས་མངོན་རྟོགས་རྒྱན།  སློབ་དཔོན་སེང་བཟང་གི་འགྲེལ་ཆུང་དོན་གསལ།  བོད་གཞུང་།  ཉ་དབོན་ཀུན་དགའ་དཔལ་གྱི་ཕར་ཕྱིན་རྒྱས་འགྲེལ་བཤད་སྦྱར་ཡིད་ཀྱི་མུན་སེལ་སོགས།  
	དབུ་མ།  རྒྱ་གཞུང་།  རྗེ་བཙུན་བྱམས་མགོན་གྱི་བསྟན་བཅོས་རྒྱུད་བླ་མ།  ཀླུ་སྒྲུབ་ཀྱི་ཆོས་དབྱིངས་བསྟོད་པ།  བོད་གཞུང་  ཀུན་མཁྱེན་ཆེན་པོའི་རི་ཆོས་ངེས་དོན་རྒྱ་མཚོ།  ཏཱ་ར་ནཱ་ཐའི་ཐེག་མཆོག་ཤིན་ཏུ་རྒྱས་པའི་དབུ་མ་རྣམ་ངེས་སོགས།
	མཛོད།  རྒྱ་གཞུང་།  དབྱིག་གཉེན་གྱི་མཛོད་རྩ་བ།  བོད་གཞུང་།  རྗེ་མཆོག་གྲུབ་རྒྱ་མཚོའི་མཛོད་འགྲེལ་ཟླ་བའི་འོད་ཟེར་སོགས།
	འདུལ་བ།  རྒྱ་གཞུང་།  ཡོན་ཏན་འོད་ཀྱི་འདུལ་བ་མདོ་རྩ།  བོད་གཞུང་།  གཉག་ཕུ་བསོད་ནམས་བཟང་པོའི་འདུལ་བ་བདུད་རྩིའི་ཉིང་ཁུ་སོགས་སོ།།
	རྩ་འཛིན་ཡིག་ཆ་འདིར་སྐྱབས་མགོན་རྗེ་བཙུན་དམ་པའི་དབུས་ཇོ་ནང་མ་དགོན་གྱི་འབྲེལ་ཡོད་མི་སྣ་བཅུ་བཞིས་མཚན་རྟགས་བཀོད་གནང་འདུག 
	དགུང་གྲངས་བདུན་ཅུ་དོན་བརྒྱད་ལ་ཕེབས་པ་རབ་བྱུང་བཅུ་བདུན་པའི་ས་གླང་།  ཕྱི་ལོ་ ༢༠༠༩ ཟླ་ ༥ ཚེས་ཉིན།  རྗེ་བཙུན་རིན་པོ་ཆེས་སླར་ཡང་ཇོ་ནང་ཆོས་བརྒྱུད་ལ་རང་གཞུང་གི་ངོས་ནས་ཆོས་བརྒྱུད་སྤྱི་མཚུངས་ཀྱི་ཐོབ་ཐང་གནང་སྐྱོང་ཡོང་བ་ཞེས་མཚན་འཁོད་སྙན་ཞུ་ཐེངས་དྲུག་པ་དེ་དུས་ཀྱི་བཀའ་ཁྲི་ཟམ་གདོང་བླ་མར་ཕུལ་ཞིང་།  ངོ་བཤུས་སྐུ་སྒེར་ཡིག་ཚང་དང་།  སྤྱི་འཐུས་གཉིས་སུ་ཕུལ་གནང་མཛད་མོད།  བཀའ་ཤག་ནས་བཀའ་ལན་ཕྱིར་ཕེབས་ཡོད་མེད་ཀྱི་གནས་ཚུལ་གང་ཡང་མ་ཐོས།
	ཟམ་གདོང་བླ་མས།  ཕྱི་ལོ་ ༢༠༡༢ ཟླ་ ༩ ཚེས་ ༡༣ ཉིན།  ཝཱར་ཎ་བོད་ཀྱི་མཐོ་སློབ་ཁང་གི་ཨ་ཏི་ཤ་ཚོགས་ཁང་དུ་དབུ་མའི་ལྟ་གྲུབ་སྐོར་ལ་གཏམ་བཤད་36བྱེད་སྐབས།  “ཇོ་ནང་བའི་རྟག་བརྟན་ཐེར་ཟུག་གི་ལྟ་བ་ཡུ་མོ་བས་བདེ་གཤེགས་སྙིང་པོའི་མདོ་ལ་བརྟེན་ནས་གསར་དུ་བརྩམས་པ་ལས།  ཀུན་མཁྱེན་ཏཱ་ར་ནཱ་ཐས་གསར་དུ་ཕྱེས་པ་མ་རེད།  དེ་རྒྱ་གར་མཁས་པའི་གཞུང་ན་མེད། དེ་ལྟ་བ་བཀའ་བཏགས་ཀྱི་ཕྱག་རྒྱ་དང་འགལ་བ་རེད་”ཅེས་ས་སྒྲོག་གནམ་སྒྲོག་བྱས་ཡོད་མོད།  དེ་ནི་ཁོ་རང་གི་སློབ་མ་གཤམ་གྱི་ལས་ཀ་བྱེད་མཁན་ཁ་ཤས་དང་།  རྒྱ་གར་གྲོང་གསེབ་པ་འགའ་རེས་མཁས་དབང་གི་མིང་སྐམ་ཞིག་བཏགས་དུས།  ཁོ་རང་གིས་ཀྱང་དེ་ལྟར་ངོས་ལེན་བྱས་པ་ཙམ་ལས།  དོན་ལ་དཔལ་རྒྱལ་བ་ཇོ་ནང་པའི་ཡང་དག་པའི་ལྟ་བའི་གནད་ཤེས་པ་ལྟ་ཅི།  ཐ་ན་བཅོམ་ལྡན་འདས་ཐམས་ཅད་མཁྱེན་པར་གྱུར་པ།  དཔང་དུ་གྱུར་པ།  ཚད་མར་གྱུར་པའི་གསུང་རབ་རྣམ་དག་བཀའ་འཁོར་ལོ་ཐ་མའི་ངེས་དོན་མདོ་སྡེ་ཁག་དང་།  དུས་འཁོར་སོགས་སྔགས་རྒྱུད་རྣམས་དང་།  ལྷག་པར་འཕགས་པ་རྔ་བོ་ཆེའི་མདོ།  དེ་བཞིན་གཤེགས་པའི་སྙིང་པོའི་མདོ།  དེ་དག་གི་དགོངས་འགྲེལ་དྲི་མ་མེད་པའི་བསྟན་བཅོས་ཚད་མར་གྱུར་པ་ཐེག་པ་ཆེན་པོ་རྒྱུད་བླ་མ་སོགས་ངེས་དོན་མཐར་ཐུག་གཞན་སྟོང་དབུ་མ་ཆེན་པོ་གསལ་བར་སྟོན་པའི་མདོ་རྒྱུད་ཚད་ལྡན་རྣམས་ལ་མིག་ཤར་ཙམ་ཡང་མ་མྱོང་བའི་སྐལ་བ་ངན་པའི་འབྲས་རྟགས་སུ་ཟད་དེ།  མདོ་རྒྱུད་དགོངས་འགྲེལ་དེ་དག་ལས།  དོན་དམ་ཆོས་སྐུ་རྟག་ཅིང་བརྟན་པ་ཆོས་ཉིད་ལྷུན་གྲུབ་ཡིན་པའི་སྒྲུབ་བྱེད་དུ།  རྟག་པ།  བརྟན་པ།  ཐེར་ཟུག་པ།  མི་གཡོ་བ།  མི་འགྱུར་བ།  གཡུང་དྲུང་ཞེས་ཡང་ནས་ཡང་དུ་གསུངས་པ་ལས།  སྟོང་ཉིད་སྒྲུབ་པ་རང་དབང་བའི་བདེན་གྲུབ་དང་།  རྟག་གཅིག་རང་དབང་ཅན་གྱི་བདག་ཡོད་པར་ནམ་ཡང་གསུངས་མེད་ལ།  ཇོ་ནང་པས་ཀྱང་དེ་ལས་ལྷག་པའི་རྟག་བརྟན་ཞིག་མི་བཞེད།  འདི་རྒྱལ་བ་སྲས་བཅས་ཀྱིས་བཞེད་པའི་རྟག་བརྟན་གྱི་ལྟ་བ་རེད།  ཉན་རང་ཐེག་པའི་ས་གཞི་ཁོད་སྙོམ་ས་ནས་ཐེག་ཆེན་ངེས་དོན་དབུ་མ་ཆེན་པོའི་ལྟ་བའི་རྡེའུ་འབུར་དུ་ཐོན་པ་ཨེ་མ་ཧོ།  ངོ་མཚར་ཆེ།  ཇི་སྐད་དུ།  དཔལ་ཆོས་ཀྱི་གྲགས་པས།  
“གང་གི་རང་བཞིན་འཇིག་མེད་པ།།  
དེ་ལ་མཁས་རྣམས་རྟག་ཅེས་བརྗོད།།”  
ཅེས་གསུངས་པ་ལྟར་རེད།  
	དེ་བཞིན་དུ་ངེད་ཅག་ངེས་དོན་དབུ་མ་བའི་ལུགས་ལ།  འདུས་བྱས་ཀྱི་ཆོས་ཐམས་ཅད་སྟོང་ཞིང་བདག་མེད་པར་འདོད་པ་ཙམ་དུ་མ་ཟད། གཞི་གྲུབ་ན་སྟོང་ཉིད་ཀྱིས་ཁྱབ་པ་དམ་འཆའ་བ་ཡིན་ཏེ།  ཐེག་པ་ཆེན་པོ་མདོ་སྡེ་རྒྱན་ལས།  
“མེད་པའི་སྟོང་པ་ཉིད་ཤེས་ཤིང༌།།  
དེ་བཞིན་ཡོད་པའི་སྟོང་ཉིད་དང༌།།  
རང་བཞིན་སྟོང་པ་ཉིད་ཤེས་པས།།  
སྟོང་པ་ཤེས་པ་ཞེས་བརྗོད་དོ།།”  ཅེས་གསུངས་པའི་ཕྱིར་རོ།།  
	ད་དུང་ཟམ་གདོང་བས།  སངས་རྒྱས་པའི་ལུགས་ཀྱི་བདེན་གཉིས་ཀྱི་རྣམ་གཞག་དང་།  རྒྱལ་བ་ཇོ་ནང་བའི་གྲུབ་མཐའི་སྲོལ་འབྱེད་སུ་ཡིན།  ཐ་ན་ཇོ་ནང་ཀུན་མཁྱེན་ཟེར་བ་དེ་སུ་ཡིན་ཙམ་ཡང་མ་ཤེས་པའི་རྨོངས་བཤད་ཁོ་ན་བྱས་པ་ཡིན་ཏེ།  ཆོས་རྗེ་ཀུན་མཁྱེན་ཆེན་པོས་མཛད་པའི་གྲུབ་མཐའི་རྣམ་བཞག་དོན་གསལ་གྱི་འགྲེལ་པ་37ལས།  
“ཀུན་རྫོབ་བདེན་པ་རང་གིས་སྟོང་།།
དོན་དམ་བདེན་པ་གཞན་སྟོང་སྟེ།།
སྟོང་ཚུལ་དེ་ལྟར་མ་ཤེས་ན།།
རྒྱལ་བའི་བཀའ་ལ་རྨོངས་པ་ཡིན།།”  ཞེས་གསུངས་པ་ལྟར།  རྒྱལ་བའི་བཀའ་དང་བསྟན་བཅོས་ལ་ཤིན་ཏུ་རབ་ཏུ་ཀུན་ཏུ་རྨོངས་པའི་བླུན་གཏམ་ཁོ་ནར་ཟད་དོ།།  
	དེ་ལྟར་ཕྱི་ལོ་ ༡༩༩༨ ལོ་ནས་བཟུང་།  སྐྱབས་མགོན་རྗེ་བཙུན་དམ་པས་དབུས་ཇོ་ནང་གཞིས་བྱེས་གཉིས་ཀྱིས།  རང་གཞུང་ལ་རྒྱལ་བ་ཇོ་ནང་པར་བོད་ཀྱི་ཆོས་བརྒྱུད་སྤྱི་མཚུངས་ཀྱི་ཐོབ་དབང་གནང་རོགས་ཞེས་ཞུ་འབོད་བྱེད་བཞིན་པའི་སྐབས་ཏེ།  ཕྱི་ལོ་ ༢༠༠༧ ལོར་ག་ཟི་ཚེ་རིང་པོ་ཟེར་བ་ཞིག་གིས།  ས་སྐྱའི་སྤྱི་འཐུས་ཀྱི་མིང་ཐོག་ནས་ས་ཇོ་གཉིས་ཀྱི་སོ་ཐར་སྡོམ་རྒྱུན་གྱི་བརྒྱུད་རིམ་དང་།  ཆོས་སྐྱོང་རེ་གཉིས་གཅིག་པ་ཡིན་པ་རྒྱུ་མཚན་དུ་བྱས་ནས་ཇོ་ནང་ས་སྐྱའི་ཁོངས་རེད་ཅེས།  “གསལ་བར་བཤད་ན་བདེ་བླག་ཏུ་གྲུབ་པའི་གཏམ་ཨེ་མ་ཧོ་”ཟེར་བའི་དེབ་ཞིག་སྤྱི་ཚོགས་ཁྲོད་ཁྱབ་སྤེལ་བྱས་རྐྱེན།  རང་གཞུང་གིས་ཀྱང་དེ་ལ་ཁག་འཇོག་བྱས་ཏེ།  ཁྲིམས་ཐོག་ནས་ཇོ་ནང་བོད་ཀྱི་ཆོས་གྲལ་དུ་འཇོག་རྒྱུར་ནར་འགྱངས་བྱས་སྟབས།  ཁོ་བོ་བཅས་ཇོ་ནང་ཕྱོགས་ཀྱི་སྨྱུག་ཐོགས་པ་མི་ཉུང་བ་ཞིག་གིས་ཚགས་ཤོག་དང་དྲ་ཐོག་བརྒྱུད་རྒོལ་ལན་བྱེད་སྐབས།  རྗེ་བཙུན་རིན་པོ་ཆེ་མཆོག་གིས་ཀྱང་ཐུགས་ཁུར་དང་མཐུན་འགྱུར་རྒྱབ་སྐྱོར་བླ་མེད་གནང་།
	ཕྱི་ལོ་ ༢༠༠༩ ཟླ་ ༥ ཚེས་ ༡༣ ཉིན།  སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་གིས་བོད་གཞུང་ཆོས་རིག་ལས་ཁུངས་བརྒྱུད་༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱི་དྲུང་དུ་ཞུ་སྙན་ཞིག་ཕུལ་ཏེ།  ཇོ་ནང་མ་དགོན་གྱི་ལས་ཐོག་མཁན་པོ་ཆོས་ཀྱི་སྣང་བས་ཡང་ཡང་མཁན་ལས་ནས་དགོངས་ཁྲོལ་ཞུས་སྟབས།  དགེ་བཤེས་ཀུན་དགའ་རིན་ཆེན་རྒྱ་མཚོ་མཆོག་གྲྭ་མང་གི་ཐུགས་འདོད་བཞིན།  མཁན་གསར་དུ་བསྐོ་འཇོག་བཀའ་དྲིན་གནང་སྐྱོང་ཡོང་བ་ཞེས་གསོལ་འདེབས་ཞུས།  དཔལ་ལྡན་སྐུ་སྒེར་ཡིག་ཚང་ནས་ཆོས་རིག་ལས་ཁུངས་བརྒྱུད་ཕྱི་ལོ་ ༢༠༠༩ ཟླ་ ༥ ཚེས་ ༢༧ འཁོད་པའི་བཀའ་ཡིག་དམ་སྦྱར་མ་དང་།  ཆོས་རིག་ལས་ཁུངས་ནས་འཚམས་འདྲིའི་སྨོན་ཚིག་བཅས་ཕྱིར་ཕེབས་བཞིན།  བསེ་དགོན་ཕྱོགས་ལས་རྣམ་རྒྱལ་གླིང་གི་དགེ་བཤེས་ཀུན་དགའ་རིན་ཆེན་རྒྱ་མཚོ་མཆོག  ༧གོང་ས་༧སྐྱབས་མགོན་ཆེན་པོ་མཆོག་གི་སྐུའི་འཁྲུངས་སྐར་དུས་ཆེན་ཉིན།  ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་གི་མཁན་རབས་གཉིས་པར་མངའ་གསོལ་ཁྲི་སྟོན་རྟེན་འབྲེལ་མཛད་སྒོ་སྤེལ།  
 
 
༢༣ ༧རྒྱལ་བའི་ཞབས་བརྟན་དུ་རྣམ་དཀར་རྟེན་བཞེངས་མཛད་ཚུལ།  
 
 
	དགུང་གྲངས་བདུན་ཅུ་དོན་གཅིག་ལ་ཕེབས་པ་རབ་བྱུང་བཅུ་བདུན་པའི་ཆུ་རྟ།  ཕྱི་ལོ་ ༢༠༠༢ ལོར་༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱི་ཞབས་བརྟན་དང་སྐྱེ་འགྲོའི་བདེ་ཐབས་སུ་དགོངས་ཏེ།  དཔལ་མཆོག་དུས་ཀྱི་འཁོར་ལོའི་སྐུ་བརྙན་སོགས་གསར་བཞེངས་མཛད་ཚུལ་ནི།  ཇི་སྐད་དུ།  དེ་བཞིན་གཤེགས་པའི་གཟུགས་བརྙན་བཞག་པའི་ཕན་ཡོན་བརྗོད་པའི་མདོ་38ལས།  “བཙུན་པ་བཅོམ་ལྡན་འདས་དེ་བཞིན་གཤེགས་པའི་གཟུགས་བརྙན་བགྱིད་པའི་གང་ཟག་སྦྱིན་པ་པོ་ལ་ཕན་ཡོན་ཇི་ཙམ་ཞིག་མཆིས་པར་རིག་པར་བགྱི། བཀའ་སྩལ་པ།  དགེ་སློང་དག་སྐྱེ་བོ་མང་པོ་ལ་ཕན་པ་དང་།  སྐྱེ་བོ་མང་པོ་ལ་བདེ་བ་དང་སྙིང་བརྩེ་བ་དང་།  ལྷ་དང་མི་རྣམས་ལ་ཕན་པ་དང་བདེ་བའི་ཕྱིར་ཞུས་ཏེ།  ཁྱེད་གང་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་ལ་དོན་དེ་ཉིད་ཞུ་བར་སེམས་པ་ལེགས་སོ་ལེགས་སོ།།  དགེ་སློང་དག་དེའི་ཕྱིར་ལེགས་པར་རབ་ཏུ་ཉོན་ལ་ཡིད་ལ་ཟུངས་ཤིག་དང་བསྟན་པར་བྱའོ།།  དགེ་སློང་དག་དེ་བཞིན་གཤེགས་པའི་གཟུགས་བརྙན་བྱེད་པའི་གང་ཟག་སྦྱིན་པ་པོ་ལ་ཕན་ཡོན་འདི་ལྔ་ཡོད་དེ།”  ཞེས་རྒྱས་པར་བཀའ་བསྩལ་བ་དང་།  
	དེ་བཞིན་དུ་དམ་ཆོས་པདྨ་དཀར་པོའི་མདོ་39ལས།  “གང་གིས་མཆོད་རྟེན་རྡོ་ལས་བྱས་པ་དང་། །གང་གིས་ཨ་ག་རུ་དང་ཙན་དན་ནམ། །གང་གིས་ཐང་ཤིང་མཆོད་རྟེན་བྱས་པ་དང་། །ལ་ལས་ཤིང་མང་གཞན་ལས་བྱས་པ་དང་། །ས་དང་སོ་ཕག་ལས་ནི་བརྩིགས་པ་ཡི། །རྒྱལ་བའི་མཆོད་རྟེན་དགའ་ཞིང་བྱས་པ་དང་། །དེ་ཕྱིར་ས་རྡུལ་ཕུང་པོ་དག་ལས་ཀྱང་། །མྱ་ངན་དགོན་པ་དག་ཏུ་བྱས་པ་དང་། །བྱིས་པ་རྩེད་མོར་དེ་དང་དེ་དག་ཏུ། །གང་གིས་རྒྱལ་བ་དེ་ཕྱིར་མཆོད་རྟེན་དག །བྱེ་མ་ལས་ནི་ཕུང་པོ་བྱས་པ་ཡང་། །དེ་རྣམས་ཀྱིས་ཀྱང་བྱང་ཆུབ་ཐོབ་པར་འགྱུར། །ལ་ལས་དེ་བཞིན་རིན་ཆེན་གཟུགས་བྱས་པ། །སུམ་ཅུ་རྩ་གཉིས་མཚན་དང་ལྡན་པའི་གཟུགས། །གང་གིས་དེ་ཕྱིར་བྱས་པ་དེ་དག་ཀྱང་། །དེ་དག་ཐམས་ཅད་བྱང་ཆུབ་ཐོབ་པར་འགྱུར། །ལ་ལས་དེར་ནི་རིན་ཆེན་སྣ་བདུན་དང་། །ལ་ལས་དེ་བཞིན་ཟངས་དང་ཁར་བ་ལས། །བདེ་བར་གཤེགས་པ་རྣམས་ཀྱི་གཟུགས་བྱས་པ། །དེ་དག་ཐམས་ཅད་བྱང་ཆུབ་ཐོབ་པར་འགྱུར། །རོ་ཉེ་དང་ནི་ལྕགས་སམ་ས་ཡང་རུང་། །བདེ་བར་གཤེགས་པ་རྣམས་ཀྱི་གཟུགས་བྱས་ཏེ། །བལྟ་ན་སྡུག་པ་འཇིམ་པའི་ལས་བྱེད་བཅུག །དེ་དག་ཐམས་ཅད་བྱང་ཆུབ་ཐོབ་པར་འགྱུར། །གང་གིས་རྩིག་ངོས་གཟུགས་ཀྱི་རི་མོ་དག །བསོད་ནམས་བརྒྱ་མཚན་ཡོངས་སུ་རྫོགས་པའི་སྐུ། །བདག་གིས་བྲིས་སམ་འདྲི་རུ་བཅུག་ཀྱང་རུང་། །དེ་དག་ཐམས་ཅད་བྱང་ཆུབ་ཐོབ་པར་འགྱུར།།”  ཞེས་རྒྱ་ཆེར་གསུངས་པ་དང་།  
	དེ་དང་མཚུངས་པར་ཞང་སྟོན་བསོད་ནམས་གྲགས་པས་མཛད་པའི་ཆོས་རྗེ་ཐམས་ཅད་མཁྱེན་པའི་བསྟོད་པ་ཁྱད་འཕགས་40ལས།  “ཁ་ཅིག་དགེ་བ་རྗེས་ཅན་དག །བྱས་ན་སྡིག་རྐྱེན་འགྱུར་རོ་ཞེས། །མཆོད་རྟེན་སྐུ་གཟུགས་བཞེངས་ལ་སོགས། །བསོད་ནམས་ཆེན་པོའི་རྒྱུ་དག་འགོག །ཁྱེད་ནི་རང་དང་གཞན་དག་གིས། །བསོད་ནམས་རྒྱ་ཆེན་འཐོབ་པའི་རྒྱུ། །མཆོད་རྟེན་ལ་སོགས་ཁྱད་འཕགས་རྣམས། །བཞེངས་ཤིང་གཞན་ལའང་བསྐུལ་བར་མཛད། །”  ཅེས་གསུངས་པ་ལྟར།  ༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱི་བཀའ་ཁྲོལ་འོག  ༧གོང་ས་མཆོག་གི་སྐུ་ཚེ་ཞབས་པད་བརྟན་ཅིང་།  རླབས་ཆེན་ཐུགས་ཀྱི་བཞེད་དགོངས་ལྷུན་གྱིས་འགྲུབ་ཆེད་དང་།  འབྲེལ་ཐོགས་མཆོག་དམན་ཐམས་ཅད་རིང་མིན་སྐུ་བཞིའི་རྒྱལ་སར་བདེ་བླག་ཏུ་བགྲོད་ཆེད།  སྐུ་རྒྱུ་གསེར་ཟངས་ལས་གྲུབ་པའི་དཔལ་མཆོག་དུས་ཀྱི་འཁོར་ལོ་ཡབ་ཡུམ་གྱི་སྐུ་བརྙན་བཞིན་ལེགས་མཐོ་ཚད་ཁྲུ་བདུན་ཡོད་པ།  ཡབ་ཀྱི་དབུ་གཙུག་ཏུ་གསེར་ནག་འབའ་ཞིག་ལས་གྲུབ་པའི་རྡོ་རྗེ་རྒྱ་གྲམ།  ཕྱག་མཚན་དུ་གཡང་ཊིའི་ཕྲེང་བ།  སྣ་ཚོགས་ཡུམ་གྱི་མགུལ་རྒྱན་གཟི་དང་བྱུ་རུ།  ཕྱག་གདུབ་ཆུ་ཚོད་འཁོར་ལོ་རྡོ་རྗེ་ཕ་ལམ་དངོས་ཀྱི་འཕྲ་རྒྱན་ཅན།  མདུན་དུ་དངུལ་དཀར་སྲང་ཉིས་བརྒྱ་ལས་གྲུབ་པའི་མཎྜལ་བཀྲ་ཤིས་རྫས་རྟགས་བརྒྱད་ཀྱིས་མཚན་པ་སྟེགས་དང་བཅས་པ།  དངུལ་དཀར་སྲང་བརྒྱ་དང་ལྔ་བཅུ་ལྷག་གི་ཏིང་ཕོར་བདུན་ཚར་བཅས་མདོར་ན་ཧིན་སྒོར་འབུམ་ཉེར་བདུན་ལྷག་གི་རྒྱུ་ཡོན་སྦྱར་དེ་བཞེངས་སྐྲུན་ལེགས་གྲུབ་མཛད་བསྟུན།  ༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་སུ་ཞབས་བརྟན་དུ་ཕུལ་བ།  ༧གོང་ས་མཆོག་གིས་དུས་འཁོར་ལྷ་ཁང་དུ་བཞུགས་སུ་གསོལ་ཞིང་།  རབ་གནས་མཛད་སྒོར་དངོས་སུ་ཆེད་ཕེབས་མཛད་དེ།  ཐུགས་དགྱེས་མཉེས་ཆེན་པོས་ཞིབ་གཟིགས་དང་རབ་གནས་བྱིན་འབེབ་ཀྱིས་དམ་ཡེ་དབྱེར་མེད་དུ་མཛད།  ད་ལྟའི་ཆར་བཞུགས་སྒར་རྡ་རམ་ས་ལའི་དུས་འཁོར་ལྷ་ཁང་གི་རྟེན་གྱི་གཙོ་བོར་བཞུགས་ཡོད།  
	དེ་བཞིན་ཕྱི་ལོ་ ༡༩༩༨ ལོར་རྟག་བརྟན་བླ་བྲང་གི་ཚོམས་ཆེན་དུ་གསེར་ཟངས་ལས་གྲུབ་པའི་མ་ཅིག་ལབ་ཀྱི་སྒྲོན་མ་མི་ཚད་ཙམ་དང་།  རྗེ་ཙོང་ཁ་བ་ཆེན་པོའི་སྐུ་བརྙན་སོགས་སྐུ་གསུང་ཐུགས་རྟེན་ཆེས་མང་པོ་ཡང་གསར་བཞེངས་མཛད།  ཡང་ཕྱི་ལོ་ ༢༠༠༩ ལོར་སིམ་ལ་ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་གི་དུས་འཁོར་སྒྲུབ་ཁང་དུ།  ཟངས་རག་ལས་གྲུབ་པའི་དུས་འཁོར་ལྷན་སྐྱེས་བྱོན་ལེགས་ཐོག་ཚད་མ་རྒྱབ་ཡོལ་ན་བཟའ་ཕྲ་རྒྱན་སོགས་ཆ་འགྲིག་གསར་བཞེངས་མཛད་དེ།  དུས་འཁོར་སྦྱོར་དྲུག་སྒྲུབ་ཁང་གི་རྟེན་གྱི་གཙོ་བོར་བཞུགས་སུ་གསོལ།  
	གོང་གི་དུས་འཁོར་ཡབ་ཡུམ་གྱི་སྐུ་བརྙན་དེའི་ཐད་ཕྱི་ལོ་ ༢༠༡༡ ཟླ་ ༦ པའི་ཚེས་ ༢༩ ཉིན།  མཁྱེན་ཡངས་བློ་བཟང་ཡེ་ཤེས་ཞུ་བ་ཞིག་གིས།  ལུང་རིགས་རྣམ་དག་གི་སྒོ་ནས་དུས་འཁོར་སྐུ་བརྙན་གྱི་དཔུང་བ་ཉེར་བཞི་བྱས་པ་མ་དག་ཚུལ་གྱི་རྩོམ་ཡིག་ཞིག་41སྤེལ་ཏེ།  བགྲོ་གླེང་ཤུགས་ཆེན་བྱུང་ཡོད།  དུས་འཁོར་གྱི་སྐུའི་དཔུང་བ་བཅུ་གཉིས་ཡིན་པ་ཉེར་བཞིར་བཟོས་པ་མ་དག་པ་ཐུགས་ཤིན་ཏུ་མད་ཀྱང་། དེ་ནི་སྐུ་བརྙན་བཀོད་འདོམས་པ་དང་།  ལྷ་བཟོར་ཐད་ཀར་འགན་ཡོད་པ་ཞིག་ལས།  རྒྱུ་སྦྱོར་བ་སྐྱབས་མགོན་ཁལ་ཁ་རྗེ་བཙུན་དམ་པར་འབྲེལ་བ་མེད་ཅིང་། དེ་མཚུངས་དུས་འཁོར་ལྷ་ཁང་ནང་གི་དུས་འཁོར་གྱང་ཐང་དེ་ཡང་དེ་བཞིན་བྲིས་འདུག་པ་མཁྱེན་ཆུབ་གནང་གལ།  
	དེ་བཞིན་ཕྱི་ལོ་ ༢༠༠༩ ལོར་ཟླ་ཚེས་མི་དྲན་མོད།  རྗེ་བཙུན་རིན་པོ་ཆེས་གཟིམ་ལམ་དུ་སྲོང་བཙན་སྒམ་པོ་ཕེབས་ནས།  ཁོང་གི་སྐུ་བརྙན་དཀར་པོ་རེ་ལྷ་ཁང་དཀར་པོ་རེ་རེའི་ནང་དུ་བཞེངས་ནས་ཞལ་བོད་ཕྱོགས་སུ་བསྟན་ཏེ་བཞག་ན་བོད་ཀྱི་བསྟན་སྲིད་རྒྱས་ཞེས་གསུངས་པ་ལྟར།  དེ་དུས་ཀྱི་སིམ་ལ་ཇོ་ནང་དགོན་པའི་དངུལ་གཉེར་ཀུན་དགའ་གནས་ལོ་རྒྱ་གར་རྒྱལ་ས་ལྡི་ལིར་ཆེད་མངགས་གནང་ནས།  རྡོ་ཀ་མ་རུ་པས་སྲོང་བཙན་སྒམ་པོའི་སྐུ་བརྙན་དཀར་པོ་གཉིས་གསར་བཞེངས་ཞུས་ཏེ།  གཅིག་རྟག་བརྟན་བླ་བྲང་དང་།  གཅིག་ཇོ་ནང་མ་དགོན་གྱི་དཔེ་མཛོད་ཁང་དུ་ཞལ་བོད་ཕྱོགས་སུ་ཕྱོགས་ནས་བཞུགས་ཡོད་ཚུལ་མཁན་ཟུར་ཆོས་ཀྱི་སྣང་བས་གསུངས།  
	འདི་ལ་བཤད་ཚུལ་མི་འདྲ་བ་ཞིག་ནི།  འགའ་ཤས་ཀྱིས་༧གོང་ས་༧སྐྱབས་མགོན་ཆེན་པོ་མཆོག་གིས་ཐུགས་བཀོད་ཕེབས་པ་ལྟར།  རྗེ་བཙུན་རིན་པོ་ཆེས་བཞེངས་པ་རེད་ཅེས་གསུངས་མོད།  འོད་ཟེར་རིན་པོ་ཆེས་གོང་ལྟར་གསུངས།  
	དེ་བཞིན་སོག་པོའི་དད་ལྡན་མི་མང་གི་མཆོད་ཡུལ་བསོད་ནམས་ཀྱི་ཞིང་སར་གསེར་ཟངས་འབའ་ཞིག་ལས་གྲུབ་པའི་དཔལ་གསང་བའི་བདག་པོ་ཕྱག་ན་རྡོ་རྗེ་དང་།  རྗེ་བཙུན་འཇམ་པའི་དབྱངས་ཀྱི་སྐུ་བརྙན་ཁྲུ་བཅུ་གཉིས་ཅན་རེ་གསར་བཞེངས་མཛད་ཚུལ་སོགས་འོག་ཏུ་འབྲི་བར་བྱའོ།།  
 
 
 
༢༤ སོག་ཡུལ་དུ་སླར་ཡང་ཕེབས་ཏེ་འགྲོ་དོན་བསྐྱངས་ཚུལ།  
 
 
	འཆར་ཅན་ལྟར་ལོ་རེར་གནས་ཆུང་དང་།  དགའ་གདོང་།  ཚེ་རིང་མ་བཅས་ཀྱི་སྐུ་རྟེན་རྣམས་རྟག་བརྟན་བླ་བྲང་དུ་གདན་དྲངས་ནས་ཆོས་སྐྱོང་སྐུ་ཕེབས་ཞུས་ཏེ་བཀའ་ལུང་ཞུ་སྲོལ་ཡོད་པ་ལྟར།  ཕྱི་ལོ་ ༢༠༠༨ ལོར་རྟག་བརྟན་བླ་བྲང་དུ་གནས་ཆུང་སྐུ་ཕེབས་མཛད་སྐབས།  “ཆེན་པོ་ཧོར་གྱི་ཡུལ་ལ་མགྱོགས་པོར་ཕེབས་ཐུབ་”ཅེས་སོགས་ལུང་བསྟན་གསལ་བོར་ཕེབས།  “འོན་ཀྱང་དེ་དུས་རིན་པོ་ཆེས་སོག་ཡུལ་དུ་ཕེབས་ཐུབ་མིན་ཞུས་ཡོད་མ་རེད་ལ།  སོག་ཡུལ་ལ་ཕེབས་རྒྱུའི་དགོངས་གཞི་ཙམ་ཡང་ཡོད་མ་རེད་”ཅེས་མཁའ་འགྲོ་འཇམ་དཔལ་ལྷ་མོ(Katya)ལགས་ཀྱིས་གསུངས།  
	དེ་ལྟར་གནས་ཆུང་གིས་བཀའ་ལུང་གསལ་ཕེབས་བཞིན།  ཕྱི་ལོ་ ༢༠༠༩ ལོའི་ཟླ་ ༥ པའི་ཚེས་ ༢༥ ཉིན།  སོག་པོའི་དམངས་གཙོ་ཚོགས་པར་འོས་བསྡུའི་རྒྱལ་ཁ་ཐོབ་སྟེ།  ད་ལྟའི་སྲིད་འཛིན་ཨེལ་བེག་རྡོ་རྗེ་(Tsakhiagiin Elbegdorj)སོག་པོའི་ལོ་རྒྱུས་ཁྲོད་ཀྱི་མང་མོས་འོས་བསྡུའི་ལམ་ནས་ཐོན་པའི་ཆེས་ཐོག་མའི་སྲིད་འཛིན་དུ་བཞེངས་རྗེས།  སྲིད་འཛིན་མཆོག་དང་།  ཕྱི་སྲིད་བཀའ་བློན་བྷ་ཏི་བོལ(Sukhbaatar Batbold)སོགས་ཆེས་མཐོའི་དཔོན་རིགས་ཁག་ཅིག་རྒྱ་གར་དུ་གཞུང་དོན་འཚམས་གཟིགས་ལ་ཕེབས་སྐབས།  རྒྱ་གར་རྒྱལ་ས་ལྡི་ལིར་ཡོད་པའི་སོག་པོའི་གཞུང་ཚབ་ཁང་བརྒྱུད་ནས་རྗེ་བཙུན་རིན་པོ་ཆེར་མཇལ་འཕྲད་ཡོང་བའི་སྙན་སེང་ཕུལ་བ་བཞིན།  རྗེ་བཙུན་རིན་པོ་ཆེའི་སྐུ་ཚབ་ཏུ་ཐུགས་སྲས་རིན་པོ་ཆེ་ལྡི་ལིར་ཆེད་གཏོང་མཛད་ཅིང་།  ཕྱི་སྲིད་བཀའ་བློན་སོགས་ལ་དངོས་མཇལ་ཞུས།  དེ་དུས་སོག་པོ་སྲིད་གཞུང་གི་མཚན་ཐོག་ནས་རྗེ་བཙུན་རིན་པོ་ཆེ་སོག་ཡུལ་དུ་གདན་འདྲེན་གསོལ་འདེབས་ཞུས་པ་བཞིན་ཐུགས་དགྱེས་ཚོར་ཆེན་པོས་ཞལ་བཞེས་མཛད།  
	དེ་རྗེས་སོག་པོའི་དགའ་ལྡན་དགོན་པའི་མཁན་རིན་པོ་ཆེ་ཆོས་རྒྱ་མཚོ་སོགས་ཀྱང་རྒྱ་གར་དུ་ཆེད་ཕེབས་ཀྱིས་སྐུ་མདུན་དུ་བཅར་ཏེ།  རྗེ་བཙུན་རིན་པོ་ཆེ་སོག་ཡུལ་དུ་ཕེབས་རྒྱུའི་གསོལ་འདེབས་ཞུས་མོད།  སྐྱབས་མགོན་རྗེ་བཙུན་རིན་པོ་ཆེས།  “ཡ་ཡ།”  གསུངས་པ་ཙམ་ལས་ཐུགས་དགྱེས་བརྩེའི་སྒོ་ནས་ཞལ་བཞེས་ཀྱི་རྣམ་པ་གསལ་བོ་གང་ཡང་གནང་མ་སོང་ཞེས་མཁའ་འགྲོ་འཇམ་དཔལ་ལྷ་མོ(Katya)ལགས་ཀྱིས་གསུངས། 
	སོག་པོའི་ད་ལྟའི་སྲིད་འཛིན་ཨེལ་བེག་རྡོ་རྗེ་(Tsakhiagiin Elbegdorj)ནི།  སོག་པོའི་མི་མང་གིས་དམངས་གཙོའི་འདེམས་བསྐོའི་ལམ་སྲོལ་ལྟར་ཐད་ཀར་བདམས་པའི་སྲིད་འཛིན་ཐོག་མ་ཡིན་ཞིང་།  ཁོང་གིས་ཕྱི་ལོ་ ༡༩༨༨ ལོར་སོག་པོའི་དམངས་གཙོ་ཚོགས་པ་གསར་འཛུགས་བྱས་ཏེ།  ཚོགས་གཙོའི་ཐུགས་འགན་བཞེས་ནས་སོག་པོ་དེང་རབས་དམངས་གཙོའི་ལམ་དུ་བསྐྱོད་རྒྱུར་སྐུལ་འདེད་དང་།  དེའི་ཆེད་ཕྱག་ལས་རྒྱ་ཆེན་གནང་མཐར།  ཕྱི་ལོ་ ༢༠༠༩  ལོར་ཁོང་གི་རླབས་ཆེན་རྨི་ལམ་དེ་མངོན་དུ་གྱུར་པ་རེད།  དེ་སྔོན་ཕྱི་ལོ་ ༡༩༩༩ ལོར་རྗེ་བཙུན་རིན་པོ་ཆེ་སོག་ཡུལ་དུ་ཐོག་མར་ཕེབས་སྐབས།  ཁོང་གིས་སོག་པོའི་རྒྱལ་ཡོངས་དམངས་གཙོ་ཚོགས་པའི་ཚོགས་གཙོའི་མཚན་ཐོག་ནས་མཇལ་འཕྲད་ཞུས་པ་མ་ཟད།  རིན་པོ་ཆེའི་མདུན་ནས་དབང་བཀའ་ཆོས་དུ་མ་གསན་ཏེ་རྩ་བའི་བླ་མར་བཀུར་གནང་མཛད་པ་རེད།  
	དགུང་གྲངས་དོན་བརྒྱད་ལ་ཕེབས་པ་ཆུ་གླང་།  ཕྱི་ལོ་ ༢༠༠༩ ལོའི་ཟླ་ ༡༠ ཚེས་ ༢༥ ཉིན།  གོང་དུ་ཞུས་མ་ཐག་པ་ལྟར།  སོག་པོའི་སྲིད་འཛིན་གྱིས་དབུས་ཆེས་མཐོའི་དཔོན་རིགས་ཁག་དང་།  དགའ་ལྡན་དགོན་པ་སོགས་དགོན་སྡེ་རྣམས།  དེ་བཞིན་ཚོགས་སྡེ་ཁག  ལྷག་པར་དུ་རིང་ནས་དམ་ཚིག་དང་སྨོན་ལམ་གྱིས་འབྲེལ་བའི་དད་ལྡན་མི་མང་བཅས་ཀྱིས་གདན་ཞུའི་གསོལ་འདེབས་རིམ་འབྱོར་ལྟར།  སྐུ་སྲས་ཆོས་འཕེལ་ཡོན་ཏན་དང་།  གསོལ་དཔོན་འཇམ་དཔལ་དབང་མོ།  མཁའ་འགྲོ་འཇམ་དཔལ་ལྷ་མོ(Katya)།  སྲས་གཞོན་འཇམ་དཔལ་སྲི་གཅོད་བཅས་སྐུ་འཁོར་ལྷན་རྒྱས་རྒྱ་གར་རྒྱལ་ས་ལྡི་ལི་ནས་མཁའ་ལམ་བརྒྱུད་ལྷོ་ཀོ་རི་ཡའི་(South Korea)རྒྱལ་ས་སོལ་གྲོང་ཁྱེར་(Seoul Ciry)གྱི་རྒྱལ་སྤྱིའི་གནམ་ཐང་(Incheon International Airport)དུ་འབྱོར་མཚམས།  དགའ་ལྡན་དགོན་པའི་མཁན་པོ་གཞོན་པ་སྣང་མཛད་རྡོ་རྗེ་དང་།  དྲུང་ཡིག་བློ་བཟང་རྒྱ་མཚོ།  ཨ་མངྒ་ལམ།  ཀོ་རི་ཡའི་སོག་པོའི་གཞུང་ཚབ་ཆེན་མོས་དབུས་འབྲེལ་ཡོད་མི་སྣས་ཕེབས་བསུ་བཅས་གནམ་གྲུ་གཉིས་པར་བཞུགས་ཏེ།  སོག་པོའི་རྒྱལ་ས་ཨུ་ལན་དཔའ་ཐུལ་གྱི་ཇིང་གུར་རྒྱལ་སྤྱིའི་གནམ་ཐང་(Chinggis Khaan International Airpor)དུ་འབྱོར་མཚམས།  གཞུང་འབྲེལ་གནད་ཡོད་མི་སྣ་དང་།  སོག་པོའི་དགའ་ལྡན་དགོན་པའི་མཁན་པོ་ཆོས་རྒྱ་མཚོ།  ཛ་ཡ་པཎྚི་ཏའི་ཡང་སྤྲུལ་སོགས་རྒྱལ་སའི་ཉེ་འཁོར་གྱི་དགོན་སྡེ་ཁག་གི་མཁན་པོ་དང་།  དད་ལྡན་མི་མང་གིས་དགའ་དད་སྤྲོ་གསུམ་གྱི་ཕེབས་བསུའི་མཇལ་དར་དང་།  སྤོས་རོལ།  མེ་ཏོག་གི་མཆོད་སྤྲིན་བསྟར་བའི་ཁྲོད་དགའ་ལྡན་དགོན་པའི་གཟིམ་ཆུང་དུ་གདན་འདྲེན་ཞུས།  སོག་པོའི་ལུགས་སྲོལ་ལྟར་གྱི་ཆེས་མཐོའི་དམིགས་བསལ་རྟེན་འབྲེལ་སྡེར་ཁ་བསྒྲིགས་ཤིང་།  ཕེབས་བསུའི་མཛད་སྒོ་དབུ་འཛུགས་བྱེད་སྐབས།  གློ་བུར་དུ་གློག་ཆད་ནས་མུན་ནག་ཆགས་པས།  ཕེབས་བསུའི་མཛད་སྒོ་ཇི་བཞིན་སྤེལ་མ་ཐུབ་པ་དེ་ཡང་སྤྱིར་བཏང་གནམ་གཤིས་ཀྱི་དབང་དང་།  སོག་ཡུལ་ལ་གློག་གི་ནུས་ཤུགས་ཚད་ལྡན་མེད་པའི་རྐྱེན་གྱིས་ཡིན་ཟེར་དགོས་མོད།  གཅིག་བྱས་ན་རྟགས་མཚན་གཞན་པ་ཞིག་ཀྱང་ཡིན་སྲིད།  
	གང་ལྟར་ཚེས་ ༢༩ ཉིན་དགའ་ལྡན་དགོན་པའི་རྟེན་གཙོ་སྤྱན་རས་གཟིགས་ཀྱི་ལྷ་ཁང་དུ་སྐྱབས་མགོན་རྗེ་བཙུན་དམ་པ་སྐུ་ཕྲེང་བརྒྱད་པས་བཞེངས་གནང་མཛད་པའི་སྤྱན་རས་གཟིགས་མིག་འབྱེད་ཀྱི་སྐུ་བརྙན་བྱིན་ལྡན་དང་།  རྡོ་རྗེ་འཆང་ལྷ་ཁང་གི་རྟེན་གཙོ་རྗེ་བཙུན་དམ་པ་སྐུ་ཕྲེང་དང་པོས་ཕྱག་བཟོ་མཛད་པ་རྒྱལ་བ་རྡོ་རྗེ་འཆང་སོགས་ལ་མཆོད་མཇལ་ལེགས་པར་གྲུབ་རྗེས།  དགའ་ལྡན་ཚོགས་ཆེན་འདུ་ཁང་དུ་ཕེབས་ནས་བླ་སྤྲུལ་ཆེ་ཁག་དང་།  རྒྱལ་སའི་དགོན་སྡེ་ཡོངས་ཀྱི་མཁན་བླ་འདུས་སྡེ་མི་མང་དང་བཅས་པར་དམིགས་བརྩེ་མ་དང་།  མ་ཎི་ཡིག་དྲུག  ཨ་ར་པ་ཙ་བཅས་ཀྱི་བཟླས་ལུང་དང་འབྲེལ་རྗེ་བཙུན་དམ་པ་སྐུ་ཕྲེང་རིམ་བྱོན་གྱི་མཛད་རྣམ་དང་།  སོག་ཡུལ་དུ་དར་བའི་ཆོས་བརྒྱུད་ཁག་གི་བྱུང་བ།  ཆོས་ཀྱི་གཙོ་བོ་བློ་ལྡོག་རྣམ་བཞིར་བློ་ཇི་ལྟར་སྦྱོང་བའི་རིམ་པ་ནས་བརྩམས་ཏེ།  བླང་དོར་བཀའ་སློབ་རྒྱས་པར་བསྩལ།  
	ཟླ་ ༡༡ ཚེས་ ༡ ཉིན་གྱི་སྔ་དྲོར་ཡིད་དགའ་ཆོས་འཛིན་གླིང་གྲྭ་ཚང་42དུ་སོག་པོའི་རྒྱལ་སའི་དགོན་སྡེ་ཡོངས་ཀྱི་མཁན་བླ་ཆེ་ཁག་དང་།  གྲྭ་མང་།  དད་ལྡན་མང་ཚོགས་བཅས་པར་དགའ་ལྡན་ལྷ་བརྒྱ་མ་དང་།  དམིགས་བརྩེ་མ།  མ་ཎི་བཅས་ཀྱི་ལྗགས་ལུང་།  སྙན་བརྒྱུད་བླ་མའི་རྣལ་འབྱོར་དགའ་ལྡན་ལྷ་བརྒྱ་མ་དང་།  དམིགས་བརྩེ་མའི་བརྒྱུད་པ་རྒྱལ་བ་དབེན་ས་བ་ནས་བརྒྱུད་ཚུལ་སོགས་ལོ་རྒྱུས་ནས་བཟུང་སྟེ།  ཕན་ཡོན་གྱི་བར་དང་།  དེ་བས་ཀྱང་ལམ་གྱི་གཙོ་བོ་རྣམ་གསུམ་སྟེ།  ངེས་འབྱུང་།  བྱང་ཆུབ་ཀྱི་སེམས།  ཡང་དག་པའི་ལྟ་བ་གསུམ་ཉིན་རེའི་འཚོ་བ་དངོས་དང་སྦྱར་དེ་ཉམས་སུ་ལེན་ཚུལ་ཞིབ་ཅིང་རྒྱས་པར་བསྩལ།  
	དེ་རྗེས་རྒྱལ་སའི་དགོན་སྡེ་ཡོངས་ཀྱི་མཁན་བླ་སྤྲུལ་ལྷན་རྒྱས་སྐུ་དྲུང་དུ་བཅར་བར་བསྟན་པའི་རྩ་བ་འདུལ་བའི་གལ་ཆེའི་རང་བཞིན་ལས་བརྩམས་ཏེ།  དགོན་སྡེ་ཁག་གིས་ལྷ་ཁང་དང་འདུ་ཁང་རྒྱ་བསྐྱེད་ལ་ཧུར་བརྩོན་གནང་རྒྱུ་རེ་ཞིག་བཞག་ནས།  གཙོ་བོ་དགོན་སྡེ་ཁག་ཏུ་འདུལ་བ་གཞི་གསུམ་གྱི་ཕྱག་ལེན་གཙང་མ་གཞིར་བཟུང་ཐོག  ཐོས་བསམ་སྒོམ་གསུམ་ལ་བརྩོན་ན།  ད་གཟོད་རྒྱལ་བསྟན་དར་ཞིང་འགྲོ་ཀུན་བདེ་བའི་རྒྱུ་རུ་འགྱུར་ངེས་ཞེས་བླང་དོར་ལམ་སྟོན་གྱི་བཀའ་སློབ་ཟབ་རྒྱས་གནང་།  
	ཉིན་གུང་ཙམ་ལ་རྒྱལ་སའི་མདུན་རི་ཡོངས་གྲགས་སུ་དུང་སྐྱོང་དཀར་པོའམ་རྗེ་བཙུན་དམ་པའི་བླ་རིར་43གྲགས་པ་དེར་སྤྲོ་བསང་དུ་ཕེབས་ཏེ་རི་གཟིགས་དང་།  མཉྫུ་ཤྲཱི་བླ་མའི་དགོན་པ་44དམར་ལུགས་པས་རྩ་གཏོར་བཏང་བའི་ཤུལ་དང་།  དགའ་ལྡན་དགོན་པའི་ནཱ་ལེན་དྲའི་དགོན་སར་བྱིན་འབེབ་རབ་གནས་མཛད་ཞོར་དུ།  དེ་སྔོན་ཕྱི་ལོ་ ༢༠༠༨ ལོར་མངའ་སྡེའི་(Tuv aimag Province) གྲོང་བརྡལ་(Sergelen)གྱི་མགོ་གཙོ་སྐུ་ཞབས་སྨན་སྡེ་སུ་ཁན་(Mendsaikhan)ལགས་རྒྱ་གར་དུ་ཆེད་ཕེབས་ཀྱིས།  རྗེ་བཙུན་རིན་པོ་ཆེར་ཕུལ་བའི་དགོན་ས་དེར་དངོས་སུ་ཕེབས་ཏེ།  རབ་གནས་དང་བྱིན་འབེབ་མཛད་ཚུལ་ལས་འཕྲོས་པའི་གཏམ་འགའ་ཞིག  དེ་དུས་རྗེ་བཙུན་རིན་པོ་ཆེའི་ཆིབས་ཞབས་སུ་ཡོད་པ་ཨ་ཁུ་ཀུན་དགའ་དོན་གྲུབ་ལགས་ཀྱིས།  “ཕྱི་ལོ་ ༢༠༠༨ ལོར་རྫོང་དཔོན་སྐུ་ཞབས་སྨན་སྡེ་སུ་ཁན(Mendsaikhan)རྒྱ་གར་དུ་ཕེབས་ནས་རྗེ་བཙུན་རིན་པོ་ཆེར་བརྟན་བཞུགས་ཕུལ་སྐབས།  སོག་ཡུལ་རྒྱལ་སའི་ཉེ་འཁོར་མཉྫུ་ཤྲཱི་དགོན་ཤུལ་གྱི་མར་གཤམ་གྱི་ལུང་མདོ་ནས་དགོན་ས་ཞིག་ཕུལ་བ་རིན་པོ་ཆེས་རྟེན་འབྲེལ་ཡག་པོ་བྱུང་ཞེས་དགྱེས་བཞེས་མཛད།
	དེའི་དབྱར་ཁར་རྗེ་བཙུན་རིན་པོ་ཆེས།  ཐུགས་སྲས་རིན་པོ་ཆེ་དང་ངེད་གཉིས་སོག་ཡུལ་དུ་ཆེད་མངགས་གནང་སྟེ།  དགོན་ས་རྩིས་ལེན་བྱེད་དགོས་ཞེས་བཀའ་ཕེབས་ལྟར་ཕྱིན་པ་ཡིན།  དེ་དུས་སྐུ་ཞབས་སྨན་སྡེ་སུ་ཁན(Mendsaikhan)ལགས་ཀྱིས།  མཉྫུ་ཤྲཱི་དགོན་པའི་ལུང་མདོ་ནས་ཕྱོགས་རེར་སྨིས་བརྒྱ་རེ་ཡོད་པའི་དགོན་ས་ཞིག་རིན་པོ་ཆེའི་མཚན་ཐོག་ཏུ་ཕུལ་མོད།  རྗེ་བཙུན་རིན་པོ་ཆེ་དང་།  ང་ཚོ་སུ་ལ་ཡང་སོག་པོའི་མི་སེར་གྱི་ཐོབ་ཐང་ཡིག་ཆ་མེད་སྟབས།  དགའ་ལྡན་དགོན་པའི་དཔེ་ཁྲིད་དགེ་རྒན་བརྩོན་འགྲུས་ལགས་ཀྱི་མཚན་ཐོག་ཏུ་ཡིག་ཆ་གཏན་འབེབ་ཀྱིས་རྩིས་ལེན་བྱས་པ་ཡིན།  
	ཕྱིར་སླེབས་རྗེས་རྗེ་བཙུན་རིན་པོ་ཆེར་ས་ཡིག་ཕུལ་སྐབས་ཁོང་གིས།  རྟེན་འབྲེལ་ཡག་པོ་བྱུང་། ད་ནས་བཟུང་སོག་ཡུལ་དུ་གནས་གཞི་ཞིག་ཡོད་པ་རེད་ཅེས་གསུངས་བྱུང་།  དེའི་ཕྱི་ལོར་རྗེ་བཙུན་རིན་པོ་ཆེ་དངོས་སུ་སླར་ཡང་སོག་ཡུལ་དུ་ཕེབས་ཐུབ་པ་བྱུང་བ་རེད།
	དེ་དུས་ཐེ་བོ་ཨ་མག(Tuv aimag)ནས་དགའ་ལྡན་དགོན་པར་ནཱ་ལེན་དྲའི་དགོན་ས་ཕུལ་བ་དེར་བྱིན་རླབས་རབ་གནས་ཆེད་གདན་ཞུས་ཆིབས་བསྒྱུར་མཛད་སྐབས།  གུས་པ་དང་།  ཀུན་དགའ་ཆོས་འཕེལ་རིན་པོ་ཆེ་གཉིས་ཆིབས་ཞབས་སུ་བཅར་བ་ཡིན།  ས་གཞིར་བྱིན་རླབས་གྲུབ་བསྟུན་མར་ཕེབས་ལམ་དུ་སྔར་རིན་པོ་ཆེར་ཕུལ་བའི་དགོན་ས་དེར་འཁྱུག་ཙམ་རིང་ཕེབས།  ཕྱག་ནས་གཏོར་ཏེ་བྱིན་རླབས་མཛད།  དེ་རྗེས་མངའ་སྡེ་གཞུང་གིས་དགོང་དྲོའི་གསོལ་ཚིགས་ཕུལ་སྐབས།  མངའ་སྡེའི་མགོ་དཔོན་དང་དགའ་ལྡན་དགོན་པའི་མཁན་པོ།  དྲུང་ཡིག་སོགས་གནད་ཡོད་མི་སྣ་མང་པོ་ཡོད།  དེ་དུས་རིན་པོ་ཆེས།  ཐུ་བོ་ཨ་མག(Tuv aimag)ནས་ང་ལ་དགོན་ས་དེ་ཕུལ་བ་དཔེ་མི་སྲིད་པའི་དགའ་བོ་བྱུང་ལ།  རྟེན་འབྲེལ་ཡང་ཡག་པོ་བྱུང་བས་བཀའ་དྲིན་ཆེ་ཞུ་བ་ཡིན།  འདིར་དམིགས་ཀྱིས་ཞུ་དགོས་པ་ཞིག་ལ།  དགོན་ས་དེའི་ཐོག་རྒྱ་གར་དུ་ཡོད་པའི་སིམ་ལ་དགོན་པར་སོག་པོའི་གྲྭ་རྒྱུན་སུམ་ཅུ་ལྷག་ཙམ་ཡོད།  དེ་རྣམས་ཀྱི་གནས་གཞི་དགོན་པ་ཞིག་རྩ་འཛུགས་བྱེད་དགོས།  དེར་བརྟེན་ངའི་སློབ་མའམ་ལས་བྱེད་པ་གང་བརྗོད་ཀྱང་ཆོག  ཨ་ཁུ་ཀུན་དགའ་ལགས་ཀྱིས་ཐུགས་འགན་བླངས་ནས་དགོན་པ་རྩ་འཛུགས་བྱེད་ཀྱི་རེད།  ཅེས་ང་ལ་ཕྱག་མཛུབ་བཙུགས་ཏེ་གསལ་བོར་གསུངས་སོང་།  
	ས་ཡིག་ད་ལྟ་ཡང་ང་ཚོའི་ལག་ཏུ་ཡོད།  ཡིན་ན་ཡང་དེ་དུས་གསོལ་ཚིགས་མ་གྲོལ་གོང་དགའ་ལྡན་དགོན་པའི་མཁན་པོ་དང་།  དྲུང་ཡིག་སོགས་གནད་ཡོད་རྣམས་ཀྱིས།  ཁྱེད་ཚོ་གཅིག་པོས་དེ་ལྟར་བྱས་ན་འགྲིག་གི་མ་རེད།  གལ་ཏེ་ཁྱེད་ཚོས་དགོན་པ་གསར་བཞེངས་གནང་རྒྱུ་ཡིན་ན།  ངེས་པར་དུ་དགའ་ལྡན་དགོན་པའི་སྟངས་འཛིན་གྱི་འོག་ཏུ་བསྡད་ནས་ང་ཚོས་མཉམ་འབྲེལ་ཐོག  དགོན་པ་བཞེངས་དགོས་ཚུལ་ནན་བཤད་གནང་སོང་།  
	ཉིན་ཤས་རྗེས་གུས་པ་དགའ་ལྡན་དགོན་པའི་དྲུང་ཡིག་བློ་བཟང་རྒྱ་མཚོ་ལགས་ཀྱི་དྲུང་དུ་བཅར་ཏེ།  ང་ལ་རྗེ་བཙུན་རིན་པོ་ཆེས་དགོན་པ་གསར་བཞེངས་བྱེད་དགོས་ཞེས་བཀའ་ཕེབས་པ་རེད།  ཡིན་ན་ཡང་ཁྱེད་རྣམ་པས་དགའ་ལྡན་དགོན་པའི་སྟངས་འཛིན་འོག་ཏུ་སྡོད་དགོས་གསུངས་པ་དེའི་དོན་ཅི་ཡིན་ནམ། ཇི་ལྟར་སྡོད་དགོས་སམ་ཞེས་བཀའ་འདྲི་ཞུས་དུས།  ཁྱེད་ཚོར་འཆར་གཞི་ཅི་ཞིག་ཡོད་ཅེས་ཚུར་བཀའ་འདྲི་གནང་བྱུང་།  ང་ཚོར་དམིགས་བསལ་འཆར་གཞི་གང་ཡང་མེད།  འོན་ཀྱང་རིན་པོ་ཆེས་འདི་ལྟར་བཀའ་ཕེབས་དུས་ངས་དེ་བསྒྲུབ་ཐབས་བྱེད་དགོས་པས།  ཁྱེད་རྣམ་པས་མཐུན་འགྱུར་རྒྱབ་སྐྱོར་གནང་འཆར་ཡོད་དམ།  དགོན་པ་བཞེངས་ན་ཆོག་གམ་ཞེས་ཞུས་པས།  ཁོང་གིས།  གནད་དོན་འདི་དགའ་ལྡན་དགོན་པའི་ལས་སྣེ་ཚང་འཛོམས་ཐོག་གྲོས་མོལ་གྱི་ལམ་ནས་ཐག་གཅོད་གནང་དགོས།  གལ་ཏེ་གྲོས་འཆམ་མ་བྱུང་ན་གནས་སྐབས་རིང་ས་ཆ་དེར་དགོན་པ་བཞེངས་ཆོག་གི་མ་རེད་ཅེས་གསལ་བོར་གསུངས་བྱུང་།  དེར་བརྟེན་ད་ལྟའི་བར་དུ་ས་ཆ་དེར་དགོན་པ་བཞེངས་རྒྱུ་ལྷགས་བསྡད་ཡོད་པ་རེད་”ཅེས་གསུངས་སོང་།  འདི་དག་ཞོར་འཕྲོས་སོ།།
	ཕྱི་ཟླ་ ༡༡ ཚེས་ ༨ ཉིན་བཀྲ་ཤིས་ཆོས་འཕེལ་གྲྭ་ཚང་45ནས་གསོལ་བཏབ་བཞིན་ཆིབས་བསྒྱུར་མཛད། གྲྭ་ཚང་གི་མཁན་བླ་འདུས་སྡེས་དབུས་དགེ་འདུན་པ་བརྒྱ་དང་ལྔ་བཅུ་ལྷག་གིས། སྐྱབས་མགོན་རྗེ་བཙུན་དམ་པ་མཆོག་གི་ཞབས་པད་ཡུན་དུ་བརྟན་པའི་བརྟན་བཞུགས་རྒྱས་པ་འབུལ་དངོས་གྱ་ནོམ་པ་བཅས་བསྟར་འབུལ་ཞུས་པ་ཐུགས་བརྩེས་དགྱེས་བཞེས་མཛད་ཅིང་། བཀྲ་ཤིས་ཆོས་འཕེལ་གྲྭ་ཚང་སོག་ཡུལ་གྱི་མཚན་ཉིད་གྲྭ་ཚང་གཙོ་བོ་ཡིན་ཚུལ་ལས་འཕྲོས་ཏེ།  ཐོས་བསམ་སློབ་གཉེར་ཡག་པོ་གནང་དགོས་ཚུལ་གྱི་བཀའ་སློབ་ཕེབས།  
	ཕྱི་ཟླ་ ༡༡ ཚེས་ ༩ ཉིན་སྨན་པ་གྲྭ་ཚང་46དུ་ཕེབས་ཏེ་དད་ལྡན་སེར་སྐྱ་མང་ཚོགས་ལ་སྨན་བླའི་གཟུངས་དང་།  མ་ཎི།  དམིགས་བརྩེ་མ།  གུ་རུའི་མཚན་སྔགས་བཅས་ཀྱི་བཟླས་ལུང་དང་བྱིན་རླབས་མཛད་ཅིང་།  དགེ་སྡིག་བླང་དོར་གྱི་བཀའ་སློབ་རྒྱས་པར་བསྩལ།  
	དེ་བཞིན་ཕྱི་ཟླ་ ༡༡ ཚེས་ ༡༡ ཉིན་རྩིས་གྲྭ་ཚང་ཐུབ་བསྟན་འཕེལ་རྒྱས་གླིང་47ནས་གསོལ་འདེབས་ཞུས་པས། རྗེ་བཙུན་རིན་པོ་ཆེ་ཐུགས་དགྱེས་པའི་ངང་ནས་སྐྱབས་མགོན་རྗེ་བཙུན་དམ་པ་སྐུ་གོང་མའི་སྐེ་རགས་བྱིན་ལྡན་དེ་ཉིད་སྐུ་ལ་བཅིངས་ཏེ་ཆིབས་བསྒྱུར་མཛད།  དད་ལྡན་སེར་སྐྱ་མང་ཚོགས་ལ་བླ་མའི་རྣལ་འབྱོར་དགའ་ལྡན་ལྷ་བརྒྱ་མ་དང་།  གུ་རུའི་ཚིག་བདུན་གསོལ་འདེབས།  བཛྲ་གུ་རུའི་ལྗགས་ལུང་བཅས་གནང་ཞིང་།  དགེ་འདུན་པས་འདུལ་ཁྲིམས་གཙང་མ་བསྲུང་ཐོག  མི་ཚེ་བདེ་སྐྱིད་ངང་སྐྱེལ་ཕྱོགས་ཀྱི་བཀའ་སློབ་ཕེབས།  
	ཉིན་རྒྱབ་སླར་ཡང་ཀུན་དགའ་ཆོས་གླིང་གི་ཚེས་བཅུའི་ཚོགས་མགོན་དུ་ཕེབས།  ཟབ་ལམ་གཅོད་ཀྱི་བརྒྱུད་པའི་ལོ་རྒྱུས་དང་།  རྡུང་ཕྱག་ལེན།  མན་ངག་སྐོར་གྱི་བཀའ་ཁྲིད་ཞིབ་རྒྱས་དང་འབྲེལ།  ཐུན་མིན་བྱིན་འབེབ་མཛད་པས་མངོན་རྟགས་ཟིལ་ཆེ་བ་བྱུང་བར་གྲགས།  ཉིན་དེའི་ཕྱི་དྲོར་དགའ་ལྡན་དགོན་པའི་འཛིན་སྐྱོང་འོག་ཡོད་པའི་ཡེ་ཤེས་སྤྱན(Bilgiin melmii)གསར་འགོད་ལས་ཁུངས་ནས་བཅར་འདྲིར་བཀའ་ལན་རྒྱས་པར་བསྩལ།  
	ཕྱི་ཟླ་ ༡༡ ཚེས་ ༡༣ ཉིན་ཀུན་དགའ་ཆོས་འཕེལ་གླིང་གྲྭ་ཚང་དུ་ཕེབས།  མཚན་ཉིད་རྩོད་གྲྭར་དགྱེས་གཟིགས་མཛད་ཅིང་།  ཐུགས་བརྩེས་བཀའ་སློབ་གནང་།  ཕྱི་ཟླ་ ༡༡ ཚེས་ ༡༣ ཉིན།  ནཱ་རོ་མཁའ་སྤྱོད་གྲྭ་ཚང་དུ་ཕེབས།  སེར་སྐྱ་མང་ཚོགས་ལ་རྗེ་བཙུན་རྡོ་རྗེ་རྣལ་འབྱོར་མའི་བསྙེན་པ་ཨོཾ་གསུམ་མའི་བཟླས་ལུང་དང་འབྲེལ།  ནཱ་རོ་མཁའ་སྤྱོད་ཀྱི་བརྒྱུད་རིམ་དང་།  ཨོཾ་གསུམ་མ་གྲངས་གསོག་བྱས་པའི་དགེ་མཚན།  དགེ་སྒྲུབ་སྡིག་སྤོང་བྱེད་ཕྱོགས།  ལྷག་པར་དུ་ནང་བསྟན་རིག་པའི་གཞུང་ལུགས་སུ་ཕོ་མོའི་ཐོབ་དབང་གཅིག་མཚུངས་ཡིན་ཞིང་།  ད་དུང་གསང་བ་སྔགས་ཀྱི་སྐབས་སུ་སྐྱེས་པ་ལས་བུད་མེད་གོ་གནས་མཐོ་བོ་ཡོད་ཚུལ།  བོད་ནང་དུ་མཚོན་ན་ཤུགས་གསེབ་རྗེ་བཙུན་མ་དང་།  སེ་ར་མཁའ་འགྲོ་སོགས་བུད་མེད་རྟེན་ཅན་གྱི་བསྟན་འཛིན་སྐྱེས་ཆེན་མང་དུ་བྱོན་ཚུལ་སོགས་གལ་ཆེའི་བཀའ་སློབ་དགྱེས་བཞིན་དུ་བསྩལ།  
	ཕྱི་ཟླ་ ༡༡ ཚེས་ ༡༤ ཉིན་བདེ་ཆེན་བསྐལ་བའམ་དུས་འཁོར་གྲྭ་ཚང་48དུ་ཕེབས།  དཔལ་མཆོག་དུས་ཀྱི་འཁོར་ལོའི་ཆོས་སྐོར་གྱི་བྱུང་རབས་དང་དེའི་གལ་ཆེའི་རང་བཞིན་ངོ་སྤྲོད་མདོར་བསྡུས་དང་སྦྲགས།  “དེ་སྔོན་༧གོང་ས་ཐམས་ཅད་མཁྱེན་པས་སོག་ཡུལ་དུ་དུས་འཁོར་དབང་ཆེན་གནང་སྐབས།  རྡོ་རྗེ་སློབ་དཔོན་གྱི་དབང་མ་འོངས་པར་ཁལ་ཁ་རྗེ་བཙུན་དམ་པས་གནང་གི་རེད་ཅེས་ངའི་དབང་སྐལ་དུ་བཞག་གནང་མཛད་ཡོད།  དེར་བརྟེན་ངོས་ཀྱིས་དུས་འཁོར་གྱི་བསྙེན་པ་བསྐྱལ་བ་སོགས་གྲ་སྒྲིག་ཆ་ཚང་བྱས་པ་ཡིན་མོད།  རེ་ཞིག་སོག་ཡུལ་རང་དུ་དུས་འཁོར་དབང་བསྐུར་བྱེད་སྐལ་མ་བྱུང་ཡང་། ཐུ་བ་དང་ཁལ་མིག་ཏུ་དུས་འཁོར་དབང་བསྐུར་བྱེད་སྐབས། སོག་ཡུལ་ནས་མི་འབོར་ཧ་ཅང་མང་པོ་སླེབས་བྱུང་བས་དེ་ལ་དགོངས་པ་ཡིན་ཚུལ་སོགས་དང་།  དགེ་འདུན་པ་རྣམས་ཀྱིས་ཐུགས་མཐུན་ཁྲིམས་གཙང་གནང་གལ་ཆེ་ཚུལ་”སོགས་ལུགས་གཉིས་ཀྱི་བཀའ་སློབ་མཐའ་རྒྱས་སུ་བསྩལ།  
	ཕྱི་ཟླ་ ༡༡ ཚེས་ ༡༥ ཉིན་སླར་ཡང་ཡིད་དགའ་ཆོས་འཛིན་49འདུ་ཁང་དུ་ཕེབས།  སེར་སྐྱ་སྟོང་ཕྲག་བརྒལ་བར་ཚེ་ལྷ་སྒྲོལ་དཀར་ཡིད་བཞིན་འཁོར་ལོའི་ཚེ་དབང་བཀའ་དྲིན་བསྩལ་ཞིང་།  སྐྱབས་མགོན་རྗེ་བཙུན་དམ་པ་སྐུ་ཕྲེང་དང་པོ་རང་བྱུང་ཡེ་ཤེས་རྡོ་རྗེ་མཆོག་གིས་སྒྲོལ་དཀར་ཡིད་བཞིན་འཁོར་ལོ་ཚེ་ལྷ་གཙོ་བོར་བསྟེན་པས་དགུང་ལོ་གྱ་དགུར་བཞུགས་པ་རེད།  དེ་བཞིན་སྐྱབས་རྗེ་ལྷ་བཙུན་རིན་པོ་ཆེས་ཀྱང་སྒྲོལ་དཀར་ཚེ་ལྷ་གཙོ་བོར་བསྟེན་གནང་མཛད་ཚུལ་སོགས་དང་།  རྗེ་བཙུན་དམ་པ་སྐུ་ཕྲེང་རིམ་བྱོན་དགའ་ལྡན་དགོན་པའི་གྲྭ་བ་ཡིན་ལ།  ངོས་ཀྱང་དེ་ལྟར་ཡིན་པའི་ཚོར་སྣང་ཡོང་གིན་འདུག  འོན་ཀྱང་ངོས་དམར་ཕྱོགས་ཀྱིས་དབང་བསྒྱུར་སྐབས་དང་ཁེལ་སྟབས།  སོག་ཡུལ་དུ་ཡུན་རིང་སྡོད་མ་ཐུབ་མོད།  སྐྱེ་བ་ཕྱི་མ་སོག་ཡུལ་དགའ་ལྡན་དགོན་པར་ཡུན་རིང་སྡོད་པའི་ཡིད་ཆེས་དང་སྨོན་ལམ་འདེབས་བཞིན་ཡོད།  དེ་རིང་ངོས་ཀྱིས་སྐྱབས་མགོན་རྗེ་བཙུན་དམ་པ་སྐུ་ཕྲེང་དགུ་བའི་མཚན་ཐོག་ནས་སྒྲོལ་དཀར་ཡིད་བཞིན་འཁོར་ལོའི་ཚེ་དབང་བྱེད་རྒྱུའི་གོ་སྐབས་བྱུང་བ་རྟེན་འབྲེལ་ཡག་པོ་བྱུང་ཚུལ་སོགས་དང་།  སྐྱབས་མགོན་རྗེ་བཙུན་དམ་པ་སྐུ་ཕྲེང་བརྒྱད་པའི་སྐབས་སོག་པོར་རང་བཙན་ཐོབ་ཅིང་རྒྱལ་ཁྲིར་ཕེབས།  རྒྱལ་སྲིད་ཆོས་བཞིན་དུ་བསྐྱངས།  སྤྱན་རས་གཟིགས་མིག་འབྱེད་ཀྱི་ལྷ་ཁང་གསར་བཞེངས་གནང་བ་སོགས་མཛད་འཕྲིན་བསམ་བརྗོད་ལས་འདས་པ་བསྐྱངས་ཡོད།  ཁོང་གི་བཀའ་དྲིན་སོག་པོའི་མི་མང་གིས་གཞལ་ཐབས་མེད་ཅེས་སོགས་དང་།  མཇུག་མཐར་རྗེ་བཙུན་དམ་པ་རང་གི་སྐུ་ཚེའི་རྣམ་ཐར་སྙིང་བསྡུས་བཅས་བཀའ་སློབ་ཞིབ་རྒྱས་སུ་བསྩལ་གནང་མཛད་དོ།།

༢༥ གཞིས་བྱེས་བརྟན་བཞུགས་མཛད་སྒོ་དང་།  ཇོ་ནང་འགྲོ་ཕན་ལྷན་ཚོགས།

	ཕྱི་ལོ་ ༢༠༡༠  ཟླ་ ༥ ཚེས་ ༨ ཉིན།  ཁོ་བོ་སྐྱབས་མགོན་རྗེ་བཙུན་དམ་པར་མཛད་རྣམ་སྐོར་དངོས་སུ་བཀའ་འདྲི་ཞུ་ཆེད།  གསོལ་དཔོན་འཇམ་དཔལ་དབང་མོ་ལགས་བརྒྱུད་སྙན་སེང་སྔོན་ཞུས་ལྟར།  ཨ་རི་ནས་རྒྱ་གར་དུ་ཆེད་བསྐྱོད་བྱས།  བཞུགས་སྒར་རྡ་རམ་ས་ལར་འབྱོར་མ་ཐག  སྐྱབས་མགོན་རྗེ་བཙུན་དམ་པའི་སྐུ་མདུན་དུ་བཅར་སྐབས།  སིམ་ལ་ཇོ་ནང་མ་དགོན་འདུས་སྤྱི་ནས་སྐྱབས་མགོན་རྗེ་བཙུན་དམ་པའི་ཚུལ་བསྟན་གཟུགས་སྐུའི་སྙུན་བབ་གཞི་མེད་དུ་དངས་ཤིང་།  བསྟན་འགྲོའི་མགོན་དཔུང་དམ་པར་སྐུ་ཚེ་ཡུན་དུ་བརྟན་ཆེད།  ༧གོང་ས་༧སྐྱབས་མགོན་༧རྒྱལ་བའི་དབང་བོར་གསོལ་བ་བཏབ་པ་བཞིན།  ཕྱི་ལོ་ ༢༠༡༠ ཟླ་ ༥  ཚེས་ ༣ ཉིན་ལྗགས་རྩོམ་མཛད་པའི་ཞབས་བརྟན་གསོལ་འདེབས་དེ་ཉིད་སྐུ་སྒེར་ཡིག་ཚང་བརྒྱུད་ཁོང་གི་ཕྱག་ཏུ་འབྱོར་བ་དུས་མཉམ་དུ་བྱུང་བས་རྟེན་འབྲེལ་ལེགས་པོ་བྱུང་ཞེས་ཐུགས་དགྱེས་མཉེས་བླ་མེད་མཛད།  ༧རྒྱལ་དབང་ཐམས་ཅད་མཁྱེན་པས་མཛད་པའི་ཞབས་བརྟན་གསོལ་འདེབས་དེ་ཉིད་འདིར་བཀོད་ན།  

	ཐུན་མོང་སྣང་ངོར་དེ་སྔོན་ཡང་སྐུའི་མཁལ་མ་བསྙུན་པའི་ཚུལ་བསྟན།  སིང་ག་པོར་སྨན་ཁང་དུ་ཕེབས་ནས་བཤའ་བཅོས་ཞུས་ཏེ།  མཁལ་མ་བརྗེ་གནང་མཛད་དགོས་བྱུང་བ་སོགས་དོན་ལ་གསང་བ་བསམ་མི་ཁྱབ་པའི་མཛད་པ་ཡིན་པས།  ཁོ་བོས་ཁ་ཚོན་བཅད་དེ་ཇི་བཞིན་བརྗོད་མི་ཐུབ་མོད།  ཤེར་ཕྱིན་རྡོ་རྗེ་གཅོད་པ་50ལས།  “རབ་འབྱོར།  རིགས་ཀྱི་བུའམ་རིགས་ཀྱི་བུ་མོ་གང་དག་འདི་ལྟ་བུའི་མདོ་སྡེའི་ཚིག་འདི་དག་ལེན་པ་དང༌།  འཛིན་པ་དང༌།  ཀློག་པ་དང༌།  ཀུན་ཆུབ་པར་བྱེད་པ་དེ་དག་ནི།  མནར་བར་འགྱུར།  ཤིན་ཏུ་མནར་བར་འགྱུར་རོ།།”  ཞེས་གསུངས་པ་ལྟར།  རྗེ་བཙུན་རིན་པོ་ཆེ་སྐུ་ན་གཞོན་དུས་ནས་ཐུགས་གཉེར་མཐར་ཕྱིན་གནང་ཐོག  ཐོས་དོན་རྒྱུད་ལ་སྦྱར་ཏེ་སྒོམ་སྒྲུབ་གཙོ་བོར་མཛད།  ལྷག་པར་དུ་ཤེར་ཕྱིན་ཟབ་མོའི་ནང་གི་ཉམས་ལེན་མན་ངག་བདུད་ཀྱི་གཅོད་ཡུལ་སྐུ་ཚེ་ཧྲིལ་བོར་ཐུགས་དམ་དུ་མཛད།  འདོད་ཆུང་ཆོག་ཤེས་ངང་བདག་གཞན་བརྗེ་བའི་རྣལ་འབྱོར་ལ་བརྩོན་ཏེ།  གཞན་དོན་འབའ་ཞིག་ལ་གཞོལ་བའི་འབྲས་རྟགས་ལོས་ཡིན་སྙམ་མོ།།  
	མཁའ་འགྲོ་འཇམ་དཔལ་ལྷ་མོ་ལགས་ནི།  ཨུ་རུ་སུར(Russia) སྐྱེས་ཤིང་མཚན་ལ(Katya Muravyeva)ཞུ།  རྗེ་བཙུན་རིན་པོ་ཆེས་གསང་ཡུམ་དུ་བརྟེན་རྗེས་འཇམ་དཔལ་ལྷ་མོ་ཞེས་མཚན་བསྩལ།  བོད་ཀྱི་སྐད་ཡིག་གཉིས་ལ་བྱང་ཆུབ་ཅིང་།  རྗེ་བཙུན་རིན་པོ་ཆེ་དང་བོད་ཀྱི་ནང་ཆོས་ལ་ཤེས་ནས་དད་པ་ཐོབ་མཁན་ཞིག་ཡིན་ལ།  ཕྱི་ལོ་ ༢༠༠༣-༢༠༡༢  བར་སྟེ་རྗེ་བཙུན་རིན་པོ་ཆེའི་གཟུགས་སྐུའི་བཀོད་པ་ཆོས་དབྱིངས་སུ་མ་བསྡུས་བར་དུ་ཁོང་དང་འབྲལ་མེད་དུ་བཞུགས།  
	སྐབས་དེར་འོད་ཟེར་རིན་པོ་ཆེ་ཡང་དེར་བཞུགས་ཡོད་སྟབས།  ཁོང་དང་།  སྐུ་སྲས་ཆོས་འཕེལ་ཡོན་ཏན་ལགས།  མི་ལོ་དུ་མའི་རིང་སྐུའི་གསོལ་དཔོན་གྱི་ཞབས་ཕྱི་ཧུར་ཐག་ཞུས་གནང་མཁན་འཇམ་དཔལ་དབང་མོ་ལགས།  དེ་བཞིན་མཁའ་འགྲོ་འཇམ་དཔལ་ལྷ་མོ(Katya)ལགས་བཅས་སུ་ཡང་བཅར་འདྲི་ཞུས་ཏེ་སྒྲར་ཕབ་དང་ཟིན་ཐོར་བཀོད།  འབྲེལ་ཡོད་སྐུ་པར་རྣམས་ལ་ཁ་བྱང་བཏབ་སྟེ།  རྩིས་འཁོར་དུ་བཅུག་པ་སོགས་རྣམ་ཐར་གྱི་ས་བོན་ཕྱོགས་ཙམ་གྲུབ་ཁུལ་བྱས།  
	ལོ་དེའི་ཟླ་ ༤ ཚེས་ ༢༧ ཉིན།  ༧གོང་ས་༧སྐྱབས་མགོན་ཆེན་པོར།  སྐྱབས་མགོན་ཁལ་ཁ་རྗེ་བཙུན་དམ་པས་དབུས་བྱེས་བཞུགས་ཇོ་ནང་སེར་སྐྱ་ཐུན་མོང་གིས་དད་དམ་གཙང་མས་གསོལ་འདེབས་ཞུས་དོན་ལྟར།  གཞིས་བྱེས་ཇོ་ནང་ཡོངས་ཀྱི་ཚབ་མཚོན་ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་དང་།  ཇོ་ནང་འགྲོ་ཕན་ལྷན་ཚོགས།  རྡ་རམ་ས་ལའི་ས་གནས་འཐུས་ཚོགས།  ས་གནས་མགོ་འཛིན།  རང་བདེན་ཚོགས་ཆུང་བཅས་ཀྱི་བཀོད་སྒྲིག་འོག  རང་གཞུང་ལྷན་ཁང་ཁག་གི་བཀའ་བློན་རྣམ་པ་དང་།  ཁྲིམས་ཞིབ་པ་ཆེ་ཆུང་།  བོད་མི་མང་སྤྱི་འཐུས་རྣམ་པ།  ས་གནས་མགོ་འཛིན་རྣམ་པ་བཅས་སེར་སྐྱ་མི་མང་སུམ་སྟོང་ལྷག་མཉམ་འཛོམས་ཀྱིས། ༧གོང་ས་༧སྐྱབས་མགོན་ཆེན་པོ་མཆོག་མ་སུ་རི་ནས་བཞུགས་སྒར་རྡ་རམ་ས་ལར་ཕེབས་ཏེ།  བགྲང་བྱ་ཧྲིལ་བོ་ལྔ་བཅུ་འཁོར་བའི་དུས་དྲན་རྟེན་འབྱུང་མཛད་སྒོ་དང་སྟབས་བསྟུན།  ༧གོང་༧སྐྱབས་མགོན་༧རྒྱལ་བའི་དབང་བོ་ཐམས་ཅད་མཁྱེན་ཅིང་གཟིགས་པ་ཆེན་པོ་མཆོག་འཛམ་གླིང་ལུས་ཅན་སྤྱི་དང་།  ལྷག་པར་དུ་རང་ཅག་གངས་ཅན་པ་རྣམས་ཀྱི་ལས་དང་བསོད་ནམས་ཀྱི་སྐལ་བར་སྐུ་ཚེ་མི་ཤིགས་རྡོ་རྗེ་ཆོས་བདུན་གྱི་ངོ་བོར་རྟག་ཏུ་བརྟན་ཅིང་།  བཞེད་དོན་མཐའ་དག་ལྷུན་གྱིས་འགྲུབ་ཆེད་བརྟན་བཞུགས་བསྟར་འབུལ་ཞུས།  ཐོག་མའི་ཆར་སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་ཚོགས་ཀྱི་དབུ་བཞུགས་རྡོ་རྗེ་སློབ་དཔོན་དུ་ཕེབས་པར་ཞལ་བཞེས་གནང་མོད།  སྐུ་གཟུགས་ཀྱི་བབ་ཀྱིས་ཕེབས་མ་ཐུབ་པས།  ཇོ་ནང་མ་དགོན་གྱི་ལས་ཐོག་མཁན་པོ་ཀུན་དགའ་རིན་ཆེན་མཆོག་གིས་དབུ་བཞུགས་རྡོ་རྗེ་སློབ་དཔོན་མཛད་དེ།  ཚེ་སྒྲུབ་ཚད་ལྡན་སྔོན་དུ་བཏང་ནས།  རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐས་མཛད་པའི་བླ་མ་མཆོད་པའི་ཆོ་ག་བདེ་ལེགས་རབ་རྒྱས་ཀྱི་སྒོ་ནས་བརྟན་བཞུགས་གཟབ་ཅིང་རྒྱས་པ་བསྟར་འབུལ་ཞུས་སྐབས།  ༧གོང་ས་༧སྐྱབས་མགོན་ཆེན་པོ་མཆོག་གིས་བཀའ་བསྩལ་དོན། 

	ཟླ་དེའི་ཚེས་ ༢༩ ཉིན་གྱི་ཞོགས་པའི་དུས་ཚོད་ ༨ ཙམ་གྱི་ཐོག  ཇོ་ནང་འགྲོ་ཕན་ལྷན་ཚོགས་ཀྱིས་བཀོད་སྒྲིག་ཞུས་ཏེ།  བྱེས་བཞུགས་ཇོ་ནང་སེར་སྐྱ་མི་མང་བརྒྱ་ཕྲག་ལྷག་རྟག་བརྟན་བླ་བྲང་ཡང་ཐོག་ཚོམས་ཆེན་དུ་འཛོམས་མཚམས།  སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག  ཇོ་ནང་མཁན་སློབ་གཉིས་དང་།  འོད་ཟེར་རིན་པོ་ཆེ།  ཁོ་བོ་བཅས་ཀྱིས་སྤོས་འདྲེན་དང་།  གྲྭ་ཚང་གི་སེར་ཕྲེང་དུང་རྒྱ་གླིང་གི་སྙན་འཇེབས་དབྱངས་ཀྱི་འགྱུར་ཁུག་ཁྲོད་གཟིམ་ཆུང་ནས་སྤྱན་འདྲེན་ཞུས་ཏེ།  རྟག་བརྟན་ཚོམས་ཆེན་གྱི་བཞུགས་ཁྲིར་ཞབས་སོར་འཁོད་བསྟུན།  ཁོ་བོས་མཎྜལ་རྟེན་གསུམ་འདེགས་འབུལ་དང་འབྲེལ།  བླ་མ་མཆོད་པའི་ཆོ་ག་བདེ་ལེགས་རབ་རྒྱས་ཀྱི་སྒོ་ནས་སྐྱབས་མགོན་རྗེ་བཙུན་དམ་པ་སྐུ་ཕྲེང་དགུ་བ་ཆེན་པོ་མཆོག་བསྟན་འགྲོའི་མགོན་དུ་སྐུ་ཚེ་ཡུན་ཏུ་བརྟན་པའི་བརྟན་བཞུགས་རྒྱས་པ་བསྟར་འབུལ་ཞུས་པས།  ཐུགས་དགྱེས་ཚོར་ཆེན་པོས་སྐུ་ཚེ་བརྟན་པའི་ཞལ་བཞེས་མཛད།  
	ཉིན་རྒྱབ་སྐྱབས་མགོན་རྗེ་བཙུན་དམ་པའི་དབུ་ཁྲིད་ལམ་སྟོན་ཁོ་ནའི་འོག  དཔལ་རྒྱལ་བ་ཇོ་ནང་པའི་བསྟན་པའི་འདས་མ་ད་གསུམ་གྱི་ཆེད།  བཞུགས་སྒར་རྡ་རམ་ས་ལར་གསར་འཛུགས་གནང་བའི་འཕགས་ཡུལ་ཇོ་ནང་འགྲོ་ཕན་ལྷན་ཚོགས་ཀྱི་ཡིག་ཚང་གསར་བ་སྒོ་འབྱེད་ཀྱི་མཛད་སྒོ་དང་།  ལོ་དེའི་ས་ཡོམ་ཁྲོད་གོད་ཆག་ཕོག་པའི་ཡུལ་ཤུལ་མི་མང་འདས་གསོན་ཡོངས་ལ་རྗེས་དྲན་མྱ་ངན་གུས་འདུད་གཉིས་སྟབས་གཅིག་ཏུ་སྤེལ།  དེ་དུས་སྐུ་མགྲོན་གཙོ་བོ་རང་གཞུང་ཆོས་རིག་བཀའ་བློན་ཚེ་རིང་ཕུན་ཚོགས་དང་། དམིགས་བསལ་སྐུ་མགྲོན་བོད་མི་མང་སྤྱི་འཐུས་ཚོགས་གཞོན་རྒྱ་རི་སྒྲོལ་མ།  ཆོལ་ཁ་གསུམ་དང་ཆོས་བརྒྱུད་ལྔའི་སྤྱི་འཐུས་རྒྱུན་ལས་རྣམ་པ།  བཀའ་ཟུར་ཨ་ལགས་འཇིགས་མེད་ལགས་ཀྱིས་དབུས་གཞུང་འབྲེལ་ལྷན་ཁང་ཁག་གི་སྐུ་ཚབ་རྣམ་པ།  གཞུང་འབྲེལ་མ་ཡིན་པའི་ཚོགས་པ་ཁག་གི་དབུ་འཛིན་དང་སྐུ་ཚབ།  དེ་བཞིན་དུ་ཕྱོགས་མཐའ་ཁག་ནས་ཕེབས་པའི་དཔལ་ལྡན་རྒྱལ་བ་ཇོ་ནང་པའི་འཐུས་ཚབ་རྣམ་པ་བཅས་ཁྱོན་གནད་ཡོད་མི་སྣ་བརྒྱ་ཕྲག་ལྷག་ལྷན་འཛོམས་ཐོག་དབུ་འབྱེད་མཛད་སྒོ་གཟབ་རྒྱས་ངང་འཚོགས།  དེ་དུས་རྗེ་བཙུན་རིན་པོ་ཆེའི་སྐུའི་སྙུན་བབ་ཀྱིས་དངོས་སུ་ཕེབས་མ་ཐུབ་ཀྱང་།  ཇོ་ནང་འགྲོ་ཕན་ལྷན་ཚོགས་ཀྱི་ཡིག་ཚང་སྒོ་འབྱེད་མཛད་སྒོར་ཞལ་འདེབས་ཧིན་སྒོར་ཆིག་འབུམ་གསོལ་བསྩལ་གནང་ཐོག  ཁོང་གི་སྐུ་ཚབ་ཏུ་སེར་སྨད་སྤྲུལ་སྐུ་འོད་ཟེར་རིན་པོ་ཆེ་ཆེད་ཕེབས་མཛད།  
	ཐོག་མར་ཚོགས་མི་ཡོངས་སྐུ་བཞེངས་ཀྱིས་མྱ་ངན་གུས་འདུད་ཞུས་རྗེས།  མཆོད་འབུལ་སྨོན་ལམ་གྲུབ་བསྟུན།  རྗེ་བཙུན་རིན་པོ་ཆེའི་སྐུ་ཚབ་འོད་ཟེར་རིན་པོ་ཆེ་མཆོག་གིས།  རྒྱལ་བ་ཇོ་ནང་པའི་གྲུབ་མཐའ་ངོ་སྤྲོད་དང་འབྲེལ།  ཇོ་ནང་པར་ཆོས་བརྒྱུད་སྤྱི་མཚུངས་ཀྱི་ཐོབ་ཐང་ངེས་པར་དུ་སྤྲོད་དགོས་ཚུལ་ནན་གསུངས་མཛད།  དེ་བཞིན་སྐུ་མགྲོན་གཙོ་བོ་བོད་མི་མང་སྤྱི་འཐུས་ལྷན་ཚོགས་ཀྱི་ཚོགས་གཞོན་རྒྱ་རི་སྒྲོལ་མ་དང་།  ཆོས་དོན་བཀའ་བློན་ཚེ་རིང་ཕུན་ཚོགས།  སིམ་ལ་ཇོ་ནང་མ་དགོན་གྱི་མཁན་ཟུར་ཆོས་ཀྱི་སྣང་བ།  ཀ༔ཐོག་དགེ་རྩེ་སྤྲུལ་སྐུ།  ཇོ་ནང་འགྲོ་ཕན་ལྷན་ཚོགས་ཀྱི་ཚོགས་གཙོ་ཚངས་དབྱངས་རྒྱ་མཚོ་བཅས་ཀྱིས།  སྐབས་བབ་ཀྱི་གསུང་བཤད་ཞིབ་རྒྱས་སུ་བསྩལ་ཅིང་།  ཚོགས་ཞུགས་པ་བརྒྱ་ཕྲག་ལྷག་ལ་ཉིན་གུང་གསོལ་ཚིགས་རྒྱ་ཆེ་ཕུལ་བསྟུན་མཛད་སྒོ་བདེ་ལེགས་ངང་གྲོལ།
	ཇོ་ནང་འགྲོ་ཕན་ལྷན་ཚོགས་ནི།  བོད་རྒྱལ་ལོ་ ༢༡༣༦ སྟེ།  ཕྱི་ལོ་ ༢༠༠༩ ཟླ་ ༡༢ ཚེས་༡༨-༢༥ བར་ཉིན་བརྒྱད་རིང་ཇོ་ནང་སྨོན་ལམ་ཆེན་མོ་ཐེངས་བདུན་པ་རྡོར་གདན་དུ་འཚོགས་སྐབས།  ཇོ་ནང་བསྟན་པ་ཡོངས་རྫོགས་ཀྱི་མངའ་བདག་སྐྱབས་མགོན་ཁལ་ཁ་རྗེ་བཙུན་དམ་པ་རིན་པོ་ཆེའི་བཀའ་སློབ་ལམ་སྟོན་གཞིར་བཟུང་།  ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་གི་མཁན་སློབ་གཉིས་དང་།  བལ་ཡུལ་ཇོ་ནང་དགོན་རྟག་བརྟན་བཤད་སྒྲུབ་གླིང་།  གདན་ས་ཁག་ན་ཡོད་པའི་ཇོ་ནང་པའི་གྲྭ་རྒྱུན་རྣམས་ཀྱི་སྐུ་ཚབ།  མཆོག་སྤྲུལ་བཀྲ་ཤིས་རྒྱལ་མཚན་གྱིས་དབུས་འཛམ་གླིང་ཡུལ་གྲུ་གང་སར་བཞུགས་པའི་དཔལ་རྒྱལ་བ་ཇོ་ནང་པའི་གནད་ཡོད་མི་སྣ།  དེ་བཞིན་དུ་དྷ་ས་སོགས་ས་གནས་གཞན་ནས་ཕེབས་པའི་གནད་ཡོད་སེར་སྐྱ་བཅུ་ཕྲག་བཞི་ལྷག་མཉམ་འཛོམས་ཐོག་དཔལ་རྒྱལ་བ་ཇོ་ནང་པའི་བསྟན་པ་འདི་ཉིད་ཉམས་པ་སླར་གསོ་དང་།  མི་ཉམས་གོང་འཕེལ་གྱི་སླད་དུ་ལས་དོན་གནང་ཕྱོགས་སྐོར་བཀའ་བསྡུར་གནང་མཐར།  དཔལ་རྒྱལ་བ་ཇོ་ནང་པ་སྤྱིའི་ཚབ་མཚོན་པའི་ཚོགས་པ(འཕགས་ཡུལ་ཇོ་ནང་འགྲོ་ཕན་ལྷན་ཚོགས)ཞིག་དགོས་གལ་ཆེ་བར་གཟིགས་ནས་གྲོས་ཆོད་གྲོས་འཆམ་བྱུང་བ་བཞིན།  ཕྱི་ལོ་ ༢༠༠༩ ཟླ་ ༡༢ ཚེས་ ༡༨ ཉིན་ཚོགས་པ་འདི་ཉིད་བཞུགས་སྒར་རྡ་རམ་ས་ལར་གསར་འཛུགས་བྱས་ཤིང་།  གོང་ཚེས་ཉིན་སྒོ་འབྱེད་མཛད་སྒོ་གཟབ་རྒྱས་ངང་འཚོགས།
	ཚོགས་པ་དེའི་ལས་འཆར་གཙོ་བོ་ནི།  བོད་སྤྱིའི་ལོ་རྒྱུས་དང་ཆོས་འབྱུང།  ལྷག་པར་དུ་དཔལ་རྒྱལ་བ་ཇོ་ནང་པའི་ལོ་རྒྱུས་དང་ཆོས་འབྱུང་ཁག་ལ་དཔྱད་ཞིབ་བགྲོ་གླེང་དང་འབྲེལ།  དཔལ་རྒྱལ་བ་ཇོ་ནང་པའི་དམ་པ་གོང་མ་རྣམས་ཀྱི་གསུང་རྩོམ་དཔེ་རྒྱུན་དཀོན་རིགས་རྣམས་ཕྱོགས་སྒྲིག་པར་སྐྲུན་བྱེད་རྒྱུ་སོགས།  མདོར་ན་རྒྱལ་བ་ཇོ་ནང་པའི་བསྟན་དོན་དུ་ལས་གཞི་འདྲ་མིན་སྤེལ་སའི་ལྟེ་གནས་ཤིག་ཡིན་པས། རྒྱ་གར་ཇོ་ནང་གཞུང་ཚབ་ཁང་ངམ་དོན་གཅོད་ཁང་ལྟ་བུ་ཞིག་ཏུ་གྱུར་ཡོད།  ད་ལྟའི་ཆར་ཚོགས་གཙོ་ཚངས་དབྱངས་རྒྱ་མཚོ་སོགས་རྒྱུན་ལས་གསུམ་བཞུགས།
	སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་གིས་དབུས་ཇོ་ནང་མ་དགོན་དང་།  བོད་ནང་གི་དགོན་སྡེ་ཁག  དེ་བཞིན་ཕྱི་རྒྱལ་ཁག་ཏུ་ཡོད་པའི་ཇོ་ནང་ཆོས་ཚོགས་ཁག་དང་།  གང་ཟག་སྒེར་བཅས་ནས་རང་གཞུང་ལ་ཇོ་ནང་ཆོས་བརྒྱུད་ཀྱི་ཐོབ་དབང་ཆེད་སྙན་ཞུ་བརྒྱ་ཕྲག་བརྒལ་བ་ཕུལ་ཡང་དོན་འབྲས་མ་བྱུང་བའི་ཁར།  གོང་ཞུས་ལྟར།  ས་སྐྱའི་སྤྱི་འཐུས་ག་ཟི་ཚེ་རིང་པོ་ཟེར་བ་ཞིག་གིས། ཇོ་ནང་ས་སྐྱའི་ཁུངས་ཡིན་པས་ཆོས་བརྒྱུད་ཀྱི་ཐོབ་ཐང་ལོགས་སུ་སྤྲོད་མི་འོས་ཚུལ་བཤད་པས།  རང་གཞུང་གིས་ཀྱང་གོ་སྐབས་དེ་བཟུང་ནས་ཕྱིར་འགྱངས་བྱེད་གང་ཐུབ་བྱས།
	བོད་རྒྱལ་ལོ་ ༢༡༣༨ ལྕགས་ཡོས་ཕྱི་ལོ་ ༢༠༡༡ ཟླ་ ༩ ཚེས་ ༢༢ ནས་ ༢༤ བར་བོད་ཀྱི་ཆོས་ལུགས་ཚོགས་ཆེན་ཐེངས་ ༡༡ པ་བོད་གཞུང་ཆོས་རིག་ལས་ཁུངས་ནས་བཀོད་སྒྲིག་ཞུས་ཏེ།  བོད་ཀྱི་ཆོས་བརྒྱུད་ཆེན་པོ་བཞི་51དང་གཡུང་དྲུང་བོན་བཅས་ཀྱི་དབུ་ཁྲིད་བླ་ཆེན་རྣམ་པས་དབུས་བླ་སྤྲུལ་མཁན་གསུམ་འབྲེལ་ཡོད་སྐུ་ཚབ་བཅས་ལས་གྲུབ་པའི་ཆོས་ཚོགས་ཐེངས་བཅུ་གཅིག་པ་བཞུགས་སྒར་དུ་འཚོགས་སྐབས།  ཇོ་ནང་མ་དགོན་དང་།  བོད་ནང་གི་ཇོ་ནང་དགོན་སྡེ་མང་པོ།  དེ་བཞིན་འབྲེལ་ཡོད་སྒེར་བཅས་ནས་ཚོགས་ཆེན་ཐོག་ཇོ་ནང་སྐོར་ཐག་གཅོད་ཡོང་བའི་རེ་སྐུལ་ཞུས་ཤིང་།  ཇོ་ནང་འགྲོ་ཕན་ལྷན་ཚོགས་ནས་༧གོང་ས་༧སྐྱབས་མགོན་ཆེན་པོ་མཆོག་ལ་མཚན་འཁོད་སྙན་ཞུ་ཕུལ་ཏེ།  ཚོགས་ཆེན་དེའི་ཐོག་ནས་ཐག་གཅོད་ངེས་པར་དུ་ཡོང་བའི་གསོལ་འདེབས་ཞུས།  དེར་བརྟེན་ཚོགས་ཆེན་ཉིན་གཉིས་པ་སྟེ་ཕྱི་ཚེས་ ༢༣ ཉིན།  ༧གོང་ས་༧སྐྱབས་མགོན་ཆེན་པོ་མཆོག་ཚོགས་མགོན་དུ་ཆིབས་བསྒྱུར་བཀའ་དྲིན་བསྐྱངས་ཤིང་།  ཚོགས་བཅར་ཡོངས་ལ་བཀའ་སློབ་ཟབ་མོ་གནང་བའི་ནང་ནས་ཇོ་ནང་པའི་སྐོར་བརྙན་འཕྲིན་ནས་ཡིག་ཐོག་ཏུ་ཕབ་པ་འདི་ལྟར།  
	“ད་ལྟ་ཇོ་ནང་གི་ཆོས་བརྒྱུད་ཀྱིས།  ད་ལན་ཉེ་ཆར་ང་རང་ཚོར་སྙན་ཞུ་ཞིག་ཕུལ་འདུག་ལ།  ང་ལ་ཡང་ཡི་གེ་ཞིག་འདུག  བྱས་ཙང་ད་ཐེངས་ཇོ་ནང་སྐོར་ཐག་གཅོད་དགོས་ཀྱི་ཡོད་ཅེས་བྲིས་འདུག  ཇོ་ནང་སྐོར་ངས་ནམ་རྒྱུན་བཀའ་ཆོས་སྐབས་ལ་བཤད་བསྡད་ཀྱིན་ཡོད།  དངོས་གནས་གང་བཤད་ན་མ་བཤད་ན།  དུས་ཀྱི་འཁོར་ལོའི་སྦྱོར་དྲུག་གི་ཉམས་ལེན་ཐོག་ཕྱིན་པ་ཡིན་ན། ཇོ་ནང་གིས་ད་ལྟ་བར་དུ་བསྟན་པ་བཟུང་ནས་བསྡད་བཞག་ཡོད་པ་རེད།  དེ་དངོས་གནས་བཀའ་དྲིན་རྗེས་སུ་དྲན་དགོས་པ་ཞིག་རེད།  ཡག་པོ་ཞེ་དྲགས་རེད།  ལྟ་བ་རང་སྟོང་དང་གཞན་སྟོང་ཟེར་བ་དེ་ཚད་མཐོན་པོའི་སྒང་ལ་འགྲོ་བསྡད་ཡོད་པ་རེད།  དེར་ཁྱད་པར་གང་ཡང་མི་འདུག  ངས་ནམ་རྒྱུན་བཤད་བསྡད་ཀྱིན་ཡོད་པ་ཞིག་དང་།  སེམས་ལ་ཤར་བསྡད་པ་ཞིག་ཡོད།  དེས་སེམས་ལ་ཞེ་དྲགས་ཕན་གྱི་འདུག  དེ་ནི་ཇོ་ནང་གི་བླ་སྒྲུབ་ཅིག་གི་ནང་གི་ཚིག་ཅིག་རེད།  སྒྱུ་མའི་རང་སྣང་རྗེན་ནེ་ནེ༎  གཏད་མེད་རིག་པ་གསལ་ལ་ལ༎  བརྗོད་མེད་དབྱིངས་སུ་ཐལ་ལ་ལ༎  བདེ་བ་ཆེན་པོ་ཁྲིལ་ལི་ལི52༎  ཡག་པོ་འདུག་ཀ  འདི་ལྟར་བསམ་བློ་བཏང་བ་ཡིན་ན།  ཕྱི་བཟུང་བ་བདེན་མེད་སྒྱུ་མ་ལྟ་བུ་དང་།  ནང་འཛིན་པ་བདེན་མེད་ཡང་སྒྱུ་མ་ལྟ་བུ་རེད།  དེ་ནས་བསམ་བློ་ཞིག་བཏང་ཡོང་དུས་ཕྱི་བཟུང་བ་ཡུལ་དང་ནང་འཛིན་པ་སེམས་གཉིས་ཀ་དམིགས་གཏད་གཅིག་ཡིན་དུས་ས་ནས་བརྗོད་མེད་དབྱིངས་སུ་ཐལ་ལ་ལ།  གསུངས་པ་རེད།  དེའི་ངང་དུ་བསྡད་པ་ཡིན་ན་དེའི་ངེས་ངོ་ལ་སྤྲོས་པ་མཐའ་དག་ཉེ་བར་ཞི་ནས་སེམས་གསལ་སེང་ངེ་འགྲོ་བསྡད་པ་འདྲ་བོ་ཞིག་ཡོང་གི་འདུག་ཀ  དེའི་སྔོན་དུ་རྫོགས་རིམ་དང་མཐུན་པའི་རྟོགས་པ་མཐོན་པོ་ཡོད་ན་མེད་ན་ཁ་ཐུག་དེར།  སྤྲོས་པས་དུབ་པའི་སེམས་ཀྱི་གཞོན་ནུ་དེ༎  བརྗོད་བྲལ་ལམ་གྱི་ཁང་པར་ངལ་གསོ་བསྟེན53༎  ཞེས་གསུངས་པ་དེ་ག་རང་རེད་པ།  ཡག་པོ་འདུག་ཀ  རེད་པ།  
	སྔོན་ལ་གཞན་སྟོང་རང་སྟོང་ཟེར་བ་དེ་ཡར་ཞིག་ལ་ཞོག(བཞད་མོ་དང་བཅས)  སྔོན་ལ་སོ་སོའི་ཁ་ཐུག་དེར་དངོས་གནས་རང་གི་སེམས་ལ་ཕན་པ་ཞིག་དང་།  སྒོ་གསུམ་ཞི་ཞིང་དུལ་བ་ཞིག་བྱུང་ན་དེས་འགྲིག་འདུག་ཀ  ངའི་ངོ་ཤེས་པ་ཨ་མེ་རི་ཀའི་མི་ཞིག་གིས།  ཁོ་མགོ་ལོག་ལ་གནས་སྐོར་དུ་ཕྱིན་པ་ཡིན་ཟེར།  བཀྲ་ཤིས་འཁྱིལ་དང་དེ་ཚོར་མཚམས་བསྡམས་ནས་ཡུན་རིང་པོར་བཞུགས་མཁན་ཡོད་ཟེར་བ་དེ་འདྲ་གོ་ཡ་མི་འདུག  མགོ་ལོག་འཛམ་ཐང་ཁུལ་དུ་(དེ་ཇོ་ནང་རེད།)མཚམས་ལ་བཞུགས་མཁན་མང་པོ་ཞེ་དྲགས་འདུག  ཁོའི་ཡིད་ཞེ་དྲགས་འཕྲོག་སོང་ཟེར་གི་འདུག  དཔེ་ཡག་པོ་རེད་པ།  དེ་འདྲ་ཡིན་དུས།  སྤྱིར་བཤད་པའི་ཀ་ཆེན་བཅུ་དང་།  སྒྲུབ་བརྒྱུད་ཤིང་རྟ་བརྒྱད་ཀྱི་ནང་ན་ཇོ་ནང་པ་ཡོད་རེད་པ།   བྱས་ཙང་དེར་གནད་འགག་ཅིག་འདུག  ངས་ཡང་འདི་བྱོས་འདི་མ་བྱེད་ཅེས་ང་ལ་བཤད་ཡ་གང་ཡང་མེད་དེ།  ཡིན་ན་ཡང་།  ཁྱེད་རང་ཚོས་དབྱིན་ཇིའི་སྐད་ཐོག་ནས(serious)དོན་གནད་གལ་ཆེན་པོ་ཞིག་ལ་དགོངས་པ་བཞེས་དགོས་ཡ་ཞིག་རེད།  དེར་གནད་འགག་ཅིག་འདུག  ང་རང་གི་ངོས་ནས་ཁོང་ཚོས་ང་ལ་ཡི་གེ་ཞིག་བྲིས་པ་རེད།  ངས་དེ་བཤད་ཡོད་དོ་ཞེས་ཁོང་ཚོར་ཕར་ལན་སྤྲད་ཀྱི་ཡིན།  ཤེས་སོང་ངམ། (བཞད་མོ་བཅས།) དེ་རིང་ངས་ལབ་སྙིང་འདོད་པ་དེ་ཚོར་ཆོ་མི་འདུག  གང་ལྟར་ང་རང་གིས་ཞྭ་མོ་དེ་ཕུད་པ་ཡིན།  ཁྱེད་རང་ཚོས་ག་རེ་གནང་འདོད་པ་ཁྱེད་རང་ཚོས་ཐག་བཅད་དགོས་རེད།  བཀྲ་ཤིས་བདེ་ལེགས།  ཐུགས་རྗེ་ཆེ།”  ཞེས་བཀའ་བསྩལ།
	དེ་རྗེས་ཚོགས་ཆེན་ཉིན་ཐ་མ་སྟེ་ཕྱི་ཚེས་ ༢༤ ཉིན།  ཚོགས་ཆེན་མཇུག་སྡོམ་སྐབས།  ཇོ་ནང་ས་སྐྱའི་ཁོངས་གཏོགས་མ་ཡིན་པར་ཆོས་བརྒྱུད་རང་རྐང་ཚུགས་པ་ཞིག་ལ་ངོས་འཛིན་དང་།  མ་འོངས་ཇོ་ནང་ཆོས་བརྒྱུད་ལ་ཆོས་བརྒྱུད་སྤྱི་མཚུངས་ཀྱི་ཐོབ་དབང་དང་།  སྤྱི་འཐུས་ཕེབས་ཕྱོགས་བཅས་འབྲེལ་ཡོད་བོད་མི་མང་སྤྱི་འཐུས་ལྷན་ཚོགས་ཀྱིས་ཐག་གཅོད་ཇི་ལྟར་བྱས་པ་ལྟར་བྱེད་རྒྱུར་གྲོས་ཆོད་གཏན་འབེབ་བྱུང་ཚུལ་ཤེས་བྱ་དུས་དེབ་54ཏུ་གསལ།
	དེ་ནས་བཟུང་སྤྱི་ཚོགས་ཁྲོད་“ཇོ་ནང་ལ་རང་བཙན་ཐོབ་པ་རེད་”ཅེས་གླེང་མཁན་ཡང་བྱུང་ཡོད་མོད།  དོན་ལ་གཞུང་འབྲེལ་གྲོས་ཆོད་དུ་ཇོ་ནང་ས་སྐྱའི་ཁོངས་མ་ཡིན་པར་ཆོས་བརྒྱུད་ཟུར་བ་ཞིག་ལ་ངོས་འཛིན་ཐག་གཅོད་བྱས་པ་ཙམ་ལས་གཞན་གང་ཡང་མིན།  འོན་ཀྱང་།  འདི་ནི་ཇོ་ནང་པར་མཚོན་ན་མི་ལོ་དུ་མའི་རིང་འབད་བརྩོན་བྱས་པའི་གྲུབ་འབྲས་ཀྱི་ཆ་ཤས་ཤིག་དང་།  ས་ཇོའི་བར་གྱི་རྩོད་གླེང་གྱི་ལེའུ་དེ་ཡོངས་སུ་མཇུག་བསྒྲིལ་བ་ཡིན་པས་དགའ་འོས་པའི་དོན་དག་ཅིག་དང་རྒྱལ་ཁ་ཞིག་ལོས་ཡིན།   འོན་ཀྱང་བོད་མི་མང་སྤྱི་འཐུས་ལྷན་ཚོགས་ཀྱིས་ད་དུང་མཛོ་ཁལ་གླང་འགེལ་བྱས་ཏེ།  ཅི་ཞིག་ལ་རེ་སྒུག་བྱས་པ་བཞིན་དུས་ཚོད་ནར་འགྱངས་བྱས་ཏེ་སྒུག་བསྡད་ཡོད།  
	ཕྱི་ལོ་ ༢༠༡༡ ཟླ་ ༥ ཚེས་ ༢༡ ནས་ ༢༤ བར་ཉིན་བཞིའི་རིང་བོད་གཞུང་དམངས་རྒྱལ་ཡོངས་དམིགས་བསལ་ཚོགས་ཆེན་ཐེངས་གཉིས་པ་བཞུགས་སྒར་དུ་སྐོང་ཚོགས་གནང་སྐབས།  ཁོ་བོ་ཨ་རིའི་བུ་རྒྱས་གནས་མངའ་སྡེ(Virginia)ཤར་ལྷོ་བསུ་དཔལ (Charlottesville) གྲོང་བརྡལ་གྱི་བོད་རིགས་ཚོགས་པའི་དྲུང་ཆེའི་མིང་ཐོག་ནས་ཚོགས་འདུར་ཞུགས།  དེ་དུས་ཚོགས་ཆུང་ནང་བོད་ནས་འབྱོར་བའི་ཇོ་ནང་དགོན་སྡེ་སུམ་ཅུ་ལྷག་གི་སྙན་ཞུ་སྒྲོག་སྦྱང་དང་འབྲེལ།  ཇོ་ནང་ཆོས་བརྒྱུད་ལ་ཆོས་བརྒྱུད་སྤྱི་བབ་ཀྱི་ཐོབ་ཐང་གཅིག་མཚུངས་སྤྲོད་དགོས་ཚུལ་ཞུས་པར།  ཚོགས་མི་སུམ་ཅུ་སོ་དྲུག་གི་ནང་ནས་རྗེ་བཙུན་པདྨས།  “དེས་ན་བོ་དོང་ཆོས་བརྒྱུད་ལ་ཡང་ཐོབ་ཐང་སྤྲོད་དགོས།  དེ་ལྟར་བྱས་ན་ང་ཚོར་ཆོས་ལུགས་མང་དྲགས་པ་རེད་”ཅེས་དགག་པ་བྱས་པར་ཚོགས་གཙོ་སྐྱབས་མགོན་ཀིརྟི་རིན་པོ་ཆེ་མཆོག་གིས།  འཕྲལ་དུ་ཇོ་ནང་ཆོས་བརྒྱུད་བོ་དོང་དང་མི་འདྲ་ཚུལ་དང་།  ཆོས་བརྒྱུད་ཀྱི་ཐོབ་ཐང་སྤྲོད་གལ་ཆེ་ཚུལ་གྱི་བཀའ་ལན་གནད་སྨིན་གནང་བས་སྙིང་ནས་རིན་པོ་ཆེར་ཐུགས་རྗེ་ཆེ་ཞུས་པ་ཡིན།  
	ཕྱི་ལོ་ ༢༠༡༠ ལོའི་ལོ་མཇུག་ནས་བཟུང་སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་༧གོང་ས་༧སྐྱབས་མགོན་ཆེན་པོ་མཆོག་གི་དགོངས་བཞེད་ལྟར།  སོག་ཡུལ་དུ་ཕེབས་བཞུགས་གནང་ཡོད་པས།  ང་ཚོས་ནམ་རྒྱུན་ཇོ་ནང་སྐོར་གྱི་ལས་དོན་ཆེ་ཕྲ་མཐའ་དག་འབྲེལ་ཡོད་བརྒྱུད་ཁོང་ལ་སྙན་སེང་རིམ་ཞུས་བྱས།  འདི་དག་ཞོར་འཕྲོས་ཙམ་མོ།། །།
 
 
༢༦ སྐུ་ཚེ་འདིར་མདོ་སྔགས་ཟབ་ཆོས་གསན་བསམ་དང་།  རྒྱུན་གྱི་ཐུགས་དམ་ཉམས་བཞེས།
 
 
	སྤྱིར་བཏང་སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་ནི།  དབང་བཀའ་ཆོས་གང་མང་ཞུས་ཏེ་གྲངས་ཐོ་གསོག་གནང་མཛད་མཁན་ཞིག་མ་ཡིན་པར།  གང་ཞུས་པ་དེ་ཚུལ་བཞིན་ཐུགས་དམ་ཉམས་བཞེས་གནང་རྒྱུ་གལ་ཆེན་དུ་གཟིགས་མཁན་ཞིག་ཡིན་སྟབས།  དབང་ལུང་ཁྲིད་གསུམ་གྱི་ཕྱོགས་ནས་གསན་རྒྱ་དེ་ཙམ་ཆེ་བ་ཞིག་མིན་མོད།  སྔོན་ཆད་བོད་དུ་བཞུགས་སྐབས་༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཆོས་འབྲེལ་གྱི་ཐོག་མ་བཀའ་གདམས་ཕ་ཆོས་བུ་ཆོས་གསན་བཞེས་མཛད་ཚུལ་རྣམ་ཐར་ས་བོན་ཕྱག་བསྟར་མར་གསལ་བ་ལྟར།  ༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱིས་དབུས་མཚན་ལྡན་བཤེས་གཉེན་དུ་མའི་དྲུང་ནས་མདོ་སྔགས་ཟབ་ཆོས་གསན་བཞེས་མཛད་ཚུལ་ཐོ་ཙམ་བཀོད་ན།  གྲྭ་སར་བཞུགས་སྐབས་འཛིན་གྲྭ་དབུ་མ་བར་གྱི་དཔེ་ཁྲིད་ཞུས་པ་ཁག་སྤྱིར་བཏང་ཡིན་པས་འདིར་བཀོད་མེད།  
	༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱི་དྲུང་ནས་དབང་ལུང་ཁྲིད་གསུམ་གསན་བཞེས་གནང་རིམ།  
	ཐོག་མ་བཀའ་ཁྲིད་ཀྱི་སྐོར་ལ།  བཀའ་གདམས་ཕ་ཆོས་བུ་ཆོས།  སློབ་དཔོན་ཀ་མ་ལ་ཤི་ལའི་སྒོམ་རིམ་ཐོག་མཐའ་བར་གསུམ།  རྒྱལ་སྲས་ཐོགས་མེད་ཀྱིས་མཛད་པའི་ལག་ལེན་སོ་བདུན་མ།  ཁུ་ནུ་བླ་མའི་བྱང་ཆུབ་སེམས་བསྟོད།  ཀླུ་སྒྲུབ་ཀྱི་དབུ་མ་རིན་ཆེན་ཕྲེང་བ།  རྗེའི་ལམ་རིམ་ཆེ་འབྲིང་ཆུང་གསུམ།  རྒྱལ་དབང་ལྔ་བའི་ལམ་རིམ་འཇམ་དཔལ་ཞལ་ལུང་།  པཎ་ཆེན་ལམ་རིམ་བདེ་ལམ།  རྗེའི་སྔགས་རིམ་ཆེན་མོ།  ཇོ་ནང་རྗེ་བཙུན་ཀུན་དགའ་གྲོལ་མཆོག་གི་ཇོ་ནང་ཁྲིད་བརྒྱ་ཁ་སྐོང་དང་བཅས་པ།  བླ་མ་མཆོད་པའི་ཆོ་ག་བདེ་སྟོང་དབྱེར་མེད་མ།  དགེ་ལྡན་ཕྱག་རྒྱ་ཆེན་པོ་རྩ་འགྲེལ།  དྭགས་པོའི་ཐར་རྒྱན།  བསླབ་པ་ཀུན་ལས་བཏུས་པ།  ཀུན་མཁྱེན་འཇིགས་མེད་དབང་པོའི་གྲུབ་མཐའ་རིན་ཆེན་ཕྲེང་བ།  རྗེའི་རྫོགས་རིམ་རིམ་ལྔ་གསལ་སྒྲོན།  རིམ་ལྔ་གདན་རྫོགས།  ལམ་གཙོ་རྣམ་གསུམ།  ཅོ་ནེ་བླ་མའི་རྟེན་འབྲེལ་བསྟོད་པའི་འགྲེལ་བ།  ཀླུ་སྒྲུབ་ཀྱི་གསང་འདུས་སྒྲུབ་ཐབས་མདོར་བྱས་དང་མདོ་བསྲེ།  ཀླུ་བྱང་གི་རྣམ་གཞག་རིམ་པ།  རྗེའི་གསང་འདུས་སྒྲུབ་ཐབས་རྣལ་འབྱོར་དག་རིམ།  ཨ་ཁུ་ཤེས་རབ་རྒྱ་མཚོའི་གསང་འདུས་བསྐྱེད་རྫོགས་གཉིས།  ཀླུ་སྒྲུབ་ཀྱི་དབུ་མ་རྩ་ཤེས།  ལྕང་སྐྱའི་ཨ་མ་ངོས་འཛིན།  སྤྱོད་འཇུག  བློ་སྦྱོང་ཉི་མའི་འོད་ཟེར།  བློ་སྦྱོང་ཚིག་བརྒྱད་མ།  བློ་སྦྱོང་མཚོན་ཆ་འཁོར་ལོ།  བློ་སྦྱོང་དོན་བདུན་མ།  རྫོགས་ཆེན་དཔལ་སྤྲུལ་གྱི་སྙིང་ཐིག་སྔོན་འགྲོའི་ཁྲིད་ཡིག་ཀུན་བཟང་བླ་མའི་ཞལ་ལུང་།  ཀློང་ཆེན་པའི་རྫོགས་ཆེན་སེམས་ཉིད་ངལ་གསོ།  ཀླུ་སྒྲུབ་ཀྱི་དབུ་མ་ཆོས་དབྱིངས་བསྟོད་པ།  སྟོང་ཉིད་བདུན་ཅུ་པ་སོགས་ལེགས་པར་མནོས།
	བཤད་ལུང་གི་སྐོར་ལ།  མཁས་གྲུབ་རྗེའི་དབུ་མའི་སྟོང་ཐུན་སྐལ་བཟང་མིག་འབྱེད།  ཤེས་རབ་སྙིང་པོ།  རྩ་ཤེས་ཊིཀ་ཆེན་རིག་པའི་རྒྱ་མཚོ།  དྲང་ངེས་ལེགས་བཤད་སྙིང་པོ།  རྗེ་གུང་ཐང་བའི་བསྟོད་པ་དོན་ལྡན་མ་རྩ་འགྲེལ།  ཤེར་ཕྱིན་རྡོ་རྗེ་གཅོད་པ།  རྗེ་བཙུན་མི་ལའི་རྣམ་མགུར།  དྲང་ངེས་ལེགས་བཤད་སྙིང་པོ།  རྗེའི་སྔགས་རིམ་ཆེན་མོ།  ཀླུ་སྒྲུབ་ཀྱི་དབུ་མ་རིགས་ཚོགས་དྲུག་སོགས་ལེགས་པར་ཐོབ།  
	དབང་དང་རྗེས་གནང་སྐོར་ལ།  གསང་འདུས་མི་བསྐྱོད་རྡོ་རྗེའི་དབང་ཆེན།  དུས་འཁོར་དབང་ཆེན་ཐེངས་བཅུ་གསུམ།  དེ་བཞིན་དུ་རྒྱལ་བ་མི་འཁྲུགས་པ།  བདེ་མཆོག་ལུ་ཨི་པ།  དཔལ་རྡོ་རྗེ་འཇིགས་བྱེད།  ཐུགས་རྗེ་ཆེན་པོ་ཕྱག་སྟོང་སྤྱན་སྟོང་།  དཔལ་ཆེན་རྟ་མགྲིན་ཡང་གསང་།  རྣམ་སྣང་མངོན་བྱང་།  བཀའ་གདམས་ཐིག་ལེ་བཅུ་དྲུག་བཅས་ཀྱི་བཀའ་དབང་།  སྒྲོལ་དཀར་ཡིད་བཞིན་འཁོར་ལོ་དང་།  དུས་འཁོར་ལྷན་སྐྱེས།  ཁྲོ་རྒྱལ་རྡོ་རྗེ་ཤུགས།  རྟ་ཕྱག་ཁྱུང་གསུམ་བཅས་ཀྱི་རྗེས་གནང་སོགས་ལེགས་པར་མནོས།  
	ལུང་རྐྱང་གི་སྐོར་ལ།  ༧གོང་ས་༧སྐྱབས་མགོན་ཆེན་པོའི་ཞལ་སྔ་ནས་ཀྱིས་མཛད་པའི་བདེན་གསོལ་སྨོན་ཚིག  རིས་མེད་བསྟན་རྒྱས་སྨོན་ལམ།  ཇོ་ནང་བསྟན་རྒྱས་སྨོན་ལམ།  པཎ་གྲུབ་བཅུ་བདུན་གྱི་གསོལ་འདེབས།  གནས་ཆུང་།  དཔལ་ལྡན་ལྷ་མོ།  བོད་སྐྱོང་ལྷ་སྲུང་བཅས་ཀྱི་བསྐང་གསོལ་བཅས་དང་།  འཇམ་དཔལ་མཚན་བརྗོད།  རྒྱལ་དབང་ལྔ་བའི་སྨན་བླའི་མདོ་ཆོག་ཡིད་བཞིན་དབང་རྒྱལ་སོགས་ལེགས་པར་མནོས་སོ།།  
	༧རྒྱལ་ཚབ་ར་སྒྲེང་རིན་པོ་ཆེའི་དྲུང་ནས་ཐོག་མའི་དབྱངས་གསལ་སྦྱོར་ཀློག་དང་།  རབ་བྱུང་སྡོམ་བཞེས།  སྐྱབས་འགྲོ་སེམས་བསྐྱེད།  ཐུབ་བསྟོད་སྐབས་གསུམ་མ།  བླ་མ་མཆོད་པའི་ཆོ་ག་བདེ་སྟོང་དབྱེར་མེད་མ།  བླ་མའི་རྣལ་འབྱོར་དགའ་ལྡན་ལྷ་བརྒྱ་མ།  ༧རྒྱལ་ཚབ་རང་ཉིད་ཀྱིས་མཛད་པའི་༧རྒྱལ་བའི་ཞབས་བརྟན་གསོལ་འདེབས།  འཇིགས་བྱེད་དཔའ་ཅིག  བདེ་མཆོག་རྩ་རྒྱུད།  གསང་འདུས་རྩ་རྒྱུད་སོགས་ཀྱི་བཀླག་ལུང་།  སྒྲོལ་དཀར་ཡིད་བཞིན་འཁོར་ལོ་དང་།  འཇམ་དབྱངས་དཀར་པོའི་རྗེས་གནང་སོགས་གསན།  
	སྐྱབས་རྗེ་ལྷ་བཙུན་རིན་པོ་ཆེའི་མདུན་ནས་ཐམས་ཅད་མཁྱེན་པ་དངུལ་ཆུ་དྷརྨ་བྷ་དྲས་མཛད་པའི་ནཱ་རོ་མཁའ་སྤྱོད་མའི་བསྐྱེད་རྫོགས་ཀྱི་ཟིན་བྲིས་མཁའ་སྤྱོད་བགྲོད་པའི་གསང་ལམ་སྙིང་གི་ཐིག་ལེ་སོགས་དངུལ་ཆུའི་ཆོས་སྐོར་ཡོངས་རྫོགས་ཀྱི་ཟབ་ཁྲིད་དང་།  རྗེ་བཙུན་མཁའ་སྤྱོད་དབང་མོ་ལ་བརྟེན་པའི་གཅོད་ཚོགས་མཁའ་སྤྱོད་གྲུབ་པའི་དགའ་སྟོན།  རྗེ་བཙུན་རྡོ་རྗེ་རྣལ་འབྱོར་མ་ནཱ་རོ་མཁའ་སྤྱོད་ཀྱི་སྒྲུབ་ཐབས་ཐུན་མིན་བདེ་ཆེན་ཉེ་ལམ།  གཅོད་མཁའ་མཉམ་མ།  འཇིགས་བྱེད་དཔའ་བོ་གཅིག་པ།  སྒྱུ་ལུས་ཚོགས་སུ་བསྔོ་བ་ཐབས་ཤེས་ཉམས་ཀྱི་བོགས་འདོན་དགའ་ལྡན་སྙན་བརྒྱུད།  མ་ཅིག་མཁའ་འགྲོ་སྙན་བརྒྱུད་ཟབ་མོ་རྒྱུན་གྱི་རྣལ་འབྱོར།  མཁའ་སྤྱོད་མའི་ཆོས་སྐོར་སོགས་གདམས་ཟབ་མང་པོའི་དབང་ཁྲིད།  ལུང་རྗེས་གནང་།  མན་ངག་ཞལ་ཤེས་བཅས་པ་གསན་བཞེས་ཡང་དག་པར་མཛད།
	སྐྱབས་རྗེ་ཀུན་བདེ་གླིང་རིན་པོ་ཆེའི་དྲུང་ནས་བསྙེན་སྒྲུབ་ཞག་བདུན་མ་སྔོན་དུ་བཏང་བའི་སྒོ་ནས་གཅོད་དབང་ནམ་མཁའ་སྒོ་འབྱེད་ཐུན་མོང་དང་ཐུན་མིན་གྱི་དབང་དང་།  མ་ཅིག་རྣམ་བཤད་ཆེན་མོ།  སྒྱུ་ལུས་ཚོགས་སུ་བསྔོ་བ་ཐབས་ཤེས་ཉམས་ཀྱི་བོགས་འདོན་དགའ་ལྡན་སྙན་བརྒྱུད།  ལྷ་དབང་རིག་འཛིན་གྱིས་མཛད་པ་མ་ཅིག་མཁའ་འགྲོ་སྙན་བརྒྱུད་ལམ་ཟབ་རྒྱུན་གྱི་རྣལ་འབྱོར་སོགས་ཟབ་ལམ་གཅོད་ཀྱི་ཆོས་སྐོར་ཕལ་ཆེ་བའི་དབང་ལུང་ཞལ་ཁྲིད་མན་ངག་ཞལ་ཤེས་དང་བཅས་པ་དམ་པ་གོང་མའི་ཕྱག་བཞེས་ཇི་ལྟ་བ་བཞིན་གསན་བཞེས་མཛད།
	འབྲས་སྤུངས་བློ་གསལ་གླིང་དོན་ལྡན་རིན་པོ་ཆེའི་དྲུང་ནས་བདག་འཛིན་ཚར་གཅོད་དང་།  བློ་བཟང་དོན་ལྡན་གྱིས་མཛད་པའི་ལམ་ཟབ་མོ་ཐབས་ཤེས་ཀྱི་སྤྱོད་ཡུལ་སྟན་ཐོག་གཅིག་ཏུ་ཉམས་སུ་ལེན་ཚུལ་འཁྲིད་ཆོག་དགྲ་ལས་རྣམ་པར་རྒྱལ་བའི་རྒྱལ་མཚན།  སྒྱུ་ལུས་ཚོགས་སུ་བསྔོ་བ་ཐབས་ཤེས་ཉམས་ཀྱི་བོགས་འདོན་དགའ་ལྡན་སྙན་བརྒྱུད་སོགས་གཅོད་ཀྱི་ཆོས་སྐོར་མང་དུ་གསན།  
	དེ་བཞིན་རྨོག་ལྕོག་རྡོ་རྗེ་འཆང་རྗེ་བཙུན་ཡེ་ཤེས་བྱམས་པ་བསྟན་འཛིན་རྒྱལ་མཚན་དཔལ་བཟང་པོའི་དྲུང་ནས་ཡི་དམ་རྒྱུད་སྡེ་བཞི་དང་།  རྣམ་སྣང་མངོན་བྱང་།  འཇིགས་བྱེད་དཔའ་བོ་གཅིག་པ།  དྲག་པོ་གསུམ་སྦྲེལ།  མགོན་པོའི་བཀའ་ཆེན་བཅུ་གསུམ།  སྒྲུབ་ཐབས་རིན་ཆེན་འབྱུང་གནས།  གཅོད་དབང་ནམ་མཁའ་སྒོ་འབྱེད་བཅས་ཀྱི་དབང་དང་རྗེས་གནང་།  དབེན་ས་སྙན་བརྒྱུད།  ཞྭ་དམར་ལམ་རིམ།  བསྟོད་པ་དོན་ལྡན་མའི་འགྲེལ་བ་བཅས་ཀྱི་ཁྲིད།  བེའུ་བུམ་སྔོན་པོ།  བྱམས་ཆོས་སྡེ་ལྔ།  ཚེ་མཆོག་གླིང་ཡོངས་འཛིན་གྱི་གསུང་འབུམ་བཅས་ཀྱི་ལྗགས་ལུང་གསན།  
	ཇོ་ནང་བསེ་དགོན་པའི་བླ་མ་རིན་ཆེན་རྒྱ་མཚོའི་དྲུང་ནས་དུས་འཁོར་རྫོགས་རིམ་སྦྱོར་བ་ཡན་ལག་དྲུག་མཐོང་བརྒྱུད་ཕྱག་ལེན་ཇི་ལྟ་བཞིན་ཉམས་ཁྲིད་དུ་བཞེས།  དེ་བཞིན་ཇོ་ནང་བླ་མ་ཡེ་ཤེས་མཐར་ཕྱིན་ལགས་ཀྱི་དྲུང་ནས་ཀྱང་ཇོ་ནང་སྔོན་འགྲོའི་ངག་འདོན་མཁའ་སྤྱོད་བགྲོད་པའི་ཐེམ་སྐས་དང་།  རྗེ་བཙུན་ཏཱ་ར་ནཱ་ཐའི་དུས་འཁོར་སྦྱོར་དྲུག་ཁྲིད་ཡིག་མཐོང་བ་དོན་ལྡན་གཉིས་ཀྱི་ལུང་།  དུས་འཁོར་ལྷན་སྐྱེས་ཀྱི་རྗེས་གནང་།  དུས་འཁོར་མཆོག་དབང་གོང་མ་བཞིའི་དབང་བཅས་ལེགས་པར་མནོས།
	ཨ་མདོ་བླ་མ་བསྟན་འཛིན་རྒྱ་མཚོའི་དྲུང་ནས་རླུང་བཅུད་ལེན་དང་།  རྡོ་བཅུད་ལེན།  མེ་ཏོག་བཅུད་ལེན་རྣམས་ཀྱི་གདམས་པ་ཞུས་ཤིང་ཉམས་ལེན་ཀྱང་གནད་སྨིན་མཛད། 
	སྲད་པདྨ་ཆོས་གླིང་རིན་པོ་ཆེའི་དྲུང་ནས་བོད་མཁས་པའི་སྙན་འགྲེལ་ལེའུ་གཉིས་པ།  པྲ་ཏི་རིན་ཆེན་དོན་འགྲུབ་ཀྱི་སུམ་རྟགས་དགོངས་འགྲེལ།  འདར་ལོ་ཙཱ་བའི་དབྱངས་ཅན་སྒྲ་ཊིཀ་ཐོག་ནས་སྒྲ་མཚམས་སྦྱོར་ལྔ་བ་སོགས་ཐུན་མོང་རིག་གནས་ལ་ཡང་ཐུགས་བརྩོན་དཔྱིས་ཕྱིན་པ་མཛད།  
	ཡོངས་འཛིན་གླིང་རིན་པོ་ཆེའི་དྲུང་ནས་དཔལ་རྡོ་རྗེ་འཇིགས་བྱེད་ལྷ་བཅུ་གསུམ་མ་དང་དཔའ་བོ་གཅིག་པའི་དབང་།  བྱང་ཆུབ་ལམ་རིམ་ཆེན་མོ།  སྤྱོད་འཇུག  བསླབ་བཏུས།  རྒྱལ་སྲས་ལག་ལེན་སོ་བདུན་མ།  བླ་མ་མཆོད་པའི་ཆོ་ག  དུས་འཁོར་ཐུན་དྲུག་བླ་མའི་རྣལ་འབྱོར་བཅས་ཀྱི་བཀའ་ཁྲིད་གསན།  
	ཡོངས་འཛིན་ཁྲི་བྱང་རིན་པོ་ཆེའི་དྲུང་ནས་རྣལ་འབྱོར་མའི་ཆོས་སྐོར་ཡོངས་རྫོགས་དང་།  བླ་མའི་རྣལ་འབྱོར་དགའ་ལྡན་ལྷ་བརྒྱ་མ།  བྱང་ཆུབ་ལམ་རིམ་ཆེན་མོ།  ལམ་རིམ་རྣམ་གྲོལ་ལག་བཅང་མ་བཅས་ཀྱི་ཁྲིད་དང་།  སྤྱན་རས་གཟིགས་ཀྱི་དབང་ཆེན་སོགས་ཞུས།
	རྒྱལ་དབང་ཀརྨ་པ་རིག་པའི་རྡོ་རྗེའི་དྲུང་ནས་བླ་མའི་རྣལ་འབྱོར་གྱི་ཆོས་འབྲེལ་དང་།  སྐྱབས་རྗེ་ཀ་ལུ་རིན་པོ་ཆེའི་དྲུང་ནས་འབྲོ་ལུགས་སམ་ཇོ་ནང་ལུགས་ཀྱི་དུས་འཁོར་དབང་ཆེན།  དུས་འཁོར་ལྷན་སྐྱེས་ཀྱི་རྗེས་གནང་།  མ་ཅིག་མཁའ་འགྲོ་སྙན་བརྒྱུད།  རྗེ་བཙུན་ཏཱ་ར་ནཱ་ཐའི་གསུང་དབང་ཆེན་རྟ་མགྲིན་གསང་སྒྲུབ་ཀྱི་དབང་ལུང་ཁྲིད་གསུམ།  ནིའུ་གུ་ཆོས་དྲུག  བཀའ་རྒྱུད་ཚོགས་ལེ་རིན་ཆེན་ཕྲེང་བ།  ཡེ་ཤེས་མགོན་པོ་ཕྱག་དྲུག་པའི་ཆོས་སྐོར།  རྗེ་བཙུན་ཏཱ་ར་ནཱ་ཐའི་དུས་འཁོར་སྦྱོར་དྲུག་ཁྲིད་ཡིག་མཐོང་བ་དོན་ལྡན།  ལམ་རིམ་བདུད་རྩིའི་ཉིང་ཁུ།  ཕྱག་ཆེན་ནཱ་རོ་ཆོས་དྲུག་གི་ཉམས་ཁྲིད་སོགས་ཟབ་རྒྱས་ཀྱི་ཆོས་སྐོར་མཐའ་ཡས་པ་ལེགས་པར་གསན།  
	ཇོ་ནང་བླ་མ་རྗེ་བཙུན་ངག་དབང་ཡོན་ཏན་བཟང་པོའི་མདུན་ནས་ཁོང་གིས་མཛད་པའི་རྗེ་ཇོ་ནང་པའི་རང་ལུགས་འཇིགས་མེད་གདོང་ལྔའི་ང་རོ་སོགས་ཀྱི་ལྗགས་ལུང་མནོས།  
	སྐྱབས་རྗེ་འཁྲུལ་ཞིག་རིན་པོ་ཆེའི་དྲུང་ནས་སྨིན་གླིང་རྡོར་སེམས་དང་།  དབང་གི་ལྷ་མོ་རིག་བྱེད་མའི་བཀའ་དབང་།  དེ་བཞིན་ས་སྐྱ་ཁྲི་འཛིན་གྱི་དྲུང་ནས་རྒྱུད་སྡེ་ཀུན་བཏུས།  ལམ་འབྲས་སློབ་བཤད།  སྙིང་པོ་དོན་གསུམ་སོགས་ཀྱི་བཤད་ཁྲིད་སོགས་དང་།  དིལ་མགོ་མཁྱེན་བརྩེ་རིན་པོ་ཆེའི་དྲུང་ནས་རིན་ཆེན་གཏེར་མཛོད།  རྒྱུད་གསང་བ་སྙིང་པོ།  ཀར་གླིང་ཟབ་ཆོས་ཞི་ཁྲོ་དགོངས་པ་རང་གྲོལ།  ཀོང་སྤྲུལ་ཡོན་ཏན་རྒྱ་མཚོས་མཛད་པའི་གཞན་སྟོང་ལྟ་ཁྲིད་རྡོ་རྗེའི་ཟླ་བ་བཅས་ཀྱི་བཤད་ལུང་དང་།  གུ་རུའི་ཚིག་བདུན་གསོལ་འདེབས།  བསམ་པ་ལྷུན་འགྲུབ་མ།  བར་ཆད་ལམ་སེལ།  གུ་རུའི་མཚན་སྔགས་བཅས་ཀྱི་ལྗགས་ལུང་སོགས་ལེགས་པར་མནོས་སོ།།  
	དེ་དག་ནི་སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་གིས་སྐུ་ཚེ་འདིར་མདོ་སྔགས་རིག་གནས་དང་བཅས་པར་གསན་བསམ་ཇི་ལྟར་མཛད་ཚུལ།  རྗེ་བླ་མ་རང་གི་ཞལ་ནས་དངོས་སུ་ཐོས་པ་དག་གཞི་རྩར་བཟུང་ཐོག  འབྲེལ་ཡོད་ཚགས་པར་སོགས་ཡིག་ཆ་ཁག་དང་།  འོད་ཟེར་རིན་པོ་ཆེ་སོགས་ཀྱིས་གང་གསུངས་ཇི་བཞིན་ཐོ་ཙམ་བཀོད་པ་ཡིན།  ད་དུང་ཁོ་བོས་མ་ཐོས་པ་དང་མ་ཤེས་པ་དུ་མ་ཞིག་ཡོད་སྲིད་མོད།  གསན་ཡིག་དམིགས་བསལ་མེད་སྟབས་དེ་ཙམ་ལས་འབྲི་བར་མ་ནུས་སོ།།  
	རྗེ་བཙུན་རིན་པོ་ཆེའི་ཉིན་རེའི་ཐུགས་དམ་ཉམས་བཞེས་ཀྱི་རིམ་པ་ལ་མཚོན་ན།  རྗེ་ཉིད་ཀྱི་ཞལ་ནས།  “སྤྱིར་བཏང་ངོས་ལ་དམིགས་བསལ་ཉམས་ལེན་ཟེར་བ་མེད་ལ།  གཞན་སྟོང་རང་སྟོང་ཟེར་བ་དེ་ཚོ་ཡང་ཅི་ཞིག་ཡིན་ཤེས་ཀྱིན་མེད།  འོན་ཀྱང་བདག་གཞན་མཉམ་བརྗེ་དང་།  སྟོང་ཉིད་སྙིང་རྗེ་ཟུང་དུ་འཇུག་པའི་ཕྱོགས་ལ་ནམ་རྒྱུན་བསམ་བློ་གཏོང་གིན་ཡོད།  དེ་ངོས་རང་གི་དགའ་ཕྱོགས་ལྟ་བུ་ཞིག་ཀྱང་རེད་”ཅེས་གསུངས།  
	དེ་བཞིན་དུ་སེར་སྨད་སྤྲུལ་སྐུ་འོད་ཟེར་རིན་པོ་ཆེས་གསུངས་དོན།  “རྗེ་བཙུན་རིན་པོ་ཆེའི་ཉིན་རེའི་ཐུགས་དམ་ཉམས་ལེན་གྱི་རིམ་པ་སོ་སོ་སྐྱེ་བོས་ཁ་ཚོན་བཅད་དེ་ཞུ་ཁག་པོ་ཡིན་མོད།  གཙོ་བོ་བླ་མ་སངས་རྒྱས་དངོས་མཐོང་གི་བླ་མའི་རྣལ་འབྱོར་དང་།  གཏོང་ལེན།  བདག་ལས་གཞན་གཅེས་པར་འཛིན་པ།  དབྱིངས་རིག་བསྲེས་ཏེ་བདག་འཛིན་དབྱིངས་སུ་གཅོད་པ་རྣམས་ཐུགས་དམ་གྱི་མཐིལ་ཡིན་པ་འདྲ་”ཞེས་གསུངས།  
	རྗེ་བཙུན་རིན་པོ་ཆེས་སྐུ་ཚེ་འདིར་ཡི་དམ་གྱི་བསྙེན་པ་བཟླས་པའི་གྲངས་ལ་གཞིགས་ན།  འཇམ་དཔལ་དབྱངས་ཀྱི་བསྙེན་པ་བྱེ་བ།  རྡོ་རྗེ་སེམས་དཔའ་ཧེ་རུ་ཀའི་ཡི་གེ་བརྒྱ་བ་འབུམ།  དུས་འཁོར་རྩ་བསྙེན་ཧ་ཀྵ་བྱེ་བ།  བདེ་མཆོག་རྩ་བསྙེན་བྱེ་བ།  གསང་འདུས་ཉེ་བསྙེན་བྱེ་བ།  ཐུགས་རྗེ་ཆེན་པོའི་གཟུངས་སྔགས་ཡི་གེ་དྲུག་མ་བྱེ་བ།  མཁའ་སྤྱོད་མའི་བསྙེན་པ་བྱེ་བ་བཅས་དམ་མཚམས་མཛད་ཅིང་།  བསྙེན་མཚམས་རེ་རེའི་མཇུག་ཏུ་ཁ་སྐོང་སྦྱིན་སྲེག་ཀྱང་དམ་པ་གོང་མའི་ཕྱག་བཞེས་ཇི་ལྟ་བ་བཞིན་མཛད།
	ལོ་རེར་སྒྲོལ་དཀར་ཡིད་བཞིན་འཁོར་ལོའི་ཚེ་སྒྲུབ་ཀྱི་ཟླ་མཚམས་དང་།  དེ་བཞིན་རྒྱུད་སྡེ་བཞིའི་གཙོ་བསྙེན་དུས་བསྟུན་གྱི་དམ་མཚམས་ལ་བཞུགས།  ཟླ་བ་བྱུང་ངོ་ཅོག་གི་ཉ་སྟོང་རྣམས་སུ་གཅོད་ཚོགས་རིན་ཆེན་ཕྲེང་བའི་སྒོ་ནས་བཟའ་བཏུང་ཚོགས་ཀྱི་འཁོར་ལོ་དང་།  བྱིན་རླབས་འཇུག་པ་བླ་མའི་རྣལ་འབྱོར།  ཚེས་བཅུ་ཉེར་ལྔར་མ་ཅིག་ཁྲོས་མ་ནག་མོ་དང་།  སྡིག་སྒྲིབ་བཤགས་པ་རྡོ་རྗེ་སེམས་དཔའི་བསྒོམ་བཟླས།  ཟླ་མཇུག་ཏུ་མཁའ་སྤྱོད་མའི་རྣལ་འབྱོར་ལ་རྟག་ཏུ་བརྩོན།  
	བདུན་རེའི་ནང་འཆར་ཅན་དུ་དད་ལྡན་སློབ་ཚོགས་དང་མཉམ་དུ་མ་ཅིག་མཁའ་འགྲོ་སྙན་བརྒྱུད་རྒྱུན་གྱི་རྣལ་འབྱོར་དང་།  སྒྱུ་ལུས་ཚོགས་སུ་བསྔོ་བ་ཐབས་ཤེས་ཉམས་ཀྱི་བོགས་འདོན་དགའ་ལྡན་སྙན་བརྒྱུད་སོགས་ཟབ་ལམ་གཅོད་ཀྱི་རྣལ་འབྱོར་ཐུགས་དམ་གྱི་མཐིལ་དུ་མཛད།
	ཉིན་རེའི་ཞོགས་པ་ཡར་བཞེངས་མ་ཐག་སྙིང་རྗེའི་ལྷ་མཆོག་སྤྱན་རས་གཟིགས་ཀྱི་བསྒོམ་བཟླས་ཀྱི་སྒོ་ནས་ཡིག་དྲུག་གྲངས་ངེས་ཅན་དང་།  ཞོགས་ཇ་མཆོད་གནང་གྲུབ་རྗེས་རྒྱུན་གྱི་ཞལ་འདོན་རིགས་དང་།  ཡི་དམ་གྱི་གཙོ་བོ་བདེ་མཆོག་དང་དུས་འཁོར་གྱི་བསྒོམ་བཟླས།  མ་ཅིག་ཁྲོས་མ་ནག་མོའི་རྣལ་འབྱོར་ལ་བརྩོན་གྱིན་འདུག་ཅེས་འོད་ཟེར་རིན་པོ་ཆེས་གསུངས།  
	ཕྱེད་ཡོལ་ཙམ་ནས་ཕྱག་དཔེར་གཟིགས་རྟོག་མཛད་ཅིང་།  སྐུ་མདུན་དུ་བཅར་མཁན་ཡོད་རིགས་དང་།  མཇལ་ཁ་ཞུ་མི་རྣམས་དང་མཉམ་དུ་བཀའ་མཆིད་དགྱེས་བཞིན་སྩོལ།  ཕྱི་དྲོར་སྒྲོལ་མ་གྲངས་བཅད་དང་།  དཔལ་ཡེ་ཤེས་ཀྱི་མགོན་པོ་ཏྲཀྴད།  གཅོད་ཀྱི་བཀའ་སྲུང་བཙན་རྒོད་མཆེད་གཉིས་ཀྱི་བསྐང་གསོ་ཆད་མེད་མཛད་ཐོག  ཐུགས་དམ་གྱི་གཙོ་བོ་མཁའ་སྤྱོད་མའི་ཐུན་བཞིའི་རྣལ་འབྱོར་ཡང་ཆག་མེད་མཛད།
	རྒྱུན་ལྡན་དུ་དད་ལྡན་སློབ་ཚོགས་ཚོར་གསུང་ཆོས་བདེ་མཆོག་ཡུམ་བཀའ་དང་།  ཁྲོས་མ་ནག་མོའི་རྣལ་འབྱོར་སོགས་གཅོད་ཀྱི་ཆོས་སྐོར་དང་།  དེ་བཞིན་དུས་འཁོར་དང་འཇིགས་བྱེད་སོགས་གཙོ་བོར་གནང་།  གཅོད་ཀྱི་བཀའ་དབང་སོགས་གསུང་གནང་སྐབས་དབུ་ཞྭ་ཞིག་མནབས་སྲོལ་ཡོད་པ་དེ་ལ་“གཅོད་ཞྭ་”གསུང་ཞིང་།  གཅོད་ཞྭ་དེ་རྗེ་བཙུན་ཏཱ་ར་ནཱ་ཐའི་སྐུ་རིང་ལ་བྱུང་བ་རེད།  དོན་ལ་གཅོད་ཞྭ་ཡིན་མོད།  ཇོ་ནང་ཞྭ་མོ་སྟེ་“ཇོ་ཞྭ་”ཡང་ཟེར་བ་རེད་ཅེས་གསུངས་པ་ཞལ་ནས་དངོས་སུ་ཐོས།
	འོད་ཟེར་རིན་པོ་ཆེས།  “ནམ་རྒྱུན་བཀའ་ཆོས་སོགས་ཀྱི་སྐབས་ཐུགས་ཧ་ཅང་བག་ཕེབས་པ།  དབྱངས་སྙན་པོ།  ཞི་དུལ་གྱི་སྒོ་ནས་གསུང་གནང་མཛད་ཅིང་།  ལྷག་པར་དུ་བརྒྱུད་པའི་བླ་མའི་གསོལ་འདེབས་གསུང་སྐབས་སྐུའི་རྣམ་འགྱུར་དང་།  གསུང་གི་གདངས་ལ་བལྟས་ན་དངོས་གནས་དྲང་གནས་བརྒྱུད་པའི་བླ་མ་རྣམས་ཀྱིས་རྗེས་སུ་བཟུང་སྟེ།  དངོས་སུ་བྱིན་གྱིས་བརླབས་ལོས་ཡོད་སྙམ་པའི་ཚོར་སྣང་ཡོང་གིན་འདུག་”ཅེས་དང་།  
	མུ་མཐུད་དུ་གསུངས་དོན།  “སྐྱབས་མགོན་རྗེ་བཙུན་དམ་པ་རིན་པོ་ཆེ།  དངོས་གནས་བྱང་ཆུབ་ཀྱི་སེམས་ལ་བཅོས་མིན་གྱི་མྱོང་བ་ཐོབ་མཁན་ཞིག་དང་།  རེ་དོགས་མེད་མཁན་ཞིག  སང་ཉིན་མེད་མཁན་ཞིག  ཐུགས་བྲེལ་བ་གཏན་ནས་མེད་མཁན་ཞིག  དངོས་རྫས་ལ་ཞེན་ཆགས་ཅུང་ཟད་ཙམ་ཡང་མེད་མཁན་ཞིག་རེད།  ཉིན་གཅིག་གམ།  ཐེངས་གཅིག་ལ་ཡང་ཐུགས་ཁྲོས་པའི་ཚུལ་དང་།  ཐུགས་མ་དགྱེས་པའི་ཚུལ་དང་།  ཐུགས་བྲེལ་འཚུབ་ཀྱི་རྣམ་པ་བསྟན་གནང་བ་མཇལ་མ་མྱོང་།  འདི་གཅོད་ཀྱི་རྣལ་འབྱོར་བ་ཟེར་བ་དེའི་ཁྱད་ཆོས་གཙོ་བོ་ཡིན་པ་འདྲ།
	ལྷག་པར་གསང་སྔགས་ཀྱི་ཉམས་ལེན་དང་རྟོགས་པ་མཐོན་པོར་ཕེབས་པའི་རྟགས་སུ།  ད་ལྟ་དགུང་གྲངས་བདུན་ཅུ་དོན་བརྒྱད(ཁོ་བོས་བཅར་འདྲི་བྱེད་སྐབས)ལ་ཕེབས་ཡོད་མོད།  ད་དུང་སྐུ་ལ་གཞོན་ཤ་ཆགས་ཤིང་།  ཕལ་ཆེར་བུ་ཆུང་ལོ་ན་བརྒྱད་དགུ་ཅན་གྱི་ཤ་མདོག་ལྟར་དཀར་ཞིང་རེག་བྱ་ཤིན་ཏུ་འཇམ་པ།  བགྲེས་ཉམས་མེད་པ་འདི་རེད།  དེ་བས་ཀྱང་ཡ་མཚན་པ་ཞིག་ལ།  རིན་པོ་ཆེའི་སྐུ་སྨད་བརླ་གཡས་གཡོན་གྱི་ཐོག་དང་།  རྒྱབ་མདུན་དུ་སྟག་ཤམ་གྱི་རྣམ་པ་ཧ་ཅང་གསལ་བོ་འབུར་དུ་དོད་པ་རེག་བྱ་རྩུབ་པོ།  ཅུང་རྒྱང་བཀྱེད་ནས་བལྟས་ཚེ་སྟག་སྤུ་རྣམས་གཡས་གཡོན་དུ་འཁྱིལ་ཡོད་པའི་རྣམ་པ་ཡང་གསལ་བོ་འདུག  ཁོ་བོས་ནམ་རྒྱུན་རིན་པོ་ཆེའི་སྐུ་གཟུགས་ལ་འཕུར་མཉེ་ཕུལ་གྱིན་ཡོད་པས་གསལ་བོར་མཇལ་བྱུང་།”  ཞེས་གསུངས་པ་ཇི་བཞིན།  ཕྱིས་སུ་སྲས་མོ་ཚེ་རིང་ཆོས་སྒྲོན་ལགས་ཀྱིས་ཀྱང་དེ་དང་མཐུན་པར་གསུངས།  
	དེ་ནི་གོང་དུ་སྐྱེས་རབས་སྐབས་བཤད་ཟིན་པ་ལྟར།  གྲུབ་ཆེན་ནག་པོ་སྤྱོད་པ་ནི།  འཁོར་ལོ་བདེ་མཆོག་དང་དགྱེས་པའི་རྡོ་རྗེ་ལ་མཁས་ཤིང་དངོས་གྲུབ་ཐོབ།  ནམ་མཁའ་ལ་གདུགས་བདུན་དང་།  ཌ་མ་རུ་བདུན།  སྐུ་ལ་སྟག་ཤམ་སོགས་རང་ཆས་སུ་གྲུབ།  གསོད་པ་དང་།  གསོ་བ།  རེངས་པ།  ལྷུང་བ།  དགུག་པ་ལ་སོགས་པའི་ལྟ་སྟངས་ཁྱད་པར་ཅན་ཡང་གྲུབ་ཅེས་གསུངས་པ་ལྟར་རོ།།
	ཡང་འོད་ཟེར་རིན་པོ་ཆེས།  “ཁོང་གི་ཐུགས་རྒྱུད་ལ་འཛིན་ཞེན་རྩ་བ་ནས་མེད་ཅིང་།  ཡོད་ཚད་ལ་ཁྱབ་མཉམ་གྱི་གཟིགས་ཚུལ་ལས།  བཟང་ངན་གྱི་རྣམ་དབྱེ་ཡང་མི་འདུག་ཅེས་ཞུ་ཐུབ།  ཡིན་ན་ཡང་ནམ་རྒྱུན་རྩ་ཆེན་དུ་བརྩི་བ་རྗེ་བཙུན་ཏཱ་ར་ནཱ་ཐའི་ཐུགས་དམ་གྱི་རྟེན་གསེར་ཟངས་ཀྱི་རྣལ་འབྱོར་མ་མཐོ་གང་ཙམ་ཞིག་དང་།  རྡོ་རྗེ་ཞིག  ཕུར་བ་གཉིས་བཅས་བཞུགས།  ཕུར་བ་གཅིག་ཧ་ཅང་བཀའ་གཉན་པོ་དང་བྱིན་རླབས་ཅན་དུ་རྩི་བཞིན་འདུག  མཚམས་རེར་དངོས་སུ་སྦྲུལ་གྱིས་དཀྲིས་ནས་འདུག་གསུངས་མོད།  ང་རང་གིས་དངོས་སུ་སྦྲུལ་གྱིས་དཀྲིས་ཡོད་པ་ནི་མཇལ་སྐལ་མ་ལྡན།  དེ་བཞིན་ནམ་རྒྱུན་མགུལ་དུ་བཏགས་གནང་མཛད་པའི་ཕྲེང་རྡོག་གཉིས་གསུམ་དེ་ཧ་ཅང་རྩ་ཆེན་པོར་བརྩི་གྱིན་འདུག  དེ་དག་ལས་གཞན་པའི་རྩ་ཆེན་དང་ཐུགས་ཀྱིས་མི་ཐོངས་པའི་ཕྱག་རྫས་ཅི་ཡང་མི་འདུག”ཅེས་གསུངས།
	ཁོང་གིས་མགུལ་ཏུ་བཏགས་གནང་མཛད་པའི་ཕྲེང་རྡོག་དེ་དག་རྗེ་བཙུན་ཏཱ་ར་ནཱ་ཐའི་ཕྱག་ཕྲེང་སྨན་ཕྲེང་དུ་གྲགས་པ་དེ་ཡིན་ཞིང་།  རྗེ་བཙུན་རིན་པོ་ཆེས་ཁོ་བོར་དད་རྟེན་དུ་ཕྲེང་རྡོག་གཉིས་གནང་བའི་གཅིག་དགེ་རྒན་བཀའ་དྲིན་ཅན་ངག་དབང་བདེ་ལེགས་རབ་རྒྱས་ཚང་དང་།  གཅིག་སྤྲུལ་སྐུ་བཀྲ་ཤིས་རྒྱལ་མཚན་ལ་ཕུལ་བ་ཡིན།
	ཡང་འོད་ཟེར་རིན་པོ་ཆེས།  “སྔོན་ཆད་རྗེ་བཙུན་རིན་པོ་ཆེར་གུ་རུའི་སྐུ་བརྙན་ཐོག་ཏུ་ས་རྡུལ་གཏན་ནས་མི་ཆགས་ཤིང་བྱིན་རླབས་ཅན་དུ་བརྩི་བ་ཞིག་ཡོད།  ཉིན་ཞིག་༧གོང་ས་༧སྐྱབས་མགོན་ཆེན་པོ་མཆོག་གིས།  གློ་བུར་དུ་མཆོད་ཞབས་པ་བཀྲ་ཤིས་ལགས་ཆེད་མངགས་གནང་སྟེ།  གུ་རུའི་སྐུ་བརྙན་དེ་ཁྱེར་ཤོག་ཅེས་བཀའ་ཕེབས་པས།  རྗེ་བཙུན་རིན་པོ་ཆེས་ཐུགས་དགྱེས་བཞིན་དུ་༧གོང་ས་༧སྐྱབས་མགོན་ཆེན་པོར་ཕུལ་ཞིང་།  ཕོ་བྲང་གཟིམ་ཆུང་དུ་གདན་དྲངས།  ཉིན་གསུམ་གྱི་རྗེས་སུ་རིན་པོ་ཆེར་གཟིམ་ཆུང་མཇལ་ཁར་ཕེབས་ཞེས་བཀའ་ཕེབས།  དེ་དུས་༧གོང་ས་མཆོག་གིས།  ངས་སྐུ་དེ་ཡར་ཁུར་ཤོག་ལབ་དུས་སེར་སྣ་དང་ཐུགས་ཕམ་བྱུང་སོང་ངམ་ཞེས་བཞད་མོ་དང་བཅས་བཀའ་འདྲི་གནང་ཞིང་།  གུ་རུའི་སྐུ་བརྙན་བྱོན་ལེགས་ཞིག་སྐུ་ཚབ་ཏུ་གནང་།  རྗེས་སུ་ཐོས་གསལ་ལྟར་ན།  གུ་རུའི་སྐུ་བརྙན་དེ་ཕོ་བྲང་གཟིམ་ཆུང་དུ་གདན་དྲངས་པ་ནས་བཟུང་སྔར་ལས་ལྷག་པའི་རྟགས་མཚན་དུ་མ་བྱུང་ཚུལ་འདུག་”ཅེས་གསུངས།  
	གུ་རུའི་སྐུ་བརྙན་དེའི་སྐོར་གུས་པས་བསོད་རྒན་སྤྲུལ་བའི་སྐུ་པདྨ་བློ་གྲོས་རིན་པོ་ཆེར་འབྲེལ་མཐུད་ཞུས་ཏེ།  སྐུའི་མཆོད་ཞབས་པ་སྐུ་ཞབས་བཀྲ་ཤིས་ལགས་སུ་ཞལ་པར་ཐོག་བཀའ་འདྲི་ཞུས་དུས།  ཁོང་གིས།  “འོད་ཟེར་རིན་པོ་ཆེས་རྗེ་བཙུན་པདྨ་དང་འབྲེལ་བའི་གཟིམ་ལམ་རྨིས་ཚུལ་ཞིག་ཡོད་པ་ལས།  གུ་རུའི་སྐུ་བརྙན་དེ་འདྲའི་སྐོར་གང་ཡང་གསལ་བོར་མི་དྲན་”གསུངས།  དེ་བཞིན་ཐུགས་སྲས་རིན་པོ་ཆེར་བཅར་འདྲི་ཞུས་པར།  ཁོང་གིས་ཀྱང་།  “རིན་པོ་ཆེར་གུ་རུའི་སྐུ་བརྙན་ཁྱད་འཕགས་ཤིག་ཡོད་པ་ཐོས་མྱོང་མོད།  དེའི་སྐོར་གསལ་བོར་ཞུ་རྒྱུ་མེད་”ཅེས་གསུངས།  
	འདིར་བརྗོད་འདོད་པ་ཞིག་ལ།  ཕྱི་ལོ་ ༡༩༩༨ ལོའི་ཟླ་ ༦ ཚེས་ ༡༦ རེས་གཟའ་མིག་དམར་གྱི་ཉིན་གུང་ཡོལ་ཙམ་ལ།  དོན་དག་ཅི་ཞིག་གི་ཆེད་ཡིན་ཉིན་ཐོར་མི་གསལ་མོད།  ཁོ་བོ་ཐོག་ཁའི་སྡོད་ཤག་ནས་རྗེ་བཙུན་རིན་པོ་ཆེའི་གཟིམ་ཁང་དུ་ཕྱིན།  འབྲེལ་གཏུག་ཁང་དུ་སུ་ཡང་མི་འདུག  གཟིམ་ཆུང་གི་སྒོ་ཡང་ཕྱེས་འདུག  གཟིམ་སྒོར་ལག་པས་དལ་གྱིས་བརྡུང་ཡང་གྲགས་འགུལ་ཅི་ཡང་མི་འདུག  ག་ལེར་ནང་དུ་འཛུལ་མ་ཐག  ནམ་རྒྱུན་རྗེ་བཙུན་རིན་པོ་ཆེས་རྩ་ཆེན་དུ་བརྩི་བའི་ཡེ་ཤེས་མགོན་པོ་ཏྲཀྴད་ཀྱི་སྐུ་ཐང་དེའི་ཐོག་ནས་མེ་ལྕེ་དམར་ལྷབ་ལྷབ་འབར་བྱུང་བས།  མེ་ཤོར་བ་རེད་བསམ་ནས་ལམ་སང་ཕྱིར་ཐབ་ཚང་དུ་རྒྱུགས་ནས་མདུན་ཞབས་པ་ཇོ་མོ་འཇམ་དཔལ་དབང་མོར་བོས་ཀྱང་མོ་ཡང་མི་འདུག  དངོས་གནས་ཨེ་ཡིན་སྙམ་སྟེ།  ཡང་བསྐྱར་ཕྱིར་གཟིམ་ཆུང་ནང་དུ་ཕྱིན་ནས་ཞིབ་ལྟ་བྱས་དུས་མེ་སྟག་ཙམ་ཡང་མི་འདུག  ཅུང་ཟད་འགོར་རྗེས་རྗེ་བཙུན་རིན་པོ་ཆེ་དཔོན་གཡོག་རྣམས་ཁྲོམ་ལ་ཕེབས་ནས་ཕྱིར་སླེབས།  དེ་དུས་རིན་པོ་ཆེའི་མདུན་དུ་བཅར་ནས་གནས་ཚུལ་དེ་ཞུས་པས།  ཞལ་འཛུམ་ཙམ་མཛད་ནས་“མིག་འཁྲུལ་བ་ཡིན་རྒྱུ་རེད་།  ངོས་ཀྱི་ཐང་ག་རྩ་ཆེན་དེ་མེས་ཚིག་ན་དཔེ་བསགས་པ་རེད་”ཅེས་བཞད་མོ་དང་བཅས་གསུངས།  
	གུས་པས་སྐྱབས་མགོན་རྗེ་བཙུན་དམ་པ་རིན་པོ་ཆེར་རབ་བྱུང་བཅུ་བདུན་པའི་མེ་གླང་ཕྱི་ལོ་ ༡༩༩༧ ལོར་ཐོག་མར་མཇལ་བ་ནས་བཟུང་།  ཧ་ལམ་མི་ལོ་ཧྲིལ་བོ་བདུན་རིང་ཁོང་གི་བླ་བྲང་རྟག་བརྟན་དུ་བསྡད་ཅིང་།  ཟབ་རྒྱས་ཆོས་ཀྱི་དབང་བཀའ་ཞུས་པ་ཡང་ཉུང་ཉུང་མིན་ལ།  ལྷག་པར་དུ་དུས་ཚོད་ནམ་ཁོམ་ལ་སྐུ་མདུན་དུ་བཅར་ནས་བཀའ་སློབ་ལམ་སྟོན་དང་།  རྣམ་ཐར་གྱི་ས་བོན་ཟིན་ཐོར་བཏབ།  དེར་བརྟེན་ང་ལ་མཚོན་ན།  རྗེ་བཙུན་རིན་པོ་ཆེ་དང་འགྲོག་འདྲིས་ཤིན་ཏུ་ཆེ་བའི་མི་ཞིག་ཡིན་སྟབས།  རང་ཉིད་ལ་སེམས་འགུལ་ཐེབས་པའི་མྱོང་ཚོར་རམ།  ཡང་ན་རང་ངོས་ནས་རྗེ་བཙུན་རིན་པོ་ཆེར་ལྟ་ཚུལ་འདི་འདྲ་ཞིག་བཟུང་ཡོད།
	རྗེ་འདི་ཉིད་ཀྱིས་བསྟན་པ་དང་སེམས་ཅན་གྱི་ཆེད་ཁོ་ན་མ་གཏོགས།  རང་ཉིད་ཀྱི་རྙེད་བཀུར་དང་སྙན་གྲགས་ལ་ནམ་ཡང་མི་གཟིགས།  ༧གོང་ས་༧སྐྱབས་མགོན་ཆེན་པོ་མཆོག་གིས་དབུས་རྩ་བའི་བླ་མ་རྣམ་པར་སངས་རྒྱས་དངོས་ཀྱི་འདུ་ཤེས་བཅོས་མིན་དུ་ཡོད་ཅིང་།  ཕེབས་བཞུགས་སོགས་སྤྱོད་ལམ་ཐམས་ཅད་བླ་མར་སྙན་སེང་སྔོན་དུ་ཞུས་ནས་བཀའ་ཁྲོལ་ཐོབ་རྗེས།  ད་གཟོད་མཛད་པ་དངོས་ལ་འཇུག་པ་སོགས་མདོར་ན་བཤེས་གཉེན་བསྟེན་ཚུལ་བླ་མ་ལྔ་བཅུ་བ་ནས་ཇི་ལྟར་གསུངས་པ་བཞིན་མཛད།  ཉེ་འཁོར་སློབ་ཚོགས་ཀྱང་ཆོས་བཞིན་བྱེད་མཁན་གཤའ་མ་བྱུང་ན་མ་གཏོགས་མང་བ་ལ་དེ་ཙམ་མི་དགྱེས།  རང་གི་སློབ་མ་གཞན་གྱི་བླ་མའི་མདུན་དུ་སོང་བ་ལ་བཀའ་མི་བཀྱོན་པར་མ་ཟད།  ཐུགས་བརྩེ་བའི་སྒོ་ནས་རྗེས་སུ་ཡི་རངས་གནང་།  ཆོས་ལུགས་དང་ཆོལ་ཁའི་ཕྱོགས་རིས་གཞར་ཡང་མི་མངའ།  རྒྱུན་དུ་སྒོ་གསུམ་ལྷུག་པོར་འཇོག་ཀྱང་དྲན་ཤེས་བག་ཡོད་ལས་མི་འདའ།  འཁོར་གྱིས་ལོག་སྒྲུབ་དང་རྐྱེན་ངན་གྱིས་ཐུགས་ཅུང་ཟད་ཀྱང་མི་འཁྲུགས།  སློབ་ཚོགས་རྣམས་ལ་ཆོས་གསུང་རྒྱུ་དང་མཉམ་དུ་སྒོམ་སྒྲུབ་གནང་རྒྱུ་དུས་ལས་མི་ཡོལ།  མཁས་པ་དང་གྲུབ་པའི་སྙེམས་པ་ཆ་ཙམ་ཡང་མེད།  གཞན་ལ་ཕྲག་དོག་དང་འགྲན་སེམས་ཡེ་མི་མངའ།  རང་བསྟོད་གཞན་སྨོད་ཀྱི་རྣམ་དབྱེ་ཐུགས་རྒྱུད་ན་མེད།  གསོལ་བ་དང་ན་བཟའ་སོགས་གང་བྱུང་ཙམ་གྱིས་ཆོག  སྤྱོད་ལམ་ལ་ཕྱི་ནང་དང་ཚུལ་འཆོས་མེད་པར་མ་བཅོས་པ་ཡིན།  ལས་ཚོགས་དང་སྒྲུབ་ཐབས་སོགས་མང་པོ་མི་འཚོལ་བར་ཟབ་དོན་གཅོད་ཀྱི་གདམས་པ་སྡེ་སྣོད་གསུམ་དང༌།  སྐྱེས་བུ་གསུམ་གྱི་ལམ་དང་སྦྱར་ཏེ་ཉམས་ལེན་གནང་གིན་འདུག  
	དེ་བཞིན་ཁོང་གི་ཞལ་སློབ་བླ་སྤྲུལ་རྣམ་པར་སྨོས་ཅི་དགོས།  ཞལ་སློབ་དཀྱུས་མ་རྣམས་ཀྱི་ནང་ན་ཡང་།  ལྷ་དང་བླ་མར་དད་མོས་དང་སེམས་ཅན་ལ་སྙིང་རྗེ་ཆེ་བ།  ཆོས་ལ་ཕྱོགས་རིས་མེད་ཅིང་ཕྲག་དོག་ཆུང་བ་རང་བཞིན་གྱིས་རྒྱུད་འཇམ་ཤིགས་སེ་ཡོད།  དེ་ཡང་འཇམ་མགོན་ཀོང་སྤྲུལ་བློ་གྲོས་མཐའ་ཡས་ཀྱི་རང་རྣམ་55དུ་ལུང་དྲངས་པ།  “རྗེ་བཙུན་ཐམས་ཅད་མཁྱེན་པ་སྒྲོལ་བའི་མགོན་པོས།  སྐྱེས་བུ་དམ་པ་ཞིག་ཡིན་ན་གང་དུ་བྱོན་པའི་ཤུལ་དེར་དད་པ་དང་སྙིང་རྗེ་ཆེ་བ།  ཕྱོགས་རིས་དང་ཆགས་སྡང་ཆུང་བ།  སྐྱེ་བོ་རྣམས་རྒྱུད་འཇམ་ཤིགས་སེ་འགྲོ་བ་ཞིག་དགོས་པ་ཡིན།  དད་མོས་དང་སྙིང་རྗེ་ཆུང་དུ་སོང་།  ཕྱོགས་རིས་དང་ཁ་འཛིན་ཆགས་སྡང་ཇེ་འཕེལ་དུ་སོང་།  དེ་ལ་བརྟེན་ནས་ཁ་མཆུ་རྩོད་གླེང་འཐབ་རྩོད་སོགས་རྒྱུད་རྩུབ་ཟིང་དུ་སོང་ན་མི་དགེ་བའི་བཤེས་གཉེན་ཡིན་པའི་རྟགས་ཡིན་”སོགས་གསུངས་པ་ལྟར།  བླ་སློབ་གཉིས་ཀའི་རྒྱུད་འཇམ་ཤིགས་སེ།  ནམ་རྒྱུན་སོས་དལ་བག་ཕེབས་ངང་བཞུགས་འདུག་པ་འདི་འབྲེལ་ཚད་དོན་ལྡན་གྱི་རྣམ་ཐར་ཡིན་པར་ངོས་འཛིན་བྱེད་བཞིན་ཡོད་ལ།  འདི་དག་ནི་ང་རང་གིས་རྗེ་བཙུན་རིན་པོ་ཆེར་ལྟ་ཚུལ་ལམ་མཐོང་ཚུལ་ཙམ་ཡིན་ནོ།། །།
 
 
༢༧ བོད་སོག་སྐྱེ་དགུ་ཡོངས་ལ་གལ་ཆེའི་ཞལ་ཆེམས་ཡིག་ཐོག་ཏུ་གནང་བ།
 
 
	དགུང་གྲངས་དོན་དགུཪ་ཕེབས་པ་རབ་བྱུང་བཅུ་བདུན་པའི་ལྕགས་སྟག ཕྱི་ལོ་ ༢༠༡༠ ལོ་ནས་བཟུང་སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་སོག་ཡུལ་དུ་ཕེབས་བཞུགས་མཛད་སྐབས།  སོག་པོའི་སྲིད་འཛིན་སོགས་འབྲེལ་ཡོད་དཔོན་རིགས་རྣམས་ཀྱིས།  སྐུའི་ཡང་སྲིད་སོག་ཡུལ་དུ་འཁྲུངས་པར་གསོལ་འདེབས་ཞུས་ཡོད་ཅིང་།  དེ་བཞིན་དུ་༧གོང་ས་སྐྱབས་མགོན་ཆེན་པོ་མཆོག་ཕྱི་ལོ་ ༢༠༡༡ ལོར་སོག་ཡུལ་དུ་ཆིབས་བསྒྱུར་བཀའ་དྲིན་བསྐྱངས་སྐབས།  རྗེ་བཙུན་དམ་པའི་བླ་བྲང་དུ་དངོས་སུ་ཕེབས་ཏེ།  ཡང་སྲིད་སོག་ཡུལ་རང་དུ་འཁྲུངས་ན་དགེ་མཚན་ཆེ་ཚུལ་གྱི་བཀའ་སློབ་ཕེབས་ཡོད་མོད།  འོན་ཀྱང་དེའི་སྔོན་ཏེ་ཕྱི་ལོ་ ༢༠༠༨ ལོར།  སིམ་ལ་ཇོ་ནང་མ་དགོན་དུ་རྟག་བརྟན་བླ་བྲང་སྒོ་འབྱེད་ཀྱི་མཛད་སྒོ་བསྐྱངས་སྐབས།  མཁའ་འགྲོ་འཇམ་དཔལ་ལྷ་མོ(Katya)དང་།  ཨ་ཁུ་ཀུན་དགའ་དོན་འགྲུབ་སོགས་ལ་ནང་མོལ་གྱི་ཚུལ་དུ་ཁོང་གི་སྐུ་སྐྱེ་ཕྱི་མ་ཧ་ཅང་གལ་ཆེ་ཚུལ་དང་།  དེ་ཡང་ཇོ་ནང་བར་དབང་ཚུལ་གྱི་བཀའ་སློབ་ནན་ཏན་དུ་བསྩལ་ཞིང་།  ལྷག་པར་དུ་དགུང་གྲངས་དོན་བརྒྱད་ལ་ཕེབས་པ་བོད་ས་གླང་ཟླ་ ༢ ཚེས་ ༣ དང་།  ཕྱི་ལོ་ ༢༠༠༩ ཟླ་ ༣ ཚེས་ ༢༩ ཉིན།  དད་ལྡན་གདུལ་བྱ་སྤྱི་དང་།  བྱེ་བྲག་བོད་གཞིས་བྱེས་གཉིས་སུ་ཡོད་པའི་དཔལ་རྒྱལ་བ་ཇོ་ནང་པའི་ཆོས་བརྒྱུད་འཛིན་པ་ཡོངས་དང་།  གདུལ་ཞིང་གཙོ་བོ་སོག་པོའི་མི་མང་བཅས་ཐུན་མོང་ལ།  མ་འོངས་སྐུའི་ཡང་སྲིད་ཕེབས་ཕྱོགས་སོགས་ཀྱི་སྐོར་ལ་རྩ་འཛིན་བཀའ་ཆེམས་ཞལ་གསལ་ཡིག་ཐོག་ཏུ་བཞག་གནང་མཛད་པ་འདི་ལྟར།  
	“ངོས་ལ་ཡིད་ཆེས་དང་སྐྱབས་སུ་འཛིན་པའི་དད་ལྡན་ཡོངས་ལ་བཟློ་བ།  དེ་ཡང་ངོས་ཀྱི་སྐུ་སྐྱེ་གོང་མ་ན་རིམ་གྱིས་རྒྱལ་བསྟན་སྤྱི་དང་འཇམ་མགོན་བླ་མའི་བསྟན་པ་ཉིད་ཉིན་མོ་ལྟར་གསལ་བར་མཛད་ཅིང་།  ངོས་ནས་ཀྱང་ཅི་ནུས་ཀྱིས་བསྟན་པའི་བྱ་བ་སྒྲུབ་ཁུལ་བགྱིས་དང་བགྱི(བགྱིད)བཞིན་ཡོད།  ཁྱད་པར་༧གོང་ས་༧སྐྱབས་མགོན་ཆེན་པོ་མཆོག་གིས་ཁྱེད་ཇོ་ནང་ཏཱ་ར་ནཱ་ཐའི་སྐྱེ་སྤྲུལ་ཡིན་པས་དཔལ་ཇོ་ནང་པའི་བསྟན་པ་ཉམས་པ་སོར་ཆུད་དང་མི་ཉམས་གོང་དུ་སྤེལ་བའི་ལས་འགན་ཁྱེད་ལ་བབས་ཡོད།  ཅེས་བཀའ་སློབ་རྡོ་རྗེའི་ཟེགས་མ་སྤྱི་བོའི་རྒྱན་དུ་སྩལ(བསྩལ)བ་དང་།  ངོས་ལ་ཡང་ཇོ་ནང་ཏཱ་ར་ནཱ་ཐའི་སྐྱེ་སྤྲུལ་གྱི་མིང་ཙམ་ཡོད་པ་མ་ཟད་ཇོ་ནང་པ་དད་ལྡན་ཡོངས་ཀྱིས་རེ་ལྟོས་ཤུགས་ཆེ་བྱེད་བཞིན་པར་བརྟེན་མདོ་སྔགས་ཡོངས་སུ་རྫོགས་པའི་ངེས་དོན་གྱི་བསྟན་པ་འདི་ཉིད་མི་ཉམས་གོང་འཕེལ་དང་ཉམས་པ་སོར་ཆུད་ཡོང་བ་སོགས་ཀྱི་བྱ་བའི་ཁུར་ཆེན་འཁུར་བཞིན་ཡོད་པ་ལྟར་མ་འོངས་པར་ཡང་བསྟན་པ་འདི་ཉིད་ལ་སྨན་པའི་གནད་དོན་ཁག་ཅིག་གཏན་འབེབས(འབེབ)ཞུ་རྒྱུ་ཡིན།	
༡༽ ངོས་ཀྱི་དགོན་ཇོ་ནང་མ་དགོན་གྱི་ཁང་བརྩེགས་སུམ་ཐོག་ཅན་གྱི་ཐོག་མ་རྟག་བརྟན་བླ་བྲང་དུ་བརྩིས(རྩིས)བཞེས་བྱས་པ་ཡིན།  དེ་ནི་ངོས་ཀྱི་གཟིམས(གཟིམ)ཤག་དང་མ་འོངས་སྐུ་རབས་རྣམས་ཀྱི་བཞུགས་གནས་ཡིན་པས་བླ་བྲང་གི་འགན་དབང་ཡོངས་རྫོགས་ངོས་ཀྱི་སྐྱེ་རྒྱུད་དང་མ་དགོན་ཐུགས་སྲས་གཉིས་ལ་ཕུལ་བ་ལྟར་བདག་སྐྱོང་ལེགས་པར་གནང་དགོས་པས་(པ)གཏན་འབེབས(འབེབ)བྱས་ཟིན་པ་ཡིན།
	༢༽ ངོས་ཀྱི(ཀྱིས)རྒྱལ་བའི་བསྟན་པ་རིན་པོ་ཆེ་སྤྱི་དང་བྱེ་བྲག་དཔལ་ཇོ་ནང་པའི་ངེས་དོན་གྱི་བསྟན་པ་འདི་ཉིད་འཛིན་སྐྱོང་སྤེལ་བ་ལ་སྨན་པའི་སྐུ་སྐྱེ་ཞིག་ཡོང་བའི་སྨོན་པ་བྱེད་བཞིན་པ་ལྟར་མ་འོངས་པར་ཇོ་ནང་པའི་བསྟན་ཞབས་སུ་གནས་པའི་དད་ལྡན་ཡོངས་དང་མ་དགོན་སོགས་ལ་མ་འོངས་སྐུ་སྐྱེའི་དྭངས་(དང)འདོད་དང་དགོས་པ་ཡོད་ན་སྐྱེ་སྲིད་དེས(དེའི)འགན་དབང་ཡོངས་རྫོགས་དཔལ་ཇོ་ནང་པར་ཡོད་ངེས་ཀྱི་གཏན་འབེབས(འབེབ)བྱས་པ་ཡིན།  
	ངོས་ཀྱིས་རྒྱལ་བསྟན་སྤྱི་དང་ངེས་དོན་གྱི་བསྟན་པ་འདི་ལ་སྨན་པའི་བྱ་བ་སྒྲུབ(བསྒྲུབ)ཆེད་བརྩོན་པ་ཤུགས་བསྐྱེད་ཀྱིས་ཚེ་ཡི་འདུ་བྱེད་རིང་དུ་ཡོང་བའི་སྨོན་པ་བྱེད་བཞིན་ཡོད་ནའང་།  སྤྱིར་འདུས་བྱས་མི་རྟག་པ་དང་།  དགོས(སྒོས)རྒྱུ(སྒྱུ)ལུས་ཀྱི་ཕུང་པོ་འདི་ཉིད་མི་རྟག་པས་མ་འོངས་སྐུ་སྐྱེ་དང་བླ་བྲང་གི་སྐོར་ལ་གཏན་འབེབས(འབེབ)ཤིག་(ཅིག)དགོས་པར་མཐོང་བས་འདི་ལྟར་གཏན་འབེབས(འབེབ)བྱས་པ་ཡིན།  ཆེན་པོ་ཧོར་དང་དཔལ་ཇོ་ནང་པའི་དད་ལྡན་ཡོངས་ནས་ངོས་ཀྱི་ཚེ་ཡི་འདུ་བྱེད་རིང་དུ་འཚོ་བའི་རྟེན་འབྲེལ་ཆེད་བརྟན་བཞུགས་བསྟར་འབུལ་ཞུས་པ་དང་ངོས་ནས་ཀྱང་ཚེ་ལྷག་རིང་དུ་འཚོ་བའི་སྨོན་འདུན་གྱི་རྟེན་འབྲེལ་ལེགས་ཚོགས་རྣམ་པར་དཀར་བའི་བྱིན་མཐུས།  རང་ཅག་དཔོན་སློབ་རྣམས་ཆོས་འབྱོར་བདེ་སྐྱིད་རྫོགས་ལྡན་གསར་བའི་དཔལ་ཡོན་ལ་ཡུན་དུ་ལོངས་སྤྱོད་ཐུབ་པའི་སྨོན་འདུན་བཅས་ཁལ་ཁ་རྗེ་བཙུན་དམ་པའི་སྐྱེ་མིང་པར་འབོད་པ་འཇམ་དཔལ་རྣམ་གྲོལ་ཆོས་ཀྱི་རྒྱལ་མཚན་ནས་བོད་རྒྱལ་ལོ་ ༢༡༣༦ བོད་ཟླ་ ༢ ཚེས་ ༣ ཕྱི་ལོ་ ༢༠༠༩ ཟླ་ ༣ ཚེས་ ༢༩ ཉིན།”  ཞེས་མཚན་རྟགས་དང་ཕྱག་ཐམ་གྱིས་མནན་ཏེ།  ཁོང་གི་རྗེས་འཇུག་རྣམས་ལ་སྐུའི་ཡང་སྲིད་ཕེབས་ཕྱོགས་དང་།  དེའི་བདག་དབང་སོགས་རྩོད་མེད་ཡོང་སླད་རྩ་འཛིན་ཞལ་ཆེམས་འདི་ཆེད་དུ་བཞག་གནང་མཛད་ཡོད།  
	བཀའ་ཆེམས་འདིའི་ནང་དུ་ཡིག་མཁན་གྱིས་འབྲི་ནོར་ཐེབས་པའི་ཡིག་ནོར་མ་བཅོས་ཐབས་མེད་ཁག་གོར་རྟགས་ནང་དུ་བཞག་སྟེ་དག་པར་བཅོས་ཡོད།  བཀའ་ཆེམས་ངོ་མ་གཤམ་དུ་བཀོད་ཡོད་པས་དེར་རྩ་འཛིན་གནང་འཐུས། 
 
 
༢༨ ཆེན་པོ་ཧོར་གྱི་དམིགས་བསལ་ཕྱག་ཁྱེར་སོགས་འབུལ་བཞེས་མཛད་ཚུལ།
 
 
	ཕྱི་ལོ་ ༢༠༡༠ ལོ་ནས་བཟུང་ཚུལ་བསྟན་སྙུན་བཞེས་ཀྱི་རྣམ་པ་བསྟན་པས།  སོག་པོའི་སྲིད་གཞུང་དང་དད་ལྡན་མི་མང་།  དགའ་ལྡན་དགོན་སོགས་འབྲེལ་ཡོད་ཚོགས་སྡེ་ཁག་ནས་སྔ་ཕྱིར་ཡུན་རིང་གསོལ་འདེབས་གདན་འདྲེན་ཞུས་པ་དང་།  ལྷག་པར་དུ་༧གོང་ས་༧སྐྱབས་མགོན་ཆེན་པོ་མཆོག་གིས་ཀྱང་།  དེང་དགུང་ནའི་བབ་དང་།  དད་ལྡན་གདུལ་བྱའི་རེ་འདོད་ལྟར་རང་གི་སྐྱོང་ཡུལ་སོག་ཡུལ་དུ་ཕེབས་བཞུགས་གནང་ན་ལེགས་ཚུལ་གྱི་བཀའ་སློབ་ཕེབས་པ་ལྟར།  ཟླ་ ༥ ཚེས་ ༡༦ ཉིན།  འོད་ཟེར་རིན་པོ་ཆེ་དང་།  ཐུགས་སྲས་རིན་པོ་ཆེ།  སྐུ་སྲས་ཆུང་བ་འཇམ་དཔལ་སྲི་གཅོད།  གསོལ་དཔོན་འཇམ་དཔལ་དབང་མོ།  མཁའ་འགྲོ་འཇམ་དཔལ་ལྷ་མོ།  སྐུ་སྲས་ཆོས་འཕེལ་ཡོན་ཏན་སོགས་སྐུ་འཁོར་འགའ་བཅས་བཞུགས་སྒར་རྟག་བརྟན་བླ་བྲང་ནས་རྒྱ་གར་རྒྱལ་ས་ལྡི་ལི་དང་།  དེ་ནས་གནམ་གྲུར་བཞུགས་ཏེ་ལྷོ་ཁོ་རི་ཡའི་(South Korea)རྒྱལ་སྤྱིའི་གནམ་ཐང་(Incheon International Airport)དུ་འབྱོར་སྐབས།  དགའ་ལྡན་དགོན་པའི་སྐུ་ཚབ་བཀའ་བཅུ་བློ་བཟང་རྒྱ་མཚོ་དང་།  ཨ་མངྒ་ལམ་གཉིས་སོག་ཡུལ་ནས་ཆེད་དུ་ཕེབས་བསུར་བཅར།  དྲི་མེད་ཁ་བཏགས་དཀར་པོས་མདུན་བསུས་སྤོས་དང་མེ་ཏོག་གི་མཆོད་སྤྲིན་བསྟར་བའི་ཁྲོད་གནམ་གྲུ་གཉིས་པར་བཞུགས་ཏེ།  ཚེས་ ༡༩ ཉིན་སོག་པའི་རྒྱལ་ས་ཨུ་ལན་དཔའ་ཐུལ་གྱི་ཇིང་གུར་རྒྱལ་སྤྱིའི་གནམ་ཐང་(Chinggis Khaan International Airport)དུ་ཞབས་སོར་འཁོད་སྐབས།  འབྲེལ་ཡོད་སོག་པོའི་གཞུང་གི་དཔོན་རིགས་དང་།  གྲོང་ཁྱེར་སྤྱི་ཁྱབ་པ་(Baterdene)དང་།  དགའ་ལྡན་དགོན་པའི་སྤྱི་ཁྱབ་མཁན་པོ་ཆོས་རྒྱ་མཚོ།  ལས་ཐོག་མཁན་པོ་སྣང་མཛད་རྡོ་རྗེ།  དབུ་མཛད་སོགས་དགེ་འདུན་པ་དང་།  དད་ལྡན་མི་མང་གི་ཕེབས་བསུ་གཟབ་རྒྱས་ཁྲོད་བཞུགས་ཡུལ་དགའ་ལྡན་དགོན་པའི་གཟིམ་ཆུང་དུ་བདེ་བར་ཕྱག་ཕེབས།  
	ཟླ་དེའི་ཚེས་ ༢༥ ཉིན་སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག  མཁན་པོ་བགྲེས་གཞོན་སོགས་ཀྱིས་སྤོས་སྣ་དང་།  གྲྭ་ཚང་གིས་སེར་ཕྲེང་གིས་མདུན་བསུས་ཏེ།  དགའ་ལྡན་དགོན་པའི་ཚོགས་ཆེན་འདུ་ཁང་དུ་གདན་དྲངས།  བཞུགས་ཁྲིར་ཞབས་སོར་འཁོད་མཚམས།  མཁན་པོ་དབུ་བཞུགས་ཐོག་འདུས་མང་གིས་སྒྲོལ་དཀར་ཡིད་བཞིན་འཁོར་ལོའི་ཆོ་གའི་སྒོ་ནས་བརྟན་བཞུགས་རྒྱས་པ་བསྟར་འབུལ་ཞུས་པ་དགྱེས་བཞེས་མཛད།  
	ཚེས་ ༢༧ བོད་ལུགས་ས་ག་ཟླ་བའི་དུས་ཆེན་སྟེ་བོད་ཚེས་ ༡༥ ཉིན།  དགའ་ལྡན་དགོན་པའི་ས་ཟླའི་དུས་མཆོད་ཀྱི་ཚོགས་དབུར་ཕེབས།  སོག་པོའི་སྲིད་འཛིན་ཨེལ་བེག་རྡོ་རྗེ་(Tsakhiagiin Elbegdorj) དང་།  ཤེས་རིག་བཀའ་བློན་ཨོཏ་གོན་བ་ཡར(E. Otgonbayar)། སྲིད་འཛིན་གྱི་ཆོས་ཕྱོགས་སློབ་སྟོན་པ་བོལ་རྡི་(Dr. Bold Ravdansambuu)སོགས་དཔོན་རིགས་ཁག་གིས་ཀྱང་གཞུང་འབྲེལ་གྱི་རྣམ་པའི་ཐོག་ནས་མཇལ་འཕྲད་ཞུས་ཤིང་ལྷན་བཞུགས་མཛད།  འདི་ནི་སོག་པོ་སྲིད་གཞུང་གིས་མི་མང་ཁྲོད་གཞུང་འབྲེལ་མཇལ་འཕྲད་ཞུས་པ་ཐེངས་དང་པོ་རེད་ཅེས་ཕྱག་མཛོད་བློ་བཟང་རྒྱ་མཚོས་གསུངས།  
	ཕྱི་ཟླ་ ༦ ཚེས་ ༡ སྟེ་སོག་པོ་རྒྱལ་ཡོངས་ཀྱི་ལོ་ཆུང་བྱིས་པའི་དུས་ཆེན་ཉིན།  དགའ་ལྡན་དགོན་པའི་སྤྱན་རས་གཟིགས་མིག་འབྱེད་ལྷ་ཁང་གི་མདུན་ཐང་དུ་ལོ་ཆུང་བྱིས་པ་བརྒྱ་ཕྲག་མང་པོར་ཕྱག་རྟགས་དགྱེས་བཞིན་དུ་བསྩལ་གནང་མཛད།  ཚེས་ ༩ ཉིན་རྒྱལ་སའི(UB Palace)སྤྱི་གླིང་ཚོགས་ཁང་ཆེན་མོར་ཁོང་གི་སློབ་ཚོགས་རྣམས་དང་།  གཞན་སེར་སྐྱ་མི་མང་སྟོང་ཕྲག་ལྷག་མཉམ་འཛོམས་ཀྱི་གཅོད་ཚོགས་ཆེན་མོའི་ཚོགས་ཀྱི་རྡོ་རྗེ་སློབ་དཔོན་དུ་ཆེད་ཕེབས་མཛད།  ཚོགས་མཆོད་གྲུབ་རྗེས་མི་མང་ལ་བླང་དོར་བཀའ་སློབ་བསྩལ་ཞིང་།  དེའི་སྐབས་ཀྱི་འཛིན་བྱང་གི་རིན་འབབ་ཕྱག་དངུལ་ཡོངས་རྫོགས་མཆིན་སྐྲན་ཅན་གྱི་བུ་ཕྲུག་བདག་སྐྱོང་སྨན་ཁང་དུ་གསོལ་བསྩལ་བཀའ་དྲིན་མཛད།
	དེ་དུས་རྗེ་བཙུན་རིན་པོ་ཆེ་མཆོག་གིས།  འབྲེལ་ཡོད་ཚོར་“རྗེ་བཙུན་དམ་པ་སྐུ་ཕྲེང་དང་པོའི་འཁྲུངས་ཡུལ་དངོས་གང་དུ་ཡོད་པ་དང་།”  “འཁྲུངས་ལྷ་ཅི་ཡིན།”  “དེ་ལ་གསོལ་མཆོད་དགོས་ཚུལ་”སོགས་བཀའ་ཕེབས།  དེ་སྔོན་རྗེ་བཙུན་རིན་པོ་ཆེ་བཞུགས་སྒར་རྟག་བརྟན་བླ་བྲང་དུ་བཞུགས་སྐབས།  རྗེ་བཙུན་དམ་པ་སྐུ་ཕྲེང་དང་པོ་སྐུ་འཁྲུངས་སར་གནས་མཇལ་དུ་ཕེབས་འདོད་ཡོད་ཚུལ་ཁོ་བོར་ཐེངས་ཁ་ཤས་གསུངས་མྱོང་།  དེར་བརྟེན་གུས་པ་ཕྱི་ལོ་ ༢༠༡༤ ཟླ་ ༨ ཚེས་ ༡༦ ཉིན་རྣམ་ཐར་ས་བོན་འཚོལ་བསྡུའི་ཆེད་སོག་ཡུལ་དུ་བསྐྱོད་ཅིང་།  ཟླ་དེའི་ཚེས་ ༢༧ ཉིན།  སློབ་བུ་བསྟན་འཛིན་ལེགས་ལྡན་དང་།  བསྟན་འཛིན་དབྱིག་གཉེན།  བསྟན་འཛིན་སྦྱིན་པ།  ཆོས་གྲོགས་འཁོར་ལོ་བ་ཐུལ་བཅས་དང་མཉམ་དུ་རྗེ་བཙུན་དམ་པ་སྐུ་ཕྲེང་དང་པོ་རང་བྱུང་ཡེ་ཤེས་རྡོ་རྗེའི་འཁྲུངས་ཡུལ་དངོས་སུ་ཕྱིན་ནས།  སྐྱབས་མགོན་རྗེ་བཙུན་དམ་པའི་ཐུགས་བཞེད་ཡོངས་སུ་འགྲུབ་པའི་སྨོན་ལམ་གང་ཤེས་བཏབ།  སྐུ་གདུང་མཆོད་རྟེན་བདག་གཉེར་བ་སོགས་འབྲེལ་ཡོད་ཚོར་གནས་འདྲི་ཡང་ཞུས།  
	གནས་ཆེན་དེའི་མིང་ལ་དེང་དུས་ཡོ་སོན་ཙིལ་(yosonzuil)ཞེས་འབོད་ཅིང་།  ཨོ་བོར་ཧང་ཀ་(ovorkhanai aimag)མངའ་སྡེའི་ཁོངས་སུ་གཏོགས།  རྒྱལ་ས་ཨུ་ལན་དཔའ་ཐུལ་གྱི་ནུབ་ཕྱོགས་སྤྱི་ལེ་སུམ་བརྒྱ་ཙམ་གྱི་སར་ཡོད།  འཁྲུངས་གནས་སུ་རྡོ་སྤུངས་ཙམ་ལས་རྟེན་བཞེངས་གང་ཡང་བྱས་མི་འདུག  ད་དུང་རྡོ་སྤུངས་དེའི་མཐར་སྐུ་འཁྲུངས་སྐབས་ཕྱིང་གུར་ཕུབ་སའི་རྡོ་བཅལ་དངོས་སུ་ཡོད་ཅིང་།  དེ་དང་ཐག་མི་རིང་བའི་སར་ལྟེ་ཐག་དོར་སའི་གནས་དེར།  སྔོན་ཆད་ཡབ་མགོན་པོ་རྡོ་རྗེས་མཆོད་རྟེན་བཞེངས་པ་ཕྱིས་སུ་ཞིག་རལ་ཏུ་གྱུར་མོད།  ཉེ་དུས་ས་གནས་དད་ལྡན་མི་མང་གིས་སྔར་གྱི་རྩིག་རྙིང་དེ་རྨང་གཞི་བྱས་ནས་མཆོད་རྟེན་བསྐྱར་བཞེངས་བྱས་ཤིང་།  དེའི་ཕྱི་རུ་ལྷ་ཁང་བཞེངས་འདུག  
	མཆོད་རྟེན་བདག་གཉེར་བས།  “སྔོན་ཆད་གནས་འདིའི་མཐའ་སྐོར་དུ་ཆུ་མིག་དགུ་ཡོད་མོད།  དེང་དུས་ཆུ་མིག་ལྔ་མ་གཏོགས་གཞན་རྣམས་བསྐམས་འདུག  ཆུ་མིག་དགུའི་དབུས་སུ་སྐུ་འཁྲུངས་པ་ལུང་གིས་བསྟན་ཡོད་ཅེས་བཤད་ཚུལ་ཡོད།  གང་ལྟར་སོག་པོ་གཞུང་གིས་ཀྱང་གནས་རྩ་ཆེན་ལ་ངོས་འཛིན་བྱས་ནས་ལོ་ཤས་སྔོན་ལྷ་ཁང་གི་ཕྱི་རོལ་ཏུ་ལྕགས་རི་འདི་བསྐོར་ནས་གཞུང་འབྲེལ་ཐོག་བདག་སྲུང་བྱ་རྒྱུ་ཡིན་ཟེར།  ལོ་ཤས་གོང་ནས་བཟུང་གནས་འདིར་ལྟ་སྐོར་བ་དང་།  ལྷག་པར་དུ་རྗེ་བཙུན་དམ་པའི་སྐོར་ལ་ཞིབ་འཇུག་བྱེད་མཁན་དང་།  པར་ལེན་མཁན་མང་པོ་ཡོང་གིན་འདུག་”ཅེས་ཟེར།  
	ཚེས་ ༡༤ ཉིན་འོད་ཟེར་རིན་པོ་ཆེ་དང་།  བཀའ་བཅུ་བློ་བཟང་རྒྱ་མཚོ།  ཐུགས་སྲས་རིན་པོ་ཆེ།  སྐུ་སྲས་ཆོས་འཕེལ་ཡོན་ཏན།  སྐུ་སྲས་འཇམ་དཔལ་སྲི་གཅོད་སོགས་ཞབས་འབྲང་པ་ལྷན་རྒྱས་བཅས།  ཨེར་ཏི་ནི་ཇོ་བོ་(Erdene Zuu)དགོན་56པར་ཕེབས་གནང་མཛད།  ཨེར་ཏི་ནི་ཇོ་བོ་དགོན་པའི་མཁན་པོ་པ་སངས་སྲུང(Baasang Suren)ལགས་ཀྱིས་དབུས་དགེ་འདུན་པའི་སེར་ཕྲེང་དང་།  ཨུ་བར་ཧན་ཀའི་མངའ་སྡེའི (Uvurkhangai Province)མགོ་གཙོ་ཐོག་རྡོག་སྲུང (Togtokhsuren) དང་།  སོག་པོའི་རྒྱལ་སར་ཡོད་པའི་སྐུ་ཕྲེང་དང་པོའི་འཁྲུངས་གཞིས་མི་མང་མཐུན་ཚོགས་ཀྱི་ཚོགས་གཙོ་ཆིན་ཟོ་རིག (Chinzorig) སོགས་གཞུང་དང་།  གཞུང་འབྲེལ་མིན་པའི་ཚོགས་སྡེ་ཁག་གི་མཐོ་རིམ་དཔོན་རིགས།  དགའ་ལྡན་ཕུན་ཚོགས་གླིང་དགོན་པའི་མཁན་པོ་རྒན་ས་ཡ(Gansaya)བཅས་ཀྱིས་ཕེབས་བསུ་གཟབ་རྒྱས་ཀྱིས་གཙུག་ལག་ཁང་དུ་གདན་དྲངས།  རྟེན་གཙོ་ཇོ་བོ་རྣམ་གསུམ་ལ་མཆོད་སྤྲིན་རྒྱས་འབུལ་དང་།  འགྲོ་མགོན་ཆོས་རྒྱལ་འཕགས་པའི་ཕྱག་བཟོ་མར་གྲགས་པ་མགོན་པོ་གུར་གྱི་སྐུ་བརྙན།  ཐོག་ཁང་དུ་བཞུགས་པའི་རྗེ་བཙུན་ཏཱ་ར་ནཱ་ཐའི་སྐུ་ཕྲེང་རིམ་བྱོན་གྱི་སྐུ་བརྙན་སོགས་ལ་མཇལ་གཟིགས་དང་།  དམིགས་བསལ་རྟེན་རྙིང་རྩ་ཆེན་ཁག་ཅིག་སྤྱན་འབུལ་ཞུས་པར་ཞིབ་མཇལ་གྲུབ་རྗེས།  ལྷ་ཁང་དབུས་མའི་མདུན་ཐང་དུ་བཞུགས་ཁྲིར་འཁོད་མཚམས།  གཞུང་འབྲེལ་མི་སྣས་མཎྜལ་རྟེན་གསུམ་དང་འབུལ་དངོས་རྒྱ་ཆེ་བ་བཏེགས།  སེར་སྐྱ་མི་མང་སྟོང་ཕྲག་ལྷག་ལ་མ་ཎི་དང་དམིགས་བརྩེ་མ་བཅས་ཀྱི་ལྗགས་ལུང་སོགས་ཆོས་འབྲེལ་བཀའ་དྲིན་བསྩལ།  ཉིན་དེའི་ཕྱི་དྲོར་དད་ལྡན་བརྒྱ་ཕྲག་མང་པོར་སྔར་སྲོལ་ལྟར་གཟུངས་ཐག་བརྒྱུད་ནས་བྱིན་རླབས་མཇལ་ཁ་དང་སྲུང་མདུད་བཅས་གནང་ཞིང་།  བླང་དོར་བྱེད་ཕྱོགས་ཀྱི་བཀའ་སློབ་ཞིབ་རྒྱས་སུ་བསྩལ།  
	ཚེས་ ༡༦ ཉིན་རྗེ་བཙུན་དམ་པ་སྐུ་ཕྲེང་དང་པོས་ཕྱག་བཏབ་པའི་དགོན་པ་རི་བོ་དགེ་རྒྱས་དགའ་ལྡན་བཤད་སྒྲུབ་གླིང་(Shankhe Baruun Khuree)དུ་ཆིབས་བསྒྱུར་མཛད།  རྗེ་བཙུན་དམ་པ་སྐུ་ཕྲེང་དང་པོས་ཕྱག་བཟོ་མཛད་པའི་རྟེན་རྙིང་ཁག་ཅིག་དང་།  རྗེ་བཙུན་དམ་པ་བྱིས་དུས་ཀྱི་ན་བཟའ་དང་།  ཞབས་ལྷམ།  དབུ་ཞྭ།  སྐུའི་རྩེ་ཆས་སོགས་རྟེན་རྙིང་ཁག་ཅིག་གཟིགས་འབུལ་ཞུས་ཏེ།  རྗེ་བླ་མ་ཁྱེད་ཉིད་དུས་ནམ་ཡང་རྒྱལ་ཁབ་འདི་དང་།  དགོན་པ་འདིར་གཏན་བཞུགས་གནང་རོགས་ཞེས་གསོལ་འདེབས་ཞུས་པས།  ཐུགས་དགྱེས་པའི་སྒོ་ནས་ཞལ་བཞེས་མཛད་ཅིང་།  སྐུ་ཆས་རྣམས་ལ་རབ་གནས་དང་བྱིན་འབེབ་ཀྱང་གནང་།  
	ཟླ་ ༦ ཚེས་ ༢༣ ནས་ཚེས་ ༢༥ བར་དགེ་ཚོགས་དར་རྒྱས་གླིང་དུ་ཕེབས།  གྲྭ་ཚང་གིས་ཕེབས་བསུ་དང་གུས་འདུད་བླ་མེད་ཞུས།  ཉིན་གསུམ་རིང་ཐུགས་དམ་འཕེལ་བའི་ངང་ལྷོད་བཞུགས་མཛད།  བར་སྐབས་རྣམས་སུ་དད་ལྡན་སེར་སྐྱ་མི་མང་ལ་མཇལ་ཁ་དང་།  བྱིན་རླབས།  སྲུང་མདུད།  བླང་དོར་བཀའ་སློབ་བཅས་རྒྱུན་ལྡན་བཞིན་གནང་ཞིང་།  ཚེས་ ༢༥ ཉིན་ཕྱིར་དགའ་ལྡན་དགོན་པར་ཆིབས་བསྒྱུར་མཛད།  
	ཕྱི་ཟླ་ ༧ ཚེས་ ༦ ཉིན།  དགའ་ལྡན་དགོན་པར་༧གོང་ས་༧སྐྱབས་མགོན་ཆེན་པོ་མཆོག་གི་སྐུའི་འཁྲུངས་སྐར་མཛད་སྒོའི་ཚོགས་མགོན་དུ་ཕེབས།  ༧རྒྱལ་བའི་རྣམ་ཐར་གྱི་རྗེས་སུ་བསླབས་ཏེ།  ལུས་ངག་ཡིད་གསུམ་ལ་བཟང་ཕྱོགས་ཀྱི་འགྱུར་བ་གཏོང་རྒྱུ་ནི་འཁྲུངས་སྐར་སྲུང་བརྩིའི་ཉིང་དགོས་ཡིན་ཚུལ་གྱི་བཀའ་སློབ་རྒྱས་པར་བསྩལ།  ཚེས་ ༡༡ ཉིན་སོག་པོའི་རྒྱལ་ཡོངས་རྩེད་རིགས་དུས་ཆེན་དགྱེས་འཛོམས་ཐོག་ཆེད་དུ་གདན་འདྲེན་ཞུས་པ་བཞིན་ཕེབས་གནང་མཛད་དེ།  སོག་པོའི་ཐུན་མིན་རིག་རྩལ་འགྲན་ཚོགས་ལ་དགྱེས་གཟིགས་གནང་བ་སོགས་མདོར་ན་དད་ལྡན་མི་མང་གི་རེ་འདོད་ཚུལ་བཞིན་དུ་བསྐངས་པར་མཛད།
	རྗེ་བཙུན་རིན་པོ་ཆེ་སོག་ཡུལ་དུ་ཕེབས་པ་ནས་བཟུང་ཉིན་རེ་བཞིན་མཇལ་ཁ་དང་བྱིན་རླབས་ཞུ་མི་བརྒྱ་ཕྲག་ཙམ་རེ་རྒྱུན་མི་ཆད་པར་བྱུང་།  སྐུ་ངལ་འཛེམས་མེད་ཀྱིས་ཆོས་འབྲེལ་ཐན་ཐུན་ཡང་འདོད་བསྟུན་གནང་།  འོན་ཀྱང་རྗེ་བཙུན་རིན་པོ་ཆེའི་དགུང་ནའི་བབ་དང་།  སྐུ་སྙུན་གྱི་དབང་གིས་དགའ་ལྡན་དགོན་པའི་གནད་ཡོད་མི་སྣས་སྐུའི་མཛད་རིམ་ཉུང་འཕྲི་བྱས་ཏེ།  ཉིན་རེར་མཇལ་ཁ་དང་བྱིན་རླབས་ཞུ་མི་བཅུ་ཕྲག་ཙམ་གྱིས་འཐུས་པར་བྱས།  དེ་ལྟར་དགུང་ན་མཐོན་པོར་ཕེབས་ཐོག་ཡུན་རིང་སྐུ་སྙུན་བཞེས་པའི་རྐྱེན་གྱིས་སྐུ་གཟུགས་ཀྱི་གནས་བབ་རྒྱུན་ལྡན་མིན་ཡང་།  ཉིན་རེའི་ཐུགས་དམ་དང་ཞལ་འདོན་གྱི་རིགས་མཐའ་དག་རྒྱུན་ལྡན་ལྟར་ཆད་མེད་མཛད།
	ཟླ་ ༧ ཚེས་ ༡༨ ཉིན།  སོག་པོའི་སྲིད་འཛིན་གཞུང་ལས་ཁུངས་ཡོངས་གྲགས་ཕོ་བྲང་སྐྱ་བོར་ (The Grey House) གྲགས་པའི་ནང་དུ་སོག་པོའི་དམིགས་བསལ་མི་སེར་ཐོབ་ཐང་ཕྱག་ཁྱེར་འབུལ་བཞེས་ཀྱི་མཛད་སྒོ་དངོས་སུ་བསྡུས་ཏེ།  སོག་པོའི་སྲིད་འཛིན་ཨེལ་བེག་རྡོ་རྗེ (President Ts.Elbegdorj) མཆོག་དང་།  སྲིད་བློན་སྐུ་ཞབས་བྷ་ཏི་བོལ (Prime Minister S.Batbold) སྲིད་འཛིན་སློབ་སྟོན་པ་རབ་བརྟན་བཟང་པོ(Dr.Bold Ravdansambuu)སོགས་ཆེས་མཐོའི་དཔོན་རིགས་ཕལ་མོ་ཆེ་མཉམ་འཛོམས་ཀྱིས།  སྐྱབས་མགོན་རྗེ་བཙུན་དམ་པ་རིན་པོ་ཆེར་སོག་པོའི་སྲིད་གཞུང་གི་ངོས་ནས་སོག་པོའི་དམིགས་བསལ་མི་སེར་ཐོབ་ཐང་གི་ཕྱག་འཁྱེར་དངོས་སུ་ཕུལ་བ་མ་ཟད།  སོག་པོ་རང་གི་ལུགས་སྲོལ་ལྟར་པི་ཝང་རྟ་མགོ་མ་དང་།  ཇིང་གུར་རྒྱལ་པོའི་ལོ་རྒྱུས་ཀྱི་དཔེ་དེབ་སྤུས་ལེགས།  དངུལ་གྱི་ཕོར་བ་ཞོ་ཡིས་བཀང་བ་བཅས་སྲིད་འཛིན་རང་གིས་འབུལ་ལམ་ཞུས་ཤིང་། སྲིད་འཛིན་མཆོག་གིས། “ངས་སྐྱབས་མགོན་རྗེ་བཙུན་དམ་པ་ཁྱེད་ཉིད་ལོ་བཅུའི་ཡར་སྔོན་དུ་དངོས་མཇལ་གྱི་སྐལ་བཟང་བྱུང་།  དེ་རིང་སླར་ཡང་མཇལ་ཁ་ཞུ་རྒྱུའི་སྐལ་བཟང་བྱུང་བ་མ་ཟད།  རང་རྒྱལ་གྱི་དམིགས་བསལ་མི་སེར་ཕྱག་འཁྱེར་སོགས་དངོས་སུ་འབུལ་རྒྱུའི་གོ་སྐབས་བྱུང་བས་ཧ་ཅང་དགའ་སྤོབས་སྐྱེས།  ང་དང་ངའི་གཞུང་།  དེ་བཞིན་ངའི་མི་མང་ལ་མཚོན་ན།  སྐྱབས་མགོན་རྗེ་བཙུན་དམ་པ་ཁྱེད་ཉིད་སོག་ཡུལ་འདིར་གཏན་དུ་བཞུགས་རྒྱུའི་རེ་བ་སྔར་ཡང་ཡོད་ལ།  ཕྱིས་ཀྱང་དེ་བཞིན་ཡིན་པས།  སྐྱབས་མགོན་མཆོག་གིས་དེ་ལུགས་དགོངས་བཞེས་ཀྱིས།  དད་འབངས་རྣམས་ཐུགས་བརྩེས་འདོར་བ་མེད་པར་མཁྱེན་”ཞེས་གསོལ་འདེབས་ཀྱང་ཞུས།  
	དེ་ནི་ཆེན་པོ་ཧོར་གྱི་ཡུལ་གྱི་སྔར་སྲོལ་ཇི་ལྟ་བ་བཞིན།  རྗེ་དམ་པ་འདི་ཉིད་སོག་པོ་རྒྱལ་ཡོངས་ཀྱི་གོང་ན་མེད་པའི་བླ་ཆེན་དུ་གཞུང་འབྲེལ་ཐོག་ཚད་མཐོའི་ངོས་འཛིན་ཞུས་པ་ཞིག་ཡིན་ཞིང་།  དོན་ལ་གནམ་འོག་གི་སོག་པོའི་སྐྱེ་རྒུ་ཡོངས་ཀྱི་ཆོས་ཀྱི་རྒྱལ་པོ་ཆེན་པོར་མངའ་གསོལ་མཛད་པ་ཡང་ཡིན་ནོ།།  
	རྗེ་བཙུན་རིན་པོ་ཆེ་མཆོག་གིས་ཀྱང་།  ཐུགས་བརྩེ་བ་ཆེན་པོས་ཕྱག་འཁྱེར་དང་འབུལ་དངོས་ཁག་དགྱེས་བཞེས་མཛད་ཅིང་།  སོག་པོའི་གཞུང་དམངས་གཉིས་ཀྱི་དད་དམ་འགྱུར་བ་མེད་པའི་ལ་རྒྱ་དང་།  སྲིད་འཛིན་སྒེར་གྱིས་སོག་པའི་བསྟན་སྲིད་ལ་བཅངས་པའི་ལྷག་བསམ་བཅས་པར་ཡི་རངས་བསྔགས་བརྗོད་དང་ཐུགས་རྗེ་ཆེས་ཞེས་བཀའ་ལན་ཕེབས།
	དེ་དང་ཆབས་ཅིག་སྲིད་འཛིན་མཆོག་གིས་དབུས་གཞུང་གི་འབྲེལ་ཡོད་མི་སྣས།  མ་འོངས་སྐུའི་ཡང་སྲིད་སོག་ཡུལ་དུ་འཁྲུངས་པར་གཞུང་འབྲེལ་ཐོག་གསོལ་འདེབས་ནན་གྱིས་ཞུས་པས།  རྗེ་བཙུན་རིན་པོ་ཆེ་མཆོག་གིས།  “དེ་ལྟར་ཡོང་བའི་རེ་བ་ཡོད་ལ།  སྨོན་ལམ་ཡང་འདེབས་ཀྱི་ཡིན་”ཞེས་ཞལ་བཞེས་གནང་བའི་ཚུལ་སོག་པོའི་རྒྱལ་ཡོངས་བརྙན་འཕྲིན་ཆེ་ཁག་ནང་དུ་ཡོངས་ཁྱབ་ཏུ་སྤེལ།  
	དེ་ལྟར་ཕྱག་ཁྱེར་སོགས་འབུལ་བཞེས་ཀྱི་མཛད་རིམ་ཡོངས་སུ་མཇུག་གྲུབ་རྗེས།  ཕྱིར་དགའ་ལྡན་དགོན་པའི་རྡོ་རྗེ་འཆང་ལྷ་ཁང་གི་རྟེན་གཙོ་རྗེ་བཙུན་དམ་པ་སྐུ་ཕྲེང་དང་པོས་ཕྱག་བཟོ་མཛད་པ་རྒྱལ་བ་རྡོ་རྗེ་འཆང་གི་སྐུ་བརྙན་བྱིན་ལྡན་གྱི་དྲུང་དུ་ཕེབས།  སྙན་ཤལ་དང་མཆོད་སྤྲིན་བསྟར་ཏེ་ཐུགས་སྨོན་ཡུན་རིང་མཛད།  དེར་ཕེབས་སྒུག་བྱས་པའི་སེར་སྐྱ་མི་མང་ཚོར་བཀའ་སློབ་ཕེབས་དོན།  “དེ་རིང་སོག་པོའི་གཞུང་དང་སྲིད་འཛིན་སྐུ་དངོས་ཀྱིས།  ངོས་ལ་སོག་པོའི་མི་སེར་གྱི་ལག་ཁྱེར་དང་།  རྗེ་བཙུན་དམ་པའི་མཚན་གྱི་ཆེ་བསྟོད་ཕུལ་གནང་མཛད་པས་དགའ་སྤྲོ་བྱུང་།  རྒྱུ་མཚན་ངོས་ལ་སོག་པོའི་མི་སེར་གྱི་ལག་ཁྱེར་དང་།  རྗེ་བཙུན་དམ་པའི་མཚན་གནས་གནང་བས་དགའ་སྤྲོ་བྱུང་བ་མིན།  གཙོ་བོ་སོག་པོ་ཡོངས་ཀྱི་ནང་པའི་ཆོས་ཀྱི་དབུ་ཁྲིད་སྐྱབས་མགོན་རྗེ་བཙུན་དམ་པའི་མཚན་གནས་སླར་གསོ་བྱུང་བ་དང་།  རྗེ་བཙུན་དམ་པའི་སྒྲིག་འཛུགས་འདི་སོག་ཡུལ་འདིར་ཡུན་གནས་ཐུབ་པ་བྱུང་བས་དགའ་སྤྲོ་ཆེན་པོ་བྱུང་།  ངོས་རང་ལ་མཚོན་ན་སྐྱབས་མགོན་རྗེ་བཙུན་དམ་པའི་མཚན་གནས་ཁུར་ཏེ།  དེའི་བཞུགས་ཁྲི་མཐོན་པོའི་ཐོག་ཡིན་མདོག་བྱས་ནས་འདུག་འདོད་རྩ་བ་ནས་མེད།  ཡིན་ན་ཡང་མ་འོངས་པར་སྐྱབས་མགོན་རྗེ་བཙུན་དམ་པའི་སྐུ་སྐྱེ་དེ་སྲིད་དོན་དང་འབྲེལ་བ་གཏན་ནས་མེད་ཅིང་།  རྗེ་བཙུན་དམ་པའི་བཞུགས་ཁྲི་གནོན་ཐུབ་པའི་དགེ་སློང་མཁས་གྲུབ་གཉིས་ལྡན་ཞིག་ཕེབས་ཐུབ་པའི་སྨོན་ལམ་འདེབས་ངེས་ཡིན་ལ།  དེ་ལྟར་ཡོང་བའི་རེ་བ་དང་ཡིད་ཆེས་ཀྱང་ཡོད།  ཐུགས་རྗེ་ཆེ་”ཞེས་བཀའ་བསྩལ།  
	ཟླ་ ༧ ཚེས་ ༢༡ ཉིན་འཛམ་གླིང་སྤྱི་དང་།  ཁྱད་པར་དུ་སོག་ཡུལ་གྱི་རང་བྱུང་ཁོར་ཡུག་ལ་སྲུང་སྐྱོབ་བྱ་རྒྱུ་གལ་ཆེན་དུ་གཟིགས་ཏེ།  ལམ་སྟོན་གསུང་ཕྲིན་ཡིག་ཐོག་ཏུ་བསྩལ་གནང་མཛད་པ་འབྲེལ་ཡོད་ལས་ཁུངས་ཁག་ནས་ཡོངས་ཁྱབ་ཏུ་འགྲེམས་སྤེལ་ཞུས།  བོད་ལུགས་རྗེ་ཙོང་ཁ་བའི་འདས་མཆོད་དེ་ཡོངས་གྲགས་དགའ་ལྡན་ལྔ་མཆོད་དུས་ཆེན་ཉིན།  སོག་པོ་རྒྱལ་ཡོངས་མི་མང་གླིང་ཁར་ཆེད་ཕེབས་ཀྱིས་མི་མང་ལ་མཇལ་ཁ་དང་།  མ་ཎི་སོགས་ཀྱི་ལྗགས་ལུང་།  འདོད་བསྟུན་བླང་དོར་བཀའ་སློབ་ཀྱང་རྒྱས་པར་བསྩལ།  
	དེ་ལྟར་རྗེ་བཙུན་རིན་པོ་ཆེ་མཆོག་ལ་སོག་པོ་སྲིད་གཞུང་ནས་དམིགས་བསལ་མི་སེར་ཐོབ་ཐང་ཕྱག་འཁྱེར་ཕུལ་གནང་གྲུབ་རྗེས།  སླར་ཡང་རྒྱ་གར་དུ་ཆིབས་བརྒྱུར་བསྐྱངས།  དེའི་རྒྱུ་མཚན་ནི།  སྤྱིར་བཏང་རྒྱལ་ཁབ་རེ་ཟུང་ནང་ཁྲིམས་མཐུན་ཐོག་ཕྱི་མི་གཞིས་ཆགས་སམ་རྒྱལ་ཁབ་དེའི་མི་སེར་ཆགས་ཚེ།  རྒྱལ་ཁབ་གཉིས་ཀྱི་ཐོབ་ཐང་ལག་འཁྱེར་འཛིན་ཆོག་མོད།  སོག་པོ་གཞུང་གི་རྩ་ཁྲིམས་ལྟར་ན།  མི་གཅིག་གིས་རྒྱལ་ཁབ་གཉིས་ཀྱི་ལག་འཁྱེར་འཛིན་ཆོག་གི་མེད་སྟབས།  སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་གིས།  རྒྱལ་ཁྲིམས་ལ་བརྩི་བཀུར་དང་།  དེ་བས་ཀྱང་སྐྱབས་བཅོལ་བོད་མིའི་གནས་ཡུལ་རྒྱ་གར་གཞུང་དང་།  རང་གཞུང་ལ་གདེང་འཇོག་དང་ཆེ་མཐོང་མཚོན་སླད།  སོག་པོའི་དམིགས་བསལ་ཆེ་མཐོང་ཕྱག་འཁྱེར་ཕུལ་ནས་ཟླ་གཅིག་གི་རྗེས་སྟེ།  ཕྱི་ཟླ་ ༨ ཚེས་ ༡༨ ཉིན།  སྐུ་འཁོར་ཉུང་ཤས་བཅས་ཕྱིར་རྒྱ་གར་དུ་ཆིབས་བསྒྱུར་བསྐྱངས་ཤིང་།  སྐུ་དངོས་ཀྱིས་རྒྱ་གར་འགྲུམ་འགྲིལ་ཕྱག་ཁྱེར་སེར་པོ་ཡོངས་གྲགས་(IC)ཞེས་པ་དེ་བཙན་བྱོལ་བོད་གཞུང་ལ་ཐུགས་རྗེ་ཆེ་ཞེས་བཀའ་དྲིན་ལེགས་འབུལ་མཚོན་དོད་དང་བཅས་ཕྱིར་རྩིས་འབུལ་ཞུས་གནང་མཛད་དོ།། །།
 
 
༢༩ ཧོར་ཡུལ་རྒྱལ་བསྟན་ཡོངས་རྫོགས་ཀྱི་བདག་པོར་མངའ་གསོལ་མཛད་ཚུལ།
 
 
	ལོ་དེའི་ཟླ་ ༡༠ ནང་༧གོང་ས་༧སྐྱབས་མགོན་ཆེན་པོ་མཆོག་གིས་ལམ་སྟོན་བཀའ་སློབ་ཕེབས་པ་བཞིན།  ཕྱིར་སོག་ཡུལ་ཏུ་ཆིབས་བསྒྱུར་མཛད་དེ།  སྔར་རྒྱུན་བཞིན་དད་ལྡན་མང་ཚོགས་རྣམས་ལ་མཇལ་ཁ་དང་།  དུས་བསྟུན་གྱི་བླང་དོར་བཀའ་སློབ་སྩོལ་བཞིན་སྤྲོ་བཞུགས་མཛད།  
	ཕྱི་ལོ་ ༢༠༡༡ ལོའི་ཟླ་ ༡ ཚེས་ ༤ ཉིན་རྗེ་བཙུན་དམ་པའི་ཆོས་ཚོགས་ཀྱི་ཚོགས་མི་བྱམས་པ་བསོད་ནམས་སོགས་གཟིམ་ཆུང་དུ་མཇལ་ཁར་བཅར་བར་དགྱེས་བརྩེས་བྱིན་རླབས་དང་ཕྱག་དབང་བསྩལ།  ཚེས་ ༥ ཉིན་གཞུང་གི་ལས་བྱེད་བདག་གཉེར་ལྷན་ཁང་གི་མགོ་འཛིན་སོགས་ཀྱིས་མཇལ་ཁ་ཞུས།  དེ་དུས་ཁོང་ཚོའི་ངག་ནས་བྱིས་པ་ནད་པ་ཞིག་སྨན་ཁང་དུ་སྨན་རིན་སྤྲོད་རྒྱུ་མེད་པར་ལུས་ཡོད་ཚུལ་གསན་པས།  དེ་མ་ཐག་སོག་སྒོར་ལྔ་འབུམ་གསོལ་བསྩལ་མཛད་དེ།  བྱིས་པར་སྨན་བཅོས་ཡག་པོ་བྱེད་དགོས་པའི་ལམ་སྟོན་བཀའ་སློབ་གནང་།  ཚེས་ ༦ ཉིན་གཞུང་སྒེར་སྨན་པ་ཉི་ཤུ་སྐུ་མདུན་དུ་བཅར་ནས་མཇལ་ཁ་དང་བྱིན་རླབས་ཞུས།  སྨན་པའི་སྤྱོད་ལམ་དང་།  ནད་པར་གཅེས་སྐྱོང་བྱེད་ཕྱོགས་སྐོར་ནས་ལམ་སྟོན་ཞུས་པར་བཀའ་ལན་དགྱེས་བཞིན་དུ་བསྩལ།
	ཚེས་ ༧ ཉིན་སོག་པོའི་རྒྱལ་སའི་ཁྲོམ་ར་(Grand Plaza)ཞེས་པར་གཟིགས་སྐོར་ལ་ཕེབས།  མི་མང་བརྒྱ་ཕྲག་དུ་མས་དད་གུས་བླ་མེད་ཀྱིས་མཇལ་ཁ་ཞུས།  ཚེས་ ༩ ཉིན་ཐུ་བ་(Tuva)སོགས་ནས་ཡོང་བའི་མི་མང་བརྒྱ་ལྷག་ལ་གཟིམ་ཆུང་མཇལ་ཁ་གནང་།  སྐུ་ཚེ་ཡུན་དུ་བརྟན་པ་དང་ཐུ་བ་རུ་གདན་ཞུས་གསོལ་འདེབས་ཕུལ་བར་རྗེས་སུ་ཡི་རངས་དང་མ་འོངས་པར་ཕེབས་ཐུབ་པའི་རེ་བ་ཡོད་ཅེས་ཞལ་བཞེས་གནང་།  
	ཟླ་ཚེས་གསལ་བོར་མེད་མོད།  ཉིན་ཞིག་དགའ་ལྡན་ཐེག་ཆེན་གླིང་གི་མཁན་པོ་རྒན་གཞོན་དང་།  སྐུའི་ནང་འཁོར་རྣམས་བཞུགས་མོལ་ཚོགས་འདུ་བསྡུས་ཏེ།  རྗེ་བཙུན་དམ་པར་བླ་བྲང་ཞིག་དགོས་གལ་ཆེ་བས།  ད་ལྟའི་བཞུགས་གནས་དགའ་ལྡན་དགོན་པའི་ཚོགས་ཆེན་འདུ་ཁང་གི་ནུབ་བྱང་དུ་ཡོད་པའི་གྲྭ་བ་མི་ཚན་དུ་གྲགས་པའི་ཁང་བརྩེགས་འདི་ཉིད་བསྐྱར་ལས་བྱས་ཏེ།  བླ་བྲང་དུ་བསྒྱུར་ན་ལེགས་ཚུལ་གྱི་ཐག་གཅོད་བྱུང་བའི་གནས་ཚུལ་རྣམས་ཇི་བཞིན་རྗེ་བཙུན་རིན་པོ་ཆེར་སྙན་སྒྲོན་ཞུས།  དེ་དུས་རྗེ་བཙུན་རིན་པོ་ཆེས།  “རྗེ་བཙུན་དམ་པར་བླ་བྲང་ཞིག་དགོས་གལ་ཤིན་ཏུ་ཆེ།  བླ་བྲང་གི་མཚན་ལ་ཡང་རྟག་བརྟན་བླ་བྲང་ངམ།  ཡང་ན་རྗེ་བཙུན་དམ་པའི་བླ་བྲང་ཞེས་ཐོགས་ཤིག་”ཅེས་ཐུགས་ཐག་བཅད་གནང་ཡང་།  རྗེས་སུ་ཞུགས་མོལ་ཚོགས་འདུའི་སྐབས་འབྲེལ་ཡོད་རྣམས་ཀྱིས།  བླ་བྲང་གི་མཚན་ལ་དགའ་ལྡན་དགོན་པའི་མཚན་ཟུར་ལས་དྲས་ཏེ་དགའ་ལྡན་བླ་བྲང་ཞེས་བཏག་ན།  དགའ་ལྡན་དགོན་པ་རྗེ་བཙུན་དམ་པས་ཕྱག་བཏབ་པའི་དགོན་པ་ཡིན་པ་དང་།  ཁོང་སོག་པོའི་ནང་པའི་ཆོས་ཀྱི་དབུ་ཁྲིད་ཡིན་པ་མཚོན་ཐུབ་པས།  དེ་ལྟར་བཏག་ན་ལེགས་ཚུལ་ནན་ཞུས་བྱས་ཚུལ།  ཐུགས་སྲས་རིན་པོ་ཆེས།  “དེ་དུས་ང་ཚོས་གོང་དུ་རྗེ་བཙུན་རིན་པོ་ཆེས་ཐུགས་ཐག་བཅད་པ་ནང་བཞིན་གནང་ན་ལེགས་ཚུལ་ཞུས་མོད།  རྗེས་སུ་དགའ་ལྡན་དགོན་པའི་འབྲེལ་ཡོད་རྣམས་ཀྱིས་དགའ་ལྡན་བླ་བྲང་ཞེས་བཏགས་འདུག  སྐབས་དེར་རིན་པོ་ཆེ་དགུང་ན་མཐོན་པོར་ཕེབས་ཐོག་སྐུ་སྙུན་ཡང་བཞེས་ཡོད།  ང་ཚོ་ཉམ་ཆུང་ངང་སྡོད་དགོས་པའི་གནས་སྟངས་ཤིག་ཆགས་ཡོད་སྟབས།  དེ་ལྟར་སོར་འཇོག་བྱེད་དགོས་བྱུང་བ་རེད་མ་གཏོགས།  རྗེ་བཙུན་རིན་པོ་ཆེ་སྒེར་གྱི་བླ་བྲང་ཡིན་ན་མཚན་ཡང་དེ་ལྟར་འདོགས་དགོས་རེད།  དེའི་སྐོར་འོད་ཟེར་རིན་པོ་ཆེས་ཀྱང་གསལ་བོར་མཁྱེན་གྱིན་ཡོད་”ཅེས་གསུངས།  གང་ལྟར་དགའ་ལྡན་དགོན་པའི་གྲྭ་བ་མི་ཚན་དུ་གྲགས་པའི་ཁང་བརྩེགས་དེ་དགའ་ལྡན་བླ་བྲང་ཞེས་པར་མིང་བསྒྱུར་བྱས་ཏེ།  བསྐྱར་ལས་དང་རྒྱ་བསྐྱེད་ཅུང་ཟད་བྱས་བསྟུན་རྗེ་བཙུན་རིན་པོ་ཆེར་རྩིས་འབུལ་ཞུས།  
	ཚེས་ ༡༢ ཉིན་བླ་བྲང་བསྐྱར་བཞེངས་ལེགས་གྲུབ་ཀྱི་མཛད་སྒོ་བསྡུས་ཤིང་།  རྗེ་བཙུན་རིན་པོ་ཆེ་མཆོག་གིས།  དགའ་ལྡན་བླ་བྲང་གི་ཕྱག་མཛོད་རྒན་པར་སྐུ་སྲས་ཆོས་འཕེལ་ཡོན་ཏན་དང་།  གཞོན་པར་སོག་པོ་བཀའ་བཅུ་བ་བློ་བཟང་རྒྱ་མཚོ།  སྐུ་སྲས་གཞོན་པ་འཇམ་དཔལ་སྲི་གཅོད་དང་།  སོག་གྲྭ་ཨ་མང་ག་ལཾ(Amgalan)གཉིས་དྲུང་ཡིག  སོག་གྲྭ་ཨ་དྷེ་ཡ་ཉི་མ(Adyanyima)དང་།  སོག་གྲྭ་པཱ་ཡར་ར(Bayar) དགེ་བ་བླ་མ(Gewalama)གསུམ་ལ་གསོལ་དཔོན།  ཐུགས་སྲས་རིན་པོ་ཆེར་གཟིམ་དཔོན་གྱི་མཚན་འདོགས་མཛད་པ་སོགས་བླ་བྲང་གི་ལས་སྣེ་ཆ་ཚང་བསྐོ་བཞག་མཛད་ཅིང་།  དགའ་ལྡན་བླ་བྲང་གི་ཕྱི་ནང་ཡོངས་རྫོགས་རྩིས་བཞེས་ལེགས་གྲུབ་མཛད།  
	ཚེས་ ༡༤ ཉིན་སྤྱན་རས་གཟིགས་མིག་འབྱེད་ལྷ་ཁང་དུ་མཆོད་མཇལ་ལ་ཕེབས་ཤིང་།  སོག་པོའི་དད་ལྡན་མི་མང་གི་མཆོད་ཡུལ་བསོད་ནམས་ཀྱི་ཞིང་སར་གསེར་ཟངས་ལས་གྲུབ་པའི་དཔལ་གསང་བའི་བདག་པོ་ཕྱག་ན་རྡོ་རྗེ་འབྱུང་བོ་འདུལ་བྱེད་ཀྱི་སྐུ་བརྙན་གསར་བཞེངས་གནང་རྒྱུའི་ཐུགས་ཐག་བཅད།  སྔ་འཕྲོས་སུ་སོག་ཡུལ་གྱི་ཤེད་རྩལ་བ་གྲགས་ཅན་སྐུ་ཞབས་བ་ཏི་ཨེར་དེན(Bat Erdene)དང་།  ཚེ་རིང་ཕུན་ཚོགས་(Tsering Puntsog)གཉིས་ཀྱིས་གཙོས་དད་ལྡན་མི་མང་གིས་ཞལ་འདེབས་འབོར་ཆེན་དང་།  གཡུ་བྱུར་གྱི་ཕྲ་རྒྱན་སོགས་འབུལ་མཁན་མང་དུ་བྱུང་།  སྐུ་ཞབས་བ་ཏི་ཨེར་དེན་ལགས་ནི།  སོག་པོའི་གྲོས་ཚོགས་ཀྱི་འཐུས་མི་དང་།  སྐུ་ཞབས་ཚེ་རིང་ཕུན་ཚོགས་ལགས་རྗེ་བཙུན་དམ་པའི་ཆོས་ཚོགས་ཀྱི་གཙོ་འཛིན་ཡིན།  
	ཚེས་ ༡༦ ཉིན།  སོག་པོ་སྲིད་གཞུང་ནས་རྗེ་བཙུན་རིན་པོ་ཆེའི་མཚན་ཐོག་ཏུ་རྡོ་སོལ་ཊོན་བཞི་འབུལ་ལམ་ཞུས་པ།  གློག་དང་དེང་རབས་ཡོ་ཆས་སོགས་ཀྱི་མཐུན་རྐྱེན་བྲལ་བའི་སོག་ཡུལ་གྱི་འབྲོག་པ་མི་ཚང་དབུལ་བོའི་རིགས་ལ་གནང་སྦྱིན་བཀའ་དྲིན་སྩལ།  ཚེས་ ༢༦ ཉིན་ཕོ་བྲང་ལྗང་ཁུར་གྲགས་པ་སྐྱབས་མགོན་རྗེ་བཙུན་དམ་པ་སྐུ་ཕྲེང་བརྒྱད་པའི་ཕོ་བྲང་དེང་དུས་འགྲེམ་སྟོན་ཁང་དུ་བསྒྱུར་ཡོད་པ་དེར་ཕེབས།  རྗེ་བཙུན་དམ་པ་སྐུ་ཕྲེང་བརྒྱད་པའི་རྩ་ཆེའི་སྐུ་ཆས་རྣམས་རེ་རེ་ནས་སྤྱན་འབུལ་ཞུས།  ཞིབ་གཟིགས་མཛད་ཅིང་རྗེ་བཙུན་དམ་པའི་རླབས་ཆེན་མཛད་འཕྲིན་ཁག་རྗེས་དྲན་དང་འབྲེལ་ཐུགས་སྨོན་ཟབ་རྒྱས་མཛད།  དེའི་ཕྱི་དྲོར་སོག་པོ་དབུས་གཞུང་བརྙན་འཕྲིན་ལས་ཁུངས་ནས་དགའ་ལྡན་དགོན་པའི་མཁན་པོ་ཆོས་རྒྱ་མཚོའི་ངོ་ཆེན་བརྒྱུད།  གནམ་ལོ་གསར་བར་བླང་དོར་བཀའ་སློབ་གནང་རྒྱུར་གསོལ་འདེབས་ཞུས་པ་ལྟར་ཞལ་བཞེས་གནང་།  
	ཟླ་ ༢ ཚེས་ ༣ གསུམ་སྟེ་སོག་པོའི་ལོ་སར་ཉིན།  དགའ་ལྡན་དགོན་པའི་མཁན་བླ་སྤྲུལ་འདུས་ཚོགས་ཀྱིས་ཕེབས་བསུའི་ཁྲོད་སྤྱན་རས་གཟིགས་ལྷ་ཁང་དུ་ཆེད་ཕེབས་མཛད།  རྟེན་གཙོའི་སྤྱན་སྔར་མཆོད་སྤྲིན་རྒྱས་འབུལ་དང་ཐུགས་སྨོན་གནང་གྲུབ་རྗེས།  དགའ་ལྡན་ཐེག་ཆེན་གླིང་གི་ཚོགས་ཆེན་འདུ་ཁང་དུ་མཁན་སློབ་བཤེས་གཉེན་རྣམས་ཀྱིས་དབུས་འདུས་གྲྭ་ཡོངས་དང་།  དད་ལྡན་མི་མང་སུམ་སྟོང་ལྷག་ལ་གཟུངས་ཐག་བརྒྱུད་མཇལ་ཁ་བྱིན་རླབས་དང་སྲུང་མདུད་བཅས་གནང་བསྟུན།  ལོ་གསར་ཤིས་བརྗོད་ཀྱི་བཀའ་སློབ་ཞིབ་རྒྱས་སུ་བསྩལ།  
	དེ་དུས་དགའ་ལྡན་དགོན་པའི་མཁན་པོ་ཆོས་རྒྱ་མཚོ་མཆོག་གིས།  “སྔོན་ཆད་ཕྱི་ལོ་ ༡༩༢༤ ལོར་སོག་པོའི་མི་མང་གིས་སྐྱབས་མགོན་རྗེ་བཙུན་དམ་པ་སྐུ་ཕྲེང་བརྒྱད་པ་དང་མཉམ་དུ་ལོ་གསར་དགའ་སྟོན་ལ་རོལ་བ་རེད།  དེ་ནས་བཟུང་དེ་རིང་གི་བར་དུ་དེ་ལྟའི་སྐལ་བཟང་བྱུང་མེད།  དེ་རིང་སླར་ཡང་ང་ཚོ་བླ་སློབ་བམ་དཔོན་གཡོག་ལྷན་འཛོམས་ཀྱིས་ལོ་གསར་དགའ་སྟོན་ཞུ་རྒྱུ་བྱུང་བ་དེ་སྐལ་བ་བཟང་པོ་རེད།  འདི་མི་མང་གི་བསོད་ནམས་རེད།  སོག་ཡུལ་དུ་རྒྱལ་བསྟན་ཡང་དར་ཡོང་བའི་རྟེན་འབྲེལ་རེད་”ཅེས་གསུངས་ཤིང་།  སངས་རྒྱས་སྨན་བླའི་གསེར་སྐུ་བྱོན་ལེགས་དང་།  སྨན་བླའི་གཟུངས་སྔགས་ཡོད་པའི་ཆུ་ཤེལ་གྱི་ཕྱག་ཕྲེང་སོགས་འབུལ་བ་རྒྱ་ཆེ་བཏེགས།
	ཕྱིར་དགའ་ལྡན་བླ་བྲང་དུ་ཕེབས་མ་ཐག་སོག་པའི་སྲིད་བློན་སྐུ་ཞབས་བྷ་ཏི་བོལ་(S.Batbold)ལགས་དང་། གྲོས་ཚོགས་ཀྱི་ཚོགས་གཙོ་རྟེན་འབྲེལ (Demberel) ལགས།  སྲིད་བློན་ཟུར་བ་བ་ཡར(Bayar)རྣམ་པས་དབུས་སོག་པོའི་མི་མང་སྤྱི་མཐུན་ཚོགས་པའི(MPP)ཚོགས་མི་རྣམས་མཇལ་ཁར་བཅར།  སྔོན་ཆད་རྗེ་བཙུན་དམ་པ་སྐུ་ཕྲེང་བརྒྱད་པས་ཚོགས་པ་དེར་གནང་བའི་ཐང་ག་བྱིན་ལྡན་ཞིག་ཡོད་པ་དེ་གཟིགས་འབུལ་ཞུས་པར་བྱིན་འབེབ་དང་རབ་གནས་མཛད།  
	དེའི་ཕྱི་ཉིན་རྒྱལ་སའི་མངའ་ཁུལ་གྱི་དགོན་སྡེ་ཡོངས་ཀྱི་མཁན་པོ་དང་སློབ་དཔོན་སོགས་ལས་ཀྱི་སྣེ་མོར་གཏོགས་པ་རྣམས་སོག་པོའི་གུར་ཆེན་(Ikh Ger)57དུ་གྲགས་པ་དེའི་ནང་དུ་རྒྱས་འཛོམས་ཐོག  རྗེ་བཙུན་རིན་པོ་ཆེ་གདན་ཞུས་ལྟར་ཆེད་ཕེབས་མཛད།  ལོ་གསར་མཇལ་ཁ་དང་བྱིན་རླབས་སྲུང་མདུད་བཅས་དགྱེས་བསྩལ་མཛད་ཅིང་།  གནད་དོན་སྣ་མང་ཐོག་བཀའ་འདྲི་ཞུས་པར་བཀའ་ལན་ལྷུག་སྩོལ་གནང་།  ཚེས་ ༥ ཉིན་ཕྱི་སྲིད་དྲུང་ཆེ་ཕུར་བུ་ཚེ་རིང(L.Purevsuren)སོགས་གཞུང་གི་འབྲེལ་ཡོད་མི་སྣ་ཆེ་ཁག་ལོ་གསར་འཚམས་འདྲིའི་ཆེད་བླ་བྲང་དུ་བཅར།  འཚམས་འདྲིའི་བརྟན་བཞུགས་གསོལ་འདེབས་དང་འབྲེལ་འབུལ་བ་རྒྱ་ཆེར་བཏེགས་པ་དགྱེས་བཞེས་མཛད་ཅིང་།  ལུགས་གཉིས་དང་མཐུན་པའི་བཀའ་སློབ་ཕེབས།  དེ་རྗེས་ཁོང་གི་སློབ་མ་གཅོད་ཀྱི་རྣལ་འབྱོར་ཕོ་མོ་བརྒྱ་ལྷག་བླ་བྲང་དུ་བཅར་ནས་ལོ་གསར་ལ་འཚམས་འདྲི་དང་རིང་འཚོའི་གསོལ་འདེབས་ཞུས་པར་ཐུགས་བརྩེས་ཞལ་བཞེས་མཛད།  
	ཟླ་ ༢ ཚེས་ ༦ ཉིན།  སོག་པོའི་སྲིད་བློན་སྐུ་ཞབས་བྷ་ཏི་བོལ(S. Batbold)གྱིས་གདན་ཞུས་གསོལ་འདེབས་ཕུལ་བ་ལྟར།  སྲིད་བློན་བཞུགས་ཤག་ཏུ་ཆེད་ཕེབས་ཀྱིས་ཉིན་གུང་བཞེས་ལག་ལ་རོལ།  སྲིད་བློན་མཆོག་གིས།  “གུས་པས་༧གོང་ས་མཆོག་ལ་ཐེངས་བཞིར་མཇལ་མྱོང་།  སོག་ཡུལ་དུ་ནང་བསྟན་ཡར་དར་ཆེད་དུ་ལས་ཀ་གང་ཐུབ་ཅི་ཐུབ་བྱས་པ་ཡིན།  ད་དུང་མུ་མཐུད་དུ་བྱེད་འཆར་ཡོད་སྐོར་”སོགས་ཞུས་པས།  རྗེ་བཙུན་རིན་པོ་ཆེས།  “དེ་ཤིན་ཏུ་ལེགས།  དེ་བས་ཀྱང་གལ་ཆེ་བ་ནི་མི་མང་ཉམ་ཐག་དབུལ་བོའི་རིགས་ལ་རོགས་རམ་བྱེད་རྒྱུ་དེ་རེད།  དེའི་ཕྱོགས་ལ་དགོངས་པ་བཞེས་དགོས་”ཞེས་བཀའ་ཕེབས།  ཡང་སྲིད་བློན་གྱིས།  “སོག་པོའི་བཤད་སྲོལ་ཅིག་ལ།  དྲག་པོ་དྲག་པོས་འདུལ་དགོས།  ཞི་བ་ཞི་བས་སྐྱོང་དགོས་ཟེར་བ་ཞིག་ཡོད།  དེའི་ཐོག་དགོངས་ཚུལ་ཇི་ལྟར་ཡོད་”ཞུས་པས།  རྗེ་བཙུན་རིན་པོ་ཆེ་མཆོག་གིས།  “གཙོ་བོ་བྱང་ཆུབ་སེམས་ཀྱི་ཉམས་ལེན་གྱིས་རྩིས་ཟིན་ན་ཇི་ལྟར་བྱས་ཀྱང་ལེགས་པའི་ལམ་དུ་འགྲོ་ཡི་རེད་”ཅེས་གསུངས་པས།  གུས་འདུད་བླ་མེད་ཞུས་ཤིང་ལུགས་གཉིས་ཐད་ནས་བླང་དོར་ལམ་སྟོན་ཞུས་པར་བཀའ་ལན་ལྷུག་པོར་གནང་།  སོག་པོའི་ལུགས་སྲོལ་ལྟར་གྱི་ཕྱག་རྟགས་སོགས་འབུལ་བ་ཚན་ཆེན་བཏེགས་པ་དགྱེས་བཞེས་མཛད།  
	དེའི་ཕྱི་དྲོར་ཨ་ཁུ་ཀུན་དགའ་དོན་འགྲུབ་དང་།  སྤྲུལ་ཀུན་དགའ་ཆོས་འཕེལ།  ཇོ་ནང་སྦྱིན་བདག་སོགས་མི་གྲངས་བརྒྱ་ཕྲག་ལྷག་མཇལ་ཁར་བཅར།  ཇོ་ནང་མ་དགོན་ལ་ཞབས་བརྟན་བསྒྲུབ་ཆེད་ཨ་སྒོར་ཉིས་སྟོང་ལྔ་བརྒྱ་ཨ་ཁུ་ཀུན་དགའ་དོན་འགྲུབ་བརྒྱུད་ནས་གསོལ་བསྩལ་མཛད།  
	ཚེས་ ༩ ཉིན།  སོག་པོ་དབུས་གཞུང་གི་སྐོར་སྲུང་ལས་ཁུངས་ནས་གསོལ་འདེབས་ཞུས་དོན་ལྟར་ཆིབས་བསྒྱུར་བསྐྱངས།  མགོ་ལས་བརྒྱ་ཕྲག་ལྷག་གིས་མཇལ་ཁ་དང་བྱིན་རླབས་ཞུས་ཤིང་།  ཆེ་བསྟོད་གཟེངས་རྟགས་དང་འབུལ་དངོས་རྒྱ་ཆེ་བ་བསྟར།  རྗེ་བཙུན་རིན་པོ་ཆེ་མཆོག་གིས། ལས་དོན་མངོན་ལྐོག་མེད་པར་བྱེད་དགོས་ཚུལ་གྱི་བཀའ་སློབ་ནན་ཏན་དུ་བསྩལ།  
	ཚེས་ ༡༠ ཉིན།  དགའ་ལྡན་དགོན་པའི་གྲྭ་རྒན་དགུང་ལོ་བརྒྱར་ཕེབས་པ་ཞིག་དང་།  སོག་པོའི་སྲིད་བློན་ཟུར་བ་སྐུ་ཞབས་ཨེན་ཁི་བ་ཡར(Nambariin Enkhbayar)ལགས་དང་།  རྗེ་བཙུན་དམ་པའི་ཕོ་བྲང་བཤམ་སྟོན་ཁང་གི་འགན་འཛིན།  རྗེ་བཙུན་དམ་པ་སྐུ་ཕྲེང་བརྒྱད་པའི་རྣམ་ཐར་རྩོམ་མཁན་སྐུ་ཞབས་(Brigadier General)སོགས་མཇལ་ཁར་བཅར།  འཚམས་འདྲི་དང་སྐུ་ཚེ་ཡུན་བརྟན་གྱི་གསོལ་འདེབས་ཞུས་བསྟུན།  ཕོ་བྲང་འགྲེམ་སྟོན་ཁང་དུ་བཞུགས་པའི་རིང་བསྲེལ་སོགས་རྩ་ཆེའི་རྟེན་རྙིང་ཁག་ཅིག་སྤྱན་གཟིགས་སུ་ཕུལ་ཞིང་།  ནང་བསྟན་ཆོས་ལུགས་སོག་པོ་གཞུང་གི་ཆོས་ལུགས་སུ་ཁྲིམས་ཐོག་ནས་འཇོག་ཐབས་བྱེད་འཆར་ཡོད་ཚུལ་སོགས་ཞུས་པས།  བསྔགས་བརྗོད་དང་ལེགས་གསོལ་མཛད། 
	ཚེས་ ༡༡ ཉིན་ནས་བཟུང་རྗེ་བཙུན་རིན་པོ་ཆེའི་ཐུགས་བཀོད་བཞིན།  འོད་ཟེར་རིན་པོ་ཆེ་དབུ་བཞུགས་ཀྱིས་ཕྱག་རྡོར་གཟུངས་སྒྲུབ་ཀྱི་ཆོ་ག་མཐོང་བརྒྱུད་ཕྱག་ལེན་ལྟར་དབུ་འཛུགས་ཞུས།  མི་མང་བརྒྱ་ཕྲག་ལྷག་ལ་མཇལ་ཁ་དང་བྱིན་རླབས་འདོད་བསྟུན་གནང་།  ཚེས་ ༡༢ ཉིན་གསེར་གཏེར་བཟོ་གྲྭའི་(MAK Gem International)འགན་འཛིན་ལྷ་ལྕམ་ཚེ་བརྟན་ཀརྨ་སྐྱབས(Tseden Garamjaw)ལགས་ཀྱིས་ཕྱག་རྡོར་སྐུ་བརྙན་གྱི་ཞལ་འདེབས་སུ་གསེར་སྲང་ཉི་ཤུ་ཐམ་པ་ལན་དང་རྣམ་སྨིན་ལ་རེ་བ་མེད་པར་དད་དམ་གཙང་མས་གུས་འབུལ་ཞུས།  དེ་བཞིན་འགན་འཛིན་སྐུ་ཞབས་ཉི་མ་བཀྲ་ཤིས་སོགས་དད་གཏོང་ལྡན་པའི་སྦྱིན་བདག་ཁག་དང་།  མི་གྲངས་དྲུག་ཅུ་སྐོར་ལ་མཇལ་ཁ་དང་བྱིན་རླབས་རེ་འདོད་བཞིན་བསྩལ།  
	ཚེས་ ༡༤ ཉིན།  ༧གོང་ས་༧སྐྱབས་མགོན་ཆེན་པོ་མཆོག་གིས་བསྐུར་གནང་མཛད་པའི་ཕྱག་རྡོར་སྐུ་བརྙན་གྱི་གཟུངས་འཇུག་ཕྱག་རྡོར་སྐུ་ཚཱ་དང་།  ཐུབ་དབང་གི་སྐུ་བརྙན།  དེ་བཞིན་གྲོས་ཚོགས་ཀྱི་ཚོགས་གཙོ་སྐུ་གཞོན(Deputy Speaker of the Parliament)སྐུ་ཞབས་ཨེན་ཁི་བོལ(Enkbold)ལགས་ཀྱིས་ཕུལ་བའི་འཕགས་པ་བརྒྱད་སྟོང་བ་གསེར་བྲིས་མ་བཅས་བྱིན་རྟེན་དེ་དག་འབྱོར་བ་དང་།  ཕྱག་རྡོར་འབྱུང་བོ་འདུལ་བྱེད་ཀྱི་གཟུངས་སྒྲུབ་ཀྱང་མཇུག་གྲུབ་པ་དུས་མཉམ་བྱུང་བས།  ཐུགས་དགྱེས་ཚོར་ཚད་མེད་པ་མཛད།  ཕྱི་དྲོར་དད་ལྡན་མི་མང་བདུན་ཅུ་ལྷག་ལ་མཇལ་ཁ་དང་ཕྱག་དབང་གནང་སྟེ་རེ་འདོད་ཡོངས་སུ་བསྐངས།  
	ཚེས་ ༡༥  ཉིན།  སོག་པོ་རྒྱལ་ཡོངས་སུ་སྙན་གྲགས་ཆེ་ཞིང་།  རྗེ་བཙུན་དམ་པར་བསྟོད་གླུ་ལེན་མཁན་གྱི་གླུ་མ་ཞིག་གིས་གཙོས་དད་དམ་འགྱུར་མེད་ཀྱི་མི་མང་བརྒྱ་ཕྲག་ལྷག་ལ་མཇལ་ཁ་དང་བྱིན་རླབས།  ཡི་གེ་དྲུག་མའི་བཟླས་ལུང་བཅས་བསྩལ།  ཚེས་ ༡༦ ཉིན་ཕྱག་ན་རྡོ་རྗེའི་སྐུ་བརྙན་གསར་བཞེངས་ཀྱི་སྦྱིན་བདག་གཙོ་བོ་ཁག་ལ་ལེགས་གསོལ་ཆེད་གནང་རྒྱུར།  བལ་ཡུལ་ནས་ཆེད་མངགས་བྱས་པའི་ཕྱག་རྡོར་སྐུ་བརྙན་ཆུང་བ་བརྒྱ་ཕྲག་ལྷག་ལ་གཟུངས་གཞུག་ཚད་ལྡན་ཕུལ་གྲུབ་པར་རབ་གནས་བྱིན་འབེབ་མཛད་ཅིང་།  ཕྱི་ནང་གི་དད་ལྡན་མི་མང་བརྒྱད་ཅུ་ལྷག་ལ་མཇལ་ཁ་དང་ཕྱག་དབང་གནང་།  
	ཚེས་ ༡༧ ཉིན།  རྗེ་བཙུན་དམ་པ་སྐུ་ཕྲེང་དང་པོའི་འདས་མཆོད་དང་།  སོག་པོ་མན་ཇུའི་འོག་ནས་རང་བཙན་ཐོབ་སྟེ་ལོ་བརྒྱ་འཁོར་བའི་དུས་སྟོན་གྱི་ཆེད་དུ།  གསེར་ཟངས་ལས་གྲུབ་པའི་དཔལ་གསང་བའི་བདག་པོ་ཕྱག་ན་རྡོ་རྗེ་འབྱུང་བོ་འདུལ་བྱེད་ཀྱི་སྐུ་བརྙན་ཁྲུ་བཅུ་གཉིས་ཅན་གསར་བཞེངས་ལེགས་གྲུབ་མཛད་ཅིང་།  སྤྱན་རས་གཟིགས་མིག་འབྱེད་ཀྱི་གཡོན་ཕྱོགས་སུ་བཞུགས་སུ་གསོལ།  རབ་གནས་མཛད་སྒོར་དངོས་སུ་ཕེབས་ཏེ།  རབ་གནས་ཀྱི་མེ་ཏོག་ཕྱོགས་ཀུན་ཏུ་གཏོར་ཞིང་བྱིན་འབེབ་རྒྱུད་ནས་གསུངས་པ་བཞིན་མཛད་པས།  འཇམ་དཔལ་མཚན་བརྗོད་ལས།།  “རྡོ་རྗེ་འབེབ་པ་འབེབ་པ་ཆེ།།”  ཞེས་གསུངས་པ་ལྟར་ཡེ་ཤེས་ཕེབས་པའི་རྟགས་མཚན་དངོས་སུ་བྱུང་ཞེས་ཐོས།  
	རབ་གནས་མཛད་སྒོའི་ཐོག  སོག་པོའི་སྲིད་བློན་སྐུ་ཞབས་བྷ་ཏི་བོལ(S.Batbold) དང་།  ཕྱི་དྲིལ་བཀའ་བློན་སྐུ་ཞབས་སུ་ཁ་བ་ཐར(Sukhbaatar Batbold, MP)  དཔལ་འབྱོར་བཀའ་བློན་བྷ་ཡར་ཚོགས་ཏི།(Bayartsogt) སྲིད་འཛིན་ལས་ཁུངས་འགན་འཛིན་བ་ཐུལ་ག་(D.Battulga)སོགས་གཞུང་འབྲེལ་གནད་ཡོད་མི་སྣ་དང་།  དད་གཏོང་ལྡན་པའི་སྦྱིན་བདག་གཙོ་བོ་གསེར་གཏེར་བཟོ་གྲྭའི་(MAK Gem International)འགན་འཛིན་ལྕམ་སྐུ་ཚེ་བརྟན་ཀརྨ་སྐྱབས(Tseden Garamjaw)ལགས་དང་།  འགན་འཛིན་ཉི་མ་བཀྲ་ཤིས།  ཤེད་རྩལ་བ་དང་གྲོས་ཚོགས་ཀྱི་འཐུས་མི་སྐུ་ཞབས་(Bat Erdene)ལགས་དང་།  ཤེད་རྩལ་བ་གྲགས་ཅན་རྗེ་བཙུན་དམ་པ་ཆོས་ཚོགས་ཀྱི་གཙོ་འཛིན་སྐུ་ཞབས་ཚེ་རིང་ཕུན་ཚོགས་(Tsering Puntsog)སོགས་ཀྱང་མཉམ་ཞུགས་བྱས་ཤིང་།  གུས་འདུད་བླ་མེད་ཀྱིས་མཇལ་ཁ་དང་བྱིན་རླབས་ཞུས།  དེ་དུས་རྗེ་བཙུན་རིན་པོ་ཆེ་མཆོག་གིས།  རབ་གནས་མཛད་སྒོར་ཡོངས་ཁྱབ་ཏུ་སྤེལ་བའི་བཀའ་སློབ་ཡིག་ཐོག་ཏུ་ཕེབས་པ་འདི་ལྟར།  
	“དེ་རིང་ཉེ་བའི་སྲས་ཆེན་བརྒྱད་ཀྱི་ནང་གསེས་དཔལ་གསང་བའི་བདག་པོ་ཕྱག་ན་རྡོ་རྗེ་འབྱུང་བོ་འདུལ་བྱེད་ཀྱི་སྐུ་བརྙན་གསར་བཞེངས་ཡོངས་སུ་གྲུབ་པ་རེད།  འདི་ནི་དུས་ཀྱི་རྒུད་པ་ནད་མཚོན་མུ་གེ་སོགས་ཞི་བྱེད་ཀྱི་ལྷ་མཆོག་ཁྱད་པར་དུ་འཕགས་པ་ཞིག་ཡིན།  ལྷ་འདི་དང་སོག་པོའི་བར་དམིགས་བསལ་གྱི་འབྲེལ་བ་ཡོད་པ།  ཕྱག་ན་རྡོ་རྗེའི་བླ་རི་སོག་པོར་ཡོད་པས་མཚོན་ཐུབ།  དེ་རིང་ཁྱད་དུ་འཕགས་པའི་སྐུ་བརྙན་འདིའི་སྦྱིན་བདག་ཀྱང་སྲིད་བློན་མཆོག་དང་།  ཕྱི་དྲིལ་བཀའ་བློན།  དེ་བཞིན་ལྷ་ལྕམ་ཚེ་བརྟན་ཀརྨ་སྐྱབས་སོགས་བསྟན་པའི་སྦྱིན་བདག་རྣམ་པ་ཚང་མར་ཐུགས་རྗེ་ཆེ་ཞུ་བ་ཡིན།  ངས་ཞུ་འདོད་པ་གཙོ་བོ་ནི་༧གོང་ས་སྐྱབས་མགོན་ཡིད་བཞིན་ནོར་བུ་ལ་དད་པ་དམ་ཚིག་མ་ཉམས་པར་གནས་རྒྱུ་དེ་ཡིན།  གལ་ཏེ་དེ་སྔོན་དམ་ཚིག་ཕྲན་བུ་རེ་ཉམས་ཆག་ཕྱིན་ཡོད་ན་ཡང་།  རྟེན་མཆོག་འདིའི་དྲུང་ནས་བཤགས་སྡོམ་དང་མཐོལ་བཤགས་བྱས་ན་བྱང་ཞིང་དག་གི་རེད།  མཐའ་སྡོམ་དུ་རྟེན་འདི་བཞེངས་པའི་དགེ་རྩ་༧གོང་ས་སྐྱབས་མགོན་ཡིད་བཞིན་ནོར་བུས་དབུས་བསྟན་འཛིན་དམ་པ་རྣམས་ཀྱི་སྐུ་ཚེ་བརྟན་ཅིང་རྒྱལ་བསྟན་རྒྱས་པ་དང་།  སྐྱེ་འགྲོ་ཀུན་གྱི་རྒྱུད་ལ་བྱང་ཆུབ་ཀྱི་སེམས་རིན་པོ་ཆེ་སྐྱེས་ཏེ།  ཞི་བདེའི་དཔལ་ལ་རོལ་ཆེད་ཐུགས་སྨོན་ཟབ་མོ་གནང་རོགས་”ཞེས་བཀའ་ཕེབས།  དེ་རྗེས་གཞུང་འབྲེལ་དཔོན་རིགས་དང་།  དགའ་ལྡན་དགོན་པའི་མཁན་པོ་སོགས་ཀྱིས་ཀྱང་སྐབས་བབ་ཀྱི་གསུང་བཤད་གནང་།
	རབ་གནས་མཛད་སྒོ་གྲོལ་བསྟུན་དགའ་ལྡན་དགོན་པའི་གུར་ཆེན་ནང་དུ་ཕུན་སུམ་ཚོགས་པའི་དགྱེས་སྟོན་བཤམས།  སོག་པོ་སྲིད་གཞུང་གི་སྐུ་ཚབ་རྣམ་གཉིས་དང་།  མཁན་པོ་རྒན་གཞོན་སོགས་གནད་དོན་མི་སྣ་ཚང་འཛོམས་ཐོག  དད་ལྡན་སྦྱིན་བདག་རྣམས་ལ་ཕྱག་ན་རྡོ་རྗེའི་སྐུ་བརྙན་བཞིན་ལེགས་གཟུངས་ལྡན་བྱིན་ཅན་རེ་རེ་ཐུགས་རྗེ་ལེགས་གསོལ་དུ་གནང་སྦྱིན་བཀའ་དྲིན་མཛད་ཅིང་།  འདི་ཕྱིར་དགེ་བའི་བཀའ་སློབ་དང་དགེ་ཚོགས་རྫོགས་བྱང་དུ་བསྔོ་བའི་ཐུགས་སྨོན་མཛད།  དེ་དུས་སྲིད་གཞུང་གི་སྐུ་ཚབ་དང་གྲོས་ཚོགས་ཀྱི་ཚོགས་གཙོ་གཞོན་པ་སྐུ་ཞབས་ཨེན་ཁི་བོལ(Enkbold)ལགས་ཀྱིས།  “མ་འོངས་པར་རྗེ་བཙུན་རིན་པོ་ཆེ་མཆོག་གིས་སོག་པོའི་མི་མང་གི་དད་རྟེན་བསོད་ཞིང་དམ་པར་རྗེ་བཙུན་འཇམ་པའི་དབྱངས་ཀྱི་སྐུ་བརྙན་ཞིག་བཞེངས་གནང་མཛད་རྒྱུར་མཁྱེན་”ཞེས་གསོལ་འདེབས་ཞུས་པར།  “རྟེན་འབྲེལ་ཤིན་ཏུ་ལེགས་”ཞེས་ཞལ་བཞེས་མཛད།  
	ཕྱི་ཚེས་ ༡༨ དང་བོད་ཟླ་ ༤ ཚེས་ ༡༥ སྟེ་ཡོངས་གྲགས་ཆོ་འཕྲུལ་ཟླ་བའི་དུས་ཆེན་ཉིན།  དགའ་ལྡན་ཐེག་ཆེན་གླིང་དགོན་པའི་ཚོགས་ཆེན་འདུ་ཁང་དུ་སྨོན་ལམ་ཆེན་མོའི་ཚོགས་མགོན་དུ་ཆིབས་བསྒྱུར་བཀའ་དྲིན་བསྐྱངས།  བཞུགས་ཁྲིར་ཞབས་སོར་འཁོད་མཚམས་མཁན་སློབ་རྣམས་ཀྱིས་མཎྜལ་རྟེན་གསུམ་དང་།  གསོལ་ཇ་བཞེས་འབྲས་སོགས་བོད་ལུགས་ལྟར་ཕུལ་བ་ཐུགས་དགྱེས་སྤྲོའི་སྒོ་ནས་ལེགས་བཞེས་མཛད།  དེ་དུས་འོད་ཟེར་རིན་པོ་ཆེ་དང་།  བཀའ་བཅུ་པ་རྒན་ཐུ་མིར་(Gantumur)གྱིས་སྔགས་ཀྱི་ཚོགས་ལངས་མཛད་པར་དགྱེས་གཟིགས་མཛད་ཅིང་བཀའ་ཕེབས་དོན།  “དེ་རིང་ཆོ་འཕྲུལ་སྨོན་ལམ་ཆེན་མོར་དངོས་སུ་བཅར་ཐུབ་པ་བྱུང་བས་དགའ་སྤྲོ་བྱུང་།  ༧སྐྱབས་མགོན་ཡིད་བཞིན་ནོར་བུས་དགའ་ལྡན་དགོན་པ་ལ་ཐུགས་རེ་ཆེན་པོ་གནང་གིན་ཡོད་རེད།  དེར་བརྟེན་མཁན་པོ་རྒན་གཞོན་རྣམ་པའི་དབུ་ཁྲིད་འོག  དགེ་འདུན་པ་ཚང་མས་སློབ་སྦྱོང་ལ་ཐུགས་བརྩོན་ལྷོད་མེད་དང་འདུལ་ཁྲིམས་ཕྱོགས་ལ་གཟབ་གཟབ་གནང་དགོས།  དེ་བཞིན།  དགེ་འདུན་མཐུན་པ་བདེ་བ་ཡིན།།  མཐུན་པ་རྣམས་ཀྱི་དཀའ་ཐུབ་བདེ།།  ཞེས་གསུངས་པ་ལྟར།  ཚང་མས་འཕྱར་བ་གྲུ་འདེགས་གནང་སྟེ།  ཐུགས་མཐུན་ཁྲིམས་གཙང་འདོད་ཆུང་ཆོག་ཤེས་གནང་རྒྱུ་ཤིན་ཏུ་གལ་ཆེན་ཡིན།  དེ་༧གོང་ས་ཡིད་བཞིན་ནོར་བུས་ང་ཚོར་བཅངས་པའི་ཐུགས་རེ་རེད།  ངའི་རེ་བ་ཡང་དེ་ཡིན།  ཐུགས་རྗེ་ཆེ།  བཀྲ་ཤིས་བདེ་ལེགས་”ཅེས་བཀའ་བསྩལ་ཞིང་།  དགེ་འདུན་པ་དང་།  དད་ལྡན་མི་མང་ལ་དར་གྱི་ཅོད་པཎ་གྱིས་མཇལ་ཁ་དང་བྱིན་རླབས་གནང་།  
	ཚེས་ ༢༠ ཉིན་ནས་བཟུང་།  སྐུའི་སྙུན་བབ་ཀྱིས་ཉིན་རེར་མཇལ་ཁ་ཞུ་མི་ཉུང་འཕྲི་བྱས་ཏེ་མི་གྲངས་ཉི་ཤུ་ཙམ་གྱིས་འཐུས་པར་བྱས།  དགོན་གསར་ཞིག་གསར་བཞེངས་ལེགས་གྲུབ་རབ་གནས་མཛད་སྒོར་གདན་ཞུས་གསོལ་འདེབས་ཞུས་ཀྱང་།  སྙུན་བབ་ཀྱིས་ཕེབས་མ་ཐུབ་པར་སྐུ་ཚབ་ཏུ་འོད་ཟེར་རིན་པོ་ཆེ་ཆེད་གཏོང་མཛད།  ཚེས་ ༢༢ ཉིན།  མཁན་པོ་གཞོན་པ་སྣང་མཛད་རྡོ་རྗེ་ལགས་ཀྱིས།  གྲོས་ཚོགས་ཀྱི་ཚོགས་གཙོ་གཞོན་པ་སྐུ་ཞབས་ཨེན་ཁི་བོལ(Enkbold)ལགས་སུ་དགོངས་ཚུལ་བཏོན་པ་བཞིན།  ཚོགས་གཙོ་སྐུ་ཞབས་ལགས་སྐུ་མདུན་དུ་ཆེད་བཅར་ཞུས་ཏེ།  འཇམ་དཔལ་དབྱངས་ཀྱི་སྐུ་བརྙན་བཞེངས་ན་སྦྱིན་བདག་ཞུ་ཆོག་པའི་སྐྱབས་འཇུག་ཞུས་པ་ལྟར། ཐུགས་དགྱེས་བརྩེ་ཚད་མེད་པའི་ངང་ནས་ཞལ་བཞེས་དང་གཟེངས་བསྟོད་མཛད་ཅིང་།   གཟུངས་སྒྲུབ་སོགས་ཀྱི་ཐུགས་འགན་ཆ་ཚང་འོད་ཟེར་རིན་པོ་ཆེས་ཁུར་དགོས་པའི་བཀའ་ཕེབས་མཛད།  
	ཚེས་ ༢༣ ཉིན་རྗེ་བཙུན་འཇམ་པའི་དབྱངས་ཀྱི་སྐུ་བརྙན་གསར་བཞེངས་ལེགས་འགྲུབ་ཡོང་སླད།  འཇམ་དཔལ་མཚན་བརྗོད་འབུམ་གཅིག་གྲངས་གསོག་དང་།  ཤེར་སྙིང་བདུད་ཟློག་བཅས་ཀྱི་སྐུ་ཡོན་དུ་སོག་སྒོར་ལྔ་འབུམ་དགའ་ལྡན་དགོན་པར་ཕུལ་དེ་རིམ་གྲོ་དེ་དག་འཕྲལ་བསྒྲུབ་ཡོང་བར་བཀས་བསྐུལ་མཛད།  
	ཚེས་ ༢༤ ཉིན།  སྲིད་འཛིན་སློབ་སྟོན་པ་རབ་བརྟན་བཟང་པོ་(Dr. Bold Ravdansambuu)དང་།  ཆེས་མཐོའི་ཁྲིམས་ཞིབ་ཁང་གི་ཁྲིམས་དཔོན་སྐུ་གཞོན་བཅས་མཇལ་ཁར་བཅར།  ལུགས་གཉིས་བླང་དོར་གྱི་ལམ་སྟོན་བཀའ་སློབ་ཞུས་པ་བཞིན་དེ་ལུགས་ཀྱི་བཀའ་གསལ་ཕེབས།  ཚེས་ ༢༥ ཉིན།  རིང་འཚོའི་ཆེད་དུ་ཇོ་ནང་རྗེ་བཙུན་ཏཱ་ར་ནཱ་ཐས་མཛད་པའི་རྣམ་རྒྱལ་མའི་མཆོད་ཆོག་གི་སྒོ་ནས་སྟོང་མཆོད་ཚད་ལྡན་གསོག་སྒྲུབ་དགོས་ཞེས་སོག་སྒོར་ལྔ་འབུམ་ཨ་ཁུ་ཀུན་དགའ་ལགས་ཀྱི་ཕྱག་ཏུ་བཞག་གནང་མཛད་པ་ལྟར།  རྒྱ་གར་སིམ་ལ་ཇོ་ནང་མ་དགོན་ནས་དེ་ལྟར་འཕྲལ་བསྒྲུབས་ཞུས།
	ཚེས་ ༢༨ ཉིན།  སོག་པོ་དབུས་གཞུང་གི་རྡོ་སྣུམ་ལས་ཁུངས་ནས་ཆེད་གཉེར་གདན་ཞུས་ལྟར་དེར་ཕེབས།  འགའ་འཛིན་གྱིས་ལས་དོན་ལེགས་འགྲུབ་ཡོང་སླད་སྐྱབས་འཇུག་ཞུས་པ་ལྟར་ཐུགས་སྨོན་དང་།  མི་མང་ཚོགས་པ་ཟེར་བས་གསར་བཞེངས་གྲུབ་པའི་དུས་འཁོར་གྱི་ཐང་ག་ཆུང་བ་བརྒྱ་དང་།  ཆེ་བ་གཅིག  མཆོད་རྟེན་བཅས་ལ་རབ་གནས་བྱིན་འབེབས་མཛད།  
	ཚེས་ ༣ ཉིན།  དགའ་ལྡན་མཐོ་སློབ་བམ་ཛྙཱ་ན་བཛྲ་(ཡེ་ཤེས་རྡོ་རྗེ)ཆེས་མཐོའི་གཙུག་ལག་སློབ་ཆེན་(Undur Gegeen Zanabazar Universty) ནས་གདན་ཞུས་ལྟར་ཆེད་ཕེབས་མཛད།  གཙུག་ལག་སློབ་གྲྭ་ཆེན་མོའི་58ཆེས་མཐོའི་སློབ་དཔོན་གྱི་ཆེ་བསྟོད་དངུལ་གྱི་གཟེངས་རྟགས་ཕྱག་ཁྱེར་དང་།  མཚན་འཛིན་སློབ་དཔོན་ཆེན་མོའི་མཚན་གནས།  དབུ་ཞྭ།  རྡོ་རྗེ་རྒྱ་གྲམ།  དངུལ་དཀར་ལས་གྲུབ་པའི་རྗེ་བཙུན་དམ་པའི་སྐུ་བརྙན་སོགས་ཕུལ་ཏེ་བཀུར་བསྟི་བླ་མེད་ཞུས།  དེ་དུས་རྗེ་བཙུན་རིན་པོ་ཆེས།  “དེ་རིང་གཙུག་ལག་སློབ་ཆེན་ནས་ཆེ་མཐོང་གཟེངས་བསྟོད་དང་།  ལག་འཁྱེར་སོགས་གནང་བ་ཐུགས་རྗེ་ཆེ།  དགའ་ལྡན་དགོན་པ་ནི་ཁལ་ཁ་ཚོ་ཆེན་བཅོ་བརྒྱད་ཀྱིས་སྦྱིན་བདག་བྱས་ནས་རྗེ་བཙུན་དམ་པས་ཕྱག་བཏབ་པའི་སོག་ཡུལ་གྱི་དགོན་པའི་གཙོ་བོ་རེད།  དུས་འགྱུར་སྐབས་གཏོར་སྐྱོན་ཚབས་ཆེན་ཐེབས་ཀྱང་།  རྗེས་སུ་སྐྱེ་འགྲོའི་བདེ་སྐྱིད་རྒྱལ་བསྟན་ཁོ་ན་ལ་རག་ལས་པ་ཤེས་ཏེ།  མི་མང་གིས་བསྐྱར་བཞེངས་བྱས།  དེ་འདྲ་ཡིན་དུས་དགོན་པའི་ནང་དུ་ཁྲིམས་ལྡན་དགེ་འདུན་གྱི་སྡེ་གནས་དགོས་པ་གལ་ཆེན་རེད།  རྗེ་བཙུན་དམ་པ་སྐུ་ཕྲེང་བརྒྱད་པས་སོག་པོའི་མི་མང་གི་ཆེད་སྐུ་སྲོག་ཀྱང་བཏང་ནས་མཛད་པ་རླབས་ཆེན་བསྐྱངས་གནང་མཛད་ཡོད།  ༧རྒྱལ་བ་བཅུ་གསུམ་པའི་སྐབས་བོད་སོག་མཐུན་སྒྲིལ་ཚོགས་པ་ཞིག་འཛུགས་འཆར་གནང་ཡོད་ཀྱང་།  ཕྱིས་སུ་སོག་པོ་ཚེ་དཔག་རྡོ་རྗེས་འགོག་རྐྱེན་བཟོས་སྟབས་ལམ་ལྷོང་བྱུང་མེད།  འོན་ཀྱང་ད་སྐབས་བོད་སོག་མཐུན་སྒྲིལ་རྡོག་རྩ་གཅིག་སྒྲིལ་བྱེད་རྒྱུ་གལ་ཆེན་རེད་”ཅེས་སོགས་བཀའ་ཕེབས།  མཛད་རིམ་གྲོལ་རྗེས་མཐོ་སློབ་དབུ་འཛིན་དང་།  དགའ་ལྡན་དགོན་པའི་མཁན་པོ་རྒན་གཞོན་སོགས་ལ་མཇལ་ཁ་དང་སྲུང་མདུད་བཅས་བསྩལ།  
	ཕྱི་ཟླ་ ༣ ཚེས་ ༥ སྟེ་བོད་ཀྱི་ལོ་སར་ཉིན།  སྐུ་འཁོར་ལྷན་རྒྱས་ཀྱིས་བླ་བྲང་དུ་ལོ་སར་དགའ་སྟོན་ལ་རོལ།  སློབ་ཚོགས་རྣམས་ལ་ཐུགས་བརྩེས་མཇལ་ཁ་གནང་།  གཅོད་ཀྱི་རྣལ་འབྱོར་བ་ཕོ་མོ་སུམ་ཅུ་ལྷག་དང་།  མི་མང་ལྔ་བཅུ་ཙམ་སྐུ་མདུན་དུ་བཅར།  གནམ་ལོ་གསར་བར་འཚམས་འདྲིའི་ཁམས་བཟང་དང་།  མཎྜལ་རྟེན་གསུམ་ཕུལ།  སྐུ་ཚེ་བརྟན་པའི་གསོལ་འདེབས་ཞུས།  ཨ་ཁུ་ཀུན་དགའ་དང་།  སྤྲུལ་ཀུན་དགའ་ཆོས་འཕེལ་སོགས་ཇོ་ནང་པ་རྣམས་དང་ལྷན་རྒྱས་གནམ་ལོ་གསར་བའི་གུང་ཟས་ལ་མཉམ་རོལ་མཛད།  
	ཚེས་ ༦ ཉིན།  སྤྱན་རས་གཟིགས་མིག་འབྱེད་ལྷ་ཁང་དུ་མཆོད་མཇལ་ལ་ཕེབས།  དངོས་བཤམས་ཡིད་སྤྲུལ་གྱི་མཆོད་སྤྲིན་རྒྱ་ཆེན་བསྟར་ཞིང་ཐུགས་སྨོན་གཟབ་ནན་མཛད།  ཕེབས་སྒུག་བྱས་པའི་མི་མང་བརྒྱ་སྐོར་ལ་མཇལ་ཁ་དང་བྱིན་རླབས་གནང་།  ཕྱི་དྲོར་སོག་སྡོད་བོད་མི་ཉི་ཤུ་སྐོར་ལ་མཇལ་ཁ་དང་བཀའ་མོལ་ཞིབ་ལྷོད་གནང་ཞིང་།  འཇམ་དབྱངས་སྐུ་བརྙན་གྱི་གཟུངས་གཞུག་སྦྱིན་བདག་རྣམས་ནས་སོག་སྒོར་ས་ཡ་ལྔ་འབུལ་ལམ་ཞུས་པ་དགྱེས་བཞེས་མཛད།  
	ཚེས་ ༧ ཉིན། གྲོས་ཚོགས་ཀྱི་ཚོགས་གཙོ་གཞོན་པ་སྐུ་ཞབས་ཨེན་ཁི་བོལ་(Enkbold)ལགས་དང་།  ཚོགས་དྲུང་བཅས་སླར་ཡང་མཇལ་ཁར་བཅར།  འཇམ་དབྱངས་སྐུ་བརྙན་གསར་བཞེངས་སྦྱིན་བདག་རྣམས་ཀྱི་མཚན་ཐོ་གཟིགས་འབུལ་དང་འབྲེལ།  ཁོ་བོ་ཅག་གིས།  ལོ་མང་རིང་སོག་ཡུལ་དུ་རྒྱལ་བསྟན་ཉམས་པ་སོར་ཆུད་སླད།  ལས་གཞི་གང་འཚམས་སྤེལ།  ད་ལོ་སོག་པོ་རང་བཙན་ཐོབ་ནས་ལོ་བརྒྱ་དང་དམངས་གཙོ་ཆགས་ནས་ལོ་བརྒྱད་འཁོར་བའི་དུས་དྲན་བྱེད་སྒོའི་འགན་ཁུར་ཁོ་བོས་ཁུར་ཡོད།  དེ་སྔོན་ཕྱག་རྡོར་སྐུ་བརྙན་གསར་བཞེངས་རབ་གནས་མཛད་སྒོར་ཁོ་བོ་གཞུང་གི་སྐུ་ཚབ་བྱས་ནས་བཅར་སྐབས།  འཇམ་དཔལ་དབྱངས་ཀྱི་སྐུ་ཞིག་བཞེངས་ན་ལེགས་ཚུལ་རྗེ་བཙུན་རིན་པོ་ཆེར་ཞུས་པས།  ཉིད་ཀྱིས་ཤིན་ཏུ་ལེགས་ཞེས་གསུངས་པས་དགའ་སྤྲོའི་ངང་ལས་དོན་འདིའི་ཆེད་ལས་ཀ་བྱས་པ་ཡིན།  དེ་རིང་ང་རང་བཅས་མི་བཅུ་གཉིས་ཀྱིས་འཇམ་དབྱངས་སྐུ་བརྙན་གྱི་འགྲོ་སོང་ཆ་ཚང་འབུལ་ཐུབ་པ་བྱེད་ངེས་ཡིན།  རྗེ་བཙུན་རིན་པོ་ཆེས་སོག་པོའི་མི་མང་གི་ཆེད་དུ་སྐྱབས་འཇུག་གནང་རོགས་ཞུས་པས།  རྗེ་བཙུན་རིན་པོ་ཆེས།  ཐུགས་རྗེ་ཆེ་ཞེས་གསུང་གིས་གཟེངས་བསྟོད་དང་འབྲེལ།  སྲིད་བློན་སྐུ་གཞོན་ལ་སྒྲོལ་དཀར་ཡིད་བཞིན་འཁོར་ལོའི་སྐུ་བརྙན་ཞིག་དང་།  དྲུང་ཡིག་ཆེན་མོར་ཕྱག་རྡོར་སྐུ་བརྙན་ཞིག་བཅས་གསོལ་རས་སུ་བསྩལ་ཅིང་བསྔགས་བརྗོད་དཔེ་མེད་མཛད།  
	ཕྱི་ཟླ་ ༣ ཚེས་ ༨ ཉིན་རྒྱུན་ལྡན་ལྟར།  སྐུ་གཟུགས་ཀྱི་བདེ་ཐང་དང་།  དམིགས་བསལ་སྤྱན་འབྲས་གཡས་པ་བརྟག་དཔྱད་ཆེད་སྐུ་སྲས་གཞོན་པ་འཇམ་དཔལ་སྲི་གཅོད་དང་།  མཁའ་འགྲོ་འཇམ་དཔལ་ལྷ་མོ(Katya)བཅས་སིང་ག་པོར་དུ་ཆེད་ཕེབས་བསྐྱངས།  གནམ་ཐང་བར་དུ་དགའ་ལྡན་དགོན་པའི་མཁན་པོ་རྒན་གཞོན་རྣམ་པ་གཉིས་དང་།  ཏཱ་བླ་མ།  ཕྱག་མཛོད་བློ་བཟང་རྒྱ་མཚོ་སོགས་ཀྱིས་ཕེབས་སྐྱེལ་ཞུས།  སིང་ག་པོར་དུ་ཕེབས་འབྱོར་གྲུབ་རྗེས།  འཆར་ཅན་ལྟར་གསོལ་སྨན་འཕྲོད་བཞེས་དང་།  ཚེས་ ༢༣ ཉིན།  སྤྱན་འབྲས་གཡས་པ་བརྟག་དཔྱད་དང་འབྲེལ་བཤའ་བཅོས་ཞུས་པ་ལེགས་འགྲུབ་བྱུང་།  དེར་ཟླ་གཅིག་ཙམ་རིང་ལྷོད་བཞུགས་མཛད།  
	ཟླ་ ༤ བའི་ཚེས་ ༡ ཉིན།  ཕྱིར་སོག་ཡུལ་དུ་ཕེབས་གནང་མཛད།  སོག་པོའི་ཇིང་གུར་རྒྱལ་སྤྱིའི་གནམ་ཐང་དུ་དགའ་ལྡན་དགོན་པའི་མཁན་པོ་རྒན་གཞོན་རྣམ་གཉིས་དང་།  གཞུང་འབྲེལ་དཔོན་རིགས་ཁག་གིས་བསུ་མའི་བཀོད་པ་རྒྱ་ཆེན་པོ་བཅས་དགའ་ལྡན་བླ་བྲང་དུ་གདན་དྲངས།  ཚེས་ ༢ ཉིན།  ཁོར་ཡུག་བློན་ཆེན་སྐུ་གཞོན་མཇལ་ཁར་བཅར།  འཚམས་འདྲི་དང་འབུལ་དངོས་ཚན་གྲངས་བཏེགས།  ཚེས་ ༣ ཉིན།  བདེ་སྲུང་བློན་ཆེན་སོགས་དཔོན་རིགས་ཁག་ཅིག་མཇལ་ཁར་བཅར།  ཕྱག་དབང་སོགས་འདོད་བསྟུན་གནང་།  
	ཚེས་ ༦ ཉིན།  ༧གོང་ས་མཆོག་གི་ཞལ་སྔ་ནས་ཀྱིས་འཇམ་དབྱངས་སྐུ་བརྙན་གྱི་གཟུངས་གཞུག་ཏུ་སྒྲོལ་དཀར་གྱི་གསེར་སྐུ་ཞིག་སྐུ་སྲས་ཆོས་འཕེལ་ཡོན་ཏན་ལགས་སུ་བསྐུར་གནང་མཛད་པ་དངོས་འབྱོར་བྱུང་བས།  ཐུགས་དགྱེས་སྤྲོ་ཚད་མེད་པའི་ངང་ཚེ་རིང་པོར་འདུག་རྒྱུའི་རྟེན་འབྲེལ་བྱུང་ཞེས་ཐུགས་སྨོན་མཛད།  
	མངའ་སྡེ་ཁག་ཅིག་གི་མགོ་གཙོ་སོགས་འབྲེལ་ཡོད་དཔོན་རིགས་རྣམས་སྐུ་མདུན་དུ་བཅར།  མཇལ་ཁ་དང་བྱིན་རླབས་ཞུས་ཤིང་མངའ་སྡེ་སོ་སོར་ཕེབས་བཞུགས་མཛད་རྒྱུར་གསོལ་འདེབས་ཞུས་པར།  “རྗེས་ཕྱོགས་དུས་ཚོད་ནམ་ཁོམ་ཞིག་ལ་ཕེབས་ངེས་”ཞེས་ཞལ་བཞེས་མཛད།  ཚེས་ ༧ ཉིན།  སླར་ཡང་གྲོས་ཚོགས་ཚོགས་གཙོ་གཞོན་པ་ཨེན་ཁི་བོལ (Enkbold) སོགས་འཇམ་དབྱངས་སྐུ་བརྙན་གྱི་སྦྱིན་བདག་རྣམས་སྐུ་དྲུང་དུ་བཅར།  སོག་སྒོར་བྱེ་བ་དྲུག་ཅུ་འབུལ་ལམ་ཞུས།  རྗེ་བཙུན་རིན་པོ་ཆེ་མཆོག་གིས།  “རྗེས་སུ་ཡི་རངས་དང་ཐུགས་རྗེ་ཆེ་ཞུ་བ་ཡིན།  འོན་ཀྱང་དངུལ་དེ་དག་ང་ལ་ཕུལ་བ་མ་རེད།  སོག་པོའི་མི་མང་གི་ཆེད་དང་།  རྒྱལ་བསྟན་ཡུན་དུ་གནས་པའི་ཆེད་དུ་རེད།  བསྔགས་བརྗོད་ཡོད།  ད་བར་རྒྱལ་བའི་བསྟན་པ་དང་སེམས་ཅན་གྱི་བདེ་སྐྱིད་ཀྱི་ཆེད་དུ་ཕྱག་ལས་གནང་བ་རེད།  མ་འོངས་པ་ཡིན་ན་ཡང་འབད་བརྩོན་གནང་རོགས།  གཟུངས་གཞུག་སོགས་ལ་འོད་ཟེར་རིན་པོ་ཆེས་ཐུགས་འགན་བཞེས་ཡོད་རེད།  ཉེ་ཆར་ཕྱག་ན་རྡོ་རྗེའི་སྐུ་བཞེངས་གྲུབ་པ་རེད།  ད་འཇམ་དབྱངས་ཀྱི་སྐུ་བཞེངས་ཐུབ་ན།  སྤྱན་རས་གཟིགས་ཀྱི་ལྷ་ཁང་དུ་རིགས་གསུམ་མགོན་པོ་ཚང་བ་རེད་”ཅེས་སོགས་བཀའ་ཕེབས།  དེ་དུས་ཚོགས་གཙོ་གཞོན་པས་མ་འོངས་པར་མཉྫུ་ཤྲཱི་གྱི་རི་རྩེར་འཇམ་དབྱངས་སྐུ་བརྙན་ཆེ་ལེགས་ཞིག་བཞེངས་ཐུབ་ན་ལེགས་ཚུལ་གྱི་བསམ་ཚུལ་བཏོན་པར་རྗེས་སུ་ཡི་རངས་དང་མཐུན་འགྱུར་དཔེ་མེད་མཛད། 
	ཚེས་ ༨ ཉིན།  རྗེ་བཙུན་རིན་པོ་ཆེའི་ཞལ་སློབ་གཅོད་ཀྱི་རྣལ་འབྱོར་བ་ཕོ་མོ་བཞི་བཅུ་སྐོར་ཆུ་མིག་ལ་ཕེབས་ཁར།  རིན་པོ་ཆེའི་མཇལ་ཁར་བཅར།  ཁོང་གིས་བྱིན་རྟེན་དམ་རྫས་རིལ་བུ་དང་སྲུང་མདུད།  ལམ་གྲོན་ཕྱག་དངུལ་བཅས་གནང་ཐོག  ཐུགས་བརྩེས་ལམ་སྟོན་བཀའ་སློབ་བསྩལ།  ཚེས་ ༩ ཉིན།  སྐུ་གཟུགས་བརྟག་དཔྱད་སླད་སོག་པོ་རྒྱལ་ཡོངས་སྨན་ཁང་གཉིས་པར་ཕེབས།  སྨན་པས་བརྟག་དཔྱད་མཇུག་འབྲས་སུ་གསོལ་སྨན་འཕྲོད་བཞེས་གནང་གལ་ཆེ་ཚུལ་ཞུས།  དེ་ནས་བཟུང་རེ་ཞིག་བར་སྐུའི་འཕྲོད་བཞེས་དང་།  སྐུ་ངལ་གསོ་རྒྱུ་བཅས་ཀྱི་ཆེད།  ཉིན་རེའི་མཇལ་ཁ་ཞུ་མིའི་གྲངས་འབོར་ཉུང་འཕྲི་བྱས།  
	ཟླ་ ༥ ཚེས་ ༤ ཉིན།  གོས་བཟོ་བ་གྲགས་ཅན་ཞིག་སྐུ་དྲུང་དུ་འབོད་གནང་མཛད་དེ།  རྒྱལ་ས་ཨུ་ལན་དཔའ་ཐུལ་གྱི(Ulaanbaatar)རྗེ་བཙུན་དམ་པའི་དགུན་ཁའི་ཕོ་བྲང་འགྲེམ་སྟོན་ཁང་(The Bogd Khaan Winter Palace Museum)དུ་བཞུགས་ཤིང་།  རྗེ་བཙུན་དམ་པ་སྐུ་ཕྲེང་དང་པོའི་ཕྱག་བཟོ་མར་གྲགས་པ།  རྗེ་བཙུན་ཏཱ་ར་ནཱ་ཐའི་སྐུ་བརྙན་ཁྱད་འཕགས་དེར་གསོལ་རྒྱུའི་དབུ་ཞྭ་སེར་པོ་དང་།  ཆོས་གོས།  ཁྲི་བེར།  པང་ཁེབས་སོགས་ཆ་ཚང་ཆེད་མངགས་གནང་།  
	སྐུ་བརྙན་དེ་ནི་ད་ལྟ་སོག་པོའི་རྒྱལ་ས་ཨུ་ལན་དཔའ་ཐུལ་གྱི་རྗེ་བཙུན་དམ་པའི་དགུན་ཁའི་ཕོ་བྲང་འགྲེམ་སྟོན་ཁང་དུ་བཞུགས་ཤིང་།  སྣེ་ཤན་པ་བུ་མོ་ཞིག་གིས།  “འདི་ཧ་ཅང་རྩ་ཆེན་པོ་རེད།  རྗེ་བཙུན་དམ་པ་སྐུ་ཕྲེང་དང་པོའི་ཕྱག་བཟོ་རེད།  དེ་བས་ཀྱང་འདིའི་ནང་གི་གཟུངས་གཞུག་ཤིན་ཏུ་རྩ་ཆེན་ཡིན་མོད།  ང་ཚོས་སུ་ལ་ཡང་བཤད་ཀྱིན་མེད།  བདེ་འཇགས་ཀྱི་ཆེད་དུ་རེད་”ཅེས་ཟེར།  གང་ལྟར་སྐུ་རྒྱུ་གསེར་ཟངས་ལས་གྲུབ་པ།  ཆེ་ཆུང་མི་ཚད་ཙམ།  ཞལ་རས་ལ་ཁྲོ་ཉམས་དོད་པ།  སྨིན་མ་གཟེངས་ཞིང་སྨ་ར་རིང་བ།  རྒྱ་གར་པཎྚི་ཏའི་ཆ་བྱད་ཅན།  ཕྱག་གཉིས་ཆོས་འཆད་ཀྱི་ཕྱག་རྒྱ་མཛད་ཅིང་།  རྒྱལ་པོ་རོལ་བའི་སྟབས་ཀྱིས་བཞུགས་པ།  མཇལ་བ་ཙམ་གྱིས་སེམས་ལ་བདེ་ཚོར་དབང་མེད་དུ་སྟེར་བ་ཞིག་རེད།  
	སྤྱིར་བཏང་རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐའི་སྐུ་བརྙན་དང་ཐང་ག་སོགས་ལ་རྒྱ་གར་པཎ་གྲུབ་གྱི་ཆ་བྱད་ཅན་རེ་ཟུང་བཞུགས་པ་ལས།  སྨ་ར་རིང་པོ་ཅན་ཧ་ལམ་མཇལ་དཀོན་པོ་ཡིན།  ཁོ་བོས་སྐུ་བརྙན་འདི་མཇལ་མ་ཐག  རྒྱལ་དབང་ལྔ་བ་སོགས་ཀྱིས།  རྟག་བརྟན་རྒྱ་བོ་ཞེས་རྟ་མགྱོགས་པ་ཁྱིས་མ་ཟིན་དུས།  རྟ་རྒན་རྣ་ཅོར་ཞེས་ཕག་ནས་སྨོད་པ་དེ་སེམས་ལ་ལྷང་ངེར་དྲན།  
	རྗེ་བཙུན་རིན་པོ་ཆེས་ཏཱ་ར་ནཱ་ཐའི་སྐུ་བརྙན་ལ་དབུ་ཞྭ་སེར་པོ་གསོལ་བའི་ཐད།  ཁ་ཤས་ལ་བསམ་ཚུལ་མི་མཐུན་པ་རེ་ཡོང་གིན་ཡོད་མོད།  དེ་ནི་རྗེ་བཙུན་ཏཱ་ར་ནཱ་ཐའི་གསང་རྣམ་59དུ།  “ཡར་འབྲོག་ཏུ་བུ་སྟོན་ཡིན་ཟེར་བ་བྱིན་རླབས་ཀྱི་ཟིལ་ཆེ་བ་ཞིག་གིས་པཎ་ཞྭ་སེར་པོ་ཞིག་བསྐོན་ནས།  ད་འདི་ཁོ་ན་གྱོན་གསུང་།  དོན་གྱི་ཅོད་པན་བཅིངས་པའང་ཡིན་པས།  ད་ལྟ་ཞྭ་སེར་སྣེ་རིང་གོན་པའི་རྒྱུ་ཡང་ཡིན་ནོ།།”  ཞེས་གསུངས་པ་ལྟར།  རྗེ་བཙུན་ཏཱ་ར་ནཱ་ཐར་གཟིགས་སྣང་དེ་བྱུང་བ་ནས་བཟུང་དབུ་ཞྭ་སེར་པོ་མནབས་ཡོད་པ་ཤིན་ཏུ་གསལ་ལ།  དེ་བཞིན་རྗེ་བཙུན་ཏཱ་ར་ནཱ་ཐའི་སྐུ་ཐང་རྙིང་པ་དབུ་ཞྭ་སེར་པོ་ཅན་ད་ལྟའི་ཆར་ཡང་མང་པོ་མཇལ་རྒྱུ་ཡོད་དོ།།  
	ཟླ་ ༥ ཚེས་ ༩ ཉིན། གནས་ཆུང་སྐུ་རྟེན་སོགས་སྐུ་མདུན་དུ་ཆེད་བཅར་ཀྱིས།  མཎྜལ་རྟེན་གསུམ་འདེགས་འབུལ་དང་།  སྐུ་ཚེ་རིང་འཚོའི་གསོལ་འདེབས་ཞུས་ཤིང་མཇལ་ཁ་ཞུས།  ཐུགས་བརྩེས་ཉིན་གུང་བཞེས་ལག་མཉམ་རོལ་དང་གསུང་མོལ་ལྷུག་པོར་མཛད།  ཚེས་ ༡༢ ཉིན།  བྲག་རི་དམ་ཚིག་རྡོ་རྗེའི་ཡང་སྤྲུལ་སོགས་བླ་སྤྲུལ་ཁག་ཅིག་ལ་མཇལ་ཁ་བྱིན་རླབས་དང་།  བླང་དོར་ལམ་སྟོན་གྱི་བཀའ་སློབ་ཕེབས།  
	ཕྱི་ཚེས་ ༡༧ དང་བོད་ཟླ་ ༤ ཚེས་ ༡༥ ཉིན་སྟེ།  བོད་ལུགས་ས་ག་ཟླ་བའི་དུས་ཆེན་ཉིན།  སྤྱན་རས་གཟིགས་མིག་འབྱེད་ལྷ་ཁང་གི་མདུན་ཐང་དུ་དུས་མཆོད་ཀྱི་ཚོགས་དབུར་ཕེབས།  མི་མང་ལ་ས་ཟླའི་དུས་ཆེན་ལས་བརྩམས་ཏེ་བླང་དོར་བྱེད་སྒོའི་བཀའ་སློབ་བསྩལ།  སྐུ་མགྲོན་གཙོ་བོ་རྒྱ་གར་གཞུང་ཚབ་ཆེན་མོ་སོམ་ན་ཐི་(Mr.Somnath Ghosh) དང་།  སོག་པོའི་ལོ་བརྒྱའི་རྗེས་དྲན་མཛད་སྒོ་གཙོ་སྐྱོང་བ་བཅས་ཆེད་ཕེབས་གནང་།  དེ་རྗེས་ཡང་བསྐྱར་ཕོ་བྲང་ལྗང་ཁུ་སྟེ་རྗེ་བཙུན་དམ་པའི་ཕོ་བྲང་འགྲེམ་སྟོན་ཁང་དུ་ཕེབས།  རྗེ་བཙུན་དམ་པ་སྐུ་ཕྲེང་དང་པོའི་སྐུ་འདྲར་གསེར་ཆབ་དང་།  རྗེ་བཙུན་ཏཱ་ར་ནཱ་ཐའི་སྐུ་བརྙན་ལ་ན་བཟའ་བཅས་ཕུལ་ཞིང་།  རྒྱལ་བསྟན་དར་ཞིང་འགྲོ་རྣམས་བདེ་བའི་ཐུགས་སྨོན་གཟབ་ནན་མཛད།  
	ཟླ་ ༦ ཚེས་ ༡ ཉིན།  སྐུ་སྙུན་ཅུང་ལྕི་བཞེས་ཀྱི་རྣམ་པ་བསྟན་པས་སྨན་ཁང་དུ་བཞུགས།  སྨན་བཅོས་འཕྲོད་བཞེས་གང་ལེགས་མཛད།  སྨན་པ་རྣམས་ཀྱིས་སིང་ག་པོར་སྨན་ཁང་དུ་ཕེབས་ན་དགེ་མཚན་ཆེ་ཚུལ་ཞུས།  ཚེས་ ༢ ཉིན་སླར་ཡང་ཆུ་མིག་ཏུ་ཕེབས་མཁན་གཅོད་ཀྱི་རྣལ་འབྱོར་བ་རྣམས་སྨན་ཁང་དུ་བཅར་ནས་མཇལ་ཁ་ཞུས།  ཐུགས་དགྱེས་པའི་ཕྱག་དབང་དང་འགྲོ་གྲོན་ཆེད་སོག་སྒོར་འབུམ་བཅོ་ལྔ་གསོལ་རས་སུ་བསྩལ།  
	ཚེས་ ༤ ཉིན།  མི་གྲངས་ཉི་ཤུ་ལྷག་སྨན་ཁང་དུ་ཡོང་ནས་བསྙུན་འདྲི་དང་ཁམས་བཟང་ཞུས།  ཉིན་རེ་བཞིན་སྨན་ཁང་དུ་བསྙུན་འདྲིར་བཅར་མཁན་བརྒྱ་ཕྲག་ལྷག་ཙམ་ཆད་མེད་དུ་བྱུང་།  ཉིན་ཤས་རྗེས་སྐུའི་སྙུན་བབ་དྭངས་བཞེས་ཀྱི་རྣམ་པ་བསྟན་པས།  རེ་ཞིག་སྨན་ཁང་ནས་ཕྱིར་བླ་བྲང་དུ་ཕེབས།  གསོལ་སྨན་འཕྲོད་བཞེས་དང་།  རྒྱུན་གྱི་ཐུགས་དམ་ཉམས་ལེན་ལྷོད་མེད་གནང་བཞིན་བག་ཕེབས་ངང་བཞུགས།  
	ཚེས་ ༩ ཉིན།  རྗེ་བཙུན་དམ་པའི་ཆོས་ཚོགས་ནས་བརྟན་བཞུགས་འབུལ་རྒྱུར་གསོལ་འདེབས་ཞུས་པ་ཞལ་བཞེས་གནང་།  འོད་ཟེར་རིན་པོ་ཆེ་དབུ་བཞུགས་ཀྱིས་བླ་གྲྭ་བཅུ་ཕྲག་ལྷག་གིས་བླ་མ་མཆོད་པའི་ཆོ་ག་བདེ་སྟོང་དབྱེར་མེད་མའི་སྒོ་ནས་ཚེ་སྒྲུབ་སྔོན་བཏང་གིས་བརྟན་བཞུགས་བསྟར་འབུལ་ཞུས།  རྗེ་བཙུན་རིན་པོ་ཆེས།  “དེ་རིང་ང་ལ་རིང་འཚོ་ཡོང་སླད་བརྟན་བཞུགས་ཕུལ་བ་ཐུགས་རྗེ་ཆེ།  རྟེན་འབྲེལ་བསྒྲིགས་པ་རེད།  དེས་ཕན་ཡང་ཕན་གྱི་རེད།  ངོས་གྲྭ་བ་མ་རེད།  འོན་ཀྱང་།  ཡང་སྲིད་ཕྱི་མ་དགེ་སློང་སྡོམ་ལྡན་ཞིག་ཏུ་སྐྱེ་བར་སྨོན་ལམ་འདེབས་ཀྱིན་ཡོད།  ༧གོང་ས་མཆོག་གིས་སོག་ཡུལ་ཏུ་གྲྭ་བ་རྣམ་དག་དགོས་གལ་ཆེ་ཞེས་ཐུགས་རེ་གནང་གིན་ཡོད་རེད།  ཁྱེད་ཚོས་༧གོང་ས་མཆོག་གི་ཐུགས་རེ་འགྲུབ་ཐུབ་པ་གནང་དགོས་རེད་”ཅེས་སོགས་བཀའ་བསྩལ།  
	ཚེས་ ༡༢ ཉིན།  སྐུ་ཞབས་བརྩོན་འགྲུས་བརྒྱུད་རྒྱ་གར་ལྷོ་ཕྱོགས་འབྲས་སྤུངས་སྒོ་མང་གྲྭ་ཚང་ནས་རྗེ་བཙུན་རིན་པོ་ཆེའི་བླ་བྲང་གསར་བཞེངས་གྲུབ་པའི་སྒོ་འབྱེད་མཛད་སྒོར་གདན་འདྲེན་ཞུ་ཡིག་དང་།  བླ་བྲང་གི་འདྲ་པར།  མཇལ་དར་བཅས་ཕུལ་འབྱོར་བ་སྤྱན་འབུལ་ཞུས་པས་དགྱེས་གཟིགས་མཛད།  
	ཕྱི་ཟླ་ ༧ ཚེས་ ༡༠ ཉིན།  སྲིད་འཛིན་སྐུ་ཞབས་ཨེལ་བེག་རྡོ་རྗེ(Ts. Elbegdorj)མཆོག་གིས།  ཕོ་བྲང་སྐྱ་བོར་(The Grey House)གཞུང་འབྲེལ་དམིགས་བསལ་གསོལ་སྟོན་ལ་གདན་འདྲེན་ཞུས་པ་ལྟར།  སྐུ་སྲས་འཇམ་དཔལ་སྲི་གཅོད་དང་།  འོད་ཟེར་རིན་པོ་ཆེ།  ཐུགས་སྲས་རིན་པོ་ཆེ་བཅས་ཆེད་ཕེབས་མཛད།  སྲིད་འཛིན་མཆོག་དང་།  སྲིད་བློན་བྷ་ཏི་བོལ(Prime Minister S.Batbold)  གྲོས་ཚོགས་ཀྱི་ཚོགས་གཙོ་རྟེན་འབྲེལ(Demberel)སོགས་གཞུང་གི་མི་སྣ་ཆེ་ཁག་ཕལ་ཆེར་ཕེབས།  གུས་འདུད་བླ་མེད་ཀྱིས་སྙུན་འདྲི་དང་།  སྐུ་ཚེ་ཡུན་བརྟན་དགོས་པའི་གསོལ་འདེབས་དང་འབྲེལ།  མཇལ་ཁ་ཕྱག་དབང་ཞུས་པར་ཕྱག་མདུད་དང་བྱིན་རྟེན་བཅས་གསོལ་བསྩལ་མཛད།  མི་རེ་རེར་ཐུགས་དགྱེས་པའི་བཀའ་མཆིད་ཀྱང་གནང་།  དགོང་དྲོའི་གསོལ་སྟོན་ལ་དགྱེས་རོལ་མཛད་ཅིང་བཀའ་མོལ་ཞིབ་ལྷོད་མཛད།  
	ཟླ་ ༨ ཚེས་ ༨ ཉིན།  ཆེས་མཐོའི་ཁྲིམས་ཞིབ་ཁང་གི་ཁྲིམས་དཔོན་ཕེབས་ནས་མཇལ་ཁ་ཞུས།  མངའ་འབངས་རྣམས་དྲང་བདེན་གྱི་སྒོ་ནས་ཁྲིམས་ལྟར་སྐྱོང་དགོས་པའི་བཀའ་སློབ་ནན་ཏན་དུ་ཕེབས།  ཚེས་ ༡༠ ཉིན།  སྐུ་གཟུགས་བརྟག་དཔྱད་དང་སྨན་བཅོས་སླད་ཐུགས་སྲས་རིན་པོ་ཆེ་དང་།  འོད་ཟེར་རིན་པོ་ཆེ།  སྐུ་སྲས་གཞོན་པ་འཇམ་དཔལ་སྲི་གཅོད་བཅས་སླར་ཡང་སིང་ག་པོར་དུ་ཆེད་ཕེབས་མཛད།  སྨན་ཁང་ནས་སྐུའི་སྙུན་གཞིར་བརྟག་དཔྱད་མཇུག་འབྲས་སུ་མཆིན་སྐྲན་ཡིན་ཚུལ་ཐོན་ཡང་།  སྐུ་འཁོར་རྣམས་ཀྱིས་རྗེ་བཙུན་རིན་པོ་ཆེའི་མཛད་འཆར་རྣམས་ལེགས་འགྲུབ་ཡོང་རེའི་ཆེད་རེ་ཞིག་གསང་བ་བྱས།  སྨན་ཁང་ནས་གསོལ་སྨན་དང་གནམ་ཁབ་གང་ལེགས་ཕུལ་བས།  ཉིན་ཤས་རྗེས་སྐུ་ཁམས་ཅུང་དྲག་སྐྱེད་ཀྱི་རྣམ་པ་བསྟན་པས།  ཕྱིར་སོག་ཡུལ་དུ་ཆིབས་བསྒྱུར་མཛད།  
	ཕྱི་ཟླ་ ༩ ཚེས་ ༢༦ ཉིན།  སྐུའི་སྙུན་བབ་སླར་ཡང་ཅུང་ལྕི་རུ་ཕྱིན་པའི་ཚུལ་བསྟན་པས།  མདུན་ཞབས་པ་རྣམས་ཀྱིས་ལམ་སེང་སོག་པོའི་རྒྱལ་ཡོངས་སྨན་ཁང་གསུམ་པར་གདན་འདྲེན་ཞུས།  སྐུ་འཁོར་རྣམས་དང་།  སིང་ག་པོར་དུ་ཡོད་པའི་ཁོང་གི་ཞལ་སློབ་པ་ཏི་རིག་ཆི་ཡ(Patrik Chia)སོགས་ཀྱིས་རྗེ་བཙུན་རིན་པོ་ཆེ་སླར་ཡང་སིང་ག་པོར་སྨན་ཁང་དུ་ཕེབས་བཞུགས་གནང་ན་ལེགས་ཚུལ་ནན་ཞུས་ཕུལ་ཡང་།  རྗེ་བཙུན་རིན་པོ་ཆེའི་ཞལ་ནས།  “ཁྱེད་རང་ཚོས་སྨོན་ལམ་ཡག་པོ་ཐོབས།  ངས་ཀྱང་སྨོན་ལམ་འདེབས་ཀྱི་ཡིན།  དེ་ལྟར་འགྲུབ་ཀྱི་རེད།  འོན་ཀྱང་འཇམ་པའི་དབྱངས་ཀྱི་སྐུ་བརྙན་ལེགས་འགྲུབ་མ་བྱུང་བར་ང་གང་དུ་ཡང་མི་འགྲོ།  དེ་ནས་འགྲོ་ཆོག་”ཅེས་གསུངས།  དེ་ནི་མི་རིང་བར་མཛད་འཆར་རྣམས་ལེགས་པར་གྲུབ་རྗེས་ཞིང་གཞན་དུ་ཕེབས་རྒྱུའི་བརྡ་རུ་ངེས།  
	ཚེས་ ༣༠ ཉིན།  ཟངས་གསེར་ལས་གྲུབ་པའི་རྗེ་བཙུན་འཇམ་པའི་དབྱངས་ཀྱི་སྐུ་བརྙན་ཁྲུ་བཅུ་གཉིས་ཅན་གསར་བཞེངས་ལེགས་གྲུབ་བྱུང་བའི་གནས་ཚུལ་སྙན་གསེང་ཞུས་པས།  དེ་མ་ཐག་སྨན་ཁང་ནས་དགའ་ལྡན་དགོན་པར་ཆིབས་བསྒྱུར་གནང་སྟེ།  རབ་གནས་མཛད་སྒོ་བསྡུས་ཤིང་བྱིན་འབེབས་ཀྱིས་དམ་ཡེ་དབྱེར་མེད་དུ་མཛད།  ཐུགས་དགྱེས་ཚོར་ཆེན་པོའི་ངང་ནས་བཀའ་སློབ་ཕེབས་དོན།  
	“དེ་རིང་ནས་བཟུང་གཙུག་ལག་ཁང་འདིར་དུས་གསུམ་སངས་རྒྱས་ཐམས་ཅད་ཀྱི་མཁྱེན་བརྩེ་ནུས་གསུམ་ལྷག་པའི་ལྷའི་ངོ་བོར་ཤར་བ་མཁྱེན་པའི་དབང་ཕྱུག་རྗེ་བཙུན་འཇམ་པའི་དབྱངས་དང་།  སྙིང་རྗེའི་དབང་ཕྱུག་འཕགས་པ་སྤྱན་རས་གཟིགས།  ནུས་པའི་དབང་ཕྱུག་ཕྱག་ན་རྡོ་རྗེ་སྟེ་རིགས་གསུམ་མགོན་པོའི་སྐུ་བརྙན་ཚང་ཡོད་པ་རེད།  འཕགས་པ་སྤྱན་རས་གཟིགས་ནི་སྐྱབས་མགོན་སྐུ་གོང་མས་བཞེངས་གནང་མཛད་པ་རེད།  ཕྱག་ན་རྡོ་རྗེ་དང་འཇམ་པའི་དབྱངས་གཉིས་ཀ་ངོས་ཀྱིས་འགན་རྐང་ལེན་ཞུས་ཐོག  དད་གཏོང་ཡངས་པའི་སྦྱིན་བདག་རྣམས་དང་།  སོག་པོའི་མི་མང་གི་སྤྱི་མཐུན་བསོད་ནམས་ཀྱི་དབང་གིས་ད་ལྟ་ཡོངས་སུ་ལེགས་འགྲུབ་བྱུང་བ་རེད།
	མཁྱེན་པ་ནི་སངས་རྒྱས་ཀྱི་ཐུགས་རྒྱུད་ཀྱི་ཤེས་ཡོན་དང་།  བརྩེ་བ་ནི་དེའི་རྒྱུད་ཀྱི་སྙིང་རྗེ།  ནུས་པ་ནི་དེའི་མཐུ་སྟོབས་སམ་ནུས་པ་ལ་ཟེར་བ་རེད།  སངས་རྒྱས་ཀྱིས་མཁྱེན་བརྩེ་ནུས་གསུམ་གྱི་སྒོ་ནས་གདུལ་བྱའི་དོན་མཛད་པ་ནང་བཞིན།  སེམས་ཅན་སུ་ཡིན་ན་ཡང་འདོད་དོན་ཅི་ཞིག་བསྒྲུབ་དགོས་ན་ཤེས་ཡོན་དང་།  ལྷག་བསམ།  སྙིང་སྟོབས་གསུམ་ངེས་པར་དུ་ཚང་དགོས།  དཔེར་ན་དང་པོ་ཤེས་ཡོན་གལ་ཆེན་པོ་རེད།  ཤེས་ཡོན་མེད་ན་ལྷག་བསམ་དང་སྙིང་སྟོབས་ཡོད་པའི་དབང་དུ་བཏང་ཡང་གང་ཡང་བྱེད་ཤེས་ཀྱི་མ་རེད།  དེ་ནས་བརྩེ་བ་སྟེ་རང་གཞན་གཉིས་ཀའི་རྒྱུད་ན་བདེ་སྡུག་མྱོང་བྱེད་ཀྱི་ཚོར་བ་ཡོད་པ་གཅིག་མཚུངས་ཡིན་པ་རྒྱུ་མཚན་དུ་བྱས་ཏེ།  གཞན་ཕན་བསྒྲུབ་འདོད་ཀྱི་སྙིང་རྗེ་འམ་ལྷག་བསམ་ཞིག་དགོས་ཀྱི་རེད།  དེ་ལྟར་ཤེས་ཡོན་དང་ལྷག་བསམ་གཉིས་ཀ་ཡོད་ན་ནུས་པ་ཞིག་རང་བཞིན་གྱིས་བསླེབ་ཡོང་གི་རེད།  
	ལྷག་པར་དུ་དེང་དུས་ང་ཚོའི་སོག་པོའི་མི་མང་ལ་ཆ་བཞག་པ་ཡིན་ན།  གནའ་དེང་ཟུང་འབྲེལ་གྱི་ཤེས་ཡོན་གྱི་ཐོག་ནས་མདུན་སྐྱོད་བྱེད་པའི་ནུས་པ་དེ་ཙམ་མེད་པ་གསལ་བོ་རེད།  དེར་བརྟེན་ངས་བསམ་བློ་དང་སྨོན་ལམ་སྔོན་དུ་བཏང་ནས་ཤེས་རབ་ཀྱི་ལྷ་རྗེ་བཙུན་འཇམ་པའི་དབྱངས་དང་།  ནུས་པའི་བདག་ཉིད་ཕྱག་ན་རྡོ་རྗེ་གཉིས་ཀྱི་སྐུ་བརྙན་འདི་གཉིས་བཞེངས་རྒྱུར་འབད་བརྩོན་ཞུས་པ་ལྟར།  དད་གཏོང་ལྡན་པའི་སྦྱིན་བདག་རྣམས་ཀྱི་ལྷག་བསམ་དང་རྒྱབ་སྐྱོར་ལ་བརྟེན་ནས་བཞེངས་གྲུབ་པ་རེད།  སྤྱིར་བཏང་སྐུ་བརྙན་བཞེངས་པ་ཙམ་གྱིས་སེམས་ཅན་གྱི་རྒྱུད་ལ་ཤེས་ཡོན་དང་།  ལྷག་བསམ།  སྙིང་སྟོབས་ཐོད་བརྒལ་ཞིག་ཡོང་རྒྱུ་ཁག་པོ་ཡིན་མོད།  འདུས་བྱས་ཐམས་ཅད་རྟེན་ཅིང་འབྲེལ་འབྱུང་ངམ་ལྟོས་གྲུབ་ཡིན་སྟབས།  ཕན་ཐོགས་དང་བྱིན་རླབས་ངེས་ཅན་དུ་ཡོད་པའི་ཡིད་ཆེས་ཡོད།  དེའི་ཆེད་དུ་ངས་སྨོན་ལམ་གང་ཤེས་འདེབས་ཀྱི་ཡིན།  ཁྱེད་རང་ཚོས་ཀྱང་དེ་བཞིན་སྨོན་ལམ་ཐོབས།  ཡིད་ཆེས་བྱོས་དང་།  དཀོན་མཆོག་གསུམ་གྱི་བྱིན་རླབས་དང་།  རྟེན་འབྲེལ་གྱི་ནུས་པ་མི་བསླུ་བ་རེད།  དེ་ལྟར་འགྲུབ་ཀྱི་རེད།  ཐུགས་རྗེ་ཆེ་”ཞེས་བཀའ་བསྩལ།  
	ཕྱག་མཛོད་བློ་བཟང་རྒྱ་མཚོ་ལགས་ཀྱིས།  “དེ་སྔོན་རྗེ་བཙུན་རིན་པོ་ཆེས་ཕྱག་ན་རྡོ་རྗེ་དང་།  དེ་རྗེས་རྗེ་བཙུན་འཇམ་པའི་དབྱངས་ཀྱི་སྐུ་བརྙན་བཞེངས་དགོས་ཕེབས་པ་རེད།  དེ་དུས་ང་ཚོས་རྗེ་བཙུན་རིན་པོ་ཆེས་རིགས་གསུམ་མགོན་པོ་བཞེངས་རྒྱུའི་ཐུགས་དགོངས་ཡོད་པ་ཤེས་མ་སོང་།  རྗེ་བཙུན་འཇམ་པའི་དབྱངས་ཀྱི་སྐུ་བརྙན་གསར་བཞེངས་གྲུབ་བསྟུན་རབ་གནས་མཛད་སྒོའི་ཐོག  ཁོང་གིས་བཀའ་སློབ་གནང་སྐབས་གཞི་ནས་ངེས་ཤེས་སྐྱེས་བྱུང་།  སྐྱབས་མགོན་རྗེ་བཙུན་དམ་པ་སྐུ་ཕྲེང་རིམ་བྱོན་གྱིས་སོག་པོའི་མི་མང་ལ་ནམ་རྒྱུན་ཐུགས་རྗེས་མི་དོར་བར་གཟིགས་འདུག་བསམ་དུས་དགའ་སྐྱོ་ཚད་མེད་པ་ཞིག་སྐྱེས་བྱུང་”ཞེས་སྤྱན་ཆབ་འདོན་བཞིན་གསུངས་བྱུང་།  
	དེ་ལྟར་རབ་གནས་མཛད་སྒོ་ལེགས་པར་གྲུབ་རྗེས་ཕྱིར་སྨན་ཁང་དུ་ཕེབས།  དེ་ནས་བཟུང་སྙུན་བབ་ཀྱང་ཅུང་དྭངས་བཞེས་ཡོང་བའི་ཚུལ་མཛད་ཅིང་།  ཉིན་རེ་ནས་ཉིན་རེར་བསྙུན་ཁམས་ཡར་དྭངས་ཀྱི་རྣམ་པ་བསྟན་པས།  ཟླ་ ༡༠ ཚེས་ ༣ ཉིན།  སྨན་ཁང་ནས་ཕྱིར་དགའ་ལྡན་བླ་བྲང་དུ་ཕྱག་ཕེབས། 
	ཕྱི་ཟླ་ ༡༡ ཚེས་ ༢ ཉིན།  ཡིད་དགའ་ཆོས་འཛིན་འདུ་ཁང་དུ་དགའ་ལྡན་དགོན་པའི་སྤྱི་ཁྱབ་མཁན་པོ་ཆོས་རྒྱ་མཚོ་མཆོག་དང་།  མཁན་པོ་གཞོན་པ་སྣང་མཛད་རྡོ་རྗེ་རྣམ་གཉིས་ཀྱིས་དབུས་དགེ་འདུན་འདུས་པའི་སྡེ་ཆེན་པོ་དང་།  དེ་བཞིན་སོག་པོའི་དགོན་ཁག་ཕལ་ཆེ་བའི་དགེ་འདུན་པ་དང་སྐུ་ཚབ།  ཁལ་མིག(Kalmik)ནང་པའི་དབུ་ཁྲིད་ཏེ་ལོ་རིན་པོ་ཆེ་དང་།  སོག་སྡོད་རྒྱ་གར་གཞུང་ཚབ་ཆེན་མོ་སོམ་ན་ཐི་(Mr.Somnath Ghosh)  སོག་པོའི་རྒྱལ་ཡོངས་གྲོས་ཚོགས་ཀྱི་འཐུས་མི་སྐུ་ཞབས་བ་ཏི་ཨེར་དེན་(MP. Bat-Erdene)དང་།  སྐུ་ཞབས་ཚེན་གེལ (MP. Tsengel) སོགས་གཞུང་འབྲེལ་གནད་ཡོད་མི་སྣ་དང་།  བརྟན་བཞུགས་སྦྱིན་བདག་གྲོང་ཁྱེར་ཡར་རྒྱས་བཀའ་བློན་བ་ཐུལ་ག(Kh. Battulga) དང་།  སྐུ་ཞབས་ཁ་ཏན་བ་ཐར (Ch.Katanbaatar)སོགས་འབྲེལ་ཡོད་སེར་སྐྱ་མི་མང་སྟོང་ཕྲག་ཁ་ཤས་མཉམ་འཛོམས་ཀྱིས།  སྐྱབས་མགོན་རྗེ་བཙུན་དམ་པའི་སྐུ་ཚེ་ཡུན་དུ་བརྟན་ཆེད།  ཚེ་ལྷ་སྒྲོལ་དཀར་ཡིད་བཞིན་འཁོར་ལོའི་སྒྲུབ་ཞག་ཚད་ལྡན་སྔོན་དུ་བཏང་ནས་བརྟན་བཞུགས་ཆེན་མོ་བསྟར་འབུལ་ཞུས།  
	སྤྱི་ཁྱབ་མཁན་པོ་ཆོས་རྒྱ་མཚོ་མཆོག་གིས།  རིང་ཚད་ཁྲུ་བརྒྱད་ལྷག་ཡོད་པའི་མཎྜལ་བཤད་པ་དྲིལ་ཐང་རིང་མོ་སྒྲོག་སྦྱང་དང་འབྲེལ།  སྐུ་གསུང་ཐུགས་རྟེན་དང་བཀྲ་ཤིས་རྫས་རྟགས་བརྒྱད་ཀྱིས་ཐོག་དྲངས་རིན་ཐང་བྲལ་བའི་འབུལ་དངོས་ཁག་སྤྱན་འབུལ་ཞུས།  གཏང་རག་མཎྜལ་སྐབས།  སྤྱི་ཁྱབ་མཁན་པོ་ཆོས་རྒྱ་མཚོ་མཆོག་དང་།  གྲོས་ཚོགས་ཀྱི་འཐུས་མི་སྐུ་ཞབས་བ་ཏི་ཨེར་དེན་(MP. Bat-Erdene)རྣམ་གཉིས་ཀྱིས།  “སོག་པོ་རྒྱལ་ཡོངས་ནང་པའི་དབུ་ཁྲིད་བཛྲ་དྷ་ར་རྗེ་བཙུན་དམ་པའི་ཐམ་ག་”ཞེས་འཁོད་པའི་གསེར་ཐམ་རིན་ཆེན་འབར་བ་དང་།  སྐྱབས་མགོན་རྗེ་བཙུན་དམ་པའི་མཚན་བསྟོད་ཕུལ།  དེ་བཞིན་སོག་པོ་དགོན་སྡེ་ཡོངས་ཀྱིས་མཚན་བསྟོད་གཟེངས་རྟགས་བཅས་ཕུལ་ཏེ།  ཆེན་པོ་ཧོར་གྱི་ཡངས་པའི་སྐྱེ་རྒུ་མཐའ་དག་གི་ཆོས་ཀྱི་རྒྱལ་པོ་ཆེན་པོར་མངའ་གསོལ་མཛད།  བརྟན་བཞུགས་མཛད་སྒོའི་སྐབས་ཀྱི་ལས་རིམ་ཡོངས་རྫོགས་སོག་པོ་རྒྱལ་ཡོངས་བརྙན་འཕྲིན་ཐོག་ཡོངས་ཁྱབ་ཏུ་སྤེལ། 

 
༣༠ ༧གོང་ས་མཆོག་དང་།  རྗེ་བཙུན་དམ་པའི་ཐ་མའི་མཇལ་འཛོམས།
 
 
	དགུང་གྲངས་བརྒྱད་ཅུར་ཕེབས་པ་རབ་བྱུང་བཅུ་བདུན་པའི་ལྕགས་ཡོས།  ཕྱི་ལོ་ ༢༠༡༡ ལོའི་ཟླ་ ༡༡ ཚེས་ ༥ ཉིན།  ༧གོང་ས་༧སྐྱབས་མགོན་ཆེན་པོ་མཆོག་གི་ཆིབས་བསྒྱུར་གྲ་སྒྲིག་གནང་ཆེད།  རྣམ་རྒྱལ་གྲྭ་ཚང་གི་ལས་ཐོག་མཁན་པོ་ཁྲོམ་ཐོག་རིན་པོ་ཆེ་དང་།  མཁན་ཟུར་བྱ་དོ་རིན་པོ་ཆེ།  ཏེ་ལོ་རིན་པོ་ཆེ་བཅས་སོག་ཡུལ་དུ་ཕེབས།  རྗེ་བཙུན་རིན་པོ་ཆེའི་སྐུ་དྲུང་དུ་བཅར་ཏེ།  ༧གོང་ས་མཆོག་གི་ཆིབས་སྒྱུར་སྐོར་སྙན་སེང་ཕུལ་ཞིང་།  སྐུ་ཚེ་བརྟན་པའི་གསོལ་སྨོན་ཞུས།  
	ཚེས་ ༧ ཉིན།  ༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་སོག་ཡུལ་དུ་ཆིབས་བསྒྱུར་བཀའ་དྲིན་བསྐྱངས་སྐབས།  རྗེ་བཙུན་རིན་པོ་ཆེ་སྐུ་འཁོར་རྣམས་༧རྒྱལ་བའི་བཞུགས་གནས་མགྲོན་ཁང་དུ་ཕེབས་བསུར་བཅར།  དེ་དུས།  ༧གོང་ས་༧སྐྱབས་མགོན་ཆེན་པོ་མཆོག་གིས།  “ད་ཐེངས་དངོས་མཇལ་བྱུང་བས་དགའ་ཚོར་སྐྱེས།  ཐུགས་ལྷོད་ལྷོད་ངང་བཞུགས་དང་།  སང་ཉིན་ལྷོད་མཇལ་ཡོང་གི་རེད་”ཅེས་བཀའ་བསྩལ།  
	ཚེས་ ༨ ཉིན་གྱི་ཞོགས་པའི་དུས་ཚོད་ ༩ ཙམ་ལ།  ༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱིས་དགའ་ལྡན་དགོན་པའི་འཛིན་སྐྱོང་འོག་ཡོད་པའི་གཙུག་ལག་སློབ་ཆེན་དུ་ཕེབས་སྐབས།  ཆིབས་ཀྱི་ཁ་ལོ་སྐྱབས་མགོན་རྗེ་བཙུན་དམ་པའི་བླ་བྲང་གི་ཕྱོགས་སུ་བསྒྱུར་གནང་མཛད་དེ།  གཟིམ་ཆུང་དུ་ཆེད་ཕེབས་བཀའ་དྲིན་བསྐྱངས།  ཐུགས་བརྩེས་དབུ་ཐོད་གཏུགས། འཇམ་པོའི་ཕྱག་གིས་བཟུང་།  སྙན་པའི་གསུང་གིས་བཀའ་མོལ་དུས་ཚོད་གཅིག་རིང་གནང་མཐར།  སྒོ་སམ་ཐོག་ཕྱག་བྲིས་གནང་གསལ།  
	“ད་ལམ་རིན་པོ་ཆེ་རང་གི་སྐྱོང་ཡུལ་དུ་ཞལ་མཇལ་བྱུང་བ་དགའ་སྤྲོ་ཆེ།  སྐུ་གཟུགས་འཕྲོད་བཞེས་ལྷོད་གཡེང་མེད་པ་དང་།  སླར་ཡང་སྲིད་ཕེབས་རྒྱུའི་ཐུགས་འདུན་ཡང་གནང་གལ་མཐོང་ཞིང་།  དེ་ཡང་རང་གི་སྐྱོང་ཡུལ་གདུལ་ཞིང་རང་དུ་ཕེབས་བཞེད་གནང་ན་སྙམ།  སྐུ་ཚེ་དུ་མར་འབྲལ་མེད་ལ་བརྟེན་ཐུགས་ལྷོད་འཇགས་འཚལ།”  ཞེས་བྲིས་གནང་མཛད་ཅིང་།  གསེར་ཞལ་དགའ་ལྡན་དགོན་པའི་སྤྱི་ཁྱབ་མཁན་པོ་ཆོས་རྒྱ་མཚོ་སོགས་སྐུ་འཁོར་ཚོར་ཕྱོགས་ཏེ་གསུང་འཕྲོས་སུ།  “ད་རིན་པོ་ཆེ་དགུང་ལོ་མཐོན་པོར་བསླེབས་ཚར་བ་རེད།  ཕྱིན་ཆད་ཡང་སྲིད་སོག་ཡུལ་རང་ལ་ཕེབས་ཐུབ་རྒྱུའི་ཐུགས་སྨོན་གནང་དགོས་པ་རེད།  དུས་རབས་ཉེར་གཅིག་པའི་ནང་གི་གྲྭ་བ་རྣམས་བསླབ་པ་གསུམ་གྱིས་ཕྱུག་པ་ཞིག་དགོས།  གྲྭ་བ་སྐྱེས་སྨན་ཡོད་པ་དེ་སངས་རྒྱས་ཀྱི་བསྟན་པ་ཉམས་པའི་རྟགས་རེད།  རིན་པོ་ཆེས་ཐུགས་སྨོན་གནང་དགོས།  ངོས་ཆུང་ཆུང་ཡིན་དུས་ཉིན་ཞིག  རིན་པོ་ཆེ་ངའི་ཕ་མའི་སར་ཕེབས་བྱུང་།  ཁོང་གི་དཔུང་བར་རྨ་ཞིག་འདུག  ངོས་ཀྱིས་ག་རེ་བྱས་སོང་ཞེས་དྲིས་དུས།  རིན་པོ་ཆེས།  རྒན་ལགས་ཀྱིས་ཕྱག་འདེབས་གནང་བྱུང་གསུངས་སོང་།  དེ་དུས་ངོས་ཆུང་ཆུང་ཡིན་ཙང་ཁུ་ཚུར་བཅིངས་ནས་ཕར་ལ་བརྡུང་དགོས་རེད་ཅེས་ཞུས་པ་ཡིན། (བཞད་མོ་བཞད) ༧རྒྱལ་དབང་སྐུ་ཕྲེང་དང་རྗེ་བཙུན་དམ་པའི་སྐུ་ཕྲེང་བར་ཐུན་མིན་གྱི་འབྲེལ་བ་ཡོད།  ངོས་ལོ་ན་ཆུང་བ་རེད།  ཡང་སྲིད་ལ་ངས་བདག་པོ་བྱེད་ཀྱི་རེད།”  ཅེས་བཀའ་བསྩལ་ཞིང་།  སྐུ་ཚེ་བརྟན་པའི་ཆེད་དུ་སྒྲོལ་དཀར་གྱི་སྐུ་བརྙན་ཞིག་རྟེན་སྐལ་དུ་གནང་།  རྗེ་བཙུན་རིན་པོ་ཆེས་ཐུགས་དགྱེས་ཚོར་ཆེན་པོས།  “བཀའ་ལྟར།  ངོས་ཀྱིས་ཀྱང་དེའི་ཆེད་དུ་སྨོན་ལམ་འདེབས་ཀྱི་ཡིན།  འཕེན་པ་གཏོང་གི་ཡིན་”ཞེས་ཞལ་འཛུམ་བཅས་དེ་ལུགས་ཞལ་བཞེས་གནང་བའི་ཚུལ་མཛད།  
	དེ་དུས་མཁན་པོ་ཆོས་རྒྱ་མཚོ་སོགས་དགའ་ལྡན་དགོན་པའི་གནད་ཡོད་མི་སྣ་དང་།  འོད་ཟེར་སྤྲུལ་སྐུ་རིན་པོ་ཆེ།  མཁན་པོ་གཞོན་པ་སྣང་མཛད་རྡོ་རྗེ།  ཐུགས་སྲས་རིན་པོ་ཆེ།  ཆོས་འཕེལ་ཡོན་ཏན།  ཕྱག་མཛོད་བློ་བཟང་རྒྱ་མཚོ་སོགས་དགོན་སྡེ་ཁག་གི་མཁན་བླ་སྤྲུལ་སོགས་དང་དགའ་ལྡན་བླ་བྲང་གི་ལས་སྣེ་ལྷན་རྒྱས་ཡོད།  དེའི་སྐོར་ཅུང་ཟད་བཙན་བྱོལ་བོད་གཞུང་གི་གཞུང་འབྲེལ་ཤེས་བྱ་དུས་དེབ་60ཏུ་གསལ།  
	ཚེས་ ༡༡ ཉིན་གྱི་ཞོགས་པའི་དུས་ཚོད་བརྒྱད་ཀྱི་ཐོག  རྗེ་བཙུན་རིན་པོ་ཆེ་སྐུ་འཁོར་བཅས་༧གོང་ས་མཆོག་གི་བཞུགས་གནས་མགྲོན་ཁང་དུ་ཕེབས་ཏེ་མཇལ་ཁ་ཞུས།  ཚེ་རབས་ཀུན་ཏུ་འབྲལ་མེད་རྗེས་སུ་འཛིན་པའི་གསོལ་འདེབས་ཞུས་པས།  ༧གོང་ས་མཆོག་གིས། བཞད་མོ་བཅས།  “དུས་ནམ་ཡང་བརྗེད་སྲིད་ཀྱི་མ་རེད།  ཆུང་དུས་ནས་ངོ་ཤེས་པ་རེད།  ཐུགས་ལྷོད་བཞུགས་གནང་རོགས།”  ཞེས་གསུང་བཞིན་ཕྱག་མོ་ཞིག་བཏབ་གནང་མཛད་དེ།  “རྒྱ་གར་ལ་ཤོ་མིག་བཅུ་བ་དང་བདུན་པ་བབས་བྱུང་།  རྡོ་རྗེ་གདན་ལ་ཕེབས་ན་ཡག་པོ་འདུག  ཡིན་ཡང་རྡ་རམ་ས་ལར་གནམ་གཤིས་ཅུང་གྲང་མོ་རེད།  ལྡི་ལིར་ཅུང་བཞུགས།  དེ་ནས་སོག་ཡུལ་ལ་ཕེབས་ན་གང་འདྲ་ཡིན་ནམ།”  ཞེས་གསུང་བཞིན་ཡང་ཕྱག་མོ་ཞིག་བཏབ་གནང་མཛད་དེ།  “སིང་ག་པོར་ལ་སྨན་བཅོས་བྱེད་དུ་ཕེབས་ན།  ཤོ་མིག་བཅུ་བཞི་པ་གཉིས་བབས་སོང་།  ཡག་པོ་རང་མི་འདུག  ལོ་རྗེས་མའི་དུས་འཁོར་དབང་ཆེན་དངོས་གཞི་ལ་ཕེབས་ཐུབ་ན་ཡག་པོ་འདུག  ཁང་པའི་ནང་བཞུགས་ནས་དབང་གསན་ན་འགྲིག་གི་རེད།  དབང་ཚང་མར་ཡོང་དགོས་ཀྱི་མ་རེད།  གང་ལྟར་རིན་པོ་ཆེས་ད་བར་དུ་ཧུར་ཐག་གནང་བ་རེད།  ཐུགས་རྗེ་ཆེ།  ད་ནས་བཟུང་ཐུགས་ལྷོད་བཞུགས་གནང་རོགས།”  ཡང་ཕྱག་མོ་ཞིག་བཏབ་སྟེ།  “བཤའ་བཅོས་གནང་ན་དགུང་ན་མཐོན་པོ་རེད།  སྐུའི་སྲོག་ཕྱའི་སྐོར་ལ་ཤོ་མིག་བཅུ་བ་གཉིས་བབས་བྱུང་།  སྤྱིར་བཏང་སྲོག་ཆ་བརྟན་པོ་འདུག  ཡིན་ན་ཡང་ཚེ་གཟུངས་དང་།  སྒྲོལ་དཀར་བསྙེན་པ་གལ་ཆེ་”ཞེས་ཕྱག་མོ་འདེབས་བཞིན་བཀའ་མོལ་ལྷུག་པོར་མཛད།  
	ཁོང་རྣམ་གཉིས་ཀྱི་ཞལ་བརྡའི་དུས་ཡུན་རིང་སྟབས།  ༧གོང་ས་༧སྐྱབས་མགོན་ཆེན་པོ་མཆོག་གིས།  མཆོད་གཡོག་བཀྲ་ཤིས་དང་།  དཔལ་འབྱོར་ལགས་གཉིས་ལ་གནམ་གྲུ་ཅུང་ཕྱིར་འགྱངས་བྱེད་དགོས་པའི་བརྡ་ཐོངས་ཞེས་བཀའ་ཕེབས།  དེ་ལྟར་༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱིས།  ཐུགས་བརྩེ་བའི་སྒོ་ནས་གསུང་མོལ་ཡུན་རིང་གནང་མཐར།  སྔ་ཉིན་རྗེ་བཙུན་རིན་པོ་ཆེས་༧གོང་ས་མཆོག་ལ་ཕུལ་བའི་འབུལ་དངོས་ཁག་“རྗེ་བཙུན་དམ་པའི་བླ་བྲང་དུ་ཞོག་”ཅེས་ཐམས་ཅད་ཕྱིར་གནང་།  མཇུག་མཐར་དབུ་ཐོད་ཡང་ཡང་གཏུགས།  ཕྱག་འཇུ་ཡང་ཡང་གནང་བཞིན་འབྲལ་མི་ཐུབ་པ་ལྟ་བུའི་ངང་ནས་མཐར་བླ་སློབ་ཞལ་གྱེས།  ༧གོང་ས་མཆོག་དང་སྐུ་འཁོར་རྣམས་ཆིབས་འཁོར་ནང་གནམ་ཐང་གི་ཕྱོགས་སུ་ཕེབས།  རྗེ་བཙུན་རིན་པོ་ཆེས་༧གོང་ས་མཆོག་གི་སྐུ་རྗེས་སུ་ཡུན་རིང་གཟིགས་ནས་བཞུགས།  ཐུགས་སྨོན་གཟབ་ནན་བཏབ་རྗེས་སྐུ་འཁོར་ལྷན་རྒྱས་ཕྱིར་བླ་བྲང་དུ་ཕེབས་གནང་མཛད་དོ།།  འདི་ནི་༧གོང་ས་༧རྒྱལ་དབང་ཐམས་ཅད་མཁྱེན་པ་མཆོག་དང་།  སྐྱབས་མགོན་རྗེ་བཙུན་དམ་པ་རྣམ་གཉིས་ཀྱི་སྐུ་ཚེ་འདིའི་ཆེས་མཐའ་མཇུག་གི་མཇལ་འཛོམས་དེ་ཆགས་པ་རེད།  
	ཚེས་ ༡༢ ཉིན།  རྒྱལ་ཁང་རྩེ་ནས་བླ་གྲྭ་ལྔ་བཅུ་མཇལ་ཁར་བཅར།  རིན་པོ་ཆེ་མཆོག་གིས་ཐུགས་བརྩེས་མ་ཎི་ཡིག་དྲུག་གི་ལུང་སོགས་ཆོས་འབྲེལ་དང་།  ཕྱག་དབང་།  སྲུང་མདུད་བཅས་བསྩལ།  རྫ་གསེབ་རིན་པོ་ཆེ(Zasep Tulku Rinpoche)དང་ཁོང་གི་སློབ་མ་ཁག་ཅིག་བཅས་ཁེ་ན་ཀྲ་ནས་ཆེད་དུ་མཇལ་ཁར་བཅར།  མཎྜལ་རྟེན་གསུམ་དང་སྐུ་ཚེ་བརྟན་པའི་གསོལ་འདེབས་ཞུས།  ཁོང་གི་སློབ་མ་རྣམས་ཀྱང་དེར་ཡོད་གཅོད་ཀྱི་རྣལ་འབྱོར་ཕོ་མོ་རྣམས་དང་མཉམ་དུ་ཆུ་མིག་ལ་ཕེབས།  
	ཚེས་ ༡༧ ཉིན།  མཆོད་གཡོག་བཀྲ་ཤིས་ཀྱིས་ཞལ་པར་སླེབས་ནས་རྗེ་བཙུན་རིན་པོ་ཆེར་འཚམས་འདྲི་དང་འབྲེལ།  ཉེ་ཆར་༧གོང་ས་མཆོག་སོག་ཡུལ་དུ་ཕེབས་སྐོར་གྱི་གནས་ཚུལ་ཁག་ཞིབ་རྒྱས་སུ་ཞུས།  ཚེས་ ༢༦ ཉིན་ལྷ་བཙུན་མཆོག་སྤྲུལ་རིན་པོ་ཆེ་བསྟན་འཛིན་ཚེ་དབང་ཆོས་འབྱོར་དཔལ་བཟང་པོ་དང་།  གཉན་ཆེན་ཐང་ལྷའི་སྐུ་རྟེན་ཡེ་ཤེས་མཁའ་འགྲོ་རྣམ་གཉིས་དགེ་ལྡན་གཅོད་ཀྱི་སྨོན་ལམ་ཆེན་མོའི་ཚོགས་མགོན་དུ་གདན་ཞུས་ལྟར་ཕེབས།  ཐོག་མར་རྗེ་བཙུན་རིན་པོ་ཆེའི་སྐུ་མདུན་དུ་བཅར།  སྙུན་འདྲི་དང་འབྲེལ་མཎྜལ་རྟེན་གསུམ་སོགས་ཕུལ་ཏེ་སྐུ་ཚེ་བརྟན་པའི་གསོལ་འདེབས་ཞུས།  རྗེ་བཙུན་རིན་པོ་ཆེས་ཐུགས་དགྱེས་ཚོར་ཆེན་པོས།  “ཁྱེད་གཉིས་ཕེབས་ཀྱི་ཡོད་པ་ཉིན་ཤས་སྔོན་ནས་གོ་ཐོས་བྱུང་།  ངོས་ནས་སྒུག་མི་ཐུབ་པའི་ཚོར་སྣང་འདྲ་བོ་སླེབས་སོང་།  དེ་རིང་དངོས་མཇལ་བྱུང་བས་ཡིད་སྤྲོ་”ཞེས་གསུངས་ཤིང་།  ཐུགས་དགྱེས་པས་བཀའ་མོལ་ལྷུག་པོར་མཛད།  
	ཚེས་ ༢༩ ཉིན།  རྗེ་བཙུན་རིན་པོ་ཆེ་མཆོག་གིས།  འོད་ཟེར་རིན་པོ་ཆེ་དང་།  ལྷ་བཙུན་རིན་པོ་ཆེ་གཉིས་སྐུ་མདུན་དུ་བོས་ནས་ཟབ་དོན་གཅོད་ཀྱི་ཕྱག་བཞེས་དབེན་ས་སྙན་བརྒྱུད་དང་།  མཁའ་འགྲོ་སྙན་བརྒྱུད་གཉིས་ཀྱི་བརྒྱུད་པའི་སྐོར་ལ་བཀའ་བསྡུར་ལྷུག་པོར་གནང་།  ཟླ་ ༡༢ ཚེས་ ༥ ཉིན།  དགེ་ལྡན་གཅོད་ཀྱི་སྨོན་ལམ་ཆེན་མོ་སྐབས་དང་པོ་སྐྱབས་མགོན་རྗེ་བཙུན་དམ་པའི་ལམ་སྟོན་བཀའ་སློབ་གཞིར་བཟུང་།  མཁའ་འགྲོ་ཀུན་མཛེས་ལགས་ཀྱིས་རྐང་འཛིན་བཀོད་སྒྲིག་འོག་དགའ་ལྡན་དགོན་པར་དངོས་སུ་འཚོགས།  སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་ཚོགས་མགོན་དུ་ཞབས་སོར་བཀོད།  སྨོན་ལམ་གཙོ་འཛིན་མཁའ་འགྲོ་ཀུན་མཛེས་ལགས་དང་།  འོད་ཟེར་རིན་པོ་ཆེ།  དགའ་ལྡན་དགོན་པའི་སྐུ་ཚབ་བཅས་ཀྱིས་སྨོན་ལམ་འཚོགས་དགོས་པའི་དམིགས་ཡུལ་དང་།  རྒྱུ་མཚན།  སྔ་ཕྱིའི་བརྒྱུད་རིམ་་བཅས་ཀྱི་སྐོར་ལ་གསུང་བཤད་གནང་།  སྨོན་ལམ་ཚོགས་འཁོར་བཅས་གྲུབ་རྗེས།  སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་གིས་བཀའ་སློབ་ཕེབས་དོན།  
	“དེ་རིང་དམིགས་བསལ་ཞུ་རྒྱུ་མེད།  གཙོ་བོ་གཅོད་ཀྱི་སྨོན་ལམ་ཆེན་མོ་སོག་ཡུལ་དུ་དངོས་སུ་འཚོགས་ཐུབ་པ་དེ་ཧ་ཅང་ཡག་པོ་བྱུང་།  སོག་པོའི་བསོད་ནམས་རེད།  དེ་ལོ་རྒྱུས་ཀྱི་ཟིན་ཐོར་འགོད་ཆོག་པ་ཞིག་ཆགས་ཡོད།  མུ་མཐུད་དུ་འཚོགས་ཐུབ་པ་གནང་དགོས།  ངོས་ཀྱིས་དབེན་ས་སྙན་བརྒྱུད་ཀྱི་སྒྲུབ་སྡེ་ཞིག་འཛུགས་ཐུབ་ན་སྙམ་ཡོད།  གཙོ་བོ་འོད་ཟེར་རིན་པོ་ཆེ་དང་།  ལྷ་བཙུན་རིན་པོ་ཆེ་གཉིས་ཡོད་རེད།  དེ་ནས་ཟབ་མོ་གཅོད་ཀྱི་བརྒྱུད་པར་མཚོན་ན།  སྟོན་པ་སངས་རྒྱས་ནས་མར་རིམ་གྱིས་བརྒྱུད་པ་དེ་ཟབ་མོ་བཀའ་ཡི་བརྒྱུད་པའམ་རིང་བརྒྱུད་རེད།  ཕ་དམ་པ་སངས་རྒྱས་དང་མ་ཅིག་ལབ་ཀྱི་སྒྲོན་མ་གཉིས་ནས་བརྒྱུད་པ་དེ་ཉམས་ལེན་བྱིན་རླབས་ཀྱི་བརྒྱུད་པའམ་ཉེ་བརྒྱུད་ཟེར་བ་རེད།  ངོས་ཀྱི་སློབ་མའི་ནང་གཙོ་བོ་བླ་མ་གསུམ་ཡོད།  ལྷ་བཙུན་རིན་པོ་ཆེ།  འོད་ཟེར་རིན་པོ་ཆེ།  བྲག་རི་རིན་པོ་ཆེ་བཅས་ཡིན།  ཁོང་རྣམ་པས་གཅོད་ཀྱི་ཆོས་སྐོར་ཡོངས་སུ་རྫོགས་པ་གསན་ཡོད།  ཉམས་བཞེས་ཀྱང་ཡག་པོ་གནང་ཡོད།  མ་འོངས་པར་ཡང་ཚུལ་ཁྲིམས་ཡག་པོར་བསྲུང་།  བྱང་ཆུབ་ཀྱི་སེམས་ཉམས་ལེན་གྱི་མཐིལ་དུ་ཟུངས།  མདོར་ན་དབུ་བཤེས་གཉེན་བསྟེན་ཚུལ་ནས་བཟུང་མཇུག་ཕྱག་རྒྱ་ཆེན་པོའི་བར་གྱི་ཉམས་ལེན་ཡོངས་སུ་རྫོགས་པ་ཟབ་ལམ་གཅོད་ཀྱི་རྣལ་འབྱོར་གྱི་ནང་དུ་འདུས་ཡོད།  དེ་འདྲ་རེད།  ཐུགས་རྗེ་ཆེ་”ཞེས་སོགས་བཀའ་བསྩལ།	
	ཚེས་ ༦ ཉིན།  སོག་པོའི་རྒྱལ་རབས་དང་ལོ་རྒྱུས་མཁས་དབང་རྩོམ་པ་པོ་སྐུ་ཞབས་བ་ཚི་ཁེན(Batsaikain)ལགས་སྐུ་མདུན་དུ་བཅར།  ཁོང་གི་ཕྱག་ལས་ཀྱི་སྐོར་སྙན་གསན་ཕུལ།  ཐུགས་དགྱེས་པའི་སྒོ་ནས་ལེགས་སོའི་བསྔགས་བརྗོད་དང་།  མུ་མཐུད་དུ་རྗེ་བཙུན་དམ་པའི་སྐོར་ལ་ཞིབ་འཇུག་བྱོས་ཞེས་དབུགས་དབྱུང་མཛད།  དེ་རྗེས་འཇམ་དཔལ་དབྱངས་ཀྱི་སྐུ་བརྙན་དང་།  གཅོད་ཀྱི་སྨོན་ལམ་ཆེན་མོའི་སྦྱིན་བདག་གཙོ་བོ་གྲོས་ཚོགས་ཀྱི་ཚོགས་གཙོ་གཞོན་པ་ཨེན་ཁི་བོལ(Enkbold)སོགས་འབྲེལ་ཡོད་སྦྱིན་བདག་རྣམས་ཕེབས་ནས་མཇལ་ཁ་ཞུས།  དེ་དག་གི་སྐོར་ལས་བརྩམས་པའི་དངོས་བྱུང་གློག་བརྙན་ཞིག་ཀྱང་བཟོ་འཆར་ཡོད་ཚུལ་སྙན་སེང་ཞུས།  རྗེ་བཙུན་རིན་པོ་ཆེས་རྗེས་སུ་ཡི་རང་གིས་བསྔགས་བརྗོད་དང་།  མུ་མཐུད་དུ་འབད་བརྩོན་གནང་རོགས་ཞེས་བཀའ་ཕེབས།  
	ཚེས་ ༨ ཉིན་ཨུ་རུ་སུའི་རྩོམ་པ་པོ་གྲགས་ཅན་ཀུ་ཟི་མིན (Prof.S.Kuzmin) ལགས་མཇལ་ཁར་བཅར།  ཁོང་གིས་བརྩམས་པའི་བོད་སོག་ལོ་རྒྱུས་དེབ་ཆེན་ཞིག་ཕུལ།  དེབ་དེ་རྗེས་མར་བོད་དབྱིན་ནང་བསྒྱུར་འཆར་ཡོད་པ་དང་།  ལོ་རྗེས་མའི་སོག་པོའི་རང་བཙན་དུས་ཆེན་ཉིན་༧རྒྱལ་བ་སྐུ་ཕྲེང་བཅུ་གསུམ་པ་དང་།  རྗེ་བཙུན་དམ་པ་སྐུ་ཕྲེང་བརྒྱད་པའི་བར་གྱི་འབྲེལ་བའི་སྐོར་ལ་གཏམ་བཤད་བྱེད་འཆར་ཡོད་ཚུལ་ཞུབ་ཏུ་ཞུས།  རྗེ་བཙུན་རིན་པོ་ཆེ་ཐུགས་དགྱེས་སྤྲོ་ཚད་མེད་པའི་ངང་ནས།  “དེ་ཤིན་ཏུ་ལེགས།  དེ་བས་ཀྱང་།  རྗེ་བཙུན་དམ་པ་སྐུ་ཕྲེང་བརྒྱད་པ་རྒྱལ་ཁྲིར་འཁོད་རྗེས་ཀྱི་རྣམ་ཐར་ལ་ཞིབ་འཇུག་བྱེད་ཐུབ་ན་ལོ་རྒྱུས་ཀྱི་སྟོང་ཆ་ཆེན་པོ་ཞིག་ཁ་བསྐང་རྒྱུ་རེད་”ཅེས་བསྟོད་བསྔགས་བླ་མེད་མཛད།  
	ཚེས་ ༡༩ ཉིན།  ལྷ་བཙུན་རིན་པོ་ཆེས་སྒྲོལ་དཀར་གྱི་གསེར་སྐུ་བལ་བོའི་ལི་མ་ཞིག་དང་།  ཡེ་ཤེས་མཁའ་འགྲོ་ལགས་ཀྱིས་ཚེ་དཔག་མེད་ཀྱི་སྐུ་བརྙན་བྱོན་ལེགས་བཅས་ཕུལ་ཏེ།  སྐུ་ཚེ་ཡུན་དུ་བརྟན་པའི་གསོལ་འདེབས་ཤུགས་དྲགས་ཞུས།  དེའི་ཉིན་གུང་གསོལ་ཚིགས་ཀྱང་ལྷ་བཙུན་རིན་པོ་ཆེས་བཏག་ཅིང་།  བླ་སློབ་ལྷན་རྒྱས་ཀྱིས་བཀའ་མོལ་ལྷུག་པོར་མཛད།  
	དེ་རྗེས་ཕྱི་ཟླ་ ༡༢ ཚེས་ ༢༡ ཉིན།  སྐུའི་སྙུན་གཞིའི་བབ་ཅུང་ལྕི་རུ་ཕྱིན་སྟབས།  ཡང་བསྐྱར་སྨན་ཁང་དུ་ཕེབས།  ཉིན་གྲངས་དགུའི་རིང་སྨན་བཅོས་འཕྲོད་བཞེས་ལེགས་པར་མཛད།  སྨན་ཁང་དུ་བཞུགས་སྐབས་དབུས་གཞུང་འཕྲོད་བསྟེན་བློན་ཆེན་སོགས་མཇལ་ཁར་བཅར།  འཚམས་འདྲི་དང་འབྲེལ་སྐུ་ཚེ་བརྟན་པའི་གསོལ་འདེབས་དང་།  གཞུང་གི་ལས་དོན་འགའ་རེའི་ཆེད་སྐྱབས་འཇུག་ཞུས་པས་དེ་བཞིན་ཞལ་བཞེས་མཛད།  རིམ་གྱིས་སྐུ་གཟུགས་ཕྲན་བུ་དྭངས་བཞེས་ཀྱི་ཚུལ་བསྟན།  
	ཟླ་ ༡༢ ཚེས་ ༢༩ ཉིན།  སོག་པོའི་དམངས་གཙོ་ཚོགས་པའི་དབུ་འཛིན་བེ་ལེཀ་ཏི(General B.Bilegt)དང་།  འབྲེལ་ཡོད་ལས་བྱེད་ལྷན་རྒྱས་སྨན་ཁང་དུ་ཆེད་བཅར་ཞུས།  མཇལ་ཁ་དང་བྱིན་རླབས་ཞུས་ཤིང་།  ཕྱི་ལོ་ ༡༩༡༡ ལོར་སོག་པོ་མན་ཇུའི་འོག་ནས་རང་བཙན་ཐོབ་སྟེ།  མི་ལོ་ཧྲིལ་བོ་བརྒྱ་འཁོར་བའི་རྗེས་དྲན་གསེར་གྱི་གཟེངས་རྟགས་ཀྱིས་མཚོན་འབུལ་དངོས་རྒྱ་ཆེ་བ་མཆོད་སྤྲིན་དུ་བསྟར་བ་དགྱེས་བཞེས་མཛད།  
	ཕྱི་ཚེས་ ༣༠ ཉིན།  སྙུན་གཞི་ཡར་དྭངས་ཀྱི་རྣམ་པ་བསྟན་པས་ཕྱིར་དགའ་ལྡན་བླ་བྲང་དུ་བདེ་བར་ཕྱག་ཕེབས།  རྒྱུན་གྱི་ཞལ་འདོན་དང་ཐུགས་དམ་མཉམ་བཞེས་ཀྱི་རིམ་པ་རྣམས་ཀྱང་སྔར་རྒྱུན་ལྟར་གནང་།  སྨན་པ་སྒྲོལ་དཀར་ལགས་ཀྱིས་ནན་ཞུས་ལྟར།  ཉིན་རེའི་མཇལ་ཁ་ཞུ་མིའི་གྲངས་འབོར་ཅུང་ཉུང་འཕྲི་བྱས་ཏེ།  བླ་བྲང་དུ་ལྷོད་བཞུགས་མཛད།  ཚེ་རིང་སྒྲོལ་མ་དང་།  དགའ་ལྡན་དགོན་པའི་མཁན་པོ་གཞོན་པ་སོགས་ཞལ་སློབ་རྣམས་ཀྱིས།  སྐུའི་སྨན་བཅོས་འཕྲོད་བཞེས་ཆེད་སོག་སྒོར་ས་ཡ་མང་པོ་འབུལ་མཁན་བྱུང་བ་རྣམས་ལ་དེ་ལུགས་ཀྱིས་འབྱོར་འཛིན་འཕྲོད་ངེས་དང་།  རྩིས་ཞིབ་ཡིག་ཆར་བཀོད་པ་སོགས་བླ་བྲང་གི་ཕྱག་ལས་ཚད་ལྡན་དུ་བསྒྲུབ་རྒྱུའི་དབུ་བཙུགས།  
	ཚེས་ ༣༡ ཉིན་ནས་བཟུང་།  སྐུའི་སྙུན་བབ་ཀྱིས་རྒྱ་གར་དུ་དུས་འཁོར་དབང་ཆེན་ལ་དངོས་སུ་ཕེབས་མ་ཐུབ་མོད།  ཐུགས་དགྱེས་སྤྲོའི་ངང་དྲ་ལམ་བརྒྱུད་ནས་དུས་འཁོར་དབང་ཆེན་གྱི་སྔོན་འགྲོའི་གསུང་ཆོས་དང་།  སློབ་མ་རྗེས་འཛིན་གྱི་དབང་བཅས་ལ་ཐུགས་སྤྲོའི་ངང་གསན་གཟིགས་མཛད།  
	ཕྱི་ལོ་ ༢༠༡༢ ཟླ་ ༡ ཚེས་ ༢ ཉིན།  སྲིད་འཛིན་གྱིས་ཐད་ཀར་བཀའ་ཕེབས་ལྟར།  སྲིད་བློན་སྐུ་ཞབས་བྷ་ཏི་བོལ(S.Batbold)སོགས་གཞུང་འབྲེལ་གནད་ཡོད་མི་སྣ་ཁག་བླ་བྲང་དུ་དངོས་སུ་ཕེབས་ཏེ། སོག་པོ་རྒྱལ་ཡོངས་གསེར་གྱི་ཕུར་བའི་གཟེངས་རྟགས་མཚན་བསྟོད་དེ་སྐྱབས་མགོན་རྗེ་བཙུན་དམ་པ་རིན་པོ་ཆེར་འབུལ་ལམ་ཞུས་ཤིང་།  སྲིད་འཛིན་གྱི་བཀའ་ཡིག་ཀྱང་སྒྲོག་སྦྱངས་མཛད།  དེ་དུས་འོད་ཟེར་རིན་པོ་ཆེས།  རྗེ་བཙུན་དམ་པའི་མཛད་རྣམ་ངོ་སྤྲོད་དང་འབྲེལ་ཐུགས་རྗེ་ཆེ་ཞེས་གསུང་བཤད་གནང་།  གཟེངས་རྟགས་འདི་ལ།  སོག་པོ་རྒྱལ་ཡོངས་ཕུལ་བྱུང་ལས་རིགས་གསེར་གྱི་གཟེངས་རྟགས་ཟེར་ཞིང་།  དེ་ནི་སོག་པོ་གཞུང་གི་དམིགས་བསལ་གཟེངས་རྟགས་ཤིག་རེད་ཅེས་འོད་ཟེར་རིན་པོ་ཆེས་གསུངས།  
	ཚེས་ ༤ ཉིན།  ཡང་བསྐྱར་སྐུའི་སྙུན་བབ་ཅུང་ལྕི་བཞེས་ཀྱི་ཚུལ་མཛད་པས།  ཞབས་གྲས་རྣམས་ཀྱིས་དེ་མ་ཐག་སྨན་ཁང་དུ་གདན་འདྲེན་ཞུས།  དགའ་ལྡན་དགོན་པ་དང་།  རྒྱ་གར་སིམ་ལ་ཇོ་ནང་མ་དགོན་སོགས་དགོན་སྡེ་རྣམས་ཀྱིས་ཞབས་རིམ་དང་།  སྨན་བཅོས་ཞབས་ཕྱི་རྣམས་འཕྲལ་བསྒྲུབས་ཞུས་པས།  སྙུན་བབ་ཅུང་དྭངས་བསྐྱེད་ཡོང་བའི་ཚུལ་མཛད།  ཉིན་བཅུ་གཅིག་རྗེས་སྙུན་བབ་དྭངས་བཞེས་ཀྱི་རྣམ་པ་དཔེ་མེད་མཛད་པས།  ཕྱིར་དགའ་ལྡན་བླ་བྲང་དུ་ཕྱག་ཕེབས།  
	ཚེས་ ༡༨ ཉིན།  སོག་སྡོད་ཨ་རིའི་གཞུང་ཚབ་ཆེན་མོ་ལྕམ་སྐུ་ཞབས(Piper Anne Wind Campbell)དངོས་སུ་བླ་བྲང་དུ་ཕེབས།  རྗེ་བཙུན་རིན་པོ་ཆེར་མཇལ་འཕྲད་དང་སྙུན་འདྲི་ཞུས་བསྟུན།  སྐུ་ཚེའི་ལོ་རྒྱུས་སྐོར་ཞིབ་འདྲི་ཞུས་ཤིང་གནས་ཚུལ་ཇི་བཞིན་ཨ་རིའི་གཞུང་ལ་འབུལ་དགོས་ཞེས་ཞུས།  རྗེ་བཙུན་རིན་པོ་ཆེས།  “ཨ་རིའི་གཞུང་གིས་རྒྱ་གར་དུ་ཡོད་པའི་སྐྱབས་བཅོལ་བོད་མི་རྣམས་ལ་རོགས་རམ་བླ་མེད་གནང་བཞིན་ཡོད་པར་ཐུགས་རྗེ་ཆེ།  དེ་བཞིན་ངོས་ཀྱང་བོད་མི་ཞིག་ཡིན་པའི་ཆ་ནས་མི་ཚེའི་ལོ་རྒྱུས་ལ་རྒྱུས་ལོན་དང་།  དམིགས་བསལ་མཇལ་འཕྲད་གནང་བར་ཧ་ཅང་དགའ་སྤྲོ་བྱུང་།  བཀའ་དྲིན་ཤིན་ཏུ་ཆེ་”ཞེས་གསུངས་ཤིང་།  ཐུགས་རྗེ་ལེགས་འབུལ་གྱི་མཇལ་དར་ཁ་དོག་ལྔ་ལྡན་མགུལ་དུ་གཡོགས་ཏེ།  ཐུགས་བརྩེས་བཀའ་མོལ་ལྷུག་པོར་མཛད།  
	ཕྱི་ཟླ་ ༡ ཚེས་ ༢༣ ཉིན།  སླར་ཡང་སྐུའི་སྙུན་ཁམས་ལྕི་བཞེས་ཀྱི་ཚུལ་བསྟན་པས་སྨན་ཁང་དུ་བཞུགས།  རྗེ་བཙུན་རིན་པོ་ཆེའི་བཀའ་བཞིན།  འོད་ཟེར་རིན་པོ་ཆེས་སྐུ་སྒེར་ཡིག་ཚང་ལ་འབྲེལ་བ་ཞུས་ཏེ།  མཆོད་གཡོག་སྐུ་ཞབས་བཀྲ་ཤིས་ལགས་བརྒྱུད་རྗེ་བཙུན་རིན་པོ་ཆེའི་ད་ལྟའི་སྙུན་བབ་ཀྱི་གནས་ཚུལ་རྣམས་༧གོང་ས་མཆོག་ལ་སྙན་སེང་ཕུལ།  དེ་རྗེས་༧གོང་ས་༧སྐྱབས་མགོན་ཆེན་པོ་མཆོག་གིས་དངོས་སུ་ཞལ་པར་ཕེབས་སྐབས།  འོད་ཟེར་རིན་པོ་ཆེས།  “རྗེ་བཙུན་རིན་པོ་ཆེས་ཁོང་གང་དུ་སྐུ་གཤེགས་པའི་གནས་དང་།  དུས་ནམ་ཞིག་ལ་གཤེགས་ན་ལེགས་ཚུལ་སོགས་ཞུ་ཡི་འདུག་”ཅེས་ཞུས་པས།  ༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་བཀའ་ཕེབས་གསལ།  “རིན་པོ་ཆེས་ད་བར་དུ་བསྟན་འགྲོའི་དོན་བསྒྲུབས་ཡོད་རེད།  ད་དགུང་ན་མཐོན་པོར་ཕེབས་ཚར་བ་རེད།  ཐུགས་ལྷོད་ལྷོད་གནང་ནས་བཞུགས་དགོས་རེད།  གཙོ་བོ་ཡང་སྲིད་ཕེབས་ཕྱོགས་སྐོར་ལ་དགོངས་པ་བཞེས་ནས་ཐུགས་སྨོན་མཛད་རྒྱུ་གལ་ཆེན་རེད།  དེ་ནས་རིན་པོ་ཆེ་སྐུ་གཤེགས་ས་སོག་པོ་རང་དུ་གནང་དགོས།  སོག་པོ་རྗེ་བཙུན་དམ་པ་སྐུ་ཕྲེང་རིམ་བྱོན་གྱི་གདུལ་ཞིང་གཙོ་བོ་རེད།  ད་ལྟ་བོད་རྩིས་ལྟར་བྱས་ན་ལོ་མཇུག་རེད།  བོད་ལོ་གསར་ཚེས་ཀྱི་རྗེས་སུ་གཤེགས་ན་ཡག་པོ་འདུག་”61ཅེས་སོགས་བཀའ་བསྩལ།  
	དེ་དུས་རྗེ་བཙུན་རིན་པོ་ཆེས་གནས་ཚུལ་ལ་དགོངས་པ་ཆོས་དབྱིངས་སུ་གཏད་ཟིན་མོད།  ༧རྒྱལ་དབང་ཐམས་ཅད་མཁྱེན་པའི་བཀའ་དགོངས་བཞིན།  སྣང་ཚོད་ལ་དེ་ནས་བཟུང་སྐུ་ཁམས་དང་སྙུང་གཞི་སྔར་ལས་ཅུང་ཟད་དྭངས་པའི་ཚུལ་མཛད་ཅིང་།  རྒྱུན་གྱི་ཐུགས་དམ་ཉམས་ལེན་གྱི་རིམ་པར་བརྩོན་བཞིན་ཐུགས་བག་ཕེབས་ངང་བཞུགས།  དེ་ནི་སྔོན་སྟོན་པ་བཅོམ་ལྡན་འདས་ཀྱིས།  དགེ་ཚུལ་ཙུནྡའི་ངོར་སྐུ་ཚེ་ཟླ་བ་གསུམ་ཕྱིར་བསྲིངས་པ་དང་།  དེ་བཞིན་དུ་ཆོས་རྗེ་ཀུན་སྤངས་ཐུགས་རྗེ་བརྩོན་འགྲུས(༡༢༤༣-༡༣༡༣)62ཀྱིས།  “སྤྱིར་ད་ལོ་འགྲོ་བ་ཡིན།  དེ་ཡང་མེ་ཏོག་ཁྲ་ཆིལ་ལེ་བ་ལ་འགྲོ་བའི་དུས་སུ་འགྲོ་བར་འདུག་སྙམ་པ་ལ།  མདངས་ཞག་གློ་བུར་དུ་རྩ་བཏུལ་བ་ཞིག་བྱུང་།  དེ་ལ་ངེད་འགྲོ་དུས་ཁྱེད་དང་འཕྲད་དགོས་པ་ཡིན་ཀྱང་ཁྱེད་མ་སླེབས་པ་དང་རང་གི་འགྲོ་སྙམ་སྔ་བར་བྱུང་བས།  ང་དཔལ་དུས་ཀྱི་འཁོར་ལོའི་སྲོག་རྩོལ་གྱི་རླུང་སྦྱོར་འགའ་བགྱིས་པས།  རླུང་སེམས་གནད་དུ་ཚུད་ནས།  རྩ་རྣམས་རང་སར་སླེབས།  རླུང་སྙོམས།  ཟླ་ཕྱེད་ཙམ་འཆི་བ་བསླུས་བདོག་གསུང་63།”  ཞེས་གསུངས་ཏེ།  བྱང་སེམས་ཆེན་པོ་རྒྱལ་བ་ཡེ་ཤེས་མ་ཕེབས་བར་དུ་སྐུ་ཚེ་བསྲིང་བའི་མཛད་པ་དང་ཚུལ་ཀུན་ནས་མཚུངས་ཤིང་།  སྐྱེ་འཆིར་རང་དབང་ཐོབ་པའི་བསམ་གྱིས་མི་ཁྱབ་པའི་རྣམ་པར་ཐར་བ་ཞིག་གོ།  
	ཕྱི་ལོ་ ༢༠༡༢ ཟླ་ ༢ ཚེས་ ༦ ཉིན།  དགའ་ལྡན་དགོན་པའི་མཁན་པོ་བགྲེས་གཞོན་སོགས་གནད་ཡོད་མི་སྣ་ལྷན་རྒྱས་སར།  དད་རིས་ཀུན་ལ་གཏམ་ཞེས་པའི་ཞལ་ཆེམས་ཡིག་ཐོག་ཏུ་བཞག་གནང་མཛད་ཅིང་།  ཕྱག་ཐམ་གྱིས་མནན་པ་ད་ལྟ་དགའ་ལྡན་བླ་བྲང་དུ་ཡོད་ཟེར་མོད།  ཕྱག་མཛོད་བློ་བཟང་རྒྱ་མཚོ་ལགས་སུ་དེའི་སྐོར་ཐེངས་མང་ཞུས་ཀྱང་དུས་ཐོག་ལག་སོན་མ་བྱུང་།  
	མཚམས་འདིར་འོད་ཟེར་རིན་པོ་ཆེས།  “ཟླ་ཚེས་མི་དྲན་མོད།  དེ་དུས་སྨན་ཁང་དུ་བཞུགས་སྐབས།  ཉིན་ཞིག་རྗེ་བཙུན་རིན་པོ་ཆེ་མཆོག་གིས།  ལྷ་ས་ནས་བུ་མོ་གཞོན་ནུ་མ་ཡུལ་སྲོལ་ལྟར་རྒྱན་གྱིས་བརྒྱན་པ་གཉིས་སླེབས་བྱུང་།  ཅིའི་ཕྱིར་ཡོང་བ་རེད་དམ་ཞེས་བཀའ་འདྲི་གནང་གིན་འདུག  འོན་ཀྱང་གུས་པས་ལགས་སོ་ཞུ་བ་ལས་ལན་ཅི་ཡང་འདེབས་མ་ནུས་”ཞེས་གསུངས།  དེ་ནི་རྗེ་བཙུན་ཏཱ་ར་ནཱ་ཐའི་གསང་རྣམ་64ལས།  “ཡང་ལན་གཅིག་རྟག་བརྟན་དུ་བུད་མེད་ཤིན་ཏུ་མཛེས་མ་ཞིག་བྱུང་སྟེ།  ཁྱོད་ཚེ་རིང་པོ་མི་ཡོང༌།  འདི་ནས་ཤི་འཕོས་ནས་བྱང་ཕྱོགས་སུ་སྐྱེ།  དེ་ནས་བོད་འདིར་འོངས། དེ་དུས་ངས་གྲོགས་བྱེད།  ཁྱེད་སུ་ཡིན་བྱས་པས།  ཁ་སང་ཚེས་བཅུ་ལ་ཡོང་མཁན་དེ་ཡིན་ཟེར།”  ཞེས་གསུངས་པ་ལྟར་།  སྐུ་ཕྲེང་དུ་མར་འབྲལ་མེད་དུ་ཡོད་པའི་བསྟན་སྲུང་ཆེན་མོ་རྡོ་རྗེ་དྲག་རྒྱལ་མའམ་སྨན་བཙུན་ཨུག་ཆོས་རྡོ་རྗེ་གཡར་མོ་བསིལ་འཁོར་ཚོགས་དང་བཅས་པ་བསུ་བར་སླེབས་པ་མིན་ནམ་སྙམ་མོ།།  
	ཟླ་ ༢ ཚེས་ ༡༠ ཉིན་ནས་བཟུང་།  སྔ་ཕྱིར་རྒྱ་གར་ལྷོ་ཕྱོགས་སོགས་ནས་ཀུན་བདེ་གླིང་མཆོག་སྤྲུལ་རིན་པོ་ཆེ་དང་།  ཇོ་ནང་མཁན་ཆེན་ཡང་སྤྲུལ།  མཉྫུ་ཤྲཱི་བླ་མ།  རྒྱལ་ཁང་རྩེ།  བླ་མ་དགེ་རྒན།  གུ་ཤྲི་ཧན་བསྟན་འཛིན་ཆོས་ཀྱི་ཉི་མ།  ཨ་ཁུ་ཀུན་དགའ་དོན་འགྲུབ་སོགས་ཆེད་ཕེབས་ཀྱིས་སྐུ་མདུན་དུ་བཅར།  ཚུལ་བསྟན་སྙུན་ཁམས་མྱུར་དྭངས་ཡོང་བའི་གསོལ་འདེབས་ཤུགས་དྲག་ཞུས།  དེའི་དགོང་མོར་ཨ་ཁུ་ཀུན་དགའ་དོན་འགྲུབ་ལགས་སྐུ་མདུན་དུ་བཅར་སྐབས།  རྗེ་བཙུན་རིན་པོ་ཆེ་མཆོག་གིས།  “ཁྱེད་སོག་པོའི་ལོ་སར་བར་དུ་འདིར་སྡོད།  ང་ཡང་དེ་བར་དུ་འདིར་སྡོད་ཀྱི་ཡིན་”ཞེས་བཀའ་བསྩལ།  “དེ་དུས་དོ་སྣང་མ་བྱུང་ཡང་ཕྱིས་སུ་བསམ་བློ་བཏང་དུས།  དེ་དུས་ནས་སྐྱེ་འཆིར་རང་དབང་ཐོབ་པའི་བརྡ་གསལ་བོར་བསྟན་འདུག་”ཅེས་ཨ་ཁུ་ཀུན་དགའ་ལགས་ཀྱིས་གསུངས།  
	ཚེས་ ༡༡ ཉིན།  སྐུའི་སྙུན་གཞི་ཅུང་དྭངས་བཞེས་ཀྱི་ཚུལ་བསྟན་པས་སྨན་ཁང་ནས་ཕྱིར་དགའ་ལྡན་བླ་བྲང་དུ་བདེ་བར་ཕེབས།  སྔར་བཞིན་ཉིན་རེའི་ཞལ་འདོན་དང་ཐུགས་དམ་ཉམས་བཞེས་ཀྱི་རིམ་པ་ཁག་རྒྱུན་ཆགས་སུ་མཛད།  འོན་ཀྱང་སྨན་པའི་ངག་བཀོད་ལྟར་ཉིན་རེའི་མཇལ་ཁ་ཞུ་མིའི་གྲངས་ཉུང་འཕྲི་བྱས་ནས་ལྷོད་བཞུགས་མཛད།  
	ཚེས་ ༡༥ ཉིན་ཀུན་བདེ་གླིང་རིན་པོ་ཆེ་སྐུ་དྲུང་དུ་བཅར།  སྙུན་འདྲི་དང་ཁམས་བཟང་ཞུས།  རྗེ་བཙུན་རིན་པོ་ཆེའི་ཐུགས་རེ་ལྟར།  བླ་བྲང་གི་སྐུ་རྟེན་གསར་བ་ཁག་ལ་གཟུངས་སྒྲུབ་སྔོན་བཏང་གིས་གཟུངས་འབུལ་ཚད་ལྡན་དང་།  རབ་གནས་བྱིན་འབེབ་གནང་།  
	ཚེས་ ༡༨ ཉིན།  སྲིད་འཛིན་ཨེལ་བེག་རྡོ་རྗེ(Tsakhiagiin Elbegdorj)མཆོག་སླར་ཡང་སྐུ་མདུན་དུ་དངོས་སུ་བཅར།  མཎྜལ་རྟེན་གསུམ་དང་མཇལ་དར་ཕུལ་ཏེ་སྙུན་འདྲི་ཞུས་ཤིང་།  “ལོ་འདིའི་ནང་གཞུང་གི་ལས་དོན་གལ་ཆེའི་གྲས་ཀྱི་གཅིག་ནི།  གཞུང་འབྲེལ་ཐོག་སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག  སོག་པོའི་ཆེས་མཐོའི་ནང་བའི་ཆོས་ཀྱི་དབུ་ཁྲིད་དུ་སླར་ཡང་མངའ་གསོལ་གྱི་མཛད་སྒོ་ཞུ་རྒྱུ་དེ་ཡིན་པས།  སྐུ་ཚེ་ཡུན་དུ་བརྟན་དགོས་”ཞེས་གསོལ་འདེབས་ཞུས་པས།  ཐུགས་དགྱེས་སྤྲོའི་ངང་དབུ་ཐོད་གཏུགས་ཤིང་ཞལ་བཞེས་ཀྱི་ཚུལ་མཛད།  
 
 
༣༡ ཚུར་མཐོང་གཟུགས་སྐུའི་བཀོད་པ་ཆོས་དབྱིངས་སུ་བསྡུས་ཚུལ།
 
 
	དགུང་གྲངས་གྱ་གཅིག་ལ་ཕེབས་པ་རབ་བྱུང་བཅུ་བདུན་པའི་ཆུ་འབྲུག་ཟླ་ ༡ ཚེས་ ༡  སྟེ།  ཕྱི་ལོ་ ༢༠༡༢ ལོའི་ཟླ་ ༢ ཚེས་ ༢༢ ནས་བཟུང་ཉིན་གསུམ་རིང་།  དགའ་ལྡན་དགོན་པའི་མཁན་པོ་བགྲེས་གཞོན་གྱིས་དབུས་ལས་སྣེ་ལྷན་རྒྱས་སྐུ་དྲུང་དུ་སྔ་ཕྱིར་བཅར་ཏེ།  གནམ་ལོ་གསར་བར་འཚམས་འདྲི་དང་།  སྙུན་གཞི་མྱུར་དྭངས་ཀྱིས་བསྟན་འགྲོའི་དཔལ་དུ་སྐུ་ཚེ་ཡུན་བརྟན་ཡོང་བའི་གསོལ་འདེབས་ཡང་ཡང་ཞུས།  
	བོད་ཀྱི་ལོ་གསར་གྱི་ཚེས་ ༤ སྟེ་ཕྱི་ཟླ་ ༢ ཚེས་ ༢༥ ཉིན།  སོག་པོའི་སྲིད་བློན་སྐུ་ཞབས་བྷ་ཏི་བོལ(S.Batbold)མཆོག་སྐུ་མདུན་དུ་དངོས་བཅར་ཞུས།  ལོ་སར་ལ་འཚམས་འདྲིའི་མཇལ་རྟེན་དུ་སྒྲོལ་དཀར་སྐུ་འདྲ་བྱོན་ལེགས་སོགས་འབུལ་དངོས་ཚན་ཆེ་བ་བཏེགས།  སྐུ་ཚེ་རིང་དུ་བརྟན་པའི་གསོལ་འདེབས་ནན་ཏན་དུ་ཞུས།  དེ་བཞིན་སྲིད་འཛིན་སློབ་སྟོན་པ་བུད་མེད་ཅིག་དང་།  རྗེ་བཙུན་དམ་པའི་ཆོས་ཚོགས་ཀྱི་ཚོགས་གཙོ་ཚེ་རིང་ཕུན་ཚོགས(Tsering Puntsog)སོགས་གལ་ཆེའི་མི་སྣ་མང་པོ་ཕེབས་ནས་གནམ་ལོ་གསར་བའི་འཚམས་འདྲིའི་ལེགས་སྐྱེས་དང་།  རྟེན་གསུམ་མཇལ་དར་བཅས་ཕུལ་ཏེ།  སྐུ་ཚེ་བརྟན་པའི་གསོལ་སྨོན་ཤུགས་དྲག་ཞུས།  
	དེ་དང་སྟབས་གཅིག་ཏུ་རྒྱ་གར་ལྷོ་ཕྱོགས་འབྲས་སྤུངས་སྒོ་མང་གྲྭ་ཚང་གི་སྐུ་ཚབ་བློ་བཟང་བསམ་གཏན་སོགས་ཆེད་བཅར་གྱིས་སྙུན་འདྲི་དང་།  བརྟན་བཞུགས་ཞུ་འབུལ་ཆོག་པའི་གསོལ་འདེབས་ནན་ཞུས་ངོར་བོད་ཟླ་ ༡ ཚེས་ ༨ དང་ཕྱི་ཟླ་ ༣ ཚེས་ ༡ ཉིན།  བརྟན་བཞུགས་ཞུ་འབུལ་ཆོག་པའི་ཞལ་བཞེས་ཙམ་མཛད་པས།  ཁོང་ཚོས་བྲེལ་འཚུབ་ངང་བརྟན་བཞུགས་གྲ་སྒྲིག་ལ་བརྩོན།  
	ཚེས་ ༢༠ ཉིན་གྱི་དགོང་མོར།  སོག་པོའི་ཤེད་རྩལ་གྲགས་ཅན་སྐུ་ཞབས་བ་ཏི་ཨེར་དེན(Bat Erdene)མཇལ་ཁར་བཅར།  ཐུགས་བརྩེས་ཕྱག་མདུད་དང་འདི་ཕྱིར་དགེ་བའི་བཀའ་སློབ་བཅས་བསྩལ།  ཁོང་སོག་པོ་རྒྱལ་ཡོངས་ཀྱི་ཤེད་རྩལ་སྐད་གྲགས་ཅན་ཞིག་དང་།  གྲོས་ཚོགས་ཀྱི་འཐུས་མི།  ཕྱག་རྡོར་སྐུ་བརྙན་གྱི་སྦྱིན་བདག་ཆེ་ཤོས་ཀྱི་གྲས་ཤིག་ཡིན་ཞིང་།  འོད་ཟེར་རིན་པོ་ཆེའི་ཉིན་ཐོ་ལྟར་ན།  ཁོང་ནི་སོག་ཡུལ་གྱི་མི་སྣ་གྲགས་ཅན་རིན་པོ་ཆེར་མཇལ་ཁར་བཅར་བ་ཐ་མ་དེ་ཆགས་ཡོད་ཅེས་བྲིས་ཡོད་མོད།  དེའི་རྗེས་སུ་སྲིད་འཛིན་ཕེབས་ནས་མཇལ་ཁ་ཞུས་ཚུལ་འོག་ཏུ་གསལ།  
	བོད་ཚེས་ ༥ སྟེ་ཕྱི་ཚེས་ ༢༧ ཉིན།  ལྷ་ལྕམ་སྐུ་ཞབས་ཚེ་བརྟན་ཀརྨ་སྐྱབས(Tseden Garamjaw)ལགས་མཇལ་ཁར་བཅར་སྐབས།  རྗེ་བཙུན་རིན་པོ་ཆེའི་ཞལ་ནས།  “ང་ཁྱེད་ཚང་ལ་ཡོང་གི་ཡིན་”ཞེས་ཐུགས་བརྩེའི་རྣམ་འགྱུར་དང་བཅས་བཀའ་ཕེབས།  འདིའི་ཐད་འོད་ཟེར་རིན་པོ་ཆེས།  “དེའི་དོན་ཅི་ཡིན་ད་དུང་ཤེས་ཀྱིན་མེད།  གཅིག་བྱས་ན་གནད་འགག་ཅིག་ཡོད་སྲིད།  རྒྱུ་མཚན་བོད་ཟླ་ ༡ ཚེས་ ༨ དང་ཕྱི་ཟླ་ ༣ ཚེས་ ༡ ཉིན་དགོངས་པ་རྫོགས་པ་རེད།  མོ་རང་ནི་རྗེ་བཙུན་རིན་པོ་ཆེར་དད་དམ་འགྱུར་བ་མེད་པའི་སློབ་མ་གཙོ་བོ་ཞིག་དང་།  སྦྱིན་བདག་ཆེ་ཤོས་ཀྱི་གྲས་ཤིག་ཡིན་ཞིང་།  རྗེ་བཙུན་རིན་པོ་ཆེས་ཀྱང་མོ་རང་ལ་ཤིན་ཏུ་ཐུགས་བརྩེ་གནང་གི་རེད་”ཅེས་གསུངས།  
	བོད་ཟླ་ ༡ ཚེས་ ༦ སྟེ་ཕྱི་ཟླ་ ༢ ཚེས་ ༢༨ ཉིན།  སོག་པོའི་སྲིད་འཛིན་སྐུ་ཞབས་ཨེལ་བེག་རྡོ་རྗེ(Ts. Elbegdorj) མཆོག་གིས་དབུས་སྲིད་གཞུང་གི་གནད་ཡོད་ལས་བྱེད་ཁག་ཅིག་དངོས་སུ་དགའ་ལྡན་བླ་བྲང་དུ་ཕེབས་རྒྱུའི་སྔོན་བརྡ་འབྱོར་མ་ཐག  རྗེ་བཙུན་རིན་པོ་ཆེ་མཆོག་གིས།  “ང་ནི་བོད་མི་ཞིག་ཡིན་པས་དེ་རིང་བོད་ལྭ་སྤུས་གཙང་ཞིག་གྱོན་དགོས་”གསུངས་ཏེ།  བོད་ལྭ་སེར་པོ་ཞིག་བསྣབས་ཏེ་ཐུགས་སྤྲོ་བའི་ངང་སྲིད་འཛིན་ལ་ཕེབས་སྒུག་མཛད་ནས་བཞུགས།  སྲིད་འཛིན་ལྷན་རྒྱས་བླ་བྲང་དུ་འབྱོར་མ་ཐག  གུས་ཕྱག་དང་བཅས་གནམ་ལོ་གསར་བར་འཚམས་འདྲི་དང་ཕྱག་རྟགས་ཕུལ།  བསྟན་འགྲོའི་དོན་དུ་སྐུ་ཚེ་ཡུན་དུ་བརྟན་པའི་གསོལ་འདེབས་ཞུས་པས།  ཐུགས་དགྱེས་ཚོར་ཆེན་པོའི་སྒོ་ནས་དེ་ལུགས་ཞལ་བཞེས་ཀྱི་རྣམ་པ་དང་།  ལུགས་གཉིས་ཐད་གསུང་མོལ་ལྷུག་པོར་མཛད།  
	དེ་ཙམ་ཞིག་ནས་སྐུ་ལ་སྙུན་ཟུག་སོགས་དམིགས་བསལ་མེད་པར་མ་ཟད།  སྐུའི་གཟི་མདངས་དང་།  གསུང་གི་བབ།  ཐུགས་ཀྱི་གསལ་སྣང་གང་ལ་བརྟག་ཀྱང་།  ཡུན་རིང་བཞུགས་ཚུལ་གྱི་རྣམ་པ་བསྟན་པས།  དྲུང་འཁོད་ཐམས་ཅད་སེམས་ལྷོད་ལ་བབས་ནས་བསྡད་པ་ཡིན་ཞེས་འོད་ཟེར་རིན་པོ་ཆེས་གསུངས།  
	དེ་ཡང་ཆོས་རྗེ་ཀུན་སྤངས་ཆེན་པོ་ཐུགས་རྗེ་བརྩོན་འགྲུས་ཀྱིས།  “རྣལ་འབྱོར་འན་བུ་དོ་ཆག་འགྲོ་བའི་ཚིས་ཡིན་ཏེ།  འན་བུ་སོང་ན་དེའི་རྐྱེན་གྱིས་ཁྱེད་ཀྱང་འགྲོ་ཉེན་འདུག་པས།  ཁྱེད་ཀྱི་ཁམས་མ་སོས་བར་ལ།  འན་བུ་སྲོལ་རྩོལ་བྱས་ལ་བསྡད65།”  ཅེས་གསུངས་པ་ཇི་ལྟ་བ་བཞིན།  ༧རྒྱལ་དབང་ཐམས་ཅད་མཁྱེན་པས་ཇི་ལྟར་བཀའ་ཕེབས་ལྟར།  རབ་བྱུང་བཅུ་བདུན་པའི་ཆུ་འབྲུག་གནམ་ལོ་མ་སར་བར་སྐུ་ཚེ་བསྲིངས་ཏེ་བཞུགས་ཤིང་།  མཐར་དགུང་གྲངས་བརྒྱད་ཅུ་གྱ་གཅིག་བཞེས་པ།  རབ་བྱུང་བཅུ་བདུན་པའི་ཆུ་འབྲུག་བོད་ཟླ་ ༡ ཚེས་ ༧ དང་།  ཕྱི་ལོ་ ༢༠༡༢ ཟླ་ ༢ ཚེས་ ༢༩ རེས་གཟའ་ཕུར་བུ་སྟེ།  བོད་སོག་གཅིག་གྱུར་ལོ་སར་ཚེས་བདུན་གྱི་མཚན་མོའི་དུས་ཚོད་བཅུ་བ་ཙམ་ལ།  འོད་ཟེར་རིན་པོ་ཆེ་དང་།  ཐུགས་སྲས་རིན་པོ་ཆེ།  གྲྭ་ལྷུན་བདེ།  ཆོས་འཕེལ་ཡོན་ཏན་སོགས་སྐུ་འཁོར་རྣམས་ལ།  “ད་ངོས་འགྲོ་རན་པ་མ་རེད་དམ་”ཞེས་དང་།  “དུས་ཚོད་ཏག་ཏག་རེད་དམ་”ཅེས་གསུངས་པས།  འོད་ཟེར་རིན་པོ་ཆེའི་ཐུགས་ལ་གཟིམ་ཆུང་དུ་ཕེབས་རན་པ་རེད་དགོངས་འདུག  ཐུགས་སྲས་རིན་པོ་ཆེས།  སྒོ་སམ་ཐོག་ཡི་གེ་བྲིས་ཏེ་“དུས་ཚོད་ཏག་ཏག་རེད་”ཅེས་ཞུས་པས།  “ཨོབ་”ཅེས་འབོལ་ཁྲིའི་ཐོག་ནས་ཡར་བཞེངས་སྟབས་མཛད་པས།  མདུན་ཞབས་རྣམས་ཀྱིས་འཕྲལ་དུ་ཕྱག་གཡས་གཡོན་ནས་བསྐྱོར་ཏེ་བླ་བྲང་གཟིམ་ཆུང་དུ་གདན་འདྲེན་ཞུས།  
	དེའི་ཕྱི་ཉིན་སྟེ་བོད་ཚེས་ ༨ ཕྱི་ཟླ་ ༣ ཚེས་ ༡ ཉིན་གྱི་ཞོགས་པ།  སོག་པོའི་དུས་ཚོད་བརྒྱད་དང་སྐར་ཆ་སོ་ལྔའི་ཐོག  མཁའ་འགྲོ་འཇམ་དཔལ་ལྷ་མོ(Katya)ལགས་ཀྱིས།  འོད་ཟེར་རིན་པོ་ཆེ་གཟིམ་ཆུང་དུ་ཕེབས་བརྡ་བཏང་བ་དང་།  འཕྲལ་དུ་གཟིམ་ཆུང་དུ་ཕེབས་སྐབས།  རྗེ་བཙུན་རིན་པོ་ཆེ་མཆོག་གི་ཕྱག་གཡས་ཀྱིས་འགྲམ་པ་བསྐྱོར་བའི་ཚུལ་དང་།  ཕྱག་གཡོན་པ་བརླ་ཐོག་ཏུ་ཤད་ཀྱིས་བསྲིངས།  ཞལ་དཀྱིལ་ལ་མ་བཅོས་པའི་དགྱེས་འཛུམ་དང་།  སྐུའི་གཟི་མདངས་སྔར་ལས་རྒྱས་བཞིན་འཆི་བ་འོད་གསལ་གྱི་ངང་དུ་ཐུགས་དམ་ལ་བཞུགས་ཤིང་།  སྟོང་ཉིད་སྙིང་རྗེ་ཟུང་དུ་འཇུག་པ་ཟབ་ལམ་རྣལ་འབྱོར་ཆེན་པོའི་ངང་ནས་སླར་ཡང་འགྲོ་དོན་རྒྱུན་མི་ཆད་པའི་ཏིང་ངེ་འཛིན་ལ་སྙོམས་པར་བཞུགས་འདུག  
	དེ་དུས་འོད་ཟེར་རིན་པོ་ཆེས།  “སྐུ་ཚེ་ཞབས་པད་བརྟན་པར་གསོལ།”  ཞེས་དང་།  ཡང་།  “ཐུགས་དགོངས་ཡོངས་སུ་རྫོགས་པ་གནང་རོགས་གནོངས།”  ཞེས་གསོལ་འདེབས་ཞུས་པས།  ཞལ་མདངས་ཅུང་འགྱུར་སྟེ་གཟུགས་སྐུ་གཡོ་བ་མེད་པར་མྱ་ངན་ལས་འདས་པའི་ཚུལ་བསྟན་ཏོ།།  
	གོང་དུ་ལྷ་ས་ནས་བུ་མོ་གཉིས་སླེབས་བྱུང་གསུངས་པ་ནི།  མཁའ་འགྲོའི་བསུ་མ་དངོས་སུ་སླེབས་པ་དང་།  ད་ང་འགྲོ་རན་པ་མ་རེད་དམ་གསུངས་པ་ནི་ཞིང་ཁམས་གཞན་དུ་དགོངས་པ་གཏད་པར་ངེས་སོ།།  
	དེ་མ་ཐག་འོད་ཟེར་རིན་པོ་ཆེ་མཆོག་གིས།  སྐུ་སྒེར་ཡིག་ཚང་དུ་ཞལ་པར་ཕུལ་ཏེ།  གནས་ཚུལ་ཇི་བཞིན་༧གོང་ས་༧སྐྱབས་མགོན་ཆེན་པོ་མཆོག་ལ་སྙན་སེང་ཕུལ།  སྐུ་སྒེར་ཡིག་ཚང་བརྒྱུད་ཕྱིར་བཀའ་ལན་ཕེབས་གསལ།  “སྐུ་གདུང་རིན་པོ་ཆེའི་མདུན་དུ་གསང་འདུས་རྩ་རྒྱུད།  བདེ་མཆོག་རྩ་རྒྱུད།  དུས་འཁོར་བསྡུས་རྒྱུད་རྣམས་གསུང་སྒྲོག་གནང་གལ་ཆེ་”ཞེས་ཕེབས་པ་ལྟར།  འོད་ཟེར་རིན་པོ་ཆེ་དང་།  ཐུགས་སྲས་རིན་པོ་ཆེ་སོགས་ཀྱིས་གདུང་མདུན་དུ་ཚིག་དོན་རྗེས་དྲན་གྱི་སྒོ་ནས་རྒྱུད་སྡེ་དེ་དག་ཀློག་འདོན་གནང་རྗེས།  དགའ་ལྡན་དགོན་པའི་སློབ་ཆེན་དུ་དགའ་ལྡན་བླ་བྲང་གི་སྐུ་ཚབ་འོད་ཟེར་རིན་པོ་ཆེ་དང་།  དགའ་ལྡན་དགོན་པའི་མཁན་པོ་ཆོས་རྒྱ་མཚོ་གཉིས་ཀྱིས་གསར་འགོད་ལྷན་ཚོགས་བསྐྱངས་ཏེ།  སྐྱབས་མགོན་རྗེ་བཙུན་དམ་པ་རིན་པོ་ཆེ་སྐུ་གཤེགས་པའི་གནས་ཚུལ་རྒྱང་བསྲིངས་ཞུས།  
	དེ་ལྟར་སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་གི་གཟུགས་སྐུའི་བཀོད་པ་བསྡུས་པའི་ཉིན་དེའི་ཞོགས་པར་འབྲས་སྤུངས་སྒོ་མང་པ་རྣམས་ཀྱིས།  བརྟན་བཞུགས་རྒྱས་འབུལ་ཞུ་རྒྱུའི་གྲ་སྒྲིག་ཡོངས་སུ་གྲུབ་ཟིན་མོད།  རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐའི་རང་རྣམ་མ་བཅོས་ལྷུག་པར།  “རྟེན་འབྲེལ་མ་འགགས་པའི་འཆར་ཚུལ་དེ་འདྲ་ཅིག་བྱུང་།”  ཞེས་དང་།  ཤིང་བཟའ་པཎྚི་ཏས་མཛད་པའི་དྲང་བ་དང་ངེས་པའི་དོན་རྣམ་པར་འབྱེད་པའི་བསྟན་བཅོས་ལེགས་པར་བཤད་པའི་སྙིང་པོའི་ཟིན་བྲིས་དཀའ་གནས་གསལ་བར་བྱེད་པའི་སྒྲོན་མེ་ལས66།  “ཀུན་མཁྱེན་པས་ལམ་ནས་རང་གི་བླ་མ་འཇམ་དབྱངས་ཆོས་རྗེ་དྲན་ནས་ཡོན་ཏན་དཀྱིལ་འཁོར་མ་ངུ་དབྱངས་དང་བཅས་རྩོམ་པར་མཛད་པའི་བསྟོད་པ་དེ་ཀུན་མཁྱེན་པས་བརྩམས་པ་ཡིན་ལ།  དབྱངས་དེ་ཀུན་མཁྱེན་པས་མཛད་པ་ཡིན་ཟེར་བའི་གོ་དོན་དེ་རེད།  བསྟོད་པ་དེའི་མཇུག་ན་འཇམ་དབྱངས་ཆོས་རྗེ་ལ་ཐོག་མར་མིག་གི་ཡུལ་དུ་འབྲལ་བ་མེད་གྱུར་ཅིག་ཅེས།  དེ་ནས་རྣ་བའི་ལམ་དུ།  དེ་ནས་ཡིད་ཀྱི་ཡུལ་དུ་ཞེས་ཇེ་རིང་ཇེ་རིང་དུ་སོང་བ་ལྟ་བུའི་སྨོན་ཚིག་ཡོད་པ་དེ།  འཇམ་དབྱངས་ཆོས་རྗེའི་སྤྲུལ་སྐུ་འབྲས་སྤུངས་ལས་ཐག་ཇེ་རིང་ཇེ་རིང་དུ་སོང་ནས་དེང་སང་ཁལ་ཁ་རྗེ་བཙུན་དམ་པ་བྱང་ཕྱོགས་ན་བཞུགས་པའི་རྟེན་འབྲེལ་དེ་ལ་དགོངས་པ་ཡིན་ཟེར་”ཞེས་གསུངས་པ་ལྟར།  སྔོན་ཆད་འབྲས་སྤུངས་ཕྱོགས་ནས་སྟེས་དབང་ལྟ་བུས་རྟེན་འབྲེལ་ལེགས་ཕྱོགས་སུ་བསྒྲིགས་སྟབས།  སྐྱབས་མགོན་རྗེ་བཙུན་དམ་པ་སྐུ་ཕྲེང་དང་བོ་ནས་བརྒྱད་པའི་བར་དུ་འབྲས་སྤུངས་འཇམ་དབྱངས་སྤྲུལ་སྐུ་རུ་གྲགས་པ་བྱུང་ཡང་།  ད་ནི་རྟེན་འབྲེལ་མགོ་ནས་འཆུགས་པའི་མངོན་རྟགས་གསལ་བོར་མངོན་པ་ནི།  ཚུལ་འདི་ཁོ་ན་མ་ཡིན་པར་རྗེ་བཙུན་རིན་པོ་ཆེའི་ཞལ་ནས་དངོས་སུ་ཐོས་པ་ཉུང་ཉུང་མིན་ལ།  དེ་བཞིན་གཞན་གྱི་ངག་ནས་ཐོས་པ་ནི་དེ་བས་ཀྱང་མང་ངོ།།
	གང་ལྟར་འབྲས་སྤུངས་སྒོ་མང་བ་རྣམས་ཀྱིས་བརྟན་བཞུགས་གྲ་སྒྲིག་ཡོངས་སུ་གྲུབ་པ་དེ་ཉིད་ཕྱིར་བསྡུ་བྱས་ཏེ།  དགོངས་རྫོགས་མཆོད་འབུལ་གྱི་ངོ་བོར་བསྒྱུར་དགོས་བྱུང་བའི་གནས་ཚུལ་འོད་ཟེར་རིན་པོ་ཆེའི་ཉིན་ཐོར་གསལ།
	དེའི་ཉིན་སོག་ཡུལ་གྱི་ནམ་མཁའ་སྔོ་ལ་དྭངས་ཤིང་སྤྲིན་དང་བསེར་བུའི་རྒྱུ་བ་ཡང་མེད་པར་གྱུར་པ་ནི།  ཆོས་སྐུ་མངོན་པར་བྱང་ཆུབ་པའི་ཕྱིའི་རྟགས་སུ་ངེས་ལ།  དེ་བཞིན་སྐུ་གདུང་རིན་པོ་ཆེར་སྔར་ལས་གཟི་མདངས་རྒྱས་པ།  ཞལ་གྱི་དཀྱིལ་འཁོར་འཛུམ་བག་དང་ལྡན་ཞིང་གཉེར་མ་མེད་པ།  སྐུ་གདུང་ཡ་ཡོ་མེད་པར་དྲི་བསུང་འཐུལ་བའི་ངང་བཞུགས་པ་སོགས་ནི།  རྣལ་འབྱོར་བའི་ཐུགས་གནས་ལུགས་གཤིས་ཀྱི་ངང་དུ་གཡོ་བ་མེད་པར་གནས་པ་དང་།  ཚེ་རབས་ཐམས་ཅད་དུ་གདུལ་བྱ་རྗེས་སུ་འཛིན་པའི་རྟགས་སུ་གསུངས།  དེ་དང་དུས་མཚུངས་པར་སྐུ་གཤེགས་པའི་ཉིན་དེར།  རྒྱ་གར་རྡ་རམ་ས་ལའི་རྟག་བརྟན་བླ་བྲང་གི་ཡང་ཐོག་ཏུ་འཇའ་ཚོན་ཤར་ཞིང་།  འཇའ་སྣེ་དཔག་གསོས་ནགས་(Baghsu nag)ཀྱི་རི་རྩེར་ཟུག་པ་རྡ་རམ་ས་ལའི་སྤྱི་ཚོགས་ཁྲོད་དུ་ཡོངས་ཁྱབ་བྱུང་ཚུལ་འོད་ཟེར་རིན་པོ་ཆེ་དང་།  གྲྭ་ལྷུན་བདེ་སོགས་ཀྱིས་གསུངས།
	དེའི་ཉིན་ནས་བཟུང་སོག་པོའི་དགའ་ལྡན་དགོན་པ་དང་།  རྒྱ་གར་སིམ་ལ་ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་།  བོད་ནང་གི་ཇོ་ནང་དགོན་སྡེ་ཁག  དེ་བཞིན་ཕྱི་རྒྱལ་ཡུལ་གྲུ་ཁག་ཏུ་ཡོད་པའི་ཇོ་ནང་ཆོས་ཚོགས་རྣམས་སུ་གདུང་མཆོད་སྨོན་ལམ་དང་།  བླ་མ་མཆོད་པའི་ཆོ་ག  ཡི་དམ་དུས་འཁོར་བདེ་གསང་སོགས་ཀྱི་སྒོ་ནས་བདག་འཇུག་དང་།  དབང་བཞི་བླངས་པ་ཉིན་ལྟར་འཚོགས།  
	ཐུགས་དམ་མ་གྲོལ་བར་དུ་འོད་ཟེར་རིན་པོ་ཆེ་དང་།  ཇོ་ནང་གྲྭ་ལྷུན་བདེ་གཉིས་སྐུ་གདུང་རིན་པོ་ཆེའི་དྲུང་དུ་རྒྱུན་སྡོད་བྱས།  ནུབ་གཅིག་གྲྭ་ལྷུན་བདེ་ལགས་ཀྱིས།  སྐུ་གདུང་གི་རྩར་མི་འགྲོ་འོང་བྱེད་བཞིན་ཡོད་པའི་རྡོག་སྒྲ་གསལ་བོར་ཐོས་ཚུལ་འོད་ཟེར་རིན་པོ་ཆེར་ཞུས་པས།  ཁོང་གིས་གཟིམ་ཆུང་དུ་མི་སུ་ཡང་ཐར་གྱི་ཡོད་མ་རེད་ཅེས་གསུངས་འདུག  ཕྱིས་སུ་འོད་ཟེར་རིན་པོ་ཆེར་དེའི་སྐོར་བཅར་འདྲི་ཞུས་དུས།  ཁོང་གིས།  “དེ་དུས་གདུང་མདུན་ལ་མི་སུ་ཡང་ཐར་གྱི་མ་རེད།  རྗེ་བཙུན་རིན་པོ་ཆེ་སོག་ཡུལ་དུ་ཕེབས་བཞུགས་མཛད་པ་ནས་བཟུང་གཞུང་འབྲེལ་སྐུ་སྲུང་བ་དུས་ཚོད་ཉེར་བཞིར་རྒྱུན་ལྡན་དུ་ཡོད་པར་མ་ཟད།  ད་ལྟའི་ཆར་ཡང་གཟིམ་ཆུང་སྲུང་མཁན་ཡོད།  དེར་བརྟེན་གཟིམ་ཆུང་དུ་སུ་ཡང་ཐར་གྱི་མ་རེད།  དེ་དུས་གཟིམ་ཆུང་དུ་ལྷུན་བདེ་དང་ངེད་གཉིས་ལས་གཞན་སུ་ཡང་མེད།  ངས་བསམ་ན་ཡེ་ཤེས་མགོན་པོ་ཏྲཀ་ཤད་ཀྱིས་སྐུ་གདུང་དམ་སྲུང་གནང་བའི་རྟགས་ཡིན་རྒྱུ་རེད་སྙམ་”ཞེས་གསུངས།
	དེ་ལྟར་གཟུགས་སྐུའི་བཀོད་པ་མ་བསྡུས་པའི་སྔ་ཉིན་དེར།  རྒྱ་གར་སིམ་ལ་ཇོ་ནང་མ་དགོན་གྱི་མཁན་ཟུར་ཆོས་ཀྱི་སྣང་བ་རྒྱ་གར་ནས་ཕེབས་ཐོན་མཛད་པ་སྐུ་གཤེགས་པའི་ཉིན་དེའི་ཞོགས་པར་དགའ་ལྡན་བླ་བྲང་དུ་འབྱོར།  འཕྲལ་དུ་སྐུ་གདུང་རིན་པོ་ཆེར་མཇལ་ཞིང་ཐུགས་ཡིད་དབྱེར་མེད་དུ་བསྲེས་ཏེ།  དབང་བཞི་བླངས་པ་དང་འབྲེལ་ཡང་སྤྲུལ་འཁྲུལ་བྲལ་ངེས་རྙེད་མྱུར་དུ་འབྱོན་པའི་གསོལ་འདེབས་ཤུགས་དྲག་ཞུས།  
	ཇོ་ནང་མཁན་ཟུར་མཆོག་གིས་རྗེ་བཙུན་རིན་པོ་ཆེའི་ཞལ་མཇལ་མ་ཐུབ་པའི་སྐོར་འོད་ཟེར་རིན་པོ་ཆེའི་ཉིན་ཐོར།  ཟླ་ ༢ ཚེས་ ༢ ཉིན།  ཀུན་བདེ་གླིང་རིན་པོ་ཆེ་དང་།  ཁོང་གི་ཕྱག་མཛོད་གཉིས་ལ་སོག་པོའི་ཐོངས་མཆན་ཕུལ་ཡང་།  ཇོ་ནང་མཁན་ཟུར་ཆོས་ཀྱི་སྣང་བར་ཐོངས་མཆན་མ་སྤྲད་པའི་གནས་ཚུལ་ཐོས།  དེ་སྔོན་དགའ་ལྡན་དགོན་པས་ཁོང་གསུམ་ལ་མགྲོན་ཤོག་གཅིག་མཚུངས་སུ་ཕུལ་ཡོད་ཅེས་གསུངས་མོད།  རྗེས་སུ་སོག་པོའི་གཞུང་ཚབ་ནས་མགྲོན་ཤོག་ཐོག་ཁོང་གཉིས་མ་གཏོགས་མི་འདུག་ཅེས་འགྲེལ་བཤད་བྱས་ཡོད་ཚུལ་བྲིས་གནང་འདུག  
	དེ་ནས་ཏེ་ལོ་རིན་པོ་ཆེ་དང་། གྲོས་ཚོགས་ཀྱི་ཚོགས་གཙོ་རྟེན་འབྲེལ་ལགས་ (Demberel) སོགས་དཔོན་རིགས་ཁག་ཆེད་དུ་བཅར་ཏེ།  གཞུང་འབྲེལ་མྱ་ངན་ཞུ་ཚིག་སྒྲོག་སྦྱངས་དང་།  སྐུ་གདུང་རིན་པོ་ཆེར་མཇལ་ཕྱག་ཕུལ་ཞིང་སྨོན་ལམ་བཏབ།  དགོངས་རྫོགས་མཆོད་འབུལ་ལ་ཞལ་འདེབས་གཏོས་ཆེ་བ་ཕུལ།  
	ཉིན་དེར།  ༸གོང་ས་༧སྐྱབས་མགོན་ཆེན་པོ་མཆོག་གིས།  བཞུགས་སྒར་དུ་འཚོགས་བཞིན་པའི་ཆོ་འཕྲུལ་སྨོན་ལམ་ཆེན་མོའི་སྟེང་བཀའ་བསྩལ་དོན།  “ཇོ་ནང་བསྟན་པའི་མངའ་བདག་ཁལ་ཁ་རྗེ་བཙུན་དམ་པ་མཆོག་ཞི་བའི་དབྱིངས་སུ་གཤེགས་པར་ཡིད་སྐྱོ་ཚད་མེད་པ་བྱུང་།  ཡིན་ན་ཡང་།  ཡང་སྲིད་ཡག་པོ་ཞིག་ཕེབས་ཐུབ་ཀྱི་རེད།  རིན་པོ་ཆེ་སྐུ་གོང་མས་སྒོ་མང་གྲྭ་ཚང་ལ་སློབ་གཉེར་གནང་ཡོད་པ་རེད་ལ།  ཁོང་གི་ཡང་སྲིད་ཀྱང་དགུང་ན་རིམ་པར་ཕེབས་སྐབས།  འབྲས་སྤུངས་སྒོ་མང་ལ་སློབ་གཉེར་རྩེར་སོན་པ་གནང་སྟེ།  གཞུང་སྤྱི་ལ་གོ་བ་ཆ་ཚང་བ་ཞིག་ཆགས་ཏེ།  མཁས་བཙུན་བཟང་གསུམ་ཞིག་ཡོང་ཐུབ་པར་ཚང་མས་སྨོན་ལམ་རྒྱག་དགོས་པ་རེད།  དེང་སྐབས་འཛམ་གླིང་འདིའི་སྟེང་མི་གསོད་ཁྲག་སྦྱོར་ཧ་ལས་པའི་སྐྱོ་བོ་རེད་ལ།  ལྷག་པར་དུ།  སེ་རི་ཡའི་ནང་དུ་སྐྱབས་མེད་མགོན་མེད་མང་པོ་ཞིག་གིས་ཧ་ལས་པའི་སྡུག་བསྔལ་མྱོང་བཞིན་ཡོད་ལ།  བོད་ནང་དུའང་ཧ་ལས་པའི་སྡུག་བསྔལ་མྱོང་བཞིན་ཡོད་པ་རེད།  དེའི་སྟབས་ཀྱིས།  ཚང་མས་བདེ་བ་ཅན་གྱི་སྨོན་ལམ་གསུང་བའི་སྐབས་ལ་སྨོན་ལམ་ཡག་པོ་རྒྱག་དགོས་པ་རེད་”ཅེས་བཀའ་བསྩལ།  
	དེ་བཞིན་དུ་དེ་ལྟའི་ཡིད་སྐྱོའི་གནས་ཚུལ་ཐོན་པ་དང་།  བོད་གཞུང་བཀའ་དྲུང་ཡིག་ཚང་ནས་བཀོད་ཁྱབ་བཏང་སྟེ།  ཉིན་གཅིག་རིང་བོད་གཞུང་ལས་ཁུངས་ཚང་མའི་སྒོ་བརྒྱབས་ཅིང་།  མཆོད་འབུལ་སྨོན་ལམ་དང་གཞུང་འབྲེལ་མྱ་ངན་ཞུས་ཚུལ་བོད་མིའི་རང་དབང་གསར་ཤོག་67ཐོག་འདི་ལྟར་བཀོད་འདུག  
	“ཡིད་སྐྱོའི་གནས་ཚུལ།  ཆེན་པོ་ཧོར་གྱི་བསྟན་པའི་མངའ་བདག་དང་ཇོ་ནང་ཆོས་བརྒྱུད་ཀྱི་བསྟན་བདག་སྐྱབས་རྗེ་ཁལ་ཁ་རྗེ་བཙུན་དམ་པ་རིན་པོ་ཆེ་མཆོག་ཕྱི་ཟླ་ ༣ ཚེས་ ༡ ཉིན་གྱི་སྔ་དྲོ་རྒྱ་གར་ཆུ་ཚོད་ ༥།༥༨ཐོག  སོག་ཡུལ་གྱི་རྒྱལ་ས་ཨུ་ལཱན་བྷ་དུར་དགའ་ལྡན་ཐེག་ཆེན་གླིང་དགོན་པར་དགོངས་པ་གཞན་དོན་དུ་གཤེགས་ཚུལ་བསྟན་པའི་ཡིད་སྐྱོའི་གནས་ཚུལ་ཐོན་པར་དམ་པ་ཁོང་ལ་མྱ་ངན་གུས་འདུད་མཚོན་ཆེད་བཀའ་དྲུང་ཡིག་ཚང་གི་བཀོད་ཁྱབ་ལྟར་སྲི་ཞུ་རྣམས་གོང་ཚེས་ཉིན་ལས་བྱེད་གསོལ་ཚང་ཡང་སྟེང་ཚོགས་ཁང་དུ་ལྷན་འཛོམས་ཀྱི་ཐོག་མར་བཀའ་དྲུང་གཡུ་ཐོག་ཀརྨ་དགེ་ལེགས་ཀྱིས།  དམ་པ་ཁོང་གི་མཛད་རྣམ་སྙིང་བསྡུས་ངོ་སྤྲོད་གནང་གྲུབ་མཚམས་ཕྱེད་ཡོལ་ ༢།༣༠ ནས་དབུ་འཛུགས་ཀྱིས། ༣།༣༠ བར་མར་མེ་བརྒྱ་མཆོད་ཞལ་ཕྱེ་ཐོག་སྨོན་ལམ་གསུང་འདོན་གནང་རྗེས་དེ་ཉིན་ལས་ཁུངས་ཁག་སྒོ་བརྒྱབ་ཡོད།”  ཅེས་གསལ།
	དེ་བཞིན་དུ་ཕྱི་ཚེས་ ༢ ཉིན།  ༧གོང་ས་༧སྐྱབས་མགོན་ཆེན་པོ་མཆོག་གིས།  སྐྱབས་མགོན་རྗེ་བཙུན་དམ་པ་ཞི་བར་གཤེགས་པའི་ཐུགས་དམ་གསལ་འདེབས་དང་དགོངས་རྫོགས་མཆོད་འབུལ།  ཐུགས་གསོའི་མྱ་ངན་བཅས་ཞུ་སླད།  ཁོང་གི་སྐུ་ཚབ་ཏུ་བཀའ་བློན་ཁྲི་ཟུར་ཟམ་གདོང་བླ་མ་སོག་ཡུལ་དུ་ཆེད་གཏོང་མཛད་དེ།  སྐུ་ཕུང་ཞུགས་འབུལ་སོགས་རྗེས་ཀྱི་བགྱི་བ་མཐའ་དག་འཐུས་ཚང་བསྒྲུབ་ཕྱིར་བཀའ་མངགས་གནང་ཞིང་།  སོག་པོའི་སྲིད་འཛིན་ཨེལ་བེག་རྡོ་རྗེ་མཆོག་གི་མཚན་ཐོག་ཏུ་ཐུགས་གསོའི་འཚམས་འཕྲིན་ཞིག་ཀྱང་བསྩལ་གནང་མཛད་པ་སོགས་ཀྱི་གནས་ཚུལ་༧གོང་ས་མཆོག་གི་དྲ་ཐོག་68ཏུ།  
	“ཕྱི་ལོ་ ༢༠༡༢ ཟླ་ ༣ ཚེས་ ༡ ཉིན་གྱི་སྔ་དྲོར་ཆེན་པོ་ཧོར་གྱི་ནང་པ་དང་བོད་ཡུལ་ཇོ་ནང་ཆོས་བརྒྱུད་ཀྱི་དབུ་འཛིན་ཁལ་ཁ་རྗེ་བཙུན་དམ་པ་སྐུ་ཕྲེང་དགུ་པ་འཇམ་དཔལ་རྣམ་གྲོལ་ཆོས་ཀྱི་རྒྱལ་མཚན་མཆོག་དགོངས་པ་ཆོས་དབྱིངས་སུ་ཐིམ་ཚུལ་བསྟན་པར་བརྟེན།  འདི་ཟླའི་ ༣ ཉིན་དགའ་ལྡན་ཕོ་བྲང་ཡིག་ཚང་ནས་ཐེག་ཆེན་ཆོས་གླིང་གཙུག་ལག་ཁང་གི་རྟེན་མཆོག་སྤྱན་སྔར་མཆོད་སྤྲིན་བརྒྱ་ཚར་འབུལ་བ་དང་འབྲེལ།  དགོངས་རྫོགས་མཆོད་འབུལ་གཟབ་རྒྱས་གནང་བའི་ཚོགས་མགོན་དུ་སྤྱི་ནོར་༧གོང་ས་༧སྐྱབས་མགོན་ཆེན་པོ་མཆོག་ཆིབས་བསྒྱུར་གནང་ཞིང་།  གཞན་རྣམ་གྲྭ་མཁན་རིན་པོ་ཆེ་དང་།  མཁན་ཟུར་བྱ་དོ་རིན་པོ་ཆེ།  ཀེའུ་ཚང་རིན་པོ་ཆེ་སོགས་མཁན་བླ་དང་།  དབུས་བོད་མིའི་སྒྲིག་འཛུགས་ཀྱི་མང་གཙོའི་ཀ་བ་གསུམ་གྱི་མཛད་གཙོ་རྣམ་པ།  རྣམ་གྲྭ་ཕན་བདེ་ལེགས་བཤད་གླིང་གི་དགེ་འདུན་དང་།  བཞུགས་སྒར་ཁུལ་གནས་རིས་མེད་ཆོས་སྡེ་ཁག་གི་དགེ་བཙུན་སྔགས་གསུམ།  གཞན་ཡང་གཉུག་མར་གནས་པ་དང་གློ་བུར་དུ་ལྷགས་པའི་དགེ་བཙུན་སྔགས་གསུམ།  མི་མང་བཅས་ཁྱོན་མི་གྲངས་ཆིག་སྟོང་ལ་ཉེ་བ་ཕེབས་ཏེ་དུས་འཁོར་གྱི་བླ་མའི་རྣལ་འབྱོར་དང་འབྲེལ་རྩ་རྒྱུད་ལྗགས་ཀློག་གནང་།  སྐབས་དེར་དགའ་ལྡན་ཕོ་བྲང་ཡིག་ཚང་གི་དྲུང་ཆེ་བྲེ་སྲང་ཚེ་རིང་ལགས་ཀྱིས་སྐྱབས་ཐོ་༧སྙན་སྒྲོན་གནང་ཡོད་པ་རེད།
	ཡང་ཕྱི་ཚེས་ ༢ ཉིན་སྤྱི་ནོར་༧གོང་ས་༧སྐྱབས་མགོན་ཆེན་པོ་མཆོག་གིས་རྗེ་བཙུན་དམ་པ་ཞི་བར་གཤེགས་པའི་དགོངས་རྫོགས་མཆོད་འབུལ་སླད་མགོན་པོ་གང་གི་སྐུ་ཚབ་ཏུ་བཀའ་བློན་ཁྲི་ཟུར་མཁས་དབང་ཟམ་གདོང་རིན་པོ་ཆེ་མཆོག་སོག་ཡུལ་དུ་ཆེད་གཏོང་གནང་སྟེ་ཆོས་ལྡན་སོག་ཡུལ་ལྗོངས་ཀྱི་མང་པོས་བཀུར་བའི་དབུ་ཁྲིད་ཚཱ་ཀི་ཡ་ཇིན་ཨེལ་སྦེག་རྡོར་ཇ་མཆོག་གི་མཚན་ཐོག་སོག་པོའི་གཞུང་མང་ཡོངས་ལ་ཐུགས་གསོའི་འཚམས་འཕྲིན་ཞིག་ཀྱང་སྩལ་ཡོད་པ་རེད།”  ཅེས་བཀོད་གནང་འདུག  
	ཚེས་ ༤ ཉིན།  འོད་ཟེར་རིན་པོ་ཆེ་དང་།  ཀུན་བདེ་གླིང་རིན་པོ་ཆེ།  ཇོ་ནང་མཁན་ཟུར་ཆོས་ཀྱི་སྣང་བ།  ཐུགས་སྲས་རིན་པོ་ཆེ་སོགས་ཀྱིས་སྐུ་གདུང་རིན་པོ་ཆེའི་མདུན་དུ་དངོས་བཤམས་ཡིད་སྤྲུལ་གྱི་མཆོད་སྤྲིན་དཔག་ཏུ་མེད་པས་མཆོད་དེ།  དུས་འཁོར་ལྷན་སྐྱེས་ཀྱི་ཆོ་གའི་སྒོ་ནས་མཆོད་འབུལ་དང་།  བདག་འཇུག  དབང་བཞི་བླངས་པ་བཅས་གཟབ་རྒྱས་མཛད།  
	དེ་བཞིན་བོད་དམངས་གཙོའི་ཀ་བ་གསུམ་གྱི་ཡ་གྱལ་ཁྲིམས་བཟོ་ལྷན་ཁང་ངམ་བོད་མི་མང་སྤྱི་འཐུས་ལྷན་ཚོགས་ནས།  སྐྱབས་མགོན་རྗེ་བཙུན་དམ་པའི་ཚུར་མཐོང་གཟུགས་སྐུའི་བཀོད་པ་ཆོས་དབྱིངས་སུ་བསྡུས་པར་མྱ་ངན་གུས་འདུད་དང་།  རྗེ་བླ་མ་གང་ཉིད་ཀྱི་འབྲེལ་ཐོགས་ལྟོས་བཅས་ཡོངས་ལ་ཡིད་གདུང་དྲག་པོས་ཐུགས་གསོའི་འཚམས་འདྲི་དང་འབྲེལ།  སྐྱབས་མགོན་རྗེ་བཙུན་དམ་པའི་ཐུགས་དགོངས་ཟབ་མོ་གང་དག་ཡོངས་སུ་རྫོགས་ཤིང།  སླར་ཡང་བསྟན་འགྲོའི་མགོན་དུ་ཡང་སྲིད་མྱུར་དུ་འབྱོན་པའི་སྨོན་འདུན་ཤུགས་དྲག་ཞུས་པ་འདི་ལྟར།  
	“དཔལ་རྒྱལ་བ་ཇོ་ནང་པའི་བསྟན་པའི་མངའ་བདག་༸སྐྱབས་རྗེ་ཁལ་ཁ་རྗེ་བཙུན་དམ་པ་དེ་ཉིད་མཆོག་གི་བླ་བྲང་དང། དགོན་སྡེ་ཁག  ཇོ་ནང་འགྲོ་ཕན་ལྷན་ཚོགས་བཅས་ལྷན་རྒྱས་རིན་པོ་ཆེར།  
	ཆེད་ཞུ།   དཔལ་རྒྱལ་བ་ཇོ་ནང་བསྟན་པའི་མངའ་བདག་ཁལ་ཁ་རྗེ་བཙུན་དམ་པ་འཇམ་དཔལ་རྣམ་གྲོལ་ཆོས་ཀྱི་རྒྱལ་མཚན་མཆོག་དགོངས་པ་གཞན་དོན་དུ་གཤེགས་ཚུལ་བསྟན་པ་འདི་ནི་བསྟན་སྲིད་སྤྱི་དང།  ཡང་སྒོས་ཇོ་ནང་པའི་བསྟན་པར་ཤིན་ཏུ་ཕངས་པའི་ཡིད་སྐྱོའི་གནས་ཚུལ་ལ་སོང་བོད་མི་མང་སྤྱི་འཐུས་ལྷན་ཚོགས་ལ་ཡིད་གདུང་དྲག་པོ་བྱུང་ཞིང།  ཇོ་ནང་རྗེ་བཙུན་ཀུན་དགའ་རྣམ་གྲོལ་མཆོག་གི་སྐུ་ཕྲེང་བཅུ་གཅིག་པ་ཁལ་ཁ་རིན་པོ་ཆེ་འཇམ་དཔལ་རྣམ་གྲོལ་ཆོས་ཀྱི་རྒྱལ་མཚན་དཔལ་བཟང་པོ་མཆོག་ནི་ཕྱི་ལོ་ ༡༩༣༢ ལོར་སྐུ་འཁྲུངས་ཤིང། ཁལ་ཁ་རྗེ་བཙུན་དམ་པ་སྐུ་ཕྲེང་བཅུ་པའི་ཡང་སྤྲུལ་དུ་ངོས་འཛིན་མཛད་དེ། འབྲས་སྤུངས་སྒོ་མང་གྲྭ་ཚང་དུ་ཆོས་ཞུགས་ཀྱིས་རྭ་སྒྲེང་རིན་པོ་ཆེ་སོགས་རྩ་བའི་ཡོངས་འཛིན་དུ་བསྟེན་ཏེ་མདོ་ཕྱོགས་ཀྱི་གཞུང་ཆེན་ཁག་ལ་སློབ་གཉེར་ཕུལ་ཕྱིན་མཛད། 
	དགུང་གྲངས་ ༢༡ ཐོག་རང་ཉིད་ཀྱི་གདན་ས་རྟག་བརྟན་ཆོས་སྡེར་ཞབས་སོར་འཁོད་ཅིང། འདིའི་དུས་སུ་ཇོ་ནང་པའི་རྣལ་འབྱོར་བ་ཞིག་དང་མཉམ་དུ་ཇོ་ལུགས་དཔལ་དུས་ཀྱི་འཁོར་ལོའི་སྦྱོར་བ་ཡན་ལག་དྲུག་མི་མངོན་པའི་ཚུལ་དུ་ཉམས་བཞེས་མཛད། ཕྱིས་སུ་དུས་འགྱུར་གྱི་དབང་གིས་འཕགས་ཡུལ་དུ་ཕེབས་ཏེ་གནས་ངེས་མེད་དུ་བཞུགས། ཁྱད་པར་བླ་མ་ཀ་ལུ་རིན་པོ་ཆེའི་མདུན་ནས་ཇོ་ནང་དང་ཤངས་པའི་ཆོས་སྐོར་མཐོང་བ་དོན་བརྒྱུད་ཀྱི་ཉམས་ལེན་བདག་གིར་བཞེས། ༸གོང་ས་ཐམས་ཅད་མཁྱེན་པ་མཆོག་གིས་གཞུང་འབྲེལ་ཁྲི་འདོན་མཛད་སྒོ་བྱེད་དགོས་ཞེས་བཀའ་བསྩལ་བ་དང། སོག་པོའི་སྲིད་འཛིན་སོགས་ཆེས་མཐོའི་དཔོན་རིགས་ཁག་དང་སེར་སྐྱ་མི་མང་གི་རེ་འདུན་ལྟར་བཞུགས་སྒར་ཐེག་ཆེན་ཆོས་གླིང་གཙུག་ལག་ཁང་དུ་ཁྲི་འདོན་གྱི་མཛད་སྒོ་རྒྱ་ཆེར་སྤེལ། 
	ཕྱི་ལོ་ ༡༩༩༧ ལོར་༸གོང་ས་༸སྐྱབས་མགོན་རྒྱལ་བའི་དབང་པོ་མཆོག་གིས་དཔལ་རྒྱལ་བ་ཇོ་ནང་པའི་བསྟན་པའི་བདག་པོར་མངའ་གསོལ་མཛད། ལོ་དེར་༸གོང་ས་མཆོག་གིས་དཔལ་ཇོ་ནང་པའི་ངེས་དོན་གྱི་བསྟན་པ་སླར་གསོའི་ཆེད་སིམ་ལ་སངས་རྒྱས་ཆོས་གླིང་ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་ཞེས་པར་མཚན་གསོལ་ཏེ། དགོན་གནས་རྟེན་དང་བརྟེན་པ་བཅས་གནང། དེ་ནས་སོག་ཡུལ་དུ་ཕེབས་ཏེ་གསེར་ཁྲིར་མངའ་གསོལ་མཛད་དེ་མཛད་འཕྲིན་རྒྱ་ཆེར་བསྐྱངས། ༸གོང་ས་མཆོག་གི་བཀའ་དགོངས་ལྟར་ཕྱི་ལོ་ ༢༠༡༡ ལོར་སོག་ཡུལ་དུ་ཕེབས། སོག་པོའི་གཞུང་ངོས་ནས་སོག་རྒྱལ་ཁབ་ཀྱི་ཆོས་ཀྱི་དབུ་འཛིན་དུ་མངའ་གསོལ་མཛད་པ་བཞིན་བདག་གིར་བཞེས་ཏེ་བསྟན་འགྲོའི་དོན་རྒྱ་ཆེར་སྤེལ་གནང་མཛད་པ་བཅས། དམ་པ་དེ་ཉིད་དགོངས་པ་ཆོས་དབྱིངས་སུ་གཤེགས་ཚུལ་བསྟན་པ་འདིས་སངས་རྒྱས་ཀྱི་བསྟན་པ་སྤྱི་དང། ཁྱད་པར་གང་གི་སྐྱོང་ཡུལ་རྣམས་ལ་གོད་ཆག་ཆེན་པོ་བྱུང་བ་ནི་བརྗོད་མ་དགོས་པ་ཞིག་ཡིན། དེར་བརྟེན་ཞིང་གཤེགས་དམ་པའི་བླ་བྲང་དང། འབྲེལ་ཡོད་དགོན་སྡེ་ཁག སློབ་མ། ལས་སྣེ་སྐུ་འཁོར་བཅས་ལ་བོད་མི་མང་སྤྱི་འཐུས་ལྷན་ཚོགས་ནས་ཡིད་གདུང་དྲག་པོས་ཐུགས་གསོའི་འཚམས་འདྲི་ཞུ་རྒྱུ་དང། མགོན་པོ་གང་གི་ཐུགས་དགོངས་ཟབ་མོ་རྣམས་ཡོངས་སུ་རྫོགས་ཤིང། སླར་ཡང་བསྟན་འགྲོའི་མགོན་དཔུང་དམ་པར་ཡང་སྲིད་མཆོག་སྤྲུལ་མྱུར་དུ་འབྱོན་པའི་སྨོན་འདུན་ཤུགས་དྲག་ཞུ་རྒྱུ།   བོད་མི་མང་སྤྱི་འཐུས་ལྷན་ཚོགས་ཀྱིས་ཕྱི་ལོ་ ༢༠༡༢ ཟླ་ ༣ ཚེས་ ༢ ལ་ཕུལ།”  ཞེས་གསལ།  སྤྱི་འཐུས་ཀྱི་ཐུགས་གསོའི་གསུང་འཕྲིན་དེའི་ནང་དུ་རྗེ་བཙུན་ཀུན་དགའ་གྲོལ་མཆོག་གི་མཚན་ནོར་བ་དང་།  ད་དུང་སྐུའི་འཁྲུངས་རབས་ཐད་ལ་ཡང་ཡོངས་གྲགས་མ་ཡིན་པ་ཞིག་གསུངས་འདུག་མོད།  དགག་བཞག་གི་སྤྲོས་པ་དོར་ཏེ་གསུང་ཕྲིན་སོར་བཞག་བྱས་ཡོད།
	ཟླ་དེའི་ཚེས་ ༣ ཉིན།  དཔལ་ལྡན་སྐུ་སྒེར་ཡིག་ཚང་ངམ་དགའ་ལྡན་ཕོ་བྲང་བས་བཀོད་བསྒྲིག་གནང་འོག  བཞུགས་སྒར་ཐེག་ཆེན་གཙུག་ལག་ཁང་དུ་༧གོང་ས་༧སྐྱབས་མགོན་ཆེན་པོའི་ཞལ་སྔ་ནས་དབུ་བཞུགས་ཐོག  མཆོད་འབུལ་སྨོན་ལམ་རྒྱ་ཆེན་པོ་ཞིག་འཚོགས་ཚུལ་གཞུང་འབྲེལ་བོད་མིའི་རང་དབང་གསར་ཤོག་69ཐོག  ༧གོང་ས་མཆོག་དབུ་བཞུགས་ཐོག་མཆོད་འབུལ་སྨོན་ལམ་འཚོགས་པ་ཞེས་པའི་ཁ་བྱང་འོག་ཏུ།  
	“ཉེ་ཆར་ཆེན་པོ་ཧོར་གྱི་ནང་པ་དང་བོད་ཡུལ་ཇོ་ནང་ཆོས་བརྒྱུད་ཀྱི་དབུ་འཛིན་ཁལ་ཁ་ཇེ་བཙུན་དམ་པ་སྐྱབས་རྗེ་འཇམ་དཔལ་རྣམ་གྲོལ་ཆོས་ཀྱི་རྒྱལ་མཚན་རིན་པོ་ཆེ་མཆོག་དགོངས་པ་ཆོས་དབྱིངས་སུ་ཐིམ་ཚུལ་བསྟན་པར་བརྟེན་ཕྱི་ལོ་ ༢༠༡༢ ཟླ་ ༣ ཚེས་ ༣ ཉིན་དགའ་ལྡན་ཕོ་བྲང་གི་ཡིག་ཚང་ནས་གོ་སྒྲིག་ཐོག་ཐེག་ཆེན་ཆོས་གླིང་གཙུག་ལག་ཁང་གི་རྟེན་མཆོག་སྤྱན་སྔའི་དྲུང་དུ་མཆོད་སྤྲིན་བརྒྱ་ཚར་འབུལ་བཤོམ་དང་འབྲེལ།  མཆོད་འབུལ་སྨོན་ལམ་གྱི་ཚོགས་མགོན་དུ་༧སྤྱི་ནོར་༧གོང་ས་༧སྐྱབས་མགོན་ཆེན་པོ་མཆོག་དབུ་བཞུགས་ཐོག་རྣམ་གྲྭའི་མཁན་པོ་ཁྲོམ་ཐོག་རིན་པོ་ཆེ་དང་།  མཁན་ཟུར་བྱ་དོ་རིན་པོ་ཆེ་མཆོག  ཀེའུ་ཚང་རིན་པོ་ཆེ་མཆོག  གཞན་མཁན་བླ་སྤྲུལ་རྣམ་པ།  མང་གཙོའི་ཀ་བ་གསུམ་གྱི་མཛད་གཙོ་རྣམ་པ།  བོད་མི་མང་སྤྱི་འཐུས་རྒྱུན་ལས་རྣམ་པ།  རྣམ་གྲྭ་ཕན་བདེ་ལེགས་བཤད་གླིང་གི་དགེ་འདུན་པ་རྣམ་པས་གཙོས་བཞུགས་སྒར་ཁུལ་གནས་རིས་མེད་ཆོས་སྡེ་ཁག་གི་དགེ་བཙུན་སྔགས་གསུམ།  གཞན་ཡང་གཉུག་མར་གནས་པ་དང་གློ་བུར་ལྷགས་པའི་དགེ་བཙུན་སྔགས་གསུམ།  མི་མང་བཅས་ཁྱོན་མི་གྲངས་ ༧༠༠ བརྒལ་བ་འདུ་འཛོམས་ཐོག་ཞལ་འདོན་གསུངས་ཏེ་གསོལ་ཇ་བཞེས་མུར་ཕོ་བྲང་ཡིག་ཚང་གི་དྲུང་ཆེ་བྲེ་སྲང་ལགས་ཀྱིས་སྐྱབས་ཐོ་སྙན་ཐོ་ཞུས་ཡོད་པའི་ནང་འཁོད་དོན།  
	བསླབ་གསུམ་འཕགས་པའི་ནོར་གྱིས་ཕྱུག་པའི་མཁས་མང་འདུས་ཚོགས་རིན་པོ་ཆེའི་ཞབས་དྲུང་དུ།  གུས་དགའ་ལྡན་ཕོ་བྲང་གི་ཡིག་ཚང་ནས་ཕྱག་བཅས་ཞུ་གསོལ་འདེབས་སྙིང་།  དེ་ཡང་ད་ལམ་ཆེན་པོ་ཧོར་གྱི་ནང་བའི་ཆོས་ཀྱི་དབུ་འཛིན།  བོད་ཡུལ་ཇོ་ནང་ཆོས་བརྒྱུད་ཀྱི་དབུ་འཛིན་ཁལ་ཁ་རྗེ་བཙུན་དམ་པ་སྐྱབས་རྗེ་འཇམ་དཔལ་རྣམ་གྲོལ་ཆོས་ཀྱི་རྒྱལ་མཚན་རིན་པོ་ཆེ་མཆོག་གང་གི་ཐུགས་དགོངས་ཟབ་མོ་ཡོངས་སུ་རྫོགས་ཏེ་གདུལ་བྱ་རྟག་འཛིན་ཅན་རྣམས་ཆོས་ལ་བསྐུལ་ཕྱིར་རེ་ཞིག་དགོངས་པ་ཆོས་དབྱིངས་སུ་ཐིམ་ཞིང་།  དམ་པ་མཆོག་ཉིད་རྒྱལ་བསྟན་རིས་མེད་ལ་ཐུགས་དད་ཆེ་བ་དང་།  ཉམས་བཞེས་མཛད་པ།  རང་ལུགས་ཀྱི་བསྟན་པ་འཛིན་སྐྱོང་སྤེལ་གསུམ་བསྟན་འགྲོར་སྨན་པའི་ཐུགས་ཁུར་བཞེས་གནང་བ།  ལྷག་པར་༧གོང་ས་༧སྐྱབས་མགོན་ཆེན་པོར་ཐུགས་དད་རྩེ་གཅིག་གཡོ་བ་མེད་པ་ཅི་གསུང་བཀའ་བཞིན་སྒྲུབ་པའི་མཆོད་པས་མཉེས་པར་མཛད་པ་དང་།  རང་ཅག་བོད་མི་རིགས་ཀྱི་བདེན་དོན་ལ་ཐུགས་ཁུར་ཆེ་བཞེས་མཛད་མཁན་བཅས་ཡིན་པས་བཀའ་དྲིན་ཅུང་ཟད་གསོབ་ཕྱིར་དང་།  གང་གི་ཐུགས་དགོངས་ཟབ་མོ་རྫོགས་ཕྱིར་ད་ལམ་ཐེག་ཆེན་ཆོས་གླིང་གཙུག་ལག་ཁང་དུ་རྟེན་མཆོག་སྤྱན་སྔར་མཆོད་སྤྲིན་འབུལ་བཤོམ་ཐོག་༧གོང་ས་༧སྐྱབས་མགོན་ཆེན་པོ་མཆོག་ཚོགས་མགོན་དུ་ཆེད་ཕེབས་༧ཞབས་སོར་འཁོད་དེ་མཆོད་འབུལ་ཐུགས་སྨོན་བཀའ་དྲིན་ཆེ་ཞིང་ཚོགས་བཞུགས་དགེ་འདུན་པ་རྣམས་ལ་གསོལ་ཇ་དང་།  སྐུ་འགྱེད་ཧིན་སྒོར་ ༥༠ འབུལ་ལམ་ཞུས་པ་ལགས་ན།  གོང་དུ་གསོལ་བ་བཏབ་དོན་ལྟར་གང་གི་ཡང་སྲིད་འཁྲུལ་བྲལ་ངེས་རྙེད་རིང་པོ་མི་ཐོགས་པར་མྱུར་དུ་བྱོན་ཞིང་།  སྤྱི་སྒོས་བསྟན་འགྲོའི་སྨན་ཡོན་དམ་པར་འགྱུར་བའི་ཐུགས་སྨོན་སྐྱབས་འཇུག་བརྩེ་བས་གཟིགས་པ་མཁྱེན་མཁྱེན་ཞེས་སྙན་སྒྲོན་ཞུས་རྗེས་མུ་མཐུད་དུ་སྨོན་ལམ་གསུང་འདོན་གནང་ཡོད་པ་བཅས།”  ཞེས་བཀོད་འདུག  
	དེ་བཞིན་དུ་༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱི་དྲ་ཚིགས་ཐོག་ཏུ་ཡང་།  “ཕྱི་ལོ་ ༢༠༡༢ ཟླ་ ༣ ཚེས་ ༡ ཉིན་གྱི་སྔ་དྲོར་ཆེན་པོ་ཧོར་གྱི་ནང་པ་དང་བོད་ཡུལ་ཇོ་ནང་ཆོས་བརྒྱུད་ཀྱི་དབུ་འཛིན་ཁལ་ཁ་རྗེ་བཙུན་དམ་པ་སྐུ་ཕྲེང་དགུ་པ་འཇམ་དཔལ་རྣམ་གྲོལ་ཆོས་ཀྱི་རྒྱལ་མཚན་མཆོག་དགོངས་པ་ཆོས་དབྱིངས་སུ་ཐིམ་ཚུལ་བསྟན་པར་བརྟེན།  འདི་ཟླའི་ཚེས་ ༣ ཉིན།  དགའ་ལྡན་ཕོ་བྲང་ཡིག་ཚང་ནས་ཐེག་ཆེན་ཆོས་གླིང་གཙུག་ལག་ཁང་གི་རྟེན་མཆོག་སྤྱན་སྔར་མཆོད་སྤྲིན་བརྒྱ་ཚར་འབུལ་བ་དང་འབྲེལ། དགོངས་རྫོགས་མཆོད་འབུལ་གཟབ་རྒྱས་གནང་བའི་ཚོགས་མགོན་དུ་སྤྱི་ནོར་ྋགོང་ས་ྋསྐྱབས་མགོན་ཆེན་པོ་མཆོག་ཆིབས་སྒྱུར་གནང་ཞིང་།  གཞན་རྣམ་གྲྭ་མཁན་རིན་པོ་ཆེ་དང་།  མཁན་ཟུར་བྱ་དོ་རིན་པོ་ཆེ།  ཀེའུ་ཚང་རིན་པོ་ཆེ་སོགས་མཁན་བླ་དང་།  དབུས་བོད་མིའི་སྒྲིག་འཛུགས་ཀྱི་མང་གཙོའི་ཀ་བ་གསུམ་གྱི་མཛད་གཙོ་རྣམ་པ།  རྣམ་གྲྭ་ཕན་བདེ་ལེགས་བཤད་གླིང་གི་དགེ་འདུན་དང།  བཞུགས་སྒར་ཁུལ་གནས་རིས་མེད་ཆོས་སྡེ་ཁག་གི་དགེ་བཙུན་སྔགས་གསུམ།  གཞན་ཡང་གཉུག་མར་གནས་པ་དང་གློ་བུར་ལྷགས་པའི་དགེ་བཙུན་སྔགས་གསུམ།  མི་མང་བཅས་ཁྱོན་མི་གྲངས་ཆིག་སྟོང་ལ་ཉེ་བ་ཕེབས་ཏེ།  དུས་འཁོར་གྱི་བླ་མའི་རྣལ་འབྱོར་དང་འབྲེལ་རྩ་རྒྱུད་ལྗགས་ཀློག་གནང་།  སྐབས་དེར་དགའ་ལྡན་ཕོ་བྲང་ཡིག་ཚང་གི་དྲུང་ཆེ་བྲེ་སྲང་ཚེ་རིང་ལགས་ཀྱིས་སྐྱབས་ཐོ་སྙན་སྒྲོན་གནང་ཡོད་པ་རེད།  
	ཡང་ཕྱི་ཚེས་ ༢ ཉིན།  ༧སྤྱི་ནོར་༧གོང་ས་༧སྐྱབས་མགོན་ཆེན་པོ་མཆོག་གིས་རྗེ་བཙུན་དམ་པ་ཞི་བར་གཤེགས་པའི་དགོངས་རྫོགས་མཆོད་འབུལ་སླད་མགོན་པོ་གང་གི་སྐུ་ཚབ་ཏུ་བཀའ་བློན་ཁྲི་ཟུར་མཁས་དབང་ཟམ་གདོང་རིན་པོ་ཆེ་མཆོག་སོག་ཡུལ་དུ་ཆེད་གཏོང་གནང་སྟེ་ཆོས་ལྡན་སོག་ཡུལ་ལྗོངས་ཀྱི་མང་པོས་བཀུར་བའི་དབུ་འཁྲིད་ཚཱ་ཀི་ཡ་ཇིན་ཨེལ་སྦེག་རྡོརཇ་མཆོག་གི་མཚན་ཐོག་སོག་པོའི་གཞུང་མང་ཡོངས་ལ་ཐུགས་གསོའི་འཚམས་འཕྲིན་ཞིག་ཀྱང་བསྩལ་ཡོད་པ་རེད།”  ཅེས་གསལ།
	དེ་བཞིན་དུ་བཙན་བྱོལ་བོད་མིའི་ཁྲོད་གྲགས་པ་ཆེ་བའི་བོད་ཀྱི་དུས་བབ་དང་།  ཁ་བརྡ།  བོད་ཀྱི་བང་ཆེན།  ཤམ་བྷ་ལ་དྲ་ཚིགས་སོགས་ཀྱི་ཐོག་ཏུ་ཡང་གཞུང་སྒེར་མང་པོས་མྱ་ངན་ཞུ་ཚིག་དང་ཐུགས་གསོའི་འཚམས་འདྲི་ཞུས་པའི་གནས་ཚུལ་མང་པོ་ཐོན་ཡོད།  
	ཟླ་དེའི་ཚེས་ ༦ ཉིན།  ༧གོང་ས་༧སྐྱབས་མགོན་ཆེན་པོ་མཆོག་གིས།  གཙུག་ལག་ཁང་དུ་འཚོགས་བཞིན་པའི་ཆོ་འཕྲུལ་སྨོན་ལམ་ཆེན་པོའི་ཐོག་ཡོངས་ཁྱབ་ཏུ།  སྐྱབས་མགོན་ཁལ་ཁ་རྗེ་བཙུན་དམ་པ་རིན་པོ་ཆེ་མཆོག་སྐུ་གཤེགས་པའི་སྔ་ཕྱིའི་གནས་ཚུལ་དང་།  ཐུགས་དམ་ལ་བཞུགས་ཚུལ།  ཡང་སྲིད་ཕེབས་སྟངས་སོགས་ཀྱི་ཐད་བཀའ་སློབ་གནང་བའི་དུམ་བུ་ཞིག་གལ་པོ་ཆེ་ལ་ནན་ཏན་གྱི་ཚུལ་དུ་བསྐྱར་འགོད་བྱས་ན།  
	“ལོ་སྔོན་མ་དེར་རིན་པོ་ཆེ་གང་ཙམ་སྙུང་ནས་བསྡད་ཡོད་པ་རེད།  སྐབས་དེར་སོག་ཡུལ་ནས་ང་ལ་ལན་ཞིག་འབྱོར་ཏེ།  རིན་པོ་ཆེ་གང་དུ་གཤེགས་དགོས་པ་རེད་ཅེས་བཀའ་འདྲི་གནང་བ་རེད།  ན་ནིང་ངས་རིན་པོ་ཆེར་མཇལ་འཕྲད་ཐ་མ་ཞུས་པའི་སྐབས།  ད་རིན་པོ་ཆེ་དགུང་ལོ་མཐོན་པོར་བསླེབས་ཚར་བ་རེད།  ཕྱིན་ཆད་ཡང་སྲིད་སོག་ཡུལ་རང་ལ་ཕེབས་ཐུབ་རྒྱུའི་ཐུགས་འཛིན་གནང་དགོས་པ་རེད་ཅེས་ཞུས་པ་ཡིན།  ཁ་སྔོན་རིན་པོ་ཆེས་ལན་ཞིག་གནང་སྟེ།  གཤེགས་ས་གང་དུ་གཤེགས་དགོས་པ་རེད།  ག་དུས་གཤེགས་དགོས་པ་རེད་ཅེས་གསུངས་འདུག  ངས་ཧམ་པ་འདྲ་བཤད་དེ་གཤེགས་ས་སོག་ཡུལ་དུ་གཤེགས་དགོས་པ་རེད།  གཤེགས་རྒྱུའི་དུས་ཚོད་དེ་ལོ་མཇུག་ལ་མ་གཤེགས།  ལོ་སར་ན་གཤེགས་ཐུབ་པ་གནང་དགོས་ཞེས་ཞུས་པ་ཡིན།  ལོ་སར་ནས་ཚེས་པ་བརྒྱད་ཉིན་ཏག་ཏག་གཤེགས་པ་རེད།  མ་གཞི་སྐུ་གཟུགས་སྐྱོ་བོ་ཆགས་ཏེ།  སྨན་པ་ཚོས་ཧ་ལམ་རེ་བ་མེད་པ་འདྲ་བོ་བཤད་པ་རེད།  ཕན་པའི་འདུན་པ་ཤུགས་ཆེན་པོ་ཡོད་ས་རེད།  ཐུགས་དམ་ཉིན་ཁ་ཤས་རིང་བཞུགས་འདུག  དེའི་ཆེད་ཟམ་གདོང་རིན་པོ་ཆེ་ཆེད་མངགས་ཕར་ལ་བཏང་བ་ཡིན།  ཟམ་གདོང་རིན་པོ་ཆེ་ཕེབས་ཏེ་སྙན་ཤལ་ཞིག་ཡོད་པ་དེ་ཕུལ་པ་དང་མཉམ་དུ།  ལམ་སང་བྱང་སེམས་དཀར་དམར་འཛག་བཞིན་ཐུགས་དམ་གྲོལ་ཡོད་པ་རེད།  རིན་པོ་ཆེ་དང་ངེད་གཉིས་བར་ཆོས་གྲོགས་ཀྱི་དམ་ཚིག་གཙང་མ་ཡོད་པ་རེད་ལ།  ཁོང་སྐུ་གཤེགས་སྐབས་ཀྱང་ལྟས་མི་འདྲ་བ་ཞིག་བྱུང་ཡོད་པ་རེད།”  ཅེས་བཀའ་བསྩལ།
	དེ་ལྟར་གོང་དུ་བཤད་མ་ཐག་པ་ལྟར།  ཉིན་ལྔའི་རིང་གཟུགས་སྐུ་གཡོ་བ་མེད་པར་ཐུགས་དམ་དུ་བཞུགས།  ཚེས་ ༤ ཉིན།  སྐུ་གདུང་རིན་པོ་ཆེའི་ཞལ་གྱི་གཟི་མདངས་ཅུང་ཉམས་ཤིང་ཤངས་བུག་ནས་བྱང་སེམས་དམར་པོ་ལྟ་བུ་ཕེབས་ཏེ།  ཐུགས་དམ་གྲོལ་བའི་རྣམ་པ་མངོན་ཡང་།  ༧གོང་ས་༧སྐྱབས་མགོན་པོ་མཆོག་གི་ཞལ་སྔ་ནས་ཀྱི་ཐུགས་བཀོད་ལྟར།  ཚེས་ ༥ ཉིན་བཀའ་ཟུར་ཟམ་གདོང་བླ་མ་༧གོང་ས་ཐམས་ཅད་མཁྱེན་པའི་ཞལ་སྔ་ནས་ཀྱི་སྐུ་ཚབ་ཏུ་ཕེབས་ཏེ།  སྐུ་གདུང་རིན་པོ་ཆེར་༧གོང་ས་༧སྐྱབས་མགོན་ཆེན་པོས་བསྐུར་གནང་མཛད་པའི་སྙན་ཤལ་ཕུལ་ཞིང་།  ༧གོང་ས་༧སྐྱབས་མགོན་ཐམས་ཅད་མཁྱེན་པའི་གསུང་འཕྲིན་ཐུགས་དམ་གསལ་འདེབས།  “ཐུགས་དགོངས་ཡོངས་སུ་རྫོགས་ཤིང་།  ཡང་སྤྲུལ་སོག་ཡུལ་དུ་ཕེབས་ཏེ་སྐུ་གོང་མའི་མཛད་བཟང་མཇུག་སྐྱོང་ཐུབ་པ་ཞིག་ཕེབས་རོགས་གནོངས་”ཞེས་བཀའ་ཕེབས་ཚུལ་སྐུ་གདུང་རིན་པོ་ཆེའི་སྙན་དྲུང་དུ་བཟླས་རྗེས།  འཛམ་ཐང་པ་ངག་དབང་བློ་གྲོས་གྲགས་པས་མཛད་པའི་རྣལ་འབྱོར་བའི་ཐུགས་དམ་བཀྲོལ་ཆོག་70ལས།  “རྣལ་འབྱོར་བ་ཞིག་གིས་ཀུན་རྫོབ་ཀྱིས་བསྡུས་པའི་ཆོས་མཐའ་དག་བདེན་མེད་སྒྱུ་མ་ལྟ་བུར་བལྟ་ཞིང་དོན་དམ་སེམས་ཉིད་གསལ་སྟོང་བརྗོད་བྲལ་གྱི་ངང་སྐྱོང་བཞིན་པར་སྐུ་གདུང་གི་མདུན་དྲུང་དུ་ཏིང་ཤག་ལྟ་བུའི་སྒྲ་སྙན་པོ་ཞིག་ཐོག་མར་སྒྲ་ཤིན་ཏུ་ཆུང་བ་ནས་ཅུང་ཟད་ཇེ་ཆེར་བསྒྲགས།”  ཞེས་གསུངས་པ་ལྟར།  ཇོ་ནང་མཁན་ཟུར་ཆོས་ཀྱི་སྣང་པ།  འོད་ཟེར་སྤྲུལ་སྐུ་རིན་པོ་ཆེ། ཀུན་བདེ་གླིང་རིན་པོ་ཆེ།  ཐུགས་སྲས་རིན་པོ་ཆེ་བཅས་སྐུ་གདུང་རིན་པོ་ཆེའི་མདུན་དུ་བཞུགས་ཏེ། 
	གནས་ལུགས་སྤྲོས་བྲལ་གྱི་ངང་དུ་ཅུང་ཟད་མཉམ་པར་བཞག་རྗེས།  ཏིང་ཤག་གི་སྒྲ་ཤིན་ཏུ་ཆུང་ངུས་རིམ་བཞིན་སྙན་གསན་ཕུལ་ཏེ།  སྙན་པའི་དབྱངས་ཀྱིས།  “རིགས་བརྒྱའི་ཁྱབ་བདག་རྡོ་རྗེ་འཆང་ཆེན་པོ་ཁྱེད་ནི།  ད་ལྟ་ཐུགས་དམ་ལས་བཞེངས་ནས་ཡི་དམ་གྱི་སྐུར་ལྡང་སྟེ་ཞིང་ཁམས་གང་འདོད་དུ་གཤེགས་པའི་སྐབས་སུ་བབས་པ་ལགས།”  ཞེས་ལན་གསུམ་བརྗོད་དེ་ཐུགས་དམ་དབྱིངས་ནས་བསྐུལ་བས།  ཀུན་མཁྱེན་དོལ་པོ་སངས་རྒྱས་ཀྱིས།  ནོར་བུའི་རྩེ་མོར་ཉི་རྡུལ་བརྟན།།  གཙུག་ཏོར་བྱང་སེམས་ཟླ་བ་ཉ།།  མི་གནས་མྱ་ངན་འདས་པ་མཆོག།  རྫོགས་པའི་སངས་རྒྱས་ཐོབ་པར་ཤོག71།  ཅེས་གསུངས་པ་ཇི་ལྟ་བ་བཞིན།  ཞལ་དང་ཤངས་བུག་ནས་ཐུགས་དམ་གྲོལ་བའི་རྟགས་སུ་བྱང་སེམས་དཀར་དམར་བྱོན་ཚུལ་མཁན་ཟུར་ཆོས་ཀྱི་སྣང་བས་གསུངས་ལ།  དེ་བཞིན་དུ་༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱིས་ཆོ་འཕྲུལ་སྨོན་ལམ་ཆེན་མོའི་ཚོགས་མགོན་དུ་ཆིབས་སྒྱུར་བཀའ་དྲིན་བསྐྱངས་ཏེ།  བཀའ་སློབ་ཕེབས་དོན་བོད་མིའི་ཤེས་བྱ་དུས་དེབ་72ཐོག་ཏུ་བཀོད་པ་འདི་ལྟར།  
	“ངོས་རང་ཆུང་ཆུང་སྐབས་རེད།  ཨ་མ་ལགས་དང་པ་ལགས་མདུན་དུ་འགྲོ་སྐབས།  རྗེ་བཙུན་དམ་པ་ཁོང་དུས་དུས་སུ་ཕེབས་ཀྱི་འདུག  ངོས་ཀྱིས་དེ་དུས་ནས་ཁོང་ངོ་ཤེས་ཀྱི་ཡོད།  ཕལ་ཆེར་ལོ་བཅུ་གསུམ་བཅུ་བཞི་ཙམ་མིན་ནམ།  འབྲས་སྤུངས་སུ་སློབ་གཉེར་བྱེད་ཀྱི་ཡོད།  ཉིན་ཞིག་རིན་པོ་ཆེའི་ཕྱག་དམར་པོ་ཆགས་འདུག་པར་ངོས་ནས་ག་རེ་བྱས་པ་ཡིན་ནམ་ཞུས་པར་ཁོང་གིས་རྒན་ལགས་ཀྱིས་ཉེས་བྱུང་ཞེས་བརྗོད་ཀྱི་འདུག  དེ་དུས་ངོས་རང་ཡང་ཆུང་ཆུང་ཡིན་དུས་རྒན་ལགས་ལ་ཕར་ཉེས་དགོས་རེད་ཅེས་ཤོད་རྒྱུ་བྱུང་།  དེ་ནས་རིན་པོ་ཆེ་གཙང་ཕྱོགས་སུ་ཕེབས་ཏེ་ཕྱིས་སུ་རྒྱ་གར་ལ་ཕེབས་ནས་བོད་བསྟན་སྲིད་དོན་དག་རེད།  ངོས་རང་སྒེར་ཐོག་ལའང་ཐུགས་མཐུན་རྩེ་གཅིག་རེད།  ངོས་ཀྱི་ལོ་རྒྱུས་བཤད་ན་ལམ་སེང་སྦྱན་ཆབ་བསིལ་གྱི་རེད།  དམིགས་བསལ་གྱི་ཆོས་གྲོགས་ཡིན།  ལོ་སྔོན་མ་དེར་རིན་པོ་ཆེ་གང་ཙམ་སྙུང་སྟེ་སྡུག་པོ་ཆགས་ཡོད།  རིན་པོ་ཆེས་ག་པར་གཤེགས་དགོས་རེད།  ཅེས་ངོས་ལ་ལན་ཞིག་འབྱོར་བྱུང་།  ན་ནིང་རིན་པོ་ཆེར་མཇལ་འཕྲད་མཐའ་མ་དེ་རེད།  དེ་དུས་རིན་པོ་ཆེ་དགུང་ལོ་ཡར་གང་ཙམ་ཕེབས་ཟིན་ཡོད།  རིན་པོ་ཆེས་ཡང་སྲིད་སོག་ཡུལ་རང་དུ་བསྟན་འགྲོའི་ཕན་བདེའི་སྒྲུབ་མཁན་ཞིག་འབྱོན་རྒྱུའི་ཐུགས་སྨོན་གནང་དགོས་རེད་ཅེས་ཞུས་པ་ཡིན།  ཁ་སང་རིན་པོ་ཆེས་སྐུ་གཤེགས་ས་ག་པར་དང་།  ག་དུས་གཤེགས་དགོས་རེད།  ཅེས་ལན་ཞིག་འབྱོར་བྱུང་བར་ངོས་ཀྱིས་ཧམ་པ་བྱས་ཏེ་ལོ་སར་རྗེས་སོག་ཡུལ་ལ་གཤེགས་དགོས་ཞེས་འགྲེལ་བརྗོད་བྱས་པ་ཡིན།  ཏག་ཏག་ལོ་གསར་བོད་ཚེས་བརྒྱད་ཉིན་གཤེགས་འདུག  སྐུ་གཟུགས་ཧ་ཅང་སྐྱོ་བོ་ཆགས་ནས་སྨན་པ་ཚོས་ཧ་ལམ་རེ་བ་མེད་པའི་བཟོ་འདྲ་ཞིག་བརྗོད་འདུག  ཕན་བདེའི་འདུན་པ་ཤུགས་ཆེན་པོ་ཞིག་ཡོད་པར་བརྟེན་ཐུགས་དམ་ལ་ཉིན་ཁ་ཤས་བཞུགས་པ་རེད།  
	ཁ་སང་ཟམ་གདོང་རིན་པོ་ཆེ་སོག་ཡུལ་དུ་ཆེད་མངགས་བཏང་བ་ལྟར་ཕྱི་དྲོར་འབྱོར་བ་རེད།  ཁ་སང་སྔ་དྲོ་ཞལ་ནས་བྱང་སེམས་བཟོ་འདྲ་ཕྲན་བུ་བབས་འདུག  དངོས་གཞིའི་ཐུགས་དམ་གྲོལ་མི་འདུག  ཟམ་གདོང་རིན་པོ་ཆེ་འབྱོར་རྗེས་སྙན་ཤལ་ཞིག་ཕུལ་བ་དང་ལམ་སེང་བྱང་སེམས་དཀར་དམར་འཛག་སྟེ་ཐུགས་དམ་གྲོལ་འདུག  ངེད་གཉིས་ཆོས་གྲོགས་དམ་ཚིག་གཙང་མ་ཡིན་ལ་དངོས་གནས་མི་འདྲ་བ་ཞིག་བྱུང་འདུག”  ཞེས་སོགས་བཀོད་འདུག་པ་དང་།  
	དེ་བཞིན་དུ་སྐུ་གདུང་རིན་པོ་ཆེའི་སྤྱི་གཙུག་ཏུ་ཨོཾ་དང་ཨཱ་ཡིག་གསལ་བར་བྱོན་པ་འོད་ཟེར་རིན་པོ་ཆེ་དང་།  ཀུན་བདེ་གླིང་རིན་པོ་ཆེ་བཅས་ཀྱིས་ཐུན་མོང་དུ་གཟིགས་ཚུལ་མཁན་ཟུར་ཆོས་ཀྱི་སྣང་བས་གསུངས་ལ།  དེ་དུས་ཀྱི་སྐུ་པར་ཁག་ཏུའང་གསལ་བོར་མངོན་ཚུལ་འོད་ཟེར་རིན་པོ་ཆེ་སོགས་ཀྱིས་གསུངས་མོད། ཁོ་བོས་དེ་འདྲའི་སྐུ་པར་མཇལ་སྐལ་མ་བྱུང་ཡང་།  ཕྱི་ལོ་ ༢༠༡༤ ཟླ་ ༩ ཚེས་ ༨ ཉིན།  སོག་ཡུལ་དགའ་ལྡན་བླ་བྲང་དུ་ཕྱིན་ནས་སྐུ་གདུང་རིན་པོ་ཆེ་དངོས་སུ་མཇལ་སྐབས།  དེའི་སྨིན་མཚམས་སུ་བསམ་བཞིན་ཕྲ་རྒྱན་བཞག་པ་ལྟ་བུའི་དཀར་ཐིག་ཅུང་འབུར་དུ་དོད་པ་ཞིག་བཞུགས་པ་གསལ་བོར་མཇལ།  དེ་བཞིན་ཐུགས་སྲས་རིན་པོ་ཆེས་ཀྱང་།  “སྨིན་མཚམས་ཀྱི་དེ་ཅུང་ཡ་མཚན་པ་ཞིག་རེད།  དེ་མིན་ཨོཾ་ཡིག་སོགས་རང་བྱུང་དུ་ཕེབས་པ་གང་ཡང་མ་མཇལ་”ཞེས་གསུངས།  
	ཕྱི་ཟླ་ ༣ ཚེས་ ༥ ཉིན་སྟེ་སྐྱབས་མགོན་རྗེ་བཙུན་དམ་པ་མཆོག་གི་ཐུགས་དམ་གྲོལ་བའི་ཉིན།  ཇོ་ནང་མ་དགོན་གཙོས་ཇོ་ནང་པའི་ཆོས་སྡེར་གཏོགས་པ་ཡོངས་དང་། འབྲས་སྒོ་མང་གྲྭ་ཚང་། ཧོར་ཡུལ་དགའ་ལྡན་དགོན།  སེར་བྱེས་བསམ་བློ་ཁམས་ཚན། དགའ་ལྡན་བླ་བྲང་སོགས་དད་ལྡན་སློབ་བུ་འབྲེལ་ཡོད་ཀུན་ནས་གསོལ་བ་བཏབ་པའི་ངོར།  ༧གོང་ས་༧སྐྱབས་མགོན་མཆོག་གིས་བླ་ན་མེད་པའི་ཐུགས་སྨོན་བཅས།  སྐྱབས་མགོན་རྗེ་བཙུན་དམ་པའི་ཡང་སྤྲུལ་མྱུར་བྱོན་གྱི་གསོལ་འདེབས་ལྗགས་རྩོམ་མཛད་ཚུལ་བོད་མིའི་ཤེས་བྱ་དུས་དེབ་73ཏུ།  ༧གོང་ས་མཆོག་གིས་ཆོ་འཕྲུལ་སྨོན་ལམ་ཆེན་མོའི་ཚོགས་མགོན་དུ་ཆིབས་བསྒྱུར་བསྐྱངས་ཏེ་ཁལ་ཁ་རྗེ་བཙུན་དམ་པའི་མྱུར་བྱོན་གསོལ་འདེབས་སྩལ་བ་ཞེས་པའི་ཁ་བྱང་འོག  
	“ཕྱི་ལོ་ ༢༠༡༢ ཟླ་ ༣ ཚེས་ ༦ ཉིན།  སྤྱི་ནོར་༧གོང་ས་༧སྐྱབས་མགོན་ཆེན་པོ་མཆོག་གིས་ཆོ་འཕྲུལ་སྨོན་ལམ་ཆེན་མོའི་ཉིན་གསུམ་པའི་ཚོགས་མགོན་དུ་ཆིབས་སྒྱུར་བསྐྱངས་ཏེ་བོད་བསྟན་སྲིད་དོན་དུ་འདས་གསོན་སྤྱི་དང་ཡང་སྒོས་ཉེ་ཆར་ཁལ་ཁ་རྗེ་བཙུན་དམ་པ་དགོངས་པ་གཞན་དོན་དུ་གཤེགས་པར་ཡང་སྲིད་མྱུར་འབྱོན་ཡོང་བའི་གསོལ་འདེབས་དང་ཐུགས་སྨོན་སྩལ།  
	ཇོ་ནང་མ་དགོན་གཙོ་བོར་གྱུར་པའི་ཇོ་ནང་ཁོངས་གཏོགས་ཡོངས་དང་།  འབྲས་སྒོ་མང་གྲྭ་ཚང་།  ཧོར་ཡུལ་དགའ་ལྡན་དགོན།  སེར་བྱེས་གཙང་པ་ཁང་ཚན།  དགའ་ལྡན་བླ་བྲང་སོགས་དད་ལྡན་འབྲེལ་ཡོད་སློབ་བུ་ཀུན་ནས་ཇི་ལྟར་གསོལ་འདེབས་ཞུས་དོན་ལྟར་བཀའ་བཞེས་ཟབ་མོ་ཐོབ་སྟེ་གོང་ཚེས་ཉིན་གྱི་ཕྱེད་ཡོལ་ཆུ་ཚོད་དང་པོའི་ཐོག་༧གོང་ས་མཆོག་གིས་ཁལ་ཁ་རྗེ་བཙུན་དམ་པའི་ཡང་སྲིད་མྱུར་བྱོན་གསོལ་འདེབས་སྩལ་བ་དང་སྦྲགས་རྗེ་བཙུན་དམ་པ་མཆོག་ནི་མགོན་པོ་གང་ཉིད་མཆོག་གི་ཆོས་གྲོགས་དམིགས་བསལ་བ་ཞིག་ཡིན་སྐོར་བཀའ་སློབ་སྩལ་དོན།  ངོས་རང་ཆུང་ཆུང་སྐབས་རེད།  ཨ་མ་ལགས་དང་པ་ལགས་མདུན་དུ་འགྲོ་སྐབས།  རྗེ་བཙུན་དམ་པ་ཁོང་དུས་དུས་སུ་ཕེབས་ཀྱི་འདུག  ངོས་ཀྱིས་དེ་དུས་ནས་ཁོང་ངོ་ཤེས་ཀྱི་ཡོད།  ཕལ་ཆེར་ལོ་བཅུ་གསུམ་བཅུ་བཞི་ཙམ་མིན་ནམ།  འབྲས་སྤུངས་སུ་སློབ་གཉེར་བྱེད་ཀྱི་ཡོད།  ཉིན་ཞིག་རིན་པོ་ཆེའི་ཕྱག་དམར་པོ་ཆགས་འདུག་པར་ངོས་ནས་ག་རེ་བྱས་པ་ཡིན་ནམ་ཞུས་པར་ཁོང་གིས་རྒན་ལགས་ཀྱིས་ཉེས་བྱུང་ཞེས་བརྗོད་ཀྱི་འདུག  དེ་དུས་ངོས་རང་ཡང་ཆུང་ཆུང་ཡིན་དུས་རྒན་ལགས་ལ་ཕར་ཉེས་དགོས་རེད་ཅེས་ཤོད་རྒྱུ་བྱུང་།  དེ་ནས་རིན་པོ་ཆེ་གཙང་ཕྱོགས་སུ་ཕེབས་ཏེ་ཕྱིས་སུ་རྒྱ་གར་ལ་ཕེབས་ནས་བོད་བསྟན་སྲིད་དོན་དག་རེད།  ངོས་རང་སྒེར་ཐོག་ལའང་ཐུགས་མཐུན་རྩེ་གཅིག་རེད།  ངོས་ཀྱི་ལོ་རྒྱུས་བཤད་ན་ལམ་སེང་སྦྱན་ཆབ་བསིལ་གྱི་རེད།  དམིགས་བསལ་གྱི་ཆོས་གྲོགས་ཡིན།  ལོ་སྔོན་མ་དེར་རིན་པོ་ཆེ་གང་ཙམ་སྙུང་སྟེ་སྡུག་པོ་ཆགས་ཡོད།  རིན་པོ་ཆེས་ག་པར་གཤེགས་དགོས་རེད།  ཅེས་ངོས་ལ་ལན་ཞིག་འབྱོར་བྱུང་།  ན་ནིང་རིན་པོ་ཆེར་མཇལ་འཕྲད་མཐའ་མ་དེ་རེད།  དེ་དུས་རིན་པོ་ཆེ་དགུང་ལོ་ཡར་གང་ཙམ་ཕེབས་ཟིན་ཡོད།  རིན་པོ་ཆེའི་ཡང་སྲིད་སོག་ཡུལ་རང་དུ་བསྟན་འགྲོའི་ཕན་བདེའི་སྒྲུབ་མཁན་ཞིག་འབྱོན་རྒྱུའི་ཐུགས་སྨོན་གནང་དགོས་རེད་ཅེས་ཞུས་པ་ཡིན།  ཁ་སང་རིན་པོ་ཆེས་སྐུ་གཤེགས་ས་ག་པར་དང་།  ག་དུས་གཤེགས་དགོས་རེད།  ཅེས་ལན་ཞིག་འབྱོར་བྱུང་བར་ངོས་ཀྱིས་ཧམ་པ་བྱས་ཏེ་ལོ་གསར་རྗེས་སོག་ཡུལ་ལ་གཤེགས་དགོས་ཞེས་འགྲེལ་བརྗོད་བྱས་པ་ཡིན།  ཏག་ཏག་ལོ་གསར་བོད་ཚེས་བརྒྱད་ཉིན་གཤེགས་འདུག  སྐུ་གཟུགས་ཧ་ཅང་སྐྱོ་བོ་ཆགས་ནས་སྨན་པ་ཚོས་ཧ་ལམ་རེ་བ་མེད་པའི་བཟོ་འདྲ་ཞིག་བརྗོད་འདུག  ཕན་བདེའི་འདུན་པ་ཤུགས་ཆེན་པོ་ཞིག་ཡོད་པར་བརྟེན་ཐུགས་དམ་ལ་ཉིན་ཁ་ཤས་བཞུགས་པ་རེད།  
	ཁ་སང་ཟམ་གདོང་རིན་པོ་ཆེ་སོག་ཡུལ་དུ་ཆེད་མངགས་བཏང་བ་ལྟར་ཕྱི་དྲོར་འབྱོར་བ་རེད།  ཁ་སང་སྔ་དྲོ་ཞལ་ནས་བྱང་སེམས་བཟོ་འདྲ་ཕྲན་བུ་བབས་འདུག  དངོས་གཞིའི་ཐུགས་དམ་གྲོལ་མི་འདུག  ཟམ་གདོང་རིན་པོ་ཆེ་འབྱོར་རྗེས་སྙན་ཤལ་ཞིག་ཕུལ་བ་དང་ལམ་སེང་བྱང་སེམས་དཀར་དམར་འཛག་སྟེ་ཐུགས་དམ་གྲོལ་འདུག  ངེད་གཉིས་ཆོས་གྲོགས་དམ་ཚིག་གཙང་མ་ཡིན་ལ་དངོས་གནས་མི་འདྲ་བ་ཞིག་བྱུང་འདུག  ཕྱིན་ཆད་ཡང་སྲིད་ཡག་པོ་ཞིག་ཕེབས་ཀྱི་རེད་ལ་རིན་པོ་ཆེ་སྐུ་གོང་མས་འབྲས་སྤུངས་སྒོ་མང་གྲྭ་ཚང་ལ་སློབ་གཉེར་བསྐྱོན་པ་རེད།  ཕྱིན་ཆད་ཡང་སྲིད་དེ་ཡང་དགུང་ན་ཕེབས་སྐབས་འབྲས་སྤུངས་སྒོ་མང་ལ་སློབ་གཉེར་གནང་སྟེ་སློབ་གཉེར་རྩེར་སོན་པ་ཞིག་དགོས་རྒྱུ་ཧ་ཅང་གལ་ཆེན་པོ་རེད།  གང་ལྟར་གཞུང་སྤྱིའི་ཐོག་གོ་བ་ཆ་ཚང་ཆགས་ཐུབ་པ་ཞིག་དང་།  མྱུར་བྱོན་གསོལ་འདེབས་ནང་བཀོད་པ་ལྟར་མཁས་བཙུན་བཟང་གསུམ་ཡག་པོ་ཞིག་ཡོང་རྒྱུར་ཚང་མས་སྨོན་ལམ་རྒྱག་དགོས།  མཚམས་འདི་ནས་བསྟན་འབར་མ་འདོན་རྒྱུ་ཡིན།  དེ་ནས་བདེ་བ་ཅན་གྱི་སྨོན་ལམ་འདོན་སྐབས་དེ་རིང་ཁ་སང་འཛམ་གླིང་འདིའི་སྟེང་མི་གསོད་ཁྲག་སྦྱོར་གྱི་གནས་ཚུལ་ཧ་ལས་པའི་ཐབས་སྐྱོ་བོ་རེད།  སེ་རི་ཡའི་ནང་ལ་ཆ་བཞག་ན།  སྐྱབས་མེད་མགོན་མེད་མང་པོ་ཞིག་ཧ་ལས་པའི་སྡུག་བསྔལ་མྱོང་བཞིན་འདུག  དེ་བཞིན་བོད་ནང་ལ་ཆ་བཞག་ན་ཧ་ལས་པའི་སྡུག་བསྔལ་མྱང་གི་ཡོད།  འདས་གསོན་ཚང་མའི་ཆེད་དུ་བདེ་བ་ཅན་གྱི་སྨོན་ལམ་གསུང་སྐབས་ཚང་མས་ཐུགས་སྨོན་ཡག་པོ་གནང་དགོས།  ཞེས་སོགས་ཀྱི་བཀའ་སློབ་སྩལ་ཏེ་ཐུགས་སྨོན་རྒྱ་ཆེ་མཛད་ཡོད་པ་བཅས།”  ཞེས་བཀོད་འདུག  
	དེ་ལྟར་༧གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱིས།  ཐུགས་སྨོན་དྲག་པོས་མཚམས་སྦྱོར་དང་བཅས་མཛད་པའི་ཡང་སྲིད་མྱུར་བྱོན་གསོལ་འདེབས་འདི་ལྟར།  

“སྨྲ་བ་ཟླ་མེད་སྟོན་མཆོག་ཉི་མའི་གཉེན།།	
པཎ་གྲུབ་བཅུ་བདུན་བློ་བཟང་རྒྱལ་བའི་ཞབས།།
ཀུན་མཁྱེན་དོལ་བུ་དགེ་འདུན་གྲུབ་པ་སོགས།།	
བརྒྱུད་ལྡན་བླ་མ་རྣམས་ཀྱིས་དགེ་ལེགས་སྩོལ།།

མཁྱེན་རབ་ཉི་མ་འབར་བའི་འོད་རྣོན་གྱིས།།	
མི་ཤེས་སྨག་གི་མུན་པ་མཐར་བསྐྲད་དེ།།
འཇ༵མ་དཔལ༵་རྣམ༵་པར་བཞད་པས་གྲོལ༵་བ་ཡི།།	
ཆོས༵་ཀྱི་རྒྱལ༵་མཚ༵ན་ཞབས་ལ་གསོལ་བ་འདེབས།།

ཡངས་པའི་རྒྱལ་ཁམས་སྤྱི་དང་ཁྱད་པར་དུ།།	
གང་གི་ཐུགས་བསྐྱེད་ཕྱག་ཏུ་བཞེས་པ་ཡི།།
ཆེན་པོ་ཧོར་གྱི་བསྟན་འགྲོ་ལ་དགོངས་ནས།།	
ཡང་སྤྲུལ་མཆོག་གི་ཉི་གཞོན་མྱུར་བྱོན་གསོལ།།

ལུས་ངག་ཉེས་བསྡམས་ཕྱི་རུ་སོ་སོར་ཐར།།	
ནང་དུ་བྱང་སེམས་གཞན་དོན་ཁོ་ནར་གཞོལ།།
གསང་བར་རིམ་གཉིས་མཆོག་གི་རྣལ་འབྱོར་གྱིས།།
ཡོངས་རྫོགས་རྒྱལ་བསྟན་སྤེལ་བའི་གཉེན་དུ་བྱོན།།

འཆད་པས་བློ་གསལ་རྣ་བའི་བཅུད་ལེན་ཅིང་།།	
རྩོད་པས་ལོག་རྟོག་བྲག་རི་ཕྱེ་མར་བརླགས།།
རྩོམ་པས་ཚངས་སྲས་མི་སྨྲ་དབྱིངས་སུ་བསྙལ།།	
ཡང་སྤྲུལ་རྒྱལ་བསྟན་དཔལ་དུ་མྱུར་བྱོན་མཛོད།།

གཞུང་ལུགས་རྒྱ་མཚོར་ཐོས་པས་ཕ་མཐར་སོན།།	
མ་ལུས་ཤེས་བྱར་བསམ་པས་སྒྲོ་འདོགས་བཅད།།
དཔྱད་པའི་དོན་རྣམས་སྒོམ་པས་ཉམས་སུ་ལེན།།	
མཆོག་སྤྲུལ་བསྟན་འགྲོའི་དཔལ་དུ་མྱུར་བྱོན་ཤོག།

རྒྱལ་བསྟན་སྤྱི་དང་དུས་ཀྱི་འཁོར་ལོ་ཡི།།	
སྨིན་བྱེད་དབང་དང་རྒྱུད་འགྲེལ་བཤད་པ་དང་།།
གྲོལ་བྱེད་སྦྱོར་བ་དྲུག་གི་ཉམས་ཁྲིད་སོགས།།	
སྤྱི་སྒོས་བསྟན་པའི་དཔལ་དུ་མྱུར་བྱོན་མཛོད།།

རྟེན་ཅིང་འབྲེལ་འབྱུང་རྣམ་པར་དག་པ་དང་།།	
བསླུ་མེད་མཆོག་གསུམ་དམ་པའི་བྱིན་རླབས་དང་།།
བསྟན་སྲུང་དམག་ཟོར་རྒྱལ་མོའི་འཕྲིན་ལས་ཀྱིས།།	
སྨོན་པའི་དོན་རྣམས་གེགས་མེད་མྱུར་འགྲུབ་ཤོག།
	ཅེས་པ་འདི་ནི་ཁལ་ཁ་རྗེ་བཙུན་དམ་པ་རིན་པོ་ཆེ་འཇམ་དཔལ་རྣམ་གྲོལ་ཆོས་ཀྱི་རྒྱལ་མཚན་དཔལ་བཟང་པོ་ཉེ་ཆར་ཞི་བར་གཤེགས་པར་ཡང་སྤྲུལ་མྱུར་བྱོན་གྱི་གསོལ་འདེབས་ཤིག་དགོས་ཞེས་ཇོ་ནང་མ་དགོན་གཙོས་ཇོ་ནང་པའི་ཆོས་སྡེར་གཏོགས་པ་ཡོངས་དང་།  འབྲས་སྒོ་མང་གྲ་ཚང་།  ཧོར་ཡུལ་དགའ་ལྡན་དགོན།  སེར་བྱེས་བསམ་བློ་ཁམས་ཚན། དགའ་ལྡན་བླ་བྲང་སོགས་དད་ལྡན་སློབ་བུ་འབྲེལ་ཡོད་ཀུན་ནས་བསྐུལ་བ་དང་།  རང་ཉིད་ཀྱང་ལོ་གྲངས་བཅུར་སོན་སྐབས་ནས་དམ་པ་གང་དེ་ངོ་ཤེས་ཤིང་།  ཕྱིས་སུ་སྤྱི་སྒོས་བསྟན་དོན་ལར་ཞེན་ཐུགས་ཁུར་ལྷག་བསམ་རྣམ་དག་མཛད་པ་རྣམས་ཡིད་ངོར་འཆར་བཞིན་སྨོན་འདུན་མཚམས་སྦྱོར་ཤུགས་དྲག་བཅས།  དམ་པ་གང་གི་ཆོས་གྲོགས་ཤཱཀྱའི་དགེ་སྦྱོང་ཆོས་སྨྲ་བ་ཏཱལའི་བླ་མ་བསྟན་འཛིན་རྒྱ་མཚོས།  བོད་རབ་བྱུང་བཅུ་བདུན་པའི་ཆུ་འབྲུག་ཟླ ༡ ཚེས་ ༡༣  ཕྱི་ལོ་ ༢༠༡༢ ཟླ་ ༣ ཚེས་ ༥ ཉིན་སྦྱར་བའོ།།”  ཞེས་སོ།།  
	ཚེས་ ༨ ཉིན།  མཁན་ཟུར་ཆོས་ཀྱི་སྣང་བ་དང་།  འོད་ཟེར་རིན་པོ་ཆེ་སོགས་ཀྱིས་སྐུ་གདུང་རིན་པོ་ཆེའི་མདུན་དུ་དུས་འཁོར་ལྷ་དགུའི་སྒོ་ནས་མཆོད་འབུལ་དང་།  བདག་འཇུག་སོགས་གནད་སྨིན་དང་ཚེ་རབས་ཀུན་ཏུ་རྗེས་སུ་འཛིན་པའི་གསོལ་འདེབས་སྨོན་ལམ་ཤུགས་དྲག་བཏབ།  དེ་ཉིན་དགའ་ལྡན་བླ་བྲང་ནས་འགྲོ་གྲོན་སྦྱར་ཏེ།  ༧གོང་ས་མཆོག་གིས་མཛད་པའི་མྱུར་བྱོན་གསོལ་འདེབས་ཚར་གྲངས་ཆིག་འབུམ་ལྷག་པར་བསྐྲུན་གྱིས་སོག་པོའི་དགོན་སྡེ་ཡོངས་སུ་འགྲེམས་སྤེལ་དང་འབྲེལ།  སྐྱབས་མགོན་རྗེ་བཙུན་དམ་པའི་དགོངས་རྫོགས་སུ་མཆོད་འབུལ་སྨོན་ལམ་རྒྱ་ཆེར་ཞུས།  
 
 
༣༢ སྐུ་དམར་གདུང་དུ་བཞུགས་ཤིང་གདུང་མཆོད་ཀྱི་རིམ་པ་བསྒྲུབས་ཚུལ།
 
 
	བོད་རབ་བྱུང་བཅུ་བདུན་པའི་ཆུ་འབྲུག་ཟླ་ ༡ ཚེས་ ༨ ཕྱི་ཟླ་ ༣ ཚེས་ ༡ ཉིན་སྟེ།  རྗེ་བཙུན་བླ་མ་གང་ཉིད་ཞི་བར་གཤེགས་པའི་ཕྱི་ཉིན་དེར།  དགའ་ལྡན་དགོན་པའི་མཁན་པོ་བགྲེས་གཞོན་དང་།  འོད་ཟེར་རིན་པོ་ཆེ།  ཐུགས་སྲས་རིན་པོ་ཆེ།  སྐུ་སྲས་འཇམ་དཔལ་སྲི་གཅོད།  ཕྱག་མཛོད་བློ་བཟང་རྒྱ་མཚོ་སོགས་དགའ་ལྡན་བླ་བྲང་གི་ཞབས་ཕྱི་ཚང་འཛོམས་ཀྱིས་བཀའ་གྲོས་གནང་མཐར།  ༧གོང་ས་༧སྐྱབས་མགོན་ཆེན་པོ་མཆོག་ལ་རྗེ་བཙུན་རིན་པོ་ཆེའི་སྐུ་གདུང་ཞུགས་འབུལ་ཞུ་རྒྱུའམ།  ཡང་ན་སྐུ་དམར་གདུང་དུ་བཞུགས་རྒྱུ་གང་དགེའི་བཀའ་སློབ་ལམ་སྟོན་ཞུས་པར།  ༧གོང་ས་༧སྐྱབས་མགོན་ཆེན་པོ་མཆོག་གིས།  སྔོན་དེ་བཞིན་གཤེགས་པ་རིན་ཆེན་མང་དང་།  བཅོམ་ལྡན་འདས་ཀྱི་ཉན་ཐོས་ཆེན་པོ་འོད་སྲུང་།  དཔལ་མགོན་འཕགས་པ་ཀླུ་སྒྲུབ་བཅས་ཀྱི་སྐུ་གདུང་རིལ་བོར་བསྟན་འགྲོའི་དོན་དུ་བཞུགས་པའི་ལོ་རྒྱུས་དང་ཚུལ་མཚུངས་པར།  “རྒྱལ་བསྟན་སྤྱི་དང་བྱེ་བྲག་གི་བསྟན་པ་ཡུན་རིང་གནས་པ་དང་།  འགྲོ་འདྲེན་སྤྲུལ་སྐུའི་འཕྲིན་ལས་རྒྱུན་མི་འཆད་ཕྱིར་སྐུ་དམར་གདུང་ངམ་རིལ་བོར་བཞུགས་ན་དགེ་མཚན་ཆེ་ཚུལ་”ཕེབས་པ་བཞིན།  ཚེས་ ༦ ཉིན་རྒྱ་གར་ལྷོ་ཕྱོགས་བློ་གསལ་གླིང་གི་དགེ་བཤེས།  དེ་སྔོན་དགའ་ལྡན་ཁྲི་རབས་བརྒྱ་བ་ཚ་བ་བློ་བཟང་ཉི་མ་མཆོག་གི་སྐུ་དམར་གདུང་བཟོ་མཁན་བློ་ལྡན་ཐུབ་བསྟན་ཆེད་དུ་གདན་འདྲེན་ཞུས་ཏེ།  ཇོ་ནང་མཁན་ཟུར་ཆོས་ཀྱི་སྣང་བ་དང་།  འོད་ཟེར་རིན་པོ་ཆེ།  ཐུགས་སྲས་རིན་པོ་ཆེ་སོགས་ཀྱིས་དབུས་ཆོག་གྲྭ་རྣམས་ཀྱིས་རྡོ་རྗེ་སེམས་དཔའི་སྒྲུབ་ཆོག་གི་སྒོ་ནས་སྐུ་གདུང་རིན་པོ་ཆེར་དྲི་བཟང་གི་ཆུས་ཁྲུས་གསོལ་དང་།  ཤིང་གི་ཟ་མ་ཏོག་ཏུ་བཞུགས་སུ་གསོལ།  ཉིན་དེ་ནས་བཟུང་འོད་ཟེར་རིན་པོ་ཆེ་མཆོག་དང་།  ཐུགས་སྲས་རིན་པོ་ཆེ་རྣམ་གཉིས་ཀྱིས་དབུས་དགེ་འདུན་པ་ཁག་ཅིག་གིས་ལོ་ཧྲིལ་བོ་གཉིས་རིང་སྐུ་གདུང་རིན་པོ་ཆེའི་མདུན་དུ་རྡོ་རྗེ་སེམས་དཔའི་སྒྲུབ་མཆོད་ཀྱི་སྒོ་ནས་མཆོད་འབུལ་སྨོན་ལམ་རྒྱུན་འབུལ་ཞུས།  
	ཚེས་ ༧ ཉིན།  སྐུ་གདུང་རིན་པོ་ཆེའི་མདུན་དུ་མཁན་སྤྲུལ་རྣམ་པ་དང་།  ཇོ་ནང་བའི་འདུས་གྲྭ་རྣམས་ཀྱིས་རྗེ་བཙུན་ཏཱ་ར་ནཱ་ཐས་མཛད་པའི་དུས་འཁོར་ལྷ་དགུའི་བདག་འཇུག་དང་།  བླ་མ་མཆོད་པའི་ཆོ་ག་བདེ་ལེགས་རབ་རྒྱས་ཀྱི་སྒོ་ནས་གདུང་མཆོད་སྨོན་ལམ་རྒྱ་ཆེ་ཞུས།  ཉིན་དེའི་མཚན་མོར་སྐུ་དམར་གདུང་དུ་བཞེངས་རྒྱུའི་བགྱི་བ་བོད་ཀྱི་ལག་ལེན་སྔར་སྲོལ་ལྟར་དབུ་འཛུགས་ཞུས།  ཉིན་དེ་ནས་བཟུང་འོད་ཟེར་རིན་པོ་ཆེ་དང་།  ཐུགས་སྲས་རིན་པོ་ཆེ་རྣམ་པ་གཉིས་དབུ་བཞུགས་ཀྱིས་ཉིན་བཞིན་སྐུ་གདུང་རིན་པོ་ཆེའི་མདུན་དུ་དངོས་བཤམས་ཡིད་སྤྲུལ་གྱི་མཆོད་སྤྲིན་རྒྱ་ཆེ་བསྟར་ཏེ།  སྒྱུ་ལུས་ཚོགས་སུ་བསྔོ་བ་ཐབས་ཤེས་ཉམས་ཀྱི་བོགས་འདོན་ནམ་དགའ་ལྡན་སྙན་བརྒྱུད་དང་།  བླ་མ་མཆོད་པའི་ཆོ་ག་བདེ་སྟོང་དབྱེར་མེད་མ།  འཇམ་དཔལ་མཚན་བརྗོད།  ཡང་སྤྲུལ་མྱུར་བྱོན་གསོལ་འདེབས་སོགས་དགུང་ཞག་ཞེ་དགུའི་རིང་ཆད་མེད་མཛད།  
	ཚེས་ ༨ ཉིན།  བླ་སྤྲུལ་མཁན་གསུམ་གྱིས་དབུས་ཇོ་ནང་བའི་འདུས་གྲྭ་རྣམས་ཀྱིས་དུས་འཁོར་ལྷ་དགུའི་སྒྲུབ་ཐབས་རྒྱས་པ་དང་།  དེའི་མཆོག་ཆོད་ཉེར་མཁོ་གཉིས་ཀྱི་སྒོ་ནས་དངོས་བཤམས་ཡིད་སྤྲུལ་གྱི་མཆོད་པའི་བྱེ་བྲག་མ་ཚང་བ་མེད་པས་མཆོད་ཅིང་།  བདག་ཉིད་འཇུག་ཅིང་དབང་བླངས་པའི་སྒོ་ནས་ཐུགས་ཡིད་དབྱེར་མེད་དུ་བསྲེས་ཏེ།  རྗེ་བླ་མ་གང་གི་ཐུགས་ཀྱི་དགོངས་པ་ཡོངས་སུ་རྫོགས་ཤིང་བསྟན་འགྲོའི་དཔལ་དུ་ཡང་སྤྲུལ་མྱུར་དུ་འབྱོན་པའི་གསོལ་སྨོན་གཟབ་རྒྱས་བཏབ།  
	ཕྱི་ཚེས་ ༩ ཉིན།  ཇོ་ནང་མཁན་ཟུར་ཆོས་ཀྱི་སྣང་བ་མཆོག་དང་།  འོད་ཟེར་རིན་པོ་ཆེ།  ཐུགས་སྲས་རིན་པོ་ཆེ་སོགས་དབུ་བཞུགས་ཀྱིས་ཆོག་གྲྭ་རྣམས་ཀྱིས་སྐུ་གདུང་རིན་པོ་ཆེའི་མདུན་དུ་དུས་འཁོར་བསྡུས་རྒྱུད་སྙིང་བོ་དང་།  དུས་འཁོར་ལྷ་དགུའི་སྒོ་ནས་བདག་འཇུག  བླ་མ་མཆོད་པའི་ཆོ་གའི་ཐོག་ནས་དབང་བཞི་བླང་བ།  ༧རྒྱལ་བའི་གསུང་བྱིན་ལྡན་ཡང་སྲིད་མྱུར་བྱོན་སྨོན་ལམ་སོགས་དད་གདུང་དྲག་པོའི་སྒོ་ནས་བཏབ་སྟེ།  རྗེ་བཙུན་བླ་མ་མཆོག་གི་ཐུགས་བཞེད་མཐའ་དག་ལྷུན་གྱིས་འགྲུབ་ཅིང་།  ཡང་སྲིད་འཁྲུལ་བྲལ་མྱུར་རྙེད་ཡོང་བའི་གསོལ་འདེབས་ཞུས།
	ཚེས་ ༡༠ ཉིན།  གོང་གསལ་བླ་སྤྲུལ་རྣམས་ཀྱིས་སྐུ་གདུང་རིན་པོ་ཆེའི་མདུན་དུ་མཆོད་སྤྲིན་སྣ་ལྔ་འབུལ་བཤམས་དང་འབྲེལ།  བླ་མ་མཆོད་པའི་ཆོ་ག་བདེ་ལེགས་རབ་རྒྱས་མ་དང་།  དུས་འཁོར་བསྡུས་རྒྱུད་སྙིང་པོ།  ཟབ་ལམ་སྔོན་འགྲོའི་ངག་འདོན་མཁའ་སྤྱོད་བགྲོད་པའི་ཐེམ་སྐས།  འཇམ་དཔལ་མཚན་བརྗོད།  ཀུན་མཁྱེན་དོལ་པོ་སངས་རྒྱས་ཀྱིས་མཛད་པའི་དུས་འཁོར་སྨོན་ལམ་སོགས་ཀྱི་སྒོ་ནས་ཚེ་རབས་ཐམས་ཅད་དུ་མགོན་པོ་མཆོག་དེས་མཉེས་བཞིན་རྗེས་སུ་གཟུང་བ་དང་།  བསྟན་འགྲོའི་མགོན་དཔུང་དམ་པར་ཡང་སྲིད་རིན་པོ་ཆེའི་གསེར་ཞལ་མྱུར་མཇལ་ཡོང་བའི་སྨོན་ལམ་ཤུགས་དྲག་བཏབ།  
	ཕྱི་ཚེས་ ༡༡ ཉིན།  ཡིད་དགའ་ཆོས་འཛིན་གྱི་འདུ་ཁང་ཆེན་མོར་མཆོད་སྤྲིན་སྣ་ལྔ་དང་གསོལ་ཚོགས་ཁྲི་ཚར་འབུལ་བཤམས་དང་འབྲེལ།  དགའ་ལྡན་དགོན་པའི་མཁན་པོ་བགྲེས་གཞོན་རྣམ་གཉིས་ཀྱིས་དབུས་འདུས་ཚོགས་དང་།  སོག་ཡུལ་དགོན་སྡེ་ཡོངས་ཀྱི་མཁན་བླ་དགེ་བཙུན་རྣམ་པ།  སོག་པོའི་ཆོས་རིག་བཀའ་བློན་ཨོཏ་གོན་བ་ཡར(Otgonbayar)དང་།  འཕྲོད་བསྟེན་བཀའ་བློན་འཚོལ་སྨོན(Tsolmon)།  གྲོས་ཚོགས་འཐུས་མི་བ་ཏི་དེན(Bat Drdene) སོགས་གནད་ཡོད་མི་སྣ་དང་།  རྒྱ་གར་གཞུང་ཚབ་པ་ཆེན་མོ་སོམ་ན་ཐི་(Mr. Somnath Ghosh)།  བྷུ་ར་ཏིའི(Buriat)སྐུ་ཚབ།  ཁལ་མིཀ(Khalmyk)སྐུ་ཚབ་ཏེ་ལོ་རིན་པོ་ཆེ།  འབྲས་སྤུངས་སྒོ་མང་སྐུ་ཚབ་དགེ་བཤེས་བསོད་ནམས་རྡོ་རྗེ་སོགས་གལ་ཆེའི་མི་སྣ་ཁག་དང་།  དད་ལྡན་མི་མང་སྟོང་ཕྲག་ལྷག་མཉམ་འཛོམས་ཐོག་གཞུང་འབྲེལ་སྐྱབས་མགོན་རྗེ་བཙུན་དམ་པ་མཆོག་གི་བཀའ་དྲིན་རྗེས་དྲན་གདུང་མཆོད་སྨོན་ལམ་ཆེན་མོ་འཚོགས་གནང་མཛད།  
	ཐོག་མར་དགའ་ལྡན་དགོན་པའི་སྤྱི་ཁྱབ་མཁན་པོ་ཆོས་རྒྱ་མཚོ་མཆོག་གིས།  སྐྱབས་མགོན་རྗེ་བཙུན་དམ་པའི་མཛད་རྣམ་ངོ་སྤྲོད་དང་འབྲེལ་མྱ་ངན་ཞུ་ཚིག་སྒྲོག་སྦྱང་དང་།  དེ་རྗེས་འོད་ཟེར་རིན་པོ་ཆེ་མཆོག་གིས།  སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་སྐུ་གཤེགས་པའི་སྐབས་ཀྱི་ཡ་མཚན་དངོས་བྱུང་ལས་བརྩམས།  རྗེས་དྲན་གདུང་མཆོད་ཀྱི་གལ་ཆེའི་རང་བཞིན་བཅས་གསུང་བཤད་གནང་།  དེ་བཞིན་ཆོས་རིག་བཀའ་བློན་ཨོཏ་གོན་བ་ཡར(Otgonbayar)མཆོག་གིས་ཀྱང་།  རྗེ་བླ་མ་གང་གི་མཛད་འཕྲིན་ལས་བརྩམས་ཏེ།  བཀའ་དྲིན་རྗེས་དྲན་དང་སྦྲགས་གཞུང་འབྲེལ་མྱ་ངན་ཞུ་ཚིག་སྙན་གསན་ཕུལ་བ་སོགས་འབྲེལ་ཡོད་མི་སྣས་གསུང་བཤད་ཁག་གྲུབ་རྗེས། ཚོགས་ཆེན་དབུ་མཛད་ཀྱི་དབུ་བསྐུལ་དང་འབྲེལ་བླ་མ་མཆོད་པའི་ཚོགས་མཆོད་དང་།  ཡང་སྤྲུལ་མྱུར་བྱོན་གྱི་གསོལ་འདེབས་སྨོན་ལམ་སོགས་ཀྱི་སྒོ་ནས་སྐྱབས་མགོན་རྗེ་བཙུན་དམ་པའི་ཐུགས་བཞེད་ཇི་བཞིན་ལྷུན་གྱིས་འགྲུབ་ཅིང་།  འཁྲུལ་བྲལ་ཡང་སྲིད་ངེས་རྙེད་ཀྱིས་བསྟན་འགྲོའི་དོན་ཆེན་འགྲུབ་པའི་སྨོན་ལམ་ཤུགས་དྲག་བགྱིས།
	ཚེས་ ༡༢ ཉིན།  འོད་ཟེར་རིན་པོ་ཆེ་སོགས་ཞལ་སློབ་རྣམས་ཀྱིས་སྐུ་གདུང་རིན་པོ་ཆེའི་མདུན་དུ་སྒྱུ་ལུས་ཚོགས་སུ་བསྔོ་བ་ཐབས་ཤེས་ཉམས་ཀྱི་བོགས་འདོན་དགའ་ལྡན་སྙན་བརྒྱུད་དང་།  འཇམ་དཔལ་མཚན་བརྗོད།  ཡང་སྤྲུལ་མྱུར་བྱོན་སོགས་ཀྱི་སྒོ་ནས་དགོངས་རྫོགས་མཆོད་འབུལ་སྨོན་ལམ་ཉིན་གང་འཚོགས་ཤིང་།  དགའ་ལྡན་དགོན་པའི་མཁན་པོ་རྒན་གཞོན་དང་།  ཐུགས་སྲས་རིན་པོ་ཆེ།  འོད་ཟེར་རིན་པོ་ཆེ་སོགས་ལྷན་རྒྱས་བཞུགས་མོལ་ཐོག  སྐུ་གདུང་མཆོད་རྟེན་གསར་བཞེངས་གནང་རྒྱུར་གྲོས་འཆམ་དང་།  ཉིན་དེ་ནས་བཟུང་ལོ་གཉིས་རིང་དགའ་ལྡན་སྙན་བརྒྱུད་ཉིན་བཞིན་རྒྱུན་ཆགས་སུ་འཚོགས་རྒྱུ་ཐག་གཅོད་མཛད།
	ཚེས་ ༡༨ ཉིན།  སླར་ཡང་སྐུ་གདུང་རིན་པོ་ཆེའི་མདུན་དུ་ཐུགས་སློབ་རྣམས་ཀྱིས་བླ་མ་མཆོད་པའི་ཆོ་གའི་སྒོ་ནས་དབང་བཞི་བླངས་པ་དང་།  གཅོད་ཚོགས་རིན་ཆེན་ཕྲེང་བའི་སྒོ་ནས་ཚོགས་འཁོར་རྒྱས་པའི་མཆོད་སྤྲིན་སྤྲོ་འབུལ་སོགས་གདུང་མཆོད་རྒྱ་ཆེར་ཞུས།  ལྷ་ལྕམ་ཚེ་བརྟན་ཀརྨ་སྐྱབས(Tseden Garamjaw)ལགས་ཀྱིས་།  སྐྱབས་མགོན་རྗེ་བཙུན་དམ་པ་རིན་པོ་ཆེ་རྗེས་དྲན་མཚོན་སླད་སྐུ་འདྲ་ཆ་གཉིས་གསར་བཞེངས་ཆེད།  ཨ་སྒོར་ཉིས་ཁྲི་ཇོ་ནང་མཁན་ཟུར་ཆོས་ཀྱི་སྣང་བའི་ཕྱག་ཏུ་བཞག་པ་ལྟར།  ཕྱིས་སུ་མཁན་ཟུར་རིན་པོ་ཆེ་མཆོག་གིས།  དེ་ལྟར་ལེགས་གྲུབ་མཛད་ཚུལ་ཁོང་གིས་བྲིས་གནང་བའི་རྗེ་བཙུན་སྐུ་བརྙན་གྱི་གཟུངས་གཞུག་དཀར་ཆག་ཅེས་པའི་མཇུག་བྱང་དུ།  “ཅེས་སྐུ་འདྲ་མཐོང་བ་རང་གྲོལ་འདི་ཉིད་༧རིན་པོ་ཆེའི་སློབ་མ་སོག་པོ་ལྕམ་ཀརྨ་ནས་སྦྱིན་བདག་མཛད་ཅིང་།  སྐུ་འདྲ་བཞེངས་པའི་བྱ་བ་རྣམས་གུས་པ་ཕྲན་ཆོས་ཀྱི་སྣང་བ་དང་།  ཇོ་ནང་མ་དགོན་གྱི་མཁན་ལས་སྣེ་སྤྱི་དང་ལྷག་པར་དུ་སྤྲུལ་སྐུ་མདོ་སྔགས་རྒྱ་མཚོ།  ཕྱག་མཛོད་དགེ་བཟང་དང་།  ཀུན་དགའ་གནས་ལོ།  རིག་འཛིན་རྒྱ་མཚོ།  ཨ་ཁུ་ངག་གོ་སོགས་ཀྱིས་ཐོག་མཐའ་བར་གསུམ་དུ་རོགས་རམ་བྱས་ནས་ལེགས་གྲུབ་བྱུང་ཏེ་རྗེ་བཙུན་ཏཱ་ར་ནཱ་ཐས་མཛད་པའི་རབ་གནས་འགྲོ་ཕན་རྒྱས་བྱེད་ཀྱི་ཆོ་གའི་ཐོག་གཟུངས་སྒྲུབ་དང་།  རབ་གནས་སོགས་བདུན་ཕྲག་གཅིག་ཏུ་མཐའ་བརྒྱན་བཀྲ་ཤིས་བཅས་ཕྱི་ལོ་ ༢༠༡༣ ཟླ་ ༩ ཚེས་ ༢༡ ཉིན་ལེགས་པར་གྲུབ་པ་ལགས་སོ།།”  ཞེས་བྲིས་གནང་བ་ལྟར།  ཕྱི་ལོ་ ༢༠༡༣ ལོར་གསར་བཞེངས་ལེགས་གྲུབ་མཛད་ཅིང་།   རྗེས་དྲན་སྐུ་བརྙན་གཅིག་སིམ་ལ་ཇོ་ནང་མ་དགོན་གྱི་རྟག་བརྟན་བླ་བྲང་དང་།  གཅིག་སོག་ཡུལ་དགའ་ལྡན་དགོན་པའི་རྗེ་བཙུན་དམ་པའི་བླ་བྲང་ངམ་དགའ་ལྡན་བླ་བྲང་གི་རྟེན་གྲལ་དུ་བཞུགས།  	
	དེ་ལྟར་དགོངས་རྫོགས་ཞེ་དགུ་གྲོལ་རྗེས།  ༧གོང་ས་༧སྐྱབས་མགོན་ཆེན་པོ་མཆོག་གིས་ལམ་སྟོན་བཀའ་སློབ་ཕེབས་པ་བཞིན།  སྐུ་གདུང་རིན་པོ་ཆེའི་མདུན་དང་།  སོག་པོའི་དགོན་སྡེ་ཁག་ཏུ་འཇམ་དཔལ་མཚན་བརྗོད་དང་།  ཡང་སྲིད་མྱུར་བྱོན་གྱི་གསོལ་འདེབས་སྨོན་ལམ་འཆར་ཅན་དུ་འཚོགས།  དེ་ལྟར་ལོ་ཧྲིལ་པོ་གཉིས་རིང་སྐུ་གདུང་རིན་པོ་ཆེའི་མདུན་དུ་མཆོད་འབུལ་སྨོན་ལམ་རྒྱ་ཆེ་ཆད་མེད་ཞུས་ཤིང་།  དེ་རྗེས་འོད་ཟེར་རིན་པོ་ཆེ་མཆོག་གིས།  མུ་མཐུད་དུ་སྐུ་གདུང་རིན་པོ་ཆེའི་མདུན་དུ་མཆོད་འབུལ་སྨོན་ལམ་ཉིན་ལྟར་ཞུས་ན་བཟང་ངམ།  ཡང་ན་དུས་ཆེན་ཁག  ཡང་ན་མཚམས་འཇོག་ཞུས་ན་བཟང་ཞེས་ཟན་བརྟག་བསྒྲིལ་བས།  དུས་ཆེན་ཁག་ལ་སྐུ་གདུང་རིན་པོ་ཆེའི་མདུན་དུ་མཆོད་འབུལ་སྨོན་ལམ་ཞུས་ན་བཟང་བབས་བྱུང་བས་དེ་ལྟར་གཏན་འཁེལ་མཛད།  ད་ལྟའི་བར་དུ་དུས་ཆེན་ཁག་ཏུ་སྐུ་གདུང་རིན་པོ་ཆེའི་མདུན་དུ་མཆོད་འབུལ་སྨོན་ལམ་རྒྱུན་མི་ཆད་པར་ཞུ་བཞིན་ཡོད།
	ལོ་རེའི་འདས་མཆོད་ཡིད་དགའ་ཆོས་འཛིན་འདུ་ཁང་དང་།  བཀྲ་ཤིས་ཆོས་འཕེལ་གླིང་གཉིས་སུ་རེས་མོས་ཀྱིས་འཚོགས་ཤིང་།  དགའ་ལྡན་དགོན་པའི་མཁན་པོ་བགྲེས་གཞོན་དང་།  འོད་ཟེར་རིན་པོ་ཆེ།  ཐུགས་སྲས་རིན་པོ་ཆེ་སོགས་དབུ་བཞུགས་ཐོག་འདུས་མང་གིས་བླ་མ་མཆོད་པའི་ཆོ་ག་དང་།  གནས་བརྟན་ཕྱག་མཆོད།  མངོན་རྟོགས་རྒྱན།  དགའ་ལྡན་སྙན་བརྒྱུད།  གསང་འདུས་རྩ་རྒྱུད།  དུས་འཁོར་ལྷ་དགུ།  མྱུར་བྱོན་གསོལ་འདེབས་བཅས་ཀྱི་སྒོ་ནས་སྐྱབས་མགོན་རྗེ་བཙུན་དམ་པའི་ཐུགས་ཀྱི་བཞེད་དགོངས་ཡོངས་སུ་འགྲུབ་ཅིང་།  ཐུགས་དོན་དམ་ཆོས་སྐུ་རང་བྱུང་གི་ཡེ་ཤེས་ལས་འབད་མེད་ལྷུན་གྲུབ་ཀྱི་འགྲོ་དོན་རྒྱུན་ཆད་མེད་པར་གང་ལ་གང་འདུལ་གྱི་འཕྲིན་ལས་དང་།  གདུལ་བྱའི་སྨོན་ལམ་གཉིས་ལྷན་ཅིག་ཚོགས་པ་ལས།  ཀུན་རྫོབ་གཞན་སྣང་ངོར་གཟུགས་སྐུའི་རྣམ་པར་སྤྲུལ་བའི་གསེར་ཞལ་མྱུར་བ་མྱུར་དུ་མཇལ་དེ།  རྒྱལ་བསྟན་སྤྱི་དང་བྱེ་བྲག་རྒྱུད་རྒྱལ་དུས་ཀྱི་འཁོར་ལོའི་བསྟན་པའི་བཀའ་བབ་ངེས་དབུ་མ་ཆེན་པོའི་ལུགས་བཟང་ཕྱོགས་བརྒྱར་སྤེལ་བའི་བྱེད་པོ་མཆོག་ཏུ་འགྱུར་བར།  ཇི་སྐད་དུ།  ༧གོང་ས་ཐམས་ཅད་མཁྱེན་པའི་ཞལ་ནས།  
“རྒྱལ་བསྟན་སྤྱི་དང་དུས་ཀྱི་འཁོར་ལོ་ཡི།།	
སྨིན་བྱེད་དབང་དང་རྒྱུད་འགྲེལ་བཤད་པ་དང་།།
གྲོལ་བྱེད་སྦྱོར་བ་དྲུག་གི་ཉམས་ཁྲིད་སོགས།།	
སྤྱི་སྒོས་བསྟན་པའི་དཔལ་དུ་མྱུར་བྱོན་མཛོད།།”
ཅེས་ཐུགས་སྨོན་མཛད་པ་ལྟར་རོ།།  
 
 
ཞར་བྱུང་།  ཡང་སྤྲུལ་མྱུར་བྱོན་དང་རྗེས་དྲན་དཔེ་མཚོན་ཙམ།
 
 
	བོད་རྒྱལ་ལོ་ ༢༡༣༩ རབ་བྱུང་བཅུ་བདུན་པའི་ཆུ་འབྲུག་མཆུ་ཟླའི་དཀར་ཕྱོགས་བཟང་པོ་གསུམ་པ།  ཕྱི་ལོ་ ༢༠༡༢ ཟླ་ ༣ ཚེས་ ༥ ཉིན།  སྐྱབས་མགོན་རྗེ་བཙུན་དམ་པ་སྐུ་ཕྲེང་དགུ་བ་ཆེན་པོ་འཇམ་དཔལ་རྣམ་གྲོལ་ཆོས་ཀྱི་རྒྱལ་མཚན་དཔལ་བཟང་བོ་མཆོག་གིས་ཞིང་འདིའི་འཕྲིན་ལས་རེ་ཞིག་རྫོགས་པའི་ཚུལ་བསྟན་ཅིང་།  ཉིན་ལྔའི་རིང་འཆི་བ་འོད་གསལ་གྱི་ངང་དུ་ཐུགས་དམ་ལ་བཞུགས་ཏེ།  སྟོང་ཉིད་སྙིང་རྗེ་ཟུང་དུ་འཇུག་པ་ཟབ་ལམ་རྣལ་འབྱོར་ཆེན་པོའི་ཏིང་ངེ་འཛིན་ལས་བཞེངས་ནས།  སླར་ཡང་འགྲོ་དོན་རྒྱུན་མི་ཆད་པའི་འཕྲིན་ལས་ལ་སྙོམས་པར་ཞུགས་པའི་ཉིན།  ཇོ་ནང་མ་དགོན་རྟག་བརྟན་ཕུན་ཚོགས་ཆོས་གླིང་གིས་གཙོས་ཇོ་ནང་པའི་ཆོས་སྡེར་གཏོགས་པ་ཡོངས་དང་།  འབྲས་སྒོ་མང་གྲྭ་ཚང་།  ཧོར་ཡུལ་དགའ་ལྡན་དགོན།  སེར་བྱེས་བསམ་བློ་ཁམས་ཚན།  དགའ་ལྡན་བླ་བྲང་སོགས་དད་ལྡན་སློབ་བུ་འབྲེལ་ཡོད་ཀུན་ནས་གསོལ་བ་བཏབ་པའི་ངོར།  ༧གོང་ས་༧སྐྱབས་མགོན་༧རྒྱལ་བའི་དབང་པོ་ཐམས་ཅད་མཁྱེན་ཅིང་གཟིགས་པ་ཆེན་པོ་མཆོག་གི་ཞལ་སྔ་ནས་ཀྱིས་བླ་ན་མེད་པའི་ཐུགས་སྨོན་བཅས།  སྐྱབས་མགོན་རྗེ་བཙུན་དམ་པའི་ཡང་སྤྲུལ་མྱུར་བྱོན་གྱི་གསོལ་འདེབས་ལྗགས་རྩོམ་མཛད་གནང་བ་འདི་ལྟར།

སྨྲ་བ་ཟླ་མེད་སྟོན་མཆོག་ཉི་མའི་གཉེན།།	
པཎ་གྲུབ་བཅུ་བདུན་བློ་བཟང་རྒྱལ་བའི་ཞབས།།
ཀུན་མཁྱེན་དོལ་བུ་དགེ་འདུན་གྲུབ་པ་སོགས།།	
བརྒྱུད་ལྡན་བླ་མ་རྣམས་ཀྱིས་དགེ་ལེགས་སྩོལ།།

མཁྱེན་རབ་ཉི་མ་འབར་བའི་འོད་རྣོན་གྱིས།།	
མི་ཤེས་སྨག་གི་མུན་པ་མཐར་བསྐྲད་དེ།།
འཇ༵མ་དཔལ༵་རྣམ༵་པར་བཞད་པས་གྲོལ༵་བ་ཡི།།	
ཆོས༵་ཀྱི་རྒྱལ༵་མཚ༵ན་ཞབས་ལ་གསོལ་བ་འདེབས།།

ཡངས་པའི་རྒྱལ་ཁམས་སྤྱི་དང་ཁྱད་པར་དུ།།	
གང་གི་ཐུགས་བསྐྱེད་ཕྱག་ཏུ་བཞེས་པ་ཡི།།
ཆེན་པོ་ཧོར་གྱི་བསྟན་འགྲོ་ལ་དགོངས་ནས།།	
ཡང་སྤྲུལ་མཆོག་གི་ཉི་གཞོན་མྱུར་བྱོན་གསོལ།།

ལུས་ངག་ཉེས་བསྡམས་ཕྱི་རུ་སོ་སོར་ཐར།།	
ནང་དུ་བྱང་སེམས་གཞན་དོན་ཁོ་ནར་གཞོལ།།
གསང་བར་རིམ་གཉིས་མཆོག་གི་རྣལ་འབྱོར་གྱིས།།
ཡོངས་རྫོགས་རྒྱལ་བསྟན་སྤེལ་བའི་གཉེན་དུ་བྱོན།།

འཆད་པས་བློ་གསལ་རྣ་བའི་བཅུད་ལེན་ཅིང་།།	
རྩོད་པས་ལོག་རྟོག་བྲག་རི་ཕྱེ་མར་བརླགས།།
རྩོམ་པས་ཚངས་སྲས་མི་སྨྲ་དབྱིངས་སུ་བསྙལ།།	
ཡང་སྤྲུལ་རྒྱལ་བསྟན་དཔལ་དུ་མྱུར་བྱོན་མཛོད།།

གཞུང་ལུགས་རྒྱ་མཚོར་ཐོས་པས་ཕ་མཐར་སོན།།	
མ་ལུས་ཤེས་བྱར་བསམ་པས་སྒྲོ་འདོགས་བཅད།།
དཔྱད་པའི་དོན་རྣམས་སྒོམ་པས་ཉམས་སུ་ལེན།།	
མཆོག་སྤྲུལ་བསྟན་འགྲོའི་དཔལ་དུ་མྱུར་བྱོན་ཤོག།

རྒྱལ་བསྟན་སྤྱི་དང་དུས་ཀྱི་འཁོར་ལོ་ཡི།།	
སྨིན་བྱེད་དབང་དང་རྒྱུད་འགྲེལ་བཤད་པ་དང་།།
གྲོལ་བྱེད་སྦྱོར་བ་དྲུག་གི་ཉམས་ཁྲིད་སོགས།།	
སྤྱི་སྒོས་བསྟན་པའི་དཔལ་དུ་མྱུར་བྱོན་མཛོད།།

རྟེན་ཅིང་འབྲེལ་འབྱུང་རྣམ་པར་དག་པ་དང་།།	
བསླུ་མེད་མཆོག་གསུམ་དམ་པའི་བྱིན་རླབས་དང་།།
བསྟན་སྲུང་དམག་ཟོར་རྒྱལ་མོའི་འཕྲིན་ལས་ཀྱིས།།	
སྨོན་པའི་དོན་རྣམས་གེགས་མེད་མྱུར་འགྲུབ་ཤོག།
	ཅེས་པ་འདི་ནི་ཁལ་ཁ་རྗེ་བཙུན་དམ་པ་རིན་པོ་ཆེ་འཇམ་དཔལ་རྣམ་གྲོལ་ཆོས་ཀྱི་རྒྱལ་མཚན་དཔལ་བཟང་པོ་ཉེ་ཆར་ཞི་བར་གཤེགས་པར་ཡང་སྤྲུལ་མྱུར་བྱོན་གྱི་གསོལ་འདེབས་ཤིག་དགོས་ཞེས་ཇོ་ནང་མ་དགོན་གཙོས་ཇོ་ནང་པའི་ཆོས་སྡེར་གཏོགས་པ་ཡོངས་དང་། འབྲས་སྒོ་མང་གྲྭ་ཚང་།  ཧོར་ཡུལ་དགའ་ལྡན་དགོན།  སེར་བྱེས་བསམ་བློ་ཁམས་ཚན།  དགའ་ལྡན་བླ་བྲང་སོགས་དད་ལྡན་སློབ་བུ་འབྲེལ་ཡོད་ཀུན་ནས་བསྐུལ་བ་དང་།  རང་ཉིད་ཀྱང་ལོ་གྲངས་བཅུར་སོན་སྐབས་ནས་དམ་པ་གང་དེ་ངོ་ཤེས་ཤིང་།  ཕྱིས་སུ་སྤྱི་སྒོས་བསྟན་དོན་ལར་ཞེན་ཐུགས་ཁུར་ལྷག་བསམ་རྣམ་དག་མཛད་པ་རྣམས་ཡིད་ངོར་འཆར་བཞིན་སྨོན་འདུན་མཚམས་སྦྱོར་ཤུགས་དྲག་བཅས།  དམ་པ་གང་གི་ཆོས་གྲོགས་ཤཱཀྱའི་དགེ་སྦྱོང་ཆོས་སྨྲ་བ་ཏཱ་ལའི་བླ་མ་བསྟན་འཛིན་རྒྱ་མཚོས།  བོད་རབ་བྱུང་བཅུ་བདུན་པའི་ཆུ་འབྲུག་ཟླ ༡ ཚེས་ ༡༣  ཕྱི་ལོ་ ༢༠༡༢ ཟླ་ ༣ ཚེས་ ༥ ཉིན་སྦྱར་བའོ།།”
 
 
རྗེས་དྲན་གསོལ་འདེབས།
 
 
ལྕང་སྐྱ་ཧོ་ཐོག་ཐུ་དོན་ཡོད་རྒྱ་མཚོ།
 
	ཀུན་ཕན་བརྩེ་ཆེན་ཆུ་འཛིན་གཡོ་བ་ལས།།
	སྡེ་སྣོད་གསུམ་གྱི་ཆོས་ཆར་ཟིམ་ཟིམ་དུ།།
	དགེ་སེམས་ལོ་ཏོག་བསྐྲུན་པའི་ཞིང་ས་རུ།།
	འཇོ་མཁས་ཙོང་ཁ་བ་ལ་གུས་ཕྱག་འཚལ།།
	བྱོན་པའི་ཕྲེང་བར་གཞུང་ལུགས་ཆུ་གཏེར་འབུམ།།
	སྐྱེས་སྦྱངས་བརྩོན་པའི་མཐུང་(འཐུང་)བའི་ཡོན་ཏན་ལ།། 
	རྣམ་དག་ཞིང་ཁམས་རྒྱ་མཚོའི་མགོན་རྣམས་ཀྱང་།།
	དགོས་(དགྱེས)པའི་སྤྱན་གྱི་འཛུམ་པ་ཁྱེད་ལ་ཕྱོགས།།
	བདེ་ཆེན་ཡེ་ཤེས་རོལ་བའི་ཆོས་དབྱངས་(དབྱིངས)སུ།།
	མི་གནས་འགྲོ་ཀུན་དོན་དུ་གནས་འདི་རུ།།
	གང་གདུལ་(འདུལ)འགྲོ་བའི་མོས་གུས་དད་སྟོབས་ཀྱིས།།
	རིང་མིན་ཟླ་བ་གཞོན་ནུ་མྱུར་གསལ་ཤོག།
	དེ་ལྟར་གསོལ་འདེབས་གདུང་བའི་ངུ་ངག་གི(གིས)།
	རབ་འབྱམས་རྒྱལ་བའི་ཐུགས་རྒྱུད་བསྐུལ་བའི་མཐུས།།
	མཁྱེན་བརྩེ་དཀྱིལ་འཁོར་རྒྱས་པའི་སྤྲུལ་བའི་སྐུ།།
	གདུལ་བྱའི་དོན་ཀུན་སྒྲུབ་པས་མྱུར་བྱོན་ཤོག།
	ཅེས་གློ་བུར་དུ་སྐྱབས་རྗེ་ཁལ་ཁ་རྗེ་བཙུན་དམ་པ་དེ་ཉིད་དགོངས་པ་ཆོས་དབྱངས་(དབྱིངས)་སུ་(ཐིམ)ཚུལ་བསྟན་པའི་གནས་ཚུལ་གོ་བ་དང་ཆབས་ཅིག་རྒྱ་ཡི་ཆོས་གྲོགས་འགས་བསྐུལ་མ་བྱུང་བ་ལྟར།  འཕགས་ཡུལ་ལྷོ་ཕྱོགས་དཔལ་ལྡན་འབྲས་དཀར་སྤུངས་པའི་ཆོས་སྒར་ནས་ལྕང་སྐྱ་ཧོ་ཐོག་ཐུ་དོན་ཡོད་རྒྱ་མཚོས་རབ་བྱུང་བཅུ་བདུན་པའི་ཆུ་འབྲུག་ལོའི་མཆུ་ཟླའི་དཀར་ཕྱོགས་སྟོང་བ་གཉིས་པའི་ཉིན་ལ་དགེ་ལེགས་འཕེལ།  

མྱུར་བྱོན་གསོལ་འདེབས་སྨོན་དོན་མྱུར་འགྲུབ།
 
 
མཁན་ཆེན་ཚུལ་ཁྲིམས་དར་རྒྱས།
 
 
	གྲགས་སྙན་དཀར་པོས་འཕགས་པའི་ཡུལ་ཀུན་ལ།། 
	ཡོངས་སུ་འཁྱུད་པས་གྲུབ་བརྒྱའི་གཙུག་རྒྱན་མཆོག། 
	ནག་པོ་སྤྱོད་པའི་འཁྲུངས་རབས་གསེར་རིའི་ཕྲེང་།། 
	གཅིག་ལས་གཅིག་ལྷག་བྱོན་པའི་རྣམ་ཐར་བཞིན།། 

	སྤངས་རྟོགས་ཡོན་ཏན་རྒྱ་མཚོའི་དཔལ་མངའ་བའི།། 
	ཡང་སྲིད་ཉི་གཞོན་གསར་བའི་འཛུམ་ཟེར་དེ།། 
	ཐུབ་བསྟན་ཤར་རིའི་ཕྲག་ལས་མྱུར་འཆར་ཞིང་།། 
	ངེས་དོན་པད་ཚལ་བཞད་པའི་དཔལ་དུ་ཤོག།
 
 
མྱུར་བྱོན་གསོལ་འདེབས་བྱིན་རླབས་འོད་ཀྱི་ཐིག་ལེ།
 
 
མཁན་སྤྲུལ་ཆོས་ཀྱི་སྣང་བ།
 
 
	འཁོར་ལོ་སྡོམ་པའི་རྣམ་རོལ་སྒྲོལ་མགོན་རྗེ།།
	གང་གི་ཐུགས་བསྐྱེད་ཟླ་བྲལ་བསྟན་འགྲོའི་མགོན།།
	མཚུངས་བྲལ་རྡོ་རྗེ་འཆང་དབང་དེ་རིང་དྲན།།
	བྱིན་རླབས་འོད་ཀྱི་ཐིག་ལེ་སྙིང་ལ་སྩོལ།།

	འཇམ་དཔལ་སྙིང་པོའི་ངག་ལ་དབང་འབྱོར་ཞིང་།།
	རྣམ་གྲོལ་ཐར་ལམ་ཁྲིད་མཁས་དེད་དཔོན་མཆོག།
	ལུང་རྟོགས་མཛོད་འཆང་རྗེ་བཙུན་བླ་མ་ཡི།།
	ཆོས་ཀྱི་རྒྱལ་མཚན་མི་ནུབ་རྟག་བསྒྲེང་ཤོག།

	རྒྱལ་བསྟན་སྤྱི་དང་ངེས་དོན་བསྟན་པའི་མཛོད།།
	ཡངས་པའི་ས་ཆེན་ཀུན་ཏུ་སྤེལ་བ་ལ།།
	དབང་བསྒྱུར་ཡང་སྤྲུལ་ཉི་གཞོན་གསར་བའི་ཞལ།།
	མི་རིང་ཤར་རིའི་རྩེ་ནས་མྱུར་འཆར་ཤོག།
 
	བསྟན་ལ་སྟོན་པ་གཉིས་པའི་བརྟུལ་ཞུགས་ཅན།།
	མཁྱེན་བརྩེའི་བདག་ཉིད་ཕྱག་ན་པདྨོ་ཡི།།
	རྨད་བྱུང་སྐུ་ཕྲེང་མུ་ཏིག་ཕྲེང་བ་བཞིན།།
	རྣམ་འཕྲུལ་བཀོད་པ་དང་བཅས་མྱུར་མངོན་ཤོག།
	ཅེས་རིག་པའི་དབང་ཕྱུག་མཁན་པོ་ངག་དབང་རྡོ་རྗེས་བཀས་བསྐུལ་མ་ལྡོག་ཙམ་དུ།  སྐྱབས་མགོན་མཆོག་གི་གྲལ་མཐར་འཁོད་པ་གུས་ཆོས་མིང་པས།   ཕྱི་ལོ་ ༢༠༡༥ ཟླ་ ༢ ཚེས་ ༡༠ ཉིན་བྲིས། 
 
 
སྐྱབས་མགོན་རྗེ་བཙུན་དམ་པ་རིན་པོ་ཆེར་གདུང་འབོད་དད་པའི་གསོས་སྨན།
 
 
མཁན་རིན་ཆེན་རྒྱ་མཚོ། 
 
 
	སྲིད་ཞིའི་ལེགས་ཚོགས་འབྱུང་བའི་སྒོ་གཅིག་པུ།།
	རྒྱལ་བསྟན་རིན་ཆེན་འབུམ་གྱི་ཉིང་བཅུད་ལ།།
	ངེས་དོན་སྙིང་པོའི་ལུགས་བཟང་བཙོ་མའི་གསེར།།
	འཛིན་མཛད་རྩ་བརྒྱུད་བླ་མས་ཤིས་པ་སྩོལ།།

	ཁྱད་པར་མདོ་སྔགས་ཟབ་བཀའ་ཡོངས་རྫོགས་ཀྱི།།
	གནད་རྣམས་མ་ནོར་བཀྲལ་བའི་བཤེས་གཉེན་ཆེ།།
	ངོ་མཚར་སྐྱེ་འཕྲེང་བཅུ་གསུམ་ཡོངས་བཞེས་པའི།།
	ཁྱབ་བདག་སྒྲོལ་བའི་མགོན་པོར་སྙིང་ནས་གུས།།

	གང་གི་འཕྲིན་ལས་རི་བོང་འཛིན་མ་ཡི།།
	བསིལ་ཟེར་སྙིགས་དུས་འགྲོ་བའི་མགོན་དུ་ཤར།།
	གདུལ་བྱའི་བློ་ཡི་ཀུ་མུད་བཀྲོལ་ན་ཡང་།།
	གློ་བུར་ཆུ་འཛིན་སྟུག་པོས་བསྒྲིབས་ལ་ཕངས།།

	རིམ་གསུམ་འཁོར་ལོ་ཐ་མའི་དགོངས་དོན་དང་།།
	རྒྱུད་རྒྱལ་དུས་ཀྱི་འཁོར་ལོའི་བསྐྱེད་རྫོགས་གཉིས།།
	ཟུང་དུ་འབྲེལ་བའི་གཞན་སྟོང་དབུ་མ་ཆེ།།
	འཛིན་སྐྱོང་སྤེལ་ལ་མི་དགྱེས་ཅི་ལ་བཞུད།།

	ཁྱད་པར་བསྟན་པའི་ཁུར་ཆེན་བཞེས་ན་ཡང་།།
	ཉག་ཕྲའི་ཆོས་བརྒྱུད་རེ་འདུན་མ་བསྒྲུབས་པར།།
	སོག་ཡུལ་རྒྱལ་ཁྲིམས་གཉའ་ཤིང་བོར་ནས་སླར།།
	ངེས་དོན་བསྟན་པའི་མངའ་བདག་གང་དུ་བཞུད།། 

	དྲི་འཛིན་མགོན་དེས་དགྱེས་བརྩེ་ཤུལ་དུ་བཞག།
	ལྟོས་བཅས་གདུལ་བྱའི་རེ་བ་རྒྱང་དུ་བོར།།
	སྐྱབས་མགོན་རྗེ་བཙུན་དམ་པ་གཤེགས་པ་ཡི།།
	དྲན་པའི་གདུང་བ་མ་བཟོད་འོ་དོད་ཤོར།།

	གཤིས་ལུགས་དོན་དམ་དབྱིངས་སུ་འབྲལ་བ་ནི་མེད་ཀྱང་།།
	ཨ་འཐས་འཁྲུལ་བའི་སྣང་ངོར་བཟོད་ཐབས་རང་མི་འདུག།
	གཞན་སྟོང་དབུ་མའི་གདུགས་དཀར་མཐོན་པོ་རུ་འདེགས་པའི།།
	ཇོ་ནང་བསྟན་པའི་མཛེས་རྒྱན་ད་དུང་ཡང་ཕེབས་ཤོག། 

	དོན་དམ་གཤེགས་སྙིང་དམ་པའི་བདེན་པ་དང་།།
	ལྟོས་བཅས་ལྷག་བསམ་དག་པའི་བདེན་ཚིག་གིས།།
	སྨོན་པའི་དོན་ཀུན་ཇི་བཞིན་འགྲུབ་པ་དང་།།
	དགེ་བས་རྒྱལ་བསྟན་དར་བའི་རྒྱུར་གྱུར་ཅིག།

	ཅེས་ཇོ་ནང་རྗེ་བཙུན་དམ་པའི་སྐུ་སྐྱེས་སོག་ཁལ་ཁ་རྗེ་བཙུན་དམ་པ་དགོངས་པ་ཆོས་དབྱིངས་སུ་ཐིམ་པའི་རྗེས་དྲན་རྩོམ་སྐུལ་བྱུང་བ་ལ་བརྟེན་ནས་མཁན་མིང་ཙམ་འཛིན་པ་ངག་དབང་རིན་ཆེན་རྒྱ་མཚོས་བལ་ཡུལ་རྒྱལ་ས་ཀ་ཋ་མན་གྲུའི་མཆོད་རྟེན་བྱ་རུང་ཁ་ཤོར་གྱི་ཉེ་འདབས་སུ་བྲིས་པའོ།།  དགེའོ།།
 
 
རེ་སྒུག
 
 
བེ་རི་རིག་པའི་རྡོ་རྗེ།
 
 
	ཆོས་འཁོར་གསུམ་གྱི་དགོངས་དོན་རྟོགས་པས་མཁས།།
	སྒོ་གསུམ་ཞི་དུལ་ཆོག་ཤེས་བསྟེན་པས་བཙུན།།
	གཞན་དོན་འབའ་ཞིག་དོན་དུ་གཉེར་བས་བཟང༌།།
	སྐྱབས་མགོན་རྗེ་བཙུན་བླ་མས་དབྱིངས་ནས་གསོན།།
 
	ཀ་དག་ཆོས་ཀྱི་ཞིང་ཁམས་དེ་ནས།།
	ཁ་དོག་མཚན་དཔེ་བཀྲ་བའི་ཡང་སྲིད།།
	ག་ཤེད་གདུལ་བྱ་འདུལ་བའི་སླད་དང་།།
	ང་ཚོའི་མགོན་དང་སྐྱབས་སུ་ཕེབས་ཤོག།
 
	ཅ་དག་ཆོས་བརྒྱུད་དབུ་འཕང་དམའ་གི།
	ཆ་མེད་ཡུལ་ནས་མཐོང་ཆུང་བྱེད་ཀི།
	ཇ་རིན་ཙམ་ཞིག་སྤྲོད་ཀྱིན་ཡོད་མོད།།
	ཉ་དབོན་ལུགས་བཟང་རིན་ཐང་ཆུང་གི།
 
	ཏཱ་ར་ནཱ་ཐའི་གྲུབ་མཐའི་ཟབ་གནད།།
	ཐ་མལ་སྐྱེ་བོས་དཔྱད་ཁུལ་བྱས་ཏེ།།
	ད་ལྟ་ཆོས་གྲལ་ཚུད་ཙམ་ཡིན་མོད།།
	ན་ནིང་བལྟས་ན་ད་ལོར་སྡུག་གི།
 
	པ་གོར་བཱེ་རོ་ཙ་ནའི་ཐུགས་བཅུད།།
	ཕ་གཅིག་ཀུན་མཁྱེན་ཡབ་སྲས་གདམས་ཟབ།།
	བ་རུ་ལ་སོགས་བདུད་རྩི་སྨན་བཞིན།།
	མ་ལུས་འགྲོ་ལ་སྤེལ་ཕྱིར་ཕེབས་ཤོག།
 
	ཙ་རིའི་གནས་ནས་མགོན་ཁྱེད་སྒུག་ཡོད།།
	ཚ་གྲང་དཀའ་སྤྱད་ཁྲོད་ནས་བལྟས་ཡོད།།
	ཛ་དྲག་རྩོད་གླེང་བར་ན་ལྷག་ཡོད།།
	ཝ་ལེར་སྤྲུལ་བའི་ཟློས་གར་སྟོན་མཛོད།།
 
	ཞྭ་མདོག་དམར་སེར་གྲུབ་མཐའི་སྤྱི་འཐུས།།
	ཟ་ཆོག་བཀུར་བསྟིར་གྲོས་ཁ་མཐུན་ཏེ།།
	འ་ཅག་བདེན་པའི་ཐོབ་ཐང་རྩོད་སྐབས།།
	ཡ་ངའི་སྡུག་སྐད་སྒྲོག་པ་གསན་ནམ།།
 
	ར་ཧུ་ལ་སོགས་བསྟན་སྲུང་ཚོགས་ཀྱིས།།
	ལ་ཉེའི་རྟགས་དང་མཚན་མས་བརྒྱན་ཏེ།།
	ཤ་ནའི་གོས་ཅན་སླར་ཡང་ཕེབས་འདྲའི།།
	ས་ཐོབ་མཆོག་སྤྲུལ་ས་འདིར་བསུས་ཤོག།
 
	ཧ་ཅང་གདུང་བའི་ངག་གིས་འབོད་ན།།
	ཧ་གོ་སླ་བའི་འཁྲུལ་བྲལ་ཡང་སྲིད།།
	ཨ་ཁུའི་ཟན་རིལ་བརྟག་དཔྱད་མེད་པར།།
	ཨ་ཏི་ཤ་བཞིན་མྱུར་དུ་ཕེབས་ཤོག།
 
	མཐོང་བ་དོན་ལྡན་མཚན་དཔེའི་སྐུ།།
	ཐོས་པ་དོན་ལྡན་ཚངས་དབྱངས་གསུང་།།
	དྲན་པ་དོན་ལྡན་བྱང་ཆུབ་སེམས།།
	མཆོག་གི་སྤྲུལ་སྐུའི་རྣམ་ཐར་ཡིན།།
 
	ཕྱི་ལྟར་གྲུབ་པའི་དབང་ཕྱུག་སྤྱོད་འཆང་དབང་།།
	ནང་དུ་རིག་འཛིན་ཚོགས་རྗེ་པདྨ་འབྱུང་།།
	གསང་བ་རྒྱུད་སྡེའི་ཁྱབ་བདག་འཁོར་ལོ་སྡོམ།།
	སྐྱབས་མགོན་རྗེ་བཙུན་བླ་མས་རྗེས་འཛིན་ཤོག།
	བོད་རྒྱལ་ལོ་ ༢༡༣༩ ཟླ་ ༡༡ ཚེས་ ༩ སྟེ།  ཕྱི་ལོ་ ༢༠༡༢  ཟླ་  ༡༢  ཚེས་  ༢༡  ཉིན།  འཕགས་ཡུལ་ཇོ་ནང་འགྲོ་ཕན་ལྷན་ཚོགས་ཀྱི་ཚོགས་གཙོ་ཚངས་དབྱངས་རྒྱ་མཚོ་ལགས་ཀྱི་ཐུགས་བཞེད་ཙམ་དུ། ལྷན་ཚོགས་དེའི་སློབ་སྟོན་པའི་གྲལ་མཐའ་ཙམ་འཛིན་པ་བེ་རི་རིག་པའི་རྡོ་རྗེས།  ཇོ་ནང་བསྟན་པ་ཡོངས་རྫོགས་ཀྱི་བདག་པོ།  མཚན་བརྗོད་པར་དཀའ་བ་དོན་གྱི་སླད་དུ་མཚན་ནས་སྨྲོས་ན།   སྐྱབས་མགོན་ཁལ་ཁ་རྗེ་བཙུན་དམ་པ་སྐུ་ཕྲེང་དགུ་བ།  འཇམ་དཔལ་རྣམ་གྲོལ་ཆོས་ཀྱི་རྒྱལ་མཚན་དཔལ་བཟང་པོའི་ཡང་སྲིད་འཁྲུལ་བྲལ་བསྟན་འགྲོའི་དོན་ལ་མྱུར་དུ་འབྱོན་ཆེད།  བསམ་གཞིག་མེད་པར་གང་དྲན་གསོལ་བ་བཏབ་པ་དེ་བཞིན་དུ་འགྲུབ་པར་བླ་མ་ལྷ་དང་མཁའ་འགྲོ་ཆོས་སྐྱོང་དང་བཅས་པས་བྱིན་གྱིས་རློབས་ཤིག
 
 
༧གོང་ས་མཆོག་གི་བཀའ་སློབ།
 
 
	དེ་བཞིན་༧སྤྱི་ནོར་༸གོང་ས་༧སྐྱབས་མགོན་ཆེན་པོ་མཆོག་གི་ཞལ་སྔ་ནས་ཀྱིས།  སོག་པོའི་དད་ལྡན་ཆོས་ཞུ་བ་རྣམས་ལ་ཕྱི་ལོ་ ༢༠༡༤ ཟླ་ ༡༢ ཚེས་ ༢ ཉིན་ནས་བཟུང་བཞུགས་སྒར་རྡ་ས་ཐེག་ཆེན་ཆོས་གླིང་གཙུག་ལག་ཁང་དུ་བྱང་ཆུབ་ལམ་རིམ་ཆེན་མོའི་ཆོས་འབྲེལ་གནང་སྐབས།  སྐྱབས་མགོན་ཁལ་ཁ་རྗེ་བཙུན་དམ་པའི་ཡང་སྲིད་སྐོར་ལ་བཀའ་སློབ་བསྩལ་བ་བོད་མིའི་རང་དབང་གསར་ཤོག་74ཏུ།  “ཁལ་ཁ་རྗེ་བཙུན་སྐུ་གོང་མ་དེ་ངོས་དང་ཐུན་མོང་མ་ཡིན་པའི་འབྲེལ་བ་ཡོད།  ངོས་རང་ལོ་བཅུ་གྲངས་ཡིན་དུས་རྗེ་བཙུན་དམ་པ་ལོ་བཅོ་ལྔ་ཙམ་ཡིན་པ་ཡོད།  སྐབས་དེ་དུས་ནས་ངེད་གཉིས་ངོ་ཤེས་ཡིན།  ཁོང་རྒྱ་གར་ལ་ཕེབས་རྗེས་བསྟན་པའི་ཞབས་འདེགས་ཧ་ཅང་ཡག་པོ་བསྒྲུབས་སོང་།  
	གལ་ཏེ་ངོས་ཀྱིས་བརྗོད་ཆོག་ན་ངའི་བསམ་བློར་གང་ཡོད་པ་རིན་པོ་ཆེས་དེ་བཞིན་གནང་གི་རེད།  རིན་པོ་ཆེ་ཁ་ལ་ཉན་པོ་དང་དམ་ཚིག་གཙང་མ་ཧ་ཅང་ཡག་པོ་ཡོད།  རིན་པོ་ཆེ་མ་གཤེགས་གོང་ངོས་རང་མཇལ་རྒྱུ་བྱུང་སྐབས་ངོས་ཀྱིས་རིན་པོ་ཆེར། སྐུ་གཟུགས་ཧ་ཅང་སྐྱོ་པོ་འདུག  སྐུ་ཚེ་རྗེས་མའི་དགོངས་པ་བཞེས་རྒྱུའི་དུས་ཚོད་བསླེབས་འདུག  ཡང་སྲིད་རྗེས་མ་ཡིན་གཅིག་སོག་ཡུལ་ནང་འཁྲུངས་ཐུབ་པ་བྱེད་དགོས།  ཞེས་ཞུས་པ་ཡིན།  རིན་པོ་ཆེ་ཏན་ཏན་སོག་ཡུལ་ནང་འཁྲུངས་ཀྱི་རེད།  སོག་ཡུལ་ནང་འཁྲུངས་རྒྱུའི་མཚན་མ་དེ་འདྲ་འང་འདུག  ཁྱེད་རང་ཚོས་གལ་ཆེ་ཤོས་དགེ་བ་ཡག་པོ་བསྒྲུབ་དགོས།  དགེ་བ་བསྒྲུབ་པར་སློབ་གཉེར་ཡག་པོ་བྱེད་དགོས།  དམིགས་བསལ་ཞབས་རིམ་བྱེད་རྒྱུ་ཡིན་ན་ཁྱེད་རང་ཚོ་སྐྱ་སེར་ཚང་མས་འཇམ་དཔལ་མཚན་བརྗོད་གསོག་བསྒྲུབ་བྱས་ཚེ་ཡང་སྲིད་འཁྲུལ་མེད་ཕེབས་རྒྱུར་ཕན་ཐོགས་ཡོད།  
	ཡང་སྲིད་ཕེབས་རྗེས་སོག་ཡིག་ཐོག་བསྒྱུར་པའི་གཞུང་དེ་དག་བསླབ་དགོས་ཀྱི་ཡོད།  ལམ་སེང་ཁྲི་མཐོན་པོའི་སྟེང་ཡོན་ཏན་རྩ་བ་ནས་མེད་པའི་རྗེ་བཙུན་དམ་པ་གཅིག་བཞག་ན་ཕན་ཐོགས་མེད།  ༧གོང་ས་ལྔ་པ་ཆེན་པོས་ཁོང་ལ་ཡོད་པའི་ཤེས་ཡོན་དེ་དག་བསླབས་ནས་ཤེས་པ་ཞིག་ཡིན་པ་ལས། ཁྲི་མཐོན་པོའི་སྟེང་བཞུགས་ཏེ་མ་བསླབ་པར་མཁྱེན་པ་ཞིག་མིན།  ཞེས་དུས་རྟག་ཏུ་འདི་ལྟར་གསུངས་ཀྱི་ཡོད།”  ཅེས་བཀའ་སློབ་ཕེབས་པ་ལྟར།  བོད་སོག་སྐྱེ་དགུ་སྤྱི་དང་།  ལྷག་པར་དུ་ཇོ་ནང་གཞིས་བྱེས་གཉིས་ཀྱིས་སྐྱབས་མགོན་རྗེ་བཙུན་དམ་པའི་རླབས་ཆེན་ཐུགས་ཀྱི་བཞེད་པ་ཡོངས་སུ་རྫོགས་ཤིང་།  གདུལ་བྱ་རང་རང་འཚམས་པར་བསྟན་འགྲོར་སྨན་པའི་འཁྲུལ་བྲལ་ཡང་སྤྲུལ་རིན་པོ་ཆེའི་གསེར་ཞལ་མྱུར་དུ་མཇལ་དེ།  སྐྱེ་བ་ཀུན་ཏུ་རྗེ་བཙུན་བླ་མ་དམ་པས་དགྱེས་བཞིན་རྗེས་སུ་འཛིན་སླད།  མགོན་མེད་དྭ་ཕྲུག་གདུང་བས་མ་ལ་འབོད་པ་བཞིན།  ༧གོང་ས་༧སྐྱབས་མགོན་ཆེན་པོ་མཆོག་གིས་མཛད་གནང་བའི་མྱུར་བྱོན་གསོལ་འདེབས་དང་།  འཇམ་དཔལ་མཚན་བརྗོད།  དུས་འཁོར་བསྡུས་རྒྱུད་སྙིང་པོ་སོགས་ཀྱི་སྒོ་ནས་དད་དམ་འགྱུར་བ་མེད་པར་སྨོན་འདུན་གསོལ་འདེབས་ཤུགས་དྲག་འདེབས་བཞིན་རེ་སྒུག་བྱས་ཏེ་བསྡད་ན།  སྨོན་འབྲས་དོན་ལྡན་དུ་འབྱུང་བ་ནི།  ཇི་སྐད་དུ།  དབུ་མ་ཆེན་པོ་རྒྱུད་བླ་མ་75ལས།  ཇི་ལྟར་བེཌཱུར་ས་གཞི་གཙང་མ་ལ།།  ལྷ་དབང་ལུས་ཀྱི་གཟུགས་བརྙན་སྣང་བ་ལྟར།།  དེ་བཞིན་འགྲོ་སེམས་ས་གཞི་གཙང་མ་ལ།།  ཐུབ་པའི་དབང་བོའི་སྐུ་ཡི་གཟུགས་བརྙན་འཆར།།  ཞེས་དང་།  དབུ་མ་ཆོས་དབྱིངས་བསྟོད་པ་76ལས་ཀྱང་།།  དྲི་མ་མེད་པའི་ཆོས་སྐུ་ལ།།  ཡེ་ཤེས་རྒྱ་མཚོར་གནས་གྱུར་ནས།།  སྣ་ཚོགས་ནོར་བུ་ཇི་བཞིན་དུ།།  དེ་ལས་སེམས་ཅན་དོན་རབ་མཛད།།  ཞེས་གསུངས་པ་ལྟར་རོ།།  །།
 
 
མཇུག་སྨོན་ཚིག
 
 
	མཐའ་ཡས་སྲིད་དང་ཞི་བའི་དཔལ་ཡོན་ཀུན།།
	ལྷན་སྐྱེས་བདེ་ཆེན་དགའ་མའི་སྒྱུ་འཕྲུལ་གར།།
	སྡོམ་ཕྱིར་ཆགས་པའི་ཉམས་བརྒྱས་རོལ་མཛད་པ།།
	ཁྱབ་བདག་རྗེ་བཙུན་བླ་མ་སླར་ཡང་དྲན།།  
 
	རྒྱལ་བསྟན་སྤྱི་དང་ཁྱད་པར་ཇོ་ནང་བའི།།
	བཤད་སྒྲུབ་ཆོས་ཀྱི་རྒྱལ་མཚན་འཛིན་པའི་གཙོ།།
	སྐྱབས་གཅིག་རྗེ་བཙུན་བླ་མ་སྒྲོལ་བའི་མགོན།།
	བཤེས་གཉེན་སྐལ་བར་ཐོབ་པ་ཨ་ཧོ་རྨད།།
 
	མགོན་ཁྱོད་མཛད་བཟང་བར་སྣང་སྟོང་བའི་དབྱིངས།།
	ཕྱི་ནང་གསང་གསུམ་ཕྲག་བརྒྱའི་དགུ་ཚིགས་ལས།།
	ཐུན་མོང་རྣམ་ཐར་ཉི་མའི་ཁྱིམ་རྒྱུད་ཀྱི།།  
	གནས་ལུགས་ཕྱོགས་ཙམ་བརྗོད་འདི་སྐལ་བ་བཟང་།། 
 
	འོན་ཀྱང་མ་རྟོགས་ལོག་རྟོག་རྨོངས་དབང་གིས།།
	ཉེས་ནོངས་གང་མཆིས་ལྷ་དང་བླ་མར་བཤགས།།  
	གལ་ཏེ་ལེགས་བཤད་གཏམ་གྱི་ཆ་མཆིས་ན།།
	དད་ལྡན་སློབ་ཚོགས་དགྱེས་པའི་སྐྱེས་སུ་བཏེགས།།  
 
	འདི་ལྟར་འབད་པ་ལས་བྱུང་དགེ་ལེགས་དཔལ།།
	སྐྱེ་ཞིང་སྐྱེ་བར་རྗེ་བཙུན་བླ་མ་ཡིས།།
	རྗེས་བཟུང་ཐེག་མཆོག་ཆོས་ཀྱིས་རྒྱུད་སྨིན་ནས།།  
	རིགས་ལྡན་སྲས་ཀྱི་ཐུ་བོར་བདག་གྱུར་ཅིག།
 
	རྣམ་ཐར་འདི་འབྲིའི་ཐོག་མཐའ་བར་གསུམ་དུ།།
	རྒྱབ་སྐྱོར་མཐུན་འགྱུར་གནང་བའི་སྐྱེ་བོ་ཀུན།།
	ངེས་དོན་བསྟན་པའི་བཤེས་གཉེན་མཆོག་གང་གིས།།
	དགྱེས་བཞིན་རྗེས་སུ་འཛིན་པའི་རྒྱུར་གྱུར་ཅིག།  
	ཅེས་བྱང་ཕྱོགས་སྐྱེ་དགུའི་མགོན་དཔུང་བླ་ན་མེད་པ།  
 
 
རྩོམ་བྱང་།
 
 
	ཇོ་ནང་བསྟན་པ་ཡོངས་རྫོགས་ཀྱི་མངའ་བདག  སྐྱབས་མགོན་རྗེ་བཙུན་དམ་པ་ཞེས་མཚན་གྱི་སྙན་པ་སྲིད་ཞིའི་ཁམས་ན་ཉི་མ་དང་ཟླ་བ་ལྟར་ཡོངས་སུ་གྲགས་པ།  དོན་གྱི་སླད་དུ་མཚན་ནས་སྨོས་ན།  རྗེ་བཙུན་དམ་པ་ངག་དབང་འཇམ་དཔལ་རྣམ་གྲོལ་ཆོས་ཀྱི་རྒྱལ་མཚན་དཔལ་བཟང་པོའི་ཞལ་སྔ་ནས་ཀྱི་རྣམ་པར་ཐར་བ།  མ་བཅོས་དྲང་བོར་བརྗོད་པ་མཚན་ལྡན་བླ་མའི་ཞལ་ལུང་ཞེས་བྱ་བ་འདི་ཉིད།  ཐོག་མར་བོད་རྒྱལ་ལོ་ ༢༡༢༥ ས་ག་ཟླ་བའི་ཡར་ཚེས་བཅོ་ལྔ་སྟེ།  ཕྱི་ལོ་ ༡༩༩༨ ལོའི་ཟླ་ ༦ ཚེས་ ༡༠ ཉིན།  སྐྱབས་མགོན་རྗེ་བཙུན་དམ་པའི་ཞལ་སྔ་ནས་ཀྱིས་རྣམ་ཐར་ས་བོན་ཕྱག་བསྟར་མ་དང་།  མཛོད་དར་ཉིན་མོ་བདེ་ལེགས་བཅས་གསོལ་བསྩལ་མཛད་ནས།  “མ་འོངས་པར་ཁོང་གི་རྣམ་ཐར་ཚིག་རྒྱན་གྱིས་མ་སྤྲས་ཤིང་ཡུལ་སྐད་ཀྱང་མ་འདྲེས་པར་གོ་སླ་བ།  སྒྲོ་སྐུར་གང་ཡང་མེད་པར་སྐྱོན་དང་ཡོན་ཏན་གཉིས་ཀ་དྲང་བོར་བརྗོད་པ།  མ་བཅོས་ལྷུག་པའི་དེབ་གཏེར་ཇི་ལྟ་བ་བཞིན་འབྲི་བའི་འགན་ཁྱེད་ལ་བབས་”ཅེས་བཀས་བསྐུལ་བཀའ་དྲིན་ཆེ་བ་བཞིན།  དགའ་དད་སྤྲོ་གསུམ་གྱི་སྒོ་ནས་དེ་མ་ཐག་རྣམ་ཐར་ས་བོན་བསྡུ་རུབ་བྱེད་རྒྱུའི་མགོ་བརྩམས་པ་ཡིན་མོད།  ལེ་ལོ་དང་སྙོམས་ལས།  དེ་བས་ཀྱང་ཕྱི་ནང་གི་རྐྱེན་དུ་མའི་དབང་གིས་རེ་ཞིག་བཏང་སྙོམས་སུ་མི་འཇོག་ཐབས་མེད་བྱུང་མོད།  ཕྱི་ལོ་ ༢༠༡༠ ལོར་ཁོ་བོ་ཨ་རི་ནས་རྒྱ་གར་དུ་ཆེད་བསྐྱོད་ཀྱིས་རྗེ་བཙུན་རིན་པོ་ཆེ་སྐུ་དངོས་ཀྱི་དྲུང་དུ་བཅར་ཏེ།  སྐུ་ཚེའི་སྨད་ཀྱི་རྣམ་ཐར་ས་བོན་ཕྱོགས་ཙམ་ཟིན་ཐོར་བཀོད།  
	དེ་རྗེས་ཕྱི་ལོ་ ༢༠༡༡ ལོ་ནས་བཟུང་།  སྐྱབས་མགོན་རྗེ་བཙུན་དམ་པ་རིན་པོ་ཆེ་མཆོག་བྱང་ཕྱོགས་ཧོར་གྱི་ཡུལ་དུ་ཕེབས་བཞུགས་མཛད་སྐབས།  ཡང་བསྐྱར་རྣམ་ཐར་ས་བོན་འབྲི་འགོད་སླད་སོག་ཡུལ་དུ་བསྐྱོད་སྐབས།  རྒྱུ་མཚན་ཅི་ཡིན་མི་ཤེས་མོད།  གནམ་ཐང་ནས་སོག་པོའི་ཐོངས་མཆན(visa)དང་ལག་འཁྱེར་བཅས་རྩིས་མེད་ཀྱིས་ཕྱིར་སློག་བྱས་ཤིང་།  ཕྱི་ལོ་ ༢༠༡༢ ལོར་རྗེ་བཙུན་བླ་མ་དམ་པའི་གཟུགས་སྐུའི་བཀོད་པ་སོག་ཡུལ་དུ་བསྡུས་པའི་ཡིད་སྐྱོའི་གནས་ཚུལ་ཀྱང་ཐོས་པས།  སྐྱབས་མགོན་རྗེ་བཙུན་བླ་མའི་བཀའ་གསུང་བསྒྲུབ་མ་ཐུབ་པའི་འགྱོད་གདུང་དང་བློ་ཕམ་ངང་སེམས་ཁོང་དུ་ཆུད་ཅིང་རྣམ་ཐར་འབྲི་འདུན་གྱི་སྤོབས་པ་ཡང་ཡོངས་སུ་ཉམས་ནས་སྡོད་སྐབས།  བོད་ཤིང་རྟ་ཆོ་འཕྲུལ་ཟླ་བའི་ཚེས་བཅོ་ལྔ་ཕྱི་ལོ་ ༢༠༡༤ ཟླ་ ༣ ཚེས་ ༡༦ གི་མཚན་མོར་རྨི་ལམ་དུ་ཁོ་བོ་སྔར་བཞིན་རྟག་བརྟན་བླ་བྲང་དུ་ཡོད་སྙམ་པ་ལ།  སྐྱབས་མགོན་རྗེ་བཙུན་དམ་པས་གཡག་ནག་པོ་ལག་རྩིད་རིང་པོ་ཅན་ཞིག་ཁྲིད་ནས་ང་ལ་གནང་སྟེ།  འདི་རྣམ་ཐར་འབྲི་བའི་ཡོན་དུ་ཕུལ་བ་ཡིན་ད་ཕྲིས་ཤིག་ཅེས་གསུངས་པས།  དེའི་ཕྱི་ཉིན་ནས་བཟུང་མགོ་བརྩམས་ཏེ་རྣམ་ཐར་ས་བོན་ཕྱག་བསྟར་མ་གཞི་རྩར་བཟུང་ནས་འབྲེལ་ཡོད་ཡིག་ཆ་ཁག་གིས་ཟུར་བརྒྱན་ཏེ།  སྐུ་ཚེའི་སྟོད་ཀྱི་རྣམ་ཐར་ཕྱོགས་ཙམ་ཐོ་འགོད་གྲུབ་བསྟུན།  ལོ་དེའི་ཟླ་ ༨ པའི་ནང་སོག་ཡུལ་དུ་ཕྱིན་ནས་ཐུགས་སྲས་རིན་པོ་ཆེ་དང་།  འོད་ཟེར་རིན་པོ་ཆེ།  མཁའ་འགྲོ་འཇམ་དཔལ་ལྷ་མོ(Katya)།  ཨ་ཁུ་ཀུན་དགའ་དོན་འགྲུབ།  དགའ་ལྡན་བླ་བྲང་གི་ཕྱག་མཛོད་བཀའ་བཅུ་བློ་བཟང་རྒྱ་མཚོ།  མཁའ་འགྲོ་ཀུན་མཛེས།  སྒྲོལ་མ་སོགས་འབྲེལ་ཡོད་མི་སྣ་མི་ཉུང་བ་ཞིག་ལ་དངོས་སུ་བཅར་འདྲི་དང་།  སྐུ་པར་ཁག་ཀྱང་འདེམས་སྒྲིག་བྱས་ཏེ་ཁ་བྱང་བཏབ་ཅིང་།  ཕྱི་ལོ་ ༢༠༡༡ ནས་ ༢༠༡༢ བར་གྱི་འོད་ཟེར་རིན་པོ་ཆེའི་ཉིན་ཐོར་རྩ་འཛིན་བྱས་ཏེ་ཕྱོགས་ཙམ་བསྡུ་རུབ་བྱས་མཐར།  སྐྱབས་མགོན་རྗེ་བཙུན་དམ་པའི་གཟུགས་སྐུ་ཆོས་དབྱིངས་སུ་བསྡུས་པའི་ཚུལ་བསྟན་ནས་བགྲང་བྱ་བཞི་འདས་པ་རབ་བྱུང་བཅུ་བདུན་པའི་ཤིང་ལུག་ཟླ་ ༡ ཚེས་ ༨ ཕྱི་ལོ་ ༢༠༡༥ ཟླ་ ༢ ཚེས་ ༢༦ རེས་གཟའ་ཕུར་བུ་སྟེ།  སྐྱབས་མགོན་རྗེ་བཙུན་དམ་པའི་འདས་མཆོད་ཉིན།  དམ་པ་གང་གི་སློབ་འབངས་ཀྱི་གྲལ་མཐའ་བ་བེ་རི་རིག་རྡོར་རམ་ངག་དབང་རིག་པའི་རྡོ་རྗེ།  ཀུན་བཤད་ཀྱི་མིང་ངག་དབང་མཚོ་བྱུང་དབྱངས་ཀྱི་སྙེ་མ་རུ་འབོད་པས་བྱང་ཨ་མེ་རི་ཀའི་(United State Of America)བུ་རྒྱས་གནས་མངའ་སྡེ(Virginia)ཤར་ལྷོ་བསུ་དཔལ་གྲོང་བརྡལ(Charlottesville)དུ་ཡོད་པའི་ནང་པའི་ཆོས་ཚོགས་བཀྲ་ཤིས་ཆོས་གླིང་གི་རང་ཤག་ཏུ་མཇུག་རྫོགས་པར་བྲིས་པ་འདིས་ཀྱང་།  མཁའ་མཉམ་ལུས་ཅན་མཐའ་དག་ཐེག་མཆོག་བཤེས་གཉེན་དམ་པ་སྐྱབས་མགོན་རྗེ་བཙུན་དམ་པས་དགྱེས་བཞིན་རྗེས་སུ་འཛིན་པ་དང་།  ཐེག་པ་ཐམས་ཅད་ཀྱི་ཡང་རྩེ་ངེས་དོན་དབུ་མ་ཆེན་པོའི་རིང་ལུགས་ཕྱོགས་དུས་ཀུན་ཏུ་དར་ཞིང་རྒྱས་པའི་རྒྱུར་འགྱུར་བར།  བླ་མ་ལྷ་དང་དམ་ལྡན་ཆོས་སྐྱོང་སྲུང་མས་བྱིན་གྱིས་རློབས་ཤིག  དགེའོ།།
 
 
དཔྱད་གཞིའི་ཡིག་ཆ།
 
 
རྒྱལ་ཁམས་པ་ཏཱ་ར་ནཱ་ཐས་བདག་ཉིད་ཀྱི་རྣམ་ཐར་ངེས་པར་བརྗོད་མ་བཅོས་ལྷུག་པའི་དེབ་གཏེར།  ཏཱ་ར་ནཱ་ཐའི་གསུང་འབུམ་དཔེ་བསྡུར་མ།  དེབ། ༤༤ 
རྗེ་བཙུན་ཀུན་དགའ་གྲོལ་མཆོག་གི་ཕྱི་ནང་གསང་གསུམ་གྱི་རྣམ་ཐར།  ཀུན་དགའ་གྲོལ་མཆོག  མི་རིགས་དཔེ་སྐྲུན་ཁང་། 
པཎ་ཆེན་བློ་བཟང་ཆོས་རྒྱན་གྱི་གསུང་འབུམ།  ཀ  སྣ་ཚོགས།  བཀྲས་ལྷུན་པར་མ། 
དཔལ་དུས་ཀྱི་འཁོར་ལོའི་རྒྱུད་ཕྱི་མ་རྒྱུད་ཀྱི་སྙིང་པོ་ཞེས་བྱ་བ།  སྡེ་དགེ་བཀའ་འགྱུར།  རྒྱུད་འབུམ།  ཀ   
ཟ་ཧོར་གྱི་བན་དེ་ངག་དབང་བློ་བཟང་རྒྱ་མཚོའི་འདི་སྣང་འཁྲུལ་བའི་རོལ་རྩེད་རྟོགས་བརྗོད་ཀྱི་ཚུལ་དུ་བཀོད་པ་དུ་ཀླུ་ལའི་གོས་བཟང་།  དེབ་གཟུགས།  བོད་དང་པོ། 
པཎ་ཆེན་དཔལ་ལྡན་ཡེ་ཤེས་ཀྱི་གསུང་འབུམ།  ཁ།  བླ་མང་བརྟན་སྨོན། བཀྲས་ལྷུན་པར་མ། 
ཇོ་ནང་རྗེ་བཙུན་ཏཱ་ར་ནཱ་ཐའི་གསུང་འབུམ་དཔེ་བསྡུར་མ།  ཀྲུང་གོའི་བོད་རིག་པ་དཔེ་སྐྲུན་ཁང་།  དེབ།  ༧༦
ཕྱོགས་མེད་རིས་མེད་ཀྱི་བསྟན་པ་ལ་འདུན་ཤིང་དགེ་སྦྱོང་གི་གཟུགས་བརྙན་འཆང་བ་བློ་གྲོས་མཐའ་ཡས་ཀྱི་སྡེའི་བྱུང་བ་བརྗོད་པ་ནོར་བུ་སྣ་ཚོགས་མདོག་ཅན།  འབྲུག་པར་མ། 
བསྟན་འགྱུར་དཔེ་བསྡུར་མ།  རྒྱུད་འགྲེལ།  དེབ།  ༤༢
བྱང་ཕྱོགས་ཧོར་གྱི་ཡུལ་དུ་དམ་པའི་ཆོས་རིན་པོ་ཆེ་འབྱུང་ཚུལ་གྱི་གཏམ་རྒྱུད་བཀྲ་ཤིས་ཆོས་དུང་བཞད་པའི་སྒྲ་དབྱངས།  བློ་བཟང་རྟ་མགྲིན།  བཀྲ་ཤིས་ཆོས་འབྱོར་གླིང་གི་པར་མ།
སྡེ་དགེ་བསྟན་འགྱུར།  རྒྱུད་འགྲེལ།  དེབ།  ༣༨
སྡེ་དགེ་བསྟན་འགྱུར།  རྒྱུད་འགྲེལ།  པོད།  ༣༩
བསྟན་འགྱུར་དཔེ་བསྡུར་མ།  རྒྱུད་འགྲེལ།  དེབ།  ༤༢
བསྟན་འགྱུར་དཔེ་བསྡུར་མ།  རྒྱུད་འགྲེལ།  དེབ།  ༤༧
སྣར་ཐང་བསྟན་འགྱུར།  རྒྱུད་འགྲེལ།  པོད། ༨༨
བསྟན་འགྱུར་དཔེ་བསྡུར་མ།  རྒྱུད་འགྲེལ།  དེབ།  ༤༨
བསྟན་འགྱུར་དཔེ་བསྡུར་མ།  རྒྱུད་འགྲེལ།  དེབ།  ༡༢༠
སྣར་ཐང་བསྟན་འགྱུར།  རྒྱུད་འགྲེལ།  པོད། ༨༨
སྡེ་དགེ་བསྟན་འགྱུར།  གླེགས་བམ།  ངེ། 
ཇོ་ནང་རྗེ་བཙུན་ཏཱ་ར་ནཱ་ཐའི་གསུང་འབུམ་དཔེ་བསྡུར་མ།  ཀྲུང་གོའི་བོད་རིག་པ་དཔེ་སྐྲུན་ཁང་།  དེབ།  ༦༨
བྱང་ཕྱོགས་བསྟན་འགྲོའི་དཔལ་མགོན་རྗེ་བཙུན་ངག་དབང་བློ་བཟང་ཆོས་ཀྱི་ཉི་མ་བསྟན་པའི་དབང་ཕྱུག་དཔལ་བཟང་པོའི་རྣམ་ཐར་གསོལ་འདེབས་དད་པའི་སྒོ་འབྱེད།  སྔགས་རམ་པ་བློ་བཟང་ཆོས་འཛིན།  ཤིང་པར།
ཁལ་ཁ་རྗེ་བཙུན་དམ་པ་སྐུ་ཕྲེང་རིམ་བྱོན་གྱི་གསུང་འབུམ།  ཤིང་པར།  གླེགས་བམ་དང་པོ། 
བྱང་ཕྱོགས་བསྟན་འགྲོའི་སྐྱབས་མགོན་ཐམས་ཅད་མཁྱེན་པ་ཁལ་ཁ་རྗེ་བཙུན་དམ་པ་སྐུ་ཕྲེང་རིམ་བྱོན་གྱི་རྣམ་ཐར་ཕྱོགས་བསྒྲིགས།  ཤིང་པར།
རྒྱལ་སྲས་ཞི་བ་ལྷས་མཛད་པའི་བྱང་ཆུབ་སེམས་དཔའི་སྤྱོད་པ་ལ་འཇུག་པའི་བྱང་ཆུབ་སེམས་ཀྱི་ལེའུ། 
སྡེ་དགེ་བསྟན་འགྱུར།  སྐྱེས་པའི་རབས་ཀྱི་རྒྱུད།  གླེགས་བམ།  ཧུ།  
ཇོ་ནང་ཆོས་འབྱུང་ཟླ་བའི་སྒྲོན་མེ།  ངག་དབང་བློ་གྲོས་གྲགས་པ།  ཀྲུང་གོའི་བོད་ཀྱི་ཤེས་རིག་དཔེ་སྐྲུན་ཁང་།  དེབ་གཟུགས། 
དཔལ་འཁོར་ལོ་སྡོམ་པའི་རྩ་རྒྱུད།  བླ་བྲང་པར་མ།  སྣ་ཐུང་།
ཇོ་ནང་རྟག་བརྟན་དགའ་ལྡན་ཕུན་ཚོགས་གླིང་དུ་དགེ་རྒྱུན་སྦྱར་བའི་དཀར་ཆག  ཀ༔ཐོག་རིག་འཛིན་ཚེ་དབང་ནོར་བུ།  དབུ་མེད་ལག་བྲིས་མ།
སྡེ་བ་གཙང་པའི་ཁྲིམས་ཡིག་ཞལ་ལྕེ་བཅུ་དྲུག་དང་དགའ་ལྡན་ཕོ་བྲང་པའི་ཞལ་ལྕེ་༡༣སོགས་ཉེར་མཁོ་སྣ་ཚོགས།  Dolanji, H.P ༡༩༨༥ བོན་དགོན།  ཁ་བྱང་ལ་གཙང་སྟོད་རྒྱལ་བློན་གྱི་མཛད་པ་ཞལ་ལྕེ་བཅུ་དྲུག་པ་ཞེས་བྲིས་འདུག  འདིའི་ནང་དུ་གཙང་སྟོད་ཆོས་ཀྱི་རྒྱལ་པོ་ཀརྨ་བསྟན་སྐྱོང་དབང་པོའི་སྐབས་ཀྱི་ཁྲིམས་ཡིག་ཞལ་ལྕེ་བཅུ་དྲུག་དང་གཙང་སྟོད་རྒྱལ་པོའི་ལོ་རྒྱུས་མདོར་བསྡུས་བཅས་བཞུགས།
དགའ་ལྡན་ཕུན་ཚོགས་གླིང་གི་ཐོག་མཐའ་བར་གསུམ་གྱི་བྱུང་བ་ཡིད་ལ་དྲན་བྱེད་ཀུན་ཁྱབ་སྙན་པའི་རྔ་སྒྲ།  རྫོང་རྩེ་བྱམས་པ་ཐུབ་བསྟན།  བོད་ཀྱི་དཔེ་མཛོད་ཁང་། ཕྱི་ལོ་ ༡༩༧༧   
ཇོ་ནང་རྗེ་བཙུན་ཏཱ་ར་ནཱ་ཐའི་གསུང་འབུམ་དཔེ་བསྡུར་མ།  ༤༥ ཀྲུང་གོའི་བོད་རིག་པ་དཔེ་སྐྲུན་ཁང་། 
སི་ཏུ་པ་ཆོས་ཀྱི་རྒྱ་མཚོ་གངས་ལྗོངས་དབུས་གཙང་གནས་བསྐོར་ལམ་ཡིག་ནོར་བུ་ཟླ་ཤེལ་གྱི་སེ་མོ་དོ།  བཀྲ་ཤིས་ལྗོངས་པར་མ།
བོད་ཀྱི་ལོ་རྒྱུས་སྤྱི་དོན་པདྨ་རཱ་གའི་ལྡེ་མིག  ཐུབ་བསྟན་ཕུན་ཚོགས། སྟོད་ཆ།  སི་ཁྲོན་མི་རིགས་དཔེ་སྐྲུན་ཁང་།
གྲུབ་མཐའ་ཐམས་ཅད་ཀྱི་ཁུངས་དང་འདོད་ཚུལ་སྟོན་པ་ལེགས་བཤད་ཤེལ་གྱི་མེ་ལོང་།  ཐུའུ་བཀྭན་བློ་བཟང་ཆོས་ཀྱི་ཉི་མ།  ཀན་སུའུ་མི་རིགས་དཔེ་སྐྲུན་ཁང་། 
གཙང་མྱང་སྨད་བསམ་འགྲུབ་རྩེའི་སྡེ་སྲིད་གཙང་པ་རིམ་བྱུང་གི་མངའ་ཐང་འབྱོར་གུད་ཀྱི་ལོ་རྒྱུས།   རྫོང་རྩེ་བྱམས་པ་ཐུབ་བསྟན།  བོད་ཀྱི་དཔེ་མཛོད་ཁང་ནས་ཕྱི་ལོ་ ༡༩༩༤ ལོར་དཔར་དུ་བསྐྲུན་པ། 
རྗེ་བཙུན་སྒྲོལ་བའི་མགོན་པོའི་གསང་བའི་རྣམ་པར་ཐར་བ་མི་འགྱུར་བདེ་ཆེན་རྡོ་རྗེའི་རོལ་མོ་མཆོག་ཏུ་གསང་བ།  དབུ་མེད་ལག་བྲིས་མ།
ཟབ་ལམ་རྡོ་རྗེའི་རྣལ་འབྱོར་གྱི་འཁྲིད་ཡིག་མཐོང་བ་དོན་ལྡན།  རྗེ་བཙུན་ཏཱ་ར་ནཱ་ཐས་མཛད།  རྟག་བརྟན་པར་མའི་གླེགས་བམ།  ག་པ། 
འཁྲུངས་རབས་ཕྱོགས་བསྒྲིགས་ཡིད་ཆེས་མི་ཕམ་ཟླ་བའི་ཞལ་ལུང་།   རྟག་བརྟན་བླ་བྲང་ནས་འགྲེམས་སྤེལ་ཞུས།  རྩོམ་སྒྲིག་པ་བེ་རི་ངག་དབང་རྡོ་རྗེ།  ཕྱི་ལོ་ ༢༠༠༢ 
བཙན་བྱོལ་བོད་མིའི་གཞིས་ཆགས་ཁག་གི་ལོ་རྒྱུས།  དེབ་ཕྲེང་དང་པོ།  ཤོག་ངོས།  ༣༥ བོད་གཞུང་ནང་སྲིད་ལས་ཁུངས་ནས་འགྲེམས་སྤེལ་ཞུས།  ཕྱི་ལོ་ ༢༠༡༠
རྗེ་བཙུན་ཀུན་དགའ་ཐུགས་རྗེ་དཔལ་བཟང་པོའི་རྣམ་ཐར།  ཕྱི་ལོ་ ༢༠༠༣ ལོར།  ཀུན་དགའ་དཔལ་ལྡན་རྒྱ་མཚོས་བརྩམས།  མི་རིགས་དཔེ་སྐྲུན་ཁང་ནས་པར་དུ་བསྐྲུན་པ།  
བོད་མིའི་རང་དབང་།  ལོ།  ༢༢  ཨང་།  ༢༣  19 July 1991 ཤོག་ངོས།  ༢-༣ བར།
བོད་མིའི་རང་དབང་། བོད་རྒྱལ་ལོ་ ༢༡༡༩  ཆུ་སྤྲེལ་ཟླ་ ༡ ཚེས་ ༢༤ རེས་གཟའ་པ་སངས།  ཕྱི་ལོ་ ༡༩༩༢ བོད་ཟླ་ ༣ ཚེས་ ༢༧  འཁོད་པའི་གསར་ཤོག་གི་ཤོག་ངོས་ ༨ པར་གསལ།
ཆོས་སྡེ་ཆེན་པོ་དཔལ་ལྡན་འབྲས་སྤུངས་བཀྲ་ཤིས་སྒོ་ནང་གྲྭ་ཚང་གི་ཆོས་འབྱུང་ཆོས་དུང་གཡས་སུ་འཁྱིལ་བའི་སྒྲ་དབྱངས།  ཀ བསྟན་པ་བསྟན་འཛིན།  དཔལ་ལྡན་འབྲས་སྤུངས་བཀྲ་ཤིས་སྒོ་མང་དཔེ་མཛོད་ཁང་།  ༢༠༠༣   
ཆོས་སྡེ་ཆེན་པོ་དཔལ་ལྡན་འབྲས་སྤུངས་བཀྲ་ཤིས་སྒོ་ནང་གྲྭ་ཚང་གི་ཆོས་འབྱུང་ཆོས་དུང་གཡས་སུ་འཁྱིལ་བའི་སྒྲ་དབྱངས།  ཁ བསྟན་པ་བསྟན་འཛིན།  དཔལ་ལྡན་འབྲས་སྤུངས་བཀྲ་ཤིས་སྒོ་མང་དཔེ་མཛོད་ཁང་།  ༢༠༠༣  
བླ་མ་ལྔ་བཅུ་བ།  སྡེ་དགེ་བསྟན་འགྱུར།  གླེགས་བམ།  ཚུ།  སློབ་དཔོན་ཆེན་པོ་རྟ་དབྱངས་ཀྱིས་མཛད་པ།  
རྒྱལ་བ་ལྔ་བའི་གསུང་འབུམ་ཤིང་པར་མ།  གླེགས་བམ།  མ།  
རྒྱུ་འབྲས་ཐེག་པ་མཆོག་གི་གནས་ལུགས་ཟབ་མོའི་དོན་རྣམ་པར་ངེས་པ་རྗེ་ཇོ་ནང་པ་ཆེན་པོའི་རིང་ལུགས་འཇིགས་མེད་གདོང་ལྔའི་ང་རོ།  དེབ་གཉིས་པ།  ཤར་འཛམ་ཐང་འཇམ་དབྱངས་ཤེས་རིག་ལྟེ་གནས།  
རྗེ་བཙུན་བླ་མ་དམ་པ་ཁམས་གསུམ་ཆོས་ཀྱི་རྒྱལ་པོ་ངག་དབང་ཡོན་ཏན་བཟང་པོའི་རྣམ་ཐར།  ཀུན་དགའ་དཔལ་ལྡན་རྒྱ་མཚོ།  མདོ་སྨད་ཤར་འཛམ་ཐང་འཇམ་དབྱངས་ཤེས་རིག་ལྟེ་གནས།  ༢༠༠༣ 
རྗེ་ངག་དབང་ཡོན་ཏན་བཟང་པོའི་གསུང་འབུམ།  དེབ་བདུན་པ།  ཤར་འཛམ་ཐང་འཇམ་དབྱངས་ཤེས་རིག་ལྟེ་གནས།  
བོད་མིའི་རང་དབང་།  ལོ་ ༤༠  ཨང་  ༢༣  བོད་རྒྱལ་ལོ་ ༢༡༢༧ རབ་གནས་ལྕགས་འབྲུག་བོད་ཟླ་ ༤ ཚེས་ ༡༡ རེས་གཟའ་ཟླ་བ།  12 June 2000 པར་ངོས་གསུམ་པ།
གཏོར་བཤིག་དང་གསར་བསྐྲུན་གྱི་བང་རྩལ།  རྒྱ་བལ་འབྲུག་གསུམ་དུ་གསར་བསྐྲུན་བྱུང་བའི་བོད་ཀྱི་རིས་མེད་དགོན་སྡེ་ཁག་གི་ལོ་རྒྱུས།  བོད་གཞུང་ཆོས་རིག་ལས་ཁུངས།  ཕྱི་ལོ་ ༢༠༠༠ 
དཔལ་ནཱ་ལེནྡྲའི་པཎ་ཆེན་བཅུ་བདུན་གྱི་གསོལ་འདེབས་དད་གསུམ་གསལ་བྱེད།  ༧གོང་ས་མཆོག
ཐུབ་བསྟན་རིས་མེད་རྒྱས་པའི་སྨོན་ལམ་དྲང་སྲོང་བདེན་པའི་དབྱངས་སྙན།  ༧གོང་ས་མཆོག
ཇོ་ནང་བསྟན་པ་རྒྱས་པའི་སྨོན་ལམ།  མཁན་པོ་ངག་དབང་རྡོ་རྗེས་གཙོས་གཞིས་བྱེས་ཇོ་ནང་པའི་ཞུས་ངོར།  ༧སྤྱི་ནོར་ྋགོང་ས་ྋ་སྐྱབས་མགོན་ཆེན་པོ་མཆོག་གིས།  ཕྱི་ལོ་ ༢༠༠༡ ཟླ་ ༡༡ ཚེས་ ༢༣ ཉིན་མཛད།  
ཡི་དམ་རྒྱ་མཚོའི་སྒྲུབ་ཐབས་རིན་ཆེན་འབྱུང་གནས།  ཇོ་ནང་ཏཱ་ར་ནཱ་ཐའི་གསུང་འབུམ་དཔེ་བསྡུར་མ།  དེབ་ཕྲེང་། ༧༢  ༧༣  ༧༤  ཀྲུང་གོའི་བོད་རིག་པ་དཔེ་སྐྲུན་ཁང་།
ཡི་དམ་རྒྱ་མཚོའི་སྒྲུབ་ཐབས་རིན་ཆེན་འབྱུང་གནས་ཀྱི་ལྷན་ཐབས་རིན་འབྱུང་དོན་གསལ་ལས་གླེགས་བམ་དང་པོ།  ཕྱི་ལོ་ ༡༩༩༩ ལོར་རྡ་ས་བོད་ཀྱི་དཔེ་མཛོད་ཁང་ནས་བསྐྱར་པར་བྱས་པ།
རྒྱལ་བའི་བསྟན་པ་ལ་འཇུག་པའི་རིམ་པ་སྐྱེས་བུ་གསུམ་གྱི་མན་ངག་གི་ཁྲིད་ཡིག་བདུད་རྩིའི་ཉིང་ཁུ།  རྗེ་བཙུན་ཏཱ་ར་ནཱ་ཐའི་བཀའ་འབུམ་རྟག་བརྟན་པར་མའི་གླེགས་བམ།  པ།  
བོད་མིའི་རང་དབང་།  ལོ་ ༤༦ ཨང་ ༡༣།  5th April 2006 པར་ངོས་གསུམ་པ།  
TIBETAN FREEDOM ལོ་ ༢ ཨང་།  ༡༣ བོད་རྒྱལ་ལོ་ ༢༡༣༦ རབ་བྱུང་རི་ཟླའི་ས་གླང་ལོ།  བོད་ཟླ་ ༣ ཚེས་ ༡༤ རེས་གཟའ་ལྷག་པ།  8th April 2009 པར་ངོས།  གཉིས་པ།
ཀུན་མཁྱེན་ཆེན་པོས་མཛད་པའི་གྲུབ་མཐའི་རྣམ་གཞག་དོན་གསལ་གྱི་འགྲེལ་པ་ཕྱོགས་ལྷུན་མུན་སེལ།  འཛམ་ཐང་དབུ་མེད་ལག་བྲིས་མ།  
དེ་བཞིན་གཤེགས་པའི་གཟུགས་བརྙན་བཞག་པའི་ཕན་ཡོན་ཡང་དག་པར་བརྗོད་པ་ཞེས་བྱ་བའི་ཆོས་ཀྱི་རྣམ་གྲངས།  སྡེ་དགེ་བཀའ་འགྱུར།  གླེགས་བམ།  ས    
དམ་པའི་ཆོས་པདྨ་དཀར་པོ་ཞེས་བྱ་བའི་ཐེག་པ་ཆེན་པོའི་མདོ།  སྡེ་དགེ་བཀའ་འགྱུར།  གླེགས་བམ།  ཇ    
ཇོ་ནང་དཔེ་ཚོགས།  སྤྱིའི་དེབ་བཅོ་ལྔ་པ།  མི་རིགས་དཔེ་སྐྲུན་ཁང་།  ༢༠༠༨  
འཕགས་པ་ཤེས་རབ་ཀྱི་ཕ་རོལ་ཏུ་ཕྱིན་པ་རྡོ་རྗེ་གཅོད་པ་ཞེས་བྱ་བ་ཐེག་པ་ཆེན་པོའི་མདོ།  སྡེ་དགེ་བཀའ་འགྱུར།  ཤེས་རབ་སྣ་ཚོགས།  གླེགས་བམ།  ཀ  
ཤེས་བྱ།  ལོ་ ༤༤ ཨང་ ༡༡  བོད་རྒྱལ་ལོ་ ༢༡༣༨  ལྕགས་ཡོས་ཐ་སྐར་ཟླ་བ།  ཕྱི་ལོ་ ༢༠༡༡  ཕྱི་ཟླ་བཅུ་གཅིག  ཤོག་ངོས།   ༢༦ 
དཔལ་ལྡན་དུས་ཀྱི་འཁོར་ལོ་ཇོ་ནང་པའི་ལུགས་ཀྱི་བླ་མ་བརྒྱུད་པའི་རྣམ་ཐར།  བྱང་སེམས་རྒྱལ་བ་ཡེ་ཤེས།  མི་རིགས་དཔེ་སྐྲུན་ཁང་།  
བོད་མིའི་རང་དབང་།  ལོ་ ༥༡ ཨང་། ༩ བོད་ཟླ་ ༡ ཚེས་ ༡༤ རེས་གཟའ་ལྷག་པ།  7th March 2012
བོད་མིའི་རང་དབང་།  ལོ་ ༥༡  ཨང་ ༩  བོད་རྒྱལ་ལོ་ ༢༡༣༩ རབ་བྱུང་རི་ཟླའི་ཆུ་འབྲུག་ལོ།  བོད་ཟླ་ ༡ ཚེས་ ༡༤ རེས་གཟའ་ལྷག་པ།  7th March 2012  ཤོག་ངོས།  ༡
ཤེས་བྱ་དུས་དེབ།  ལོ་ ༤༥ ཨང་ ༢།༣ བོད་རྒྱལ་ལོ་ ༢༡༣༩ ཆུ་འབྲུག་དབོ་ཟླ་བ།  ཕྱི་ལོ་ ༢༠༡༢ ཕྱི་ཟླ་གཉིས་པ་དང་གསུམ་པ།  
ངག་དབང་བློ་གྲོས་གྲགས་པའི་གསུང་འབུམ།  འཛམ་ཐང་པར་མ།  གླེགས་བམ།  ཉ  དབྱིན་ཨང་།  ༡༦༤ 
ཤེས་བྱ་དུས་དེབ།  ལོ་ ༤༥ ཨང་ ༢།༣ བོད་རྒྱལ་ལོ་ ༢༡༣༩ ཆུ་འབྲུག་དབོ་ཟླ་བ།  ཕྱི་ལོ་ ༢༠༡༢ ཕྱི་ཟླ་གཉིས་པ་དང་གསུམ་པ།  
བྱམས་བརྩེ་དང་དྲང་བདེན་གྱི་བླ་སྲོག  རོང་བོ་བློ་བཟང་སྙན་གྲགས།  བོད་གཞུང་ཕྱི་དྲིལ་ལས་ཁུངས།  ཕྱི་ལོ་ ༢༠༠༣
འཇམ་མགོན་༧རྒྱལ་བའི་༧རྒྱལ་ཚབ་༧སྐྱབས་རྗེ་ཡོངས་འཛིན་གླིང་སྤྲུལ་རྡོ་རྗེ་འཆང་ཆེན་པོའི་མཛད་རྣམ་མདོ་ཙམ་བརྗོད་པ།  ༧གོང་ས་༧སྐྱབས་མགོན་བཅུ་བཞི་པ་ཆེན་པོ།  ཡོངས་འཛིན་གླིང་བླ་བྲང་ནས་དཔར་བསྐྲུན་འགྲེམ་སྤེལ་ཞུས།  ཕྱི་ལོ་ ༢༠༠༩
ཇོ་ནང་རྗེ་བཙུན་ཏཱ་ར་ནཱ་ཐའི་གསུང་འབུམ་དཔེ་བསྡུར་མ། བོད།  ༨༡  ཀྲུང་གོའི་བོད་ཀྱི་ཤེས་རིག་དཔེ་སྐྲུན་ཁང་།
ཀྱག་ཀྱོག་ཆེ་བའི་བཞུད་ལམ་དང་།  འོད་སྟོང་འབར་བའི་མི་ཚེ།  མདོ་སྨད་དགྱེས་སྟོན་གོ་སྒྲིག་ཚོགས་པ།  ཕྱི་ལོ་ ༢༠༠༡
མཛད་རྣམ་རྒྱ་ཆེན་སྙིང་རྗེའི་རོལ་མཚོ།  གླེགས་བམ་དང་པོ།  ནོར་གླིང་བོད་ཀྱི་རིག་གཞུང་གཅེས་སྐྱོང་ཁང་།  ཕྱི་ལོ་ ༢༠༠༩
མཛད་རྣམ་རྒྱ་ཆེན་སྙིང་རྗེའི་རོལ་མཚོ།  གླེགས་བམ་གཉིས་པ།  ནོར་གླིང་བོད་ཀྱི་རིག་གཞུང་གཅེས་སྐྱོང་ཁང་།  ཕྱི་ལོ་ ༢༠༠༩
མཛད་རྣམ་རྒྱ་ཆེན་སྙིང་རྗེའི་རོལ་མཚོ།  གླེགས་བམ་དྲུག་པ།  ནོར་གླིང་བོད་ཀྱི་རིག་གཞུང་གཅེས་སྐྱོང་ཁང་།  ཕྱི་ལོ་ ༢༠༠༩

1 བླ་མ་ལྔ་བཅུ་བ།  སྡེ་དགེ་བསྟན་འགྱུར།  གླེགས་བམ།  ཚུ།  སློབ་དཔོན་ཆེན་པོ་རྟ་དབྱངས་ཀྱིས་མཛད་པ།  ཤོག་ངོས།  ༡༡ ཉ

2 ཆོས་སྡེ་ཆེན་པོ་དཔལ་ལྡན་འབྲས་སྤུངས་བཀྲ་ཤིས་སྒོ་མང་གྲྭ་ཚང་གི་ཆོས་འབྱུང་ཆོས་དུང་གཡས་སུ་འཁྱིལ་བའི་སྒྲ་དབྱངས།  སྨད་ཆ།  དེབ་གཟུགས།  དཔལ་ལྡན་འབྲས་སྤུངས་བཀྲ་ཤིས་སྒོ་མང་དཔེ་མཛོད་ཁང་།  བསྟན་པ་བསྟན་འཛིན།  ༢༠༠༣  ཤོག་ངོས།  ༤༢༦-༤༢༩

3 བླ་མ་ལྔ་བཅུ་བ།  སྡེ་དགེ་བསྟན་འགྱུར།  གླེགས་བམ།  ཚུ།  སློབ་དཔོན་ཆེན་པོ་རྟ་དབྱངས་ཀྱིས་མཛད་པ།  ཤོག་ངོས།  ༡༡ ས

4 མཚན་དངོས་ནི།  བསྟན་འཛིན་ཡེ་ཤེས་རྒྱལ་མཚན།  སེར་སྨད་ཚ་བ་འོད་ཟེར་སྤྲུལ་སྐུའམ་སྨར་ཁམས་འོད་ཟེར་སྤྲུལ་སྐུར་གྲགས།  འོད་ཟེར་རིན་པོ་ཆེས་ཁོང་སྐུ་ཕྲེང་བཅོ་ལྔ་པ་ཡིན་ཞེས་གསུངས་མོད།  འབྲེལ་ཡོད་ཡིག་ཆ་ཁག་ཏུ་སྐུ་ཕྲེང་བདུན་པ་ཡིན་ཚུལ་ཡང་འདུག

5 གར་ཞ་ནི་རྒྱ་གར་བྱང་ཕྱོགས་ཧི་མ་ཅལ་མངའ་སྡེའི་ཀུ་ལུ་མ་ན་ལིའི་མངའ་ཁོངས་སུ་ཡོད།  སྔོན་ཆད་ཧི་མ་ལའི་རི་ཁུག་གར་ཞ་འདི་བོད་ཀྱི་ཡུལ་ཞིག་ཡིན་པ་བསྙོན་དུ་མེད།  འབྲི་གུང་འཇིག་རྟེན་མགོན་པོ་དང་།  དགེ་འདུན་ཆོས་འཕེལ་གྱི་གནས་ཡིག་སོགས་སུ་ཡུལ་འདི་ལ་གར་ཞ་མཁའ་འགྲོ་གླིང་ཞེས་བྲིས་འདུག  དོན་ལ་ཡུལ་འདི་དཔལ་འཁོར་ལོ་བདེ་མཆོག་གི་གནས་ཉེར་བཞིའི་ནང་ཚན་དྲིལ་བུ་རི་ནི་མཁའ་འགྲོ་འདུ་བའི་གནས་མཆོག་ཅིག་ཏུ་ངོས་འཛིན་བྱེད་སྲོལ་ཡོད་པས་ཡིན་པར་མངོན།  གང་ལྟར་རོ་ཐང་བརྒལ་ནས་སོང་ན་བོད་ཀྱི་ཡུལ་གར་ཞ་ལ་བསླེབ་ཐུབ། 

6 ཁོང་པཎ་ཆེན་སྐུ་ཕྲེང་བཅུ་བའི་འོས་སྤྲུལ་གྱི་ཁོངས་སུ་སླེབས་པས་པཎ་ཆེན་འོས་སྤྲུལ་ཞེས་ཞུ་བ་ཡིན་སྙམ་མོད།  རྗེ་བཙུན་རིན་པོ་ཆེས།  པཎ་ཆེན་འོས་སྤྲུལ་ཡིན་པ་མ་ཟད་འོད་དཔག་མེད་ཀྱི་སྤྲུལ་བ་ཡང་ཡིན་པས་པཎ་ཆེན་འོད་སྤྲུལ་ཞེས་བརྗོད་ན་མཚན་དོན་མཐུན་པ་རེད་ཅེས་གསུངས་པ་ལྟར།  ཁོང་གིས་གསུང་འཕྲིན་དུ་ཡང་འོད་སྤྲུལ་ཞེས་བྲིས་གནང་མཛད་འདུག  

7 བོད་མིའི་རང་དབང་།  ལོ་ ༤༠  ཨང་  ༢༣  བོད་རྒྱལ་ལོ་ ༢༡༢༧ རབ་གནས་ལྕགས་འབྲུག་བོད་ཟླ་ ༤ ཚེས་ ༡༡ རེས་གཟའ་ཟླ་བ།  12 June 2000 པར་ངོས་གསུམ་པ།

8 གཏོར་བཤིག་དང་གསར་བསྐྲུན་གྱི་བང་རྩལ།  རྒྱ་བལ་འབྲུག་གསུམ་དུ་གསར་བསྐྲུན་བྱུང་བའི་བོད་ཀྱི་རིས་མེད་དགོན་སྡེ་ཁག་གི་ལོ་རྒྱུས།  བོད་གཞུང་ཆོས་རིག་ལས་ཁུངས།  ཕྱི་ལོ་ ༢༠༠༠ 

9 གཏོར་བཤིག་དང་གསར་བསྐྲུན་གྱི་བང་རྩལ།  རྒྱ་བལ་འབྲུག་གསུམ་དུ་གསར་བསྐྲུན་བྱུང་བའི་བོད་ཀྱི་རིས་མེད་དགོན་སྡེ་ཁག་གི་ལོ་རྒྱུས།  བོད་གཞུང་ཆོས་རིག་ལས་ཁུངས།  ཕྱི་ལོ་ ༢༠༠༠ ཤོག་ངོས།  ༣༡༣

10 གཡུ་ཐོག་ཀརྨ་དགེ་ལེགས།

11 བློ་བཟང་སྦྱིན་པ།

12 གདུགས་དཀར་ཚེ་རིང་།

13 འཛམ་ཐང་སྤྲུལ་སྐུ་ཆོས་ཀྱི་སྣང་བ།  མདོ་སྨད་མགོ་ལོག་འཛམ་ཐང་དགོན་ཆེན།

14 ངག་དབང་རྒྱ་མཚོ།  མདོ་སྨད་རྔ་བ་འབྲོག་དགེ་དགོན།

15 ཡོན་ཏན་རྒྱ་མཚོ།  མདོ་སྨད་རྔ་བ་བསེ་དགོན་པ།

16 སོག་པོའི་ཇོ་མོ་ཀུན་མཛེས་ལགས་ནི།  ཕྱི་ལོ་ ༡༩༩༧-༢༠༠༧ བར་རྟག་བརྟན་བླ་བྲང་དུ་བཞུགས་ཤིང་།  རྗེ་བཙུན་རིན་པོ་ཆེའི་མདུན་ནས་གཅོད་ཀྱི་ཆོས་སྐོར་ཡོངས་རྫོགས་ཞུས།  དེར་བཞུགས་རིང་གཅོད་ཀྱི་དབུ་མཛད་ཀྱི་ཐུགས་འགན་བཞེས་པས་དབུ་མཛད་ལགས་དང་གཅོད་པ་ཀུན་མཛེས་ཞེས་གྲགས།  དེང་སྐབས་ཕྱིར་སོག་ཡུལ་དུ་ཕེབས་ནས་གཅོད་ཀྱི་བརྒྱུད་པ་སོག་ཡུལ་དུ་རྒྱ་ཆེར་སྤེལ་བཞིན་བཞུགས་ཡོད།  

17 སྐུ་རྟེན་ནམ་གསལ་སྒྲོལ་མ།  དེང་སྐབས་མཁའ་འགྲོ་ཚེ་རིང་མཆེད་ལྔ་ཞེས་ཟེར་ཞིང་།  ཐོག་མར་མོ་རང་རྒྱ་གར་དུ་འབྱོར་སྐབས།  རྗེ་བཙུན་རིན་པོ་ཆེས་བརྩེ་གཟིགས་བླ་མེད་མཛད་ཐོག  ཕྱིས་སུ་སྐུ་རྟེན་ཕེབས་སྐབས་ཀྱང་༧གོང་ས་རྒྱལ་བའི་དབང་པོས་བཀའ་ཕེབས་བཞིན།  རྗེ་བཙུན་རིན་པོ་ཆེས་ལེགས་ཉེས་བརྟག་དཔྱད་གནང་སྟེ་ཚེ་རིང་མཆེད་ལྔ་རེད་ཅེས་ཐག་གཅོད་མཛད།  ཁོང་གི་མདུན་ནས་གཅོད་དབང་སོགས་ཆོས་བཀའ་ཡང་མང་དུ་ཞུས།  

18 ཕྱིས་སུ་ཞིབ་འཇུག་བྱས་དུས་ཕྱག་དཔེ་དེ།  མངའ་བདག་ཉང་གི་ཟབ་གཏེར་དང་གྲོལ་ཐིག་ལས་བྱུང་བའི་དམ་གྲིབ་ཉེས་པ་ཀུན་སེལ་ཟེར་བ་དེའི་གཟུངས་སྔགས་རེད་འདུག  

19 མཁན་པོ་འཛམ་ཐང་སྤྲུལ་སྐུ་ཆོས་ཀྱི་སྣང་བ།  རྡོ་རྗེ་སློབ་དཔོན་མཛད་རྣམ་རྩོམ་པ་པོ་ངག་དབང་རིག་པའི་རྡོ་རྗེ།

20 དཔལ་ནཱ་ལེནྡྲའི་པཎ་ཆེན་བཅུ་བདུན་གྱི་གསོལ་འདེབས་དད་གསུམ་གསལ་བྱེད།  ༧གོང་ས་མཆོག་གིས།  ཕྱི་ལོ་ ༢༠༠༡ ཟླ་ ༡༢ ཚེས་ ༡༥ ཉིན་མཛད།  དེང་སྐབས་བོད་མི་རྣམས་ཀྱིས་ཁ་འདོན་བྱེད་བཞིན་ཡོད།

21 ཐུབ་བསྟན་རིས་མེད་རྒྱས་པའི་སྨོན་ལམ་དྲང་སྲོང་བདེན་པའི་དབྱངས་སྙན།  ༧གོང་ས་མཆོག་གིས།  ཕྱི་ལོ་ ༡༩༩༩ ཟླ་ ༢ ཚེས་ ༢༨ ཉིན་མཛད།  དེང་སྐབས་བོད་མི་ཡོངས་ཀྱི་ཁ་འདོན་བྱེད་བཞིན་ཡོད།

22 ཇོ་ནང་བསྟན་པ་རྒྱས་པའི་སྨོན་ལམ།  མཁན་པོ་ངག་དབང་རྡོ་རྗེས་གཙོས་གཞིས་བྱེས་ཇོ་ནང་པའི་ཞུས་ངོར།  ༧སྤྱི་ནོར་ྋགོང་ས་ྋ་སྐྱབས་མགོན་ཆེན་པོ་མཆོག་གིས།  ཕྱི་ལོ་ ༢༠༠༡ ཟླ་ ༡༡ ཚེས་ ༢༣ ཉིན་མཛད།  ད་ལྟ་ཇོ་ནང་པ་ཡོངས་ཀྱིས་རྒྱུན་འདོན་གནང་བཞིན་ཡོད།  

23 ཇོ་ནང་ཆོས་འབྱུང་ཟླ་བའི་སྒྲོན་མེ།  བློ་གྲོས་གྲགས་པ།  དེབ་གཟུགས།  ཀྲུང་གོའི་བོད་ཀྱི་ཤེས་རིག་དཔེ་སྐྲུན་ཁང་།  ཤོག་ངོས།  ༥༤༧

24 ཡི་དམ་རྒྱ་མཚོའི་སྒྲུབ་ཐབས་རིན་ཆེན་འབྱུང་གནས།  ཇོ་ནང་ཏཱ་ར་ནཱ་ཐའི་གསུང་འབུམ་དཔེ་བསྡུར་མ།  དེབ་ཕྲེང་། ༧༢  ༧༣  ༧༤  བཅས་བོད་གསུམ།  ཀྲུང་གོའི་བོད་རིག་པ་དཔེ་སྐྲུན་ཁང་ནས་པར་དུ་བསྐྲུན།

25 པཎ་ཆེན་སྐུ་ཕྲེང་བདུན་པ་བློ་བཟང་དཔལ་ལྡན་བསྟན་པའི་ཉི་མ། ༡༧༨༡-༡༨༥༣ 

26 ཡི་དམ་རྒྱ་མཚོའི་སྒྲུབ་ཐབས་རིན་ཆེན་འབྱུང་གནས་ཀྱི་ལྷན་ཐབས་རིན་འབྱུང་དོན་གསལ་གླེགས་བམ་གཉིས་བཞུགས།  ཕྱི་ལོ་ ༡༩༩༩ ལོར་རྡ་ས་བོད་ཀྱི་དཔེ་མཛོད་ཁང་ནས་བསྐྱར་པར་བྱས་པ།

27 ཨ་མཆོག་སྐུ་ཕྲེང་བཞི་བ་ཡིན་ཞིང་།  མཚན་ཆ་ཚང་ལ་བློ་བཟང་ཐུབ་བསྟན་འཕྲིན་ལས་མཁྱེན་རབ་ཡེ་ཤེས་རྒྱ་མཚོ་ཞུ།  ཕྱི་ལོ་ ༡༩༤༤ ལོར་ཨ་མདོར་འཁྲུངས།

28 ཕྱོགས་མེད་རིས་མེད་ཀྱི་བསྟན་པ་ལ་འདུན་ཤིང་དགེ་སྦྱོང་གི་གཟུགས་བརྙན་འཆང་བ་བློ་གྲོས་མཐའ་ཡས་ཀྱི་སྡེའི་བྱུང་བ་བརྗོད་པ་ནོར་བུ་སྣ་ཚོགས་མདོག་ཅན།  འབྲུག་པར་མ།  ཤོག་ངོས།  ༡༢༩ ཉ  

29 ཡི་དམ་རྒྱ་མཚོའི་སྒྲུབ་ཐབས་རིན་ཆེན་འབྱུང་གནས་ཀྱི་ལྷན་ཐབས་རིན་འབྱུང་དོན་གསལ་ལས་གླེགས་བམ་དང་པོ།  ཕྱི་ལོ་ ༡༩༩༩ ལོར་རྡ་ས་བོད་ཀྱི་དཔེ་མཛོད་ཁང་ནས་བསྐྱར་པར་བྱས་པ།  ཤོག་ངོས།  7

30 ཡི་དམ་རྒྱ་མཚོའི་སྒྲུབ་ཐབས་རིན་ཆེན་འབྱུང་གནས་ཀྱི་ལྷན་ཐབས་རིན་འབྱུང་དོན་གསལ།  གླེགས་བམ་དང་པོ།  ཕྱི་ལོ་ ༡༩༩༩ ལོར་རྡ་ས་བོད་ཀྱི་དཔེ་མཛོད་ཁང་ནས་བསྐྱར་པར་བྱས་པ།  ཤོག་ངོས།  18-19

31 འཁྲུངས་རབས་ཕྱོགས་བསྒྲིགས་ཡིད་ཆེས་མི་ཕམ་ཟླ་བའི་ཞལ་ལུང་།  རྟག་བརྟན་བླ་བྲང་ནས་འགྲེལས་སྤེལ་ཞུས།  རྩོམ་སྒྲིག་པ་བེ་རི་ངག་དབང་རྡོ་རྗེ།  ཕྱི་ལོ་ ༢༠༠༢ 

32 རྒྱལ་བའི་བསྟན་པ་ལ་འཇུག་པའི་རིམ་པ་སྐྱེས་བུ་གསུམ་གྱི་མན་ངག་གི་ཁྲིད་ཡིག་བདུད་རྩིའི་ཉིང་ཁུ།  རྗེ་བཙུན་ཏཱ་ར་ནཱ་ཐའི་བཀའ་འབུམ་རྟག་བརྟན་པར་མའི་གླེགས་བམ།  པ།   ཆོས་ཚན། ༦  པ།  ཤོག་ངོས།  ༡༠༧ ཡིན།  

33 བོད་མིའི་རང་དབང་།  ལོ་ ༤༦ ཨང་ ༡༣།  5th April 2006 པར་ངོས་གསུམ་པ།  

34 ཡིག་ཆ་ཁག་ཏུ་རྡི་རང་ཞེས་བྲིས་འདུག་མོད།  དོན་ངོ་མར་ཨོ་རྒྱན་གྱི་སློབ་དཔོན་ཆེན་པོ་པདྨ་སཾ་བྷ་བས་ཞབས་ཀྱིས་བཅགས་ཤིང་བྱིན་གྱིས་བརླབས་པའི་གནས་ཆེན་ཐུན་མོང་མ་ཡིན་པ།  འཕྲིན་ལས་ཀྱི་གནས་ཆེན་མོན་ཁ་ནེ་རིང་སེང་གེ་རྫོང་ཞེས་གྲགས་པའི་ནེ་རིང་ཞེས་པ་སྒྲ་འགྱུར་ཏེ།  རྡི་རང་ཞེས་འབྲི་བཞིན་ཡོད་པ་མིན་ནམ་སྙམ་མོ།།  

35 TIBETAN FREEDOM ལོ་ ༢ ཨང་།  ༡༣ བོད་རྒྱལ་ལོ་ ༢༡༣༦ རབ་བྱུང་རི་ཟླའི་ས་གླང་ལོ།  བོད་ཟླ་ ༣ ཚེས་ ༡༤ རེས་གཟའ་ལྷག་པ།  8th April 2009 པར་ངོས།  གཉིས་པ།

36 དེའི་སྐོར་གྱི་བརྙན་ཐག་འདིར་ཡོད།  https://www.youtube.com/watch?v=A7EQyt3Czuk

37 ཀུན་མཁྱེན་ཆེན་པོས་མཛད་པའི་གྲུབ་མཐའི་རྣམ་གཞག་དོན་གསལ་གྱི་འགྲེལ་པ་ཕྱོགས་ལྷུན་མུན་སེལ།  ཚོགས་གཉིས་རྒྱ་མཚོ།  འཛམ་ཐང་དབུ་མེད་ལག་བྲིས།  ཤོག་ངོས།  ༢༡ ཉ

38 དེ་བཞིན་གཤེགས་པའི་གཟུགས་བརྙན་བཞག་པའི་ཕན་ཡོན་ཡང་དག་པར་བརྗོད་པ་ཞེས་བྱ་བའི་ཆོས་ཀྱི་རྣམ་གྲངས།  སྡེ་དགེ་བཀའ་འགྱུར།  གླེགས་བམ།  ས  ཤོག་ངོས།  ༡༩༧ ས ༡༩༨ ཉ  

39 དམ་པའི་ཆོས་པདྨ་དཀར་པོ་ཞེས་བྱ་བའི་ཐེག་པ་ཆེན་པོའི་མདོ།  སྡེ་དགེ་བཀའ་འགྱུར།  གླེགས་བམ།  ཇ  ཤོག་ངོས།  ༢༡ ས  

40 ཇོ་ནང་དཔེ་ཚོགས།  སྤྱིའི་དེབ་བཅོ་ལྔ་པ།  མི་རིགས་དཔེ་སྐྲུན་ཁང་།  ༢༠༠༨  ཤོག་ངོས།  ༣༤༠

41 ཁ་བརྡ་དྲ་བ་དང་བོད་ཀྱི་དུས་བབ་སོགས་ཀྱི་ཐོག་ཏུ་སྤེལ། ཕྱི་ལོ་ ༢༠༡༡ ཁ་བརྡ་དྲ་དེབ།  http://www.khabdha.org/?p=20079

42 སྐྱབས་མགོན་རྗེ་བཙུན་དམ་པ་སྐུ་ཕྲེང་བརྒྱད་པས་ཕྱི་ལོ་ ༡༩༡༠ ལོར་དགའ་ལྡན་དགོན་པར་བཙུགས་གནང་བའི་གྲྭ་ཚང་ཞིག་ཡིན།

43 སོག་པོའི་རྒྱལ་ས་ཨུ་ལན་དཔའ་ཐུལ་གྲོང་ཁྱེར་རི་ཆེན་པོ་བཞིའི་དབུས་སུ་ཆགས་ཡོད་ཅིང་།  དེ་ཡང་གྲོང་ཁྱེར་གྱི་མདུན་རི་སྟེ་ལྷོ་རི་དུང་སྐྱོང་དཀར་པོའམ་(Bogd mountain)རྗེ་བཙུན་དམ་པའི་བླ་རི་དང་།  ཤར་རི་(Bayan Zurkh mountain) ནུབ་རི་(Songino khairkhan mountain)བྱང་རི་(Chingeltei mountain)བཅས་སོ།།

44 རྗེ་བཙུན་དམ་པ་སྐུ་ཕྲེང་གཉིས་པའི་ཡོངས་འཛིན་སྟོང་འཁོར་སྤྲུལ་སྐུས་ཕྱི་ལོ་ ༡༧༥༠ ལོར་ཕྱག་བཏབ་ཅིང་མཉྫུ་ཤྲཱི་བླ་མའི་དགོན་པར་གྲགས།

45 རྗེ་བཙུན་དམ་པ་སྐུ་ཕྲེང་ལྔ་པས་མཚན་ཉིད་གྲྭ་ཚང་རྙིང་པར་བཀྲ་ཤིས་ཆོས་འཕེལ་གླིང་ཞེས་མཚན་གསོལ་མཛད།

46 རྗེ་བཙུན་དམ་པ་སྐུ་ཕྲེང་གསུམ་པས་ཕྱི་ལོ་ ༡༧༦༠ ལོར་བཙུགས་པའི་གྲྭ་ཚང་ཞིག་ཡིན།

47 སྐུ་ཞབས་དཀོན་མཆོག་སྲུང་གིས་ཕྱག་བཏབ་པར་གྲགས།

48 རྗེ་བཙུན་དམ་པ་སྐུ་ཕྲེང་བཞི་བས་ཕྱི་ལོ་ ༡༨༠༦  ལོར་བདེ་ཆེན་ཀ་ལཱ་པའི་འདུ་ཁང་བཞེངས་ཏེ་དུས་འཁོར་གྲྭ་ཚང་བཙུགས།

49 རྗེ་བཙུན་དམ་པ་སྐུ་ཕྲེང་བརྒྱད་པས་གསར་བཞེངས་མཛད།  ཡིད་དགའ་ཆོས་འཛིན་འདུ་ཁང་དུ་མཚན་གསོལ།  དེ་དུས་དགེ་འདུན་ཁྲི་ཕྲག་གིས་དབྱར་ཞལ་བཞེས་མཛད་པར་གྲགས།

50 འཕགས་པ་ཤེས་རབ་ཀྱི་ཕ་རོལ་ཏུ་ཕྱིན་པ་རྡོ་རྗེ་གཅོད་པ་ཞེས་བྱ་བ་ཐེག་པ་ཆེན་པོའི་མདོ།  སྡེ་དགེ་བཀའ་འགྱུར།  ཤེས་རབ་སྣ་ཚོགས།  གླེགས་བམ།  ཀ  ཤོག་ངོས།  ༢༢༦ ས

51 ཇོ་ནང་ཆོས་བརྒྱུད་བོད་ཀྱི་ཆོས་གྲལ་དང་།  ཇོ་ནང་པ་རྣམས་བོད་ཀྱི་མི་གྲལ་དུ་བཞག་མེད།

52 རྗེ་བཙུན་ཏཱ་ར་ནཱ་ཐས་མཛད་པའི་བླ་མ་མཆོད་པའི་ཚོགས་ཀྱི་འཁོར་ལོའི་ཆོ་གའི་སྤྱན་འདྲེན་སྐབས་ཀྱི་ཚིག  

53 ཚར་ཆེན་བློ་གསལ་རྒྱ་མཚོས་གསུངས།  

54 ཤེས་བྱ་དུས་དེབ།  ལོ་ ༤༤ ཨང་། ༡༠  ཕྱི་ལོ་ ༢༠༡༡ ཕྱི་ཟླ་ ༡༠ ཤོག་ངོས་ ༢༦ 

55 ཕྱོགས་མེད་རིས་མེད་ཀྱི་བསྟན་པ་ལ་འདུན་ཞིང་དགེ་སྦྱོང་གི་གཟུགས་བརྙན་འཆང་བ་བློ་གྲོས་མཐའ་ཡས་ཀྱི་སྡེའི་བྱུང་བ་བརྗོད་པ་ནོར་བུ་སྣ་ཚོགས་མདོག་ཅན།  རིན་ཆེན་གཏེར་མཛོད།  གླེགས་བམ་གོ་ལྔ་པ། ཨཱ༔ ཤོག་ངོས། ༦  མཚུར་ཕུ་ཤིང་པར།  

56 ཨ་བྷ་ཐཱ་སན་ཧང་(Abtai sain khan)ཞུ་བས་ཕྱི་ལོ་ ༡༥༨༥  ལོར་འབྲས་སྤུངས་ཐམས་ཅད་མཁྱེན་པ་སྐུ་ཕྲེང་གསུམ་པའི་སྐབས་ཕྱག་བཏབ།  འདི་སོག་ཡུལ་གྱི་དགོན་པ་སྔ་ཤོས་ཡིན་པར་གྲགས།

57 སོག་གུར་ཆེན་པོ་(Ikh Ger)ཞེས་གྲགས་པ་ནི།  དགའ་ལྡན་དགོན་པའི་ནང་གི་ལྕགས་རི་སེར་བོའི་ནང་དུ་ཡོད་པའི་ཕྱིང་གུར་ཆེན་པོ་དེ་ཡིན་ཅིང་།  གལ་ཆེའི་མི་སྣ་སྣེ་ལེན་གསོལ་སྟོན་དང་།  མཛད་སྒོ་ཆེ་ཁག་སྤེལ་ས་ཞིག་རེད།

58 ཕྱི་ལོ་ ༡༩༧༠ ལོར་དགའ་ལྡན་དགོན་པས་གསར་འཛུགས་བྱས་པའི་སློབ་ཆེན་ཞིག་ཡིན་ཅིང་།  ད་ལྟའི་ཆར་དགེ་སློབ་སུམ་བརྒྱ་ཙམ་བཞུགས།  དགའ་ལྡན་དགོན་པའི་ཚོགས་ཆེན་འདུ་ཁང་གི་བྱང་ཕྱོགས་སུ་ཡོད།  

59 ཇོ་ནང་རྗེ་བཙུན་ཏཱ་ར་ནཱ་ཐའི་གསུང་འབུམ་དཔེ་བསྡུར་མ།  (༢/༤༥) ཀྲུང་གོའི་བོད་རིག་པ་དཔེ་སྐྲུན་ཁང་།  ཤོག་ངོས་ ༢༦༩ 

60 ཤེས་བྱ།  ལོ་ ༤༤ ཨང་ ༡༡  བོད་རྒྱལ་ལོ་ ༢༡༣༨  ལྕགས་ཡོས་ཐ་སྐར་ཟླ་བ།  ཕྱི་ལོ་ ༢༠༡༡  ཕྱི་ཟླ་བཅུ་གཅིག  ཤོག་ངོས།   ༢༦ 

61 ༧གོང་ས་མཆོག་གི་གསུང་འདི་དེ་དུས་སྒྲ་འཇུག་བྱས་པ་ཕྱག་མཛོད་བློ་བཟང་རྒྱ་མཚོའི་ཁ་པར་ནང་ཡོད་པ་དེར་ཉན་ནས་ཡིག་ཐོག་ཏུ་ཕབ་པ་ཡིན།  

62 ཀུན་སྤངས་ཐུགས་རྗེ་བརྩོན་འགྲུས་ཀྱིས།  དུས་རབས་ ༡༣ ནང་བོད་གཙང་ཕྱོགས་ཇོ་མོ་ནགས་རྒྱལ་གྱི་དབེན་གནས་སུ་དཔལ་དུས་ཀྱི་འཁོར་ལོའི་བཤད་སྒྲུབ་ཀྱི་ལྟེ་གནས་ཇོ་ནང་རྒྱལ་བའི་རི་ཁྲོད་ཕྱག་བཏབ།  འདུས་པ་སྟོང་ཕྲག་ལྷག་རྒྱུན་དུ་འདུས།  དུས་ཀྱི་འཁོར་ལོའི་བསྟན་པ་ཕྱོགས་བཅུར་སྤེལ།  དེ་ནས་བཟུང་གནས་ཀྱི་མིང་གང་ཟག་གམ་ཆོས་བརྒྱུད་ལ་ཐོགས་ཏེ།  ཇོ་ནང་པ་ཞེས་ཡོངས་སུ་གྲགས།  ཁོང་གི་རྒྱལ་ཚབ་བྱང་སེམས་རྒྱལ་བ་ཡེ་ཤེས།  དེའི་རྒྱལ་ཚབ་མཁས་བཙུན་ཡོན་ཏན་རྒྱ་མཚོ།  དེའི་རྒྱལ་ཚབ་ཆོས་རྗེ་ཀུན་མཁྱེན་ཆེན་པོ་དོལ་པོ་པ་ཤེས་རབ་རྒྱལ་མཚན་དཔལ་བཟང་པོ་ཡིན།  འདི་གསུམ་ལ་ཇོ་ནང་ཐོག་མའི་བླ་མ་རྣམ་གསུམ་ཞེས་གྲགས།

63 དཔལ་ལྡན་དུས་ཀྱི་འཁོར་ལོ་ཇོ་ནང་པའི་ལུགས་ཀྱི་བླ་མ་བརྒྱུད་པའི་རྣམ་ཐར།  བྱང་སེམས་རྒྱལ་བ་ཡེ་ཤེས་ཀྱིས་བརྩམས།  མི་རིགས་དཔེ་སྐྲུན་ཁང་།  ཕྱི་ལོ་ ༢༠༠༤ ཤོག་ངོས།  ༡༢༧-༡༢༨ 

64 རྗེ་བཙུན་སྒྲོལ་བའི་མགོན་པོའི་གསང་བའི་རྣམ་པར་ཐར་བ་མི་འགྱུར་བདེ་ཆེན་རྡོ་རྗེའི་རོལ་མོ་མཆོག་ཏུ་གསང་བ།  ལག་བྲིས་མ།

65 དཔལ་ལྡན་དུས་ཀྱི་འཁོར་ལོ་ཇོ་ནང་པའི་ལུགས་ཀྱི་བླ་མ་བརྒྱུད་པའི་རྣམ་ཐར།  བྱང་སེམས་རྒྱལ་བ་ཡེ་ཤེས་ཀྱིས་བརྩམས།  མི་རིགས་དཔེ་སྐྲུན་ཁང་།  ཕྱི་ལོ་ ༢༠༠༤ ཤོག་ངོས།  ༡༣༠

66 རྗེ་ཤིང་བཟའ་པཎྚི་ཏའི་གསུང་འབུམ།  དེབ་གཟུགས།  ཨ་ཡིག་གསུང་རབ་དཔེ་མཛོད་ཁང་།  ཤོག་ངོས། ༢༤  བོད་མདོ་སྨད་མགོ་ལོག་རྭ་རྒྱ་དགོན་ནས་དཔར་བསྐྲུན་བྱས་པ།

67 བོད་མིའི་རང་དབང་།  ལོ་ ༥༡ ཨང་། ༩ བོད་ཟླ་ ༡ ཚེས་ ༡༤ རེས་གཟའ་ལྷག་པ།  7th March 2012

68 http://www.gyalwarinpoche.com

69  བོད་མིའི་རང་དབང་།  ལོ་ ༥༡  ཨང་ ༩  བོད་རྒྱལ་ལོ་ ༢༡༣༩ རབ་བྱུང་རི་ཟླའི་ཆུ་འབྲུག་ལོ།  བོད་ཟླ་ ༡ ཚེས་ ༡༤ རེས་གཟའ་ལྷག་པ།  7th March 2012  ཤོག་ངོས།  ༡

72 བཙན་བྱོལ་བོད་མིའི་སྒྲིག་འཛུགས་ཀྱི་གཞུང་འབྲེལ་ཤེས་བྱ་དུས་དེབ།  ལོ་ ༤༥ ཨང་ ༢།༣ བོད་རྒྱལ་ལོ་ ༢༡༣༩ ཆུ་འབྲུག་དབོ་ཟླ་བ།  ཕྱི་ལོ་ ༢༠༡༢ ཕྱི་ཟླ་གཉིས་པ་དང་གསུམ་པ།  ཤོག་ངོས།  ༡༩-༢༠

73 བཙན་བྱོལ་བོད་མིའི་སྒྲིག་འཛུགས་ཀྱི་གཞུང་འབྲེལ་ཤེས་བྱ་དུས་དེབ།  ལོ་ ༤༥ ཨང་ ༢།༣ བོད་རྒྱལ་ལོ་ ༢༡༣༩ ཆུ་འབྲུག་དབོ་ཟླ་བ།  ཕྱི་ལོ་ ༢༠༡༢ ཕྱི་ཟླ་གཉིས་པ་དང་གསུམ་པ།  ཤོག་ངོས།  ༡༩-༢༠ པ།

74 བོད་མིའི་རང་དབང་།  ལོ་ ༧ ཨང་།  ༤༨  བོད་རྒྱལ་ལོ་ ༢༡༤༡ རབ་བྱུང་རི་ཟླའི་ཤིང་རྟ་ལོ།  བོད་ཟླ་ ༡༠ ཚེས་ ༡༢ རེས་གཟའ་ལྷག་པ།  3rd December 2014 པར་ངོས་དང་པོ།

75 ཐེག་པ་ཆེན་པོ་རྒྱུད་བླ་མའི་བསྟན་བཅོས།  བསྟན་འགྱུར་སྡེ་དགེ་པར་མ།  སེམས་ཙམ།  ཕི།  

76 ཆོས་ཀྱི་དབྱིངས་སུ་བསྟོད་པ།  བསྟན་འགྱུར་སྡེ་དགེ་པར་མ།  བསྟོད་ཚོགས།  ཀ  

